
visuddhimagga-1: 1 - 999

Namo tassa bhagavato arahato sammāsambuddhassa.

Visuddhimaggo

(Paţhamo bhāgo)

Nidānādikathā
1. 
Sīle (p. 1.001) patiţţhāya naro sapañño, cittaŋ paññañca bhāvayaŋ;


Ātāpī nipako bhikkhu, so imaŋ vijaţaye jaţanti. (saŋ. ni. 1.23).

Iti hidaŋ vuttaŋ, kasmā panetaŋ vuttaŋ, bhagavantaŋ kira sāvatthiyaŋ viharantaŋ rattibhāge aññataro devaputto upasankamitvā attano saŋsayasamugghāţatthaŋ–


Antojaţā bahijaţā, jaţāya jaţitā pajā;


Taŋ taŋ gotama pucchāmi, ko imaŋ vijaţaye jaţanti. (saŋ. ni. 1.23)–

Imaŋ pañhaŋ pucchi. Tassāyaŋ sankhepattho– jaţāti taņhāya jāliniyā etaŋ adhivacanaŋ. Sā hi rūpādīsu ārammaņesu heţţhupariyavasena punappunaŋ uppajjanato saŋsibbanaţţhena veļugumbādīnaŋ sākhājālasankhātā jaţā viyāti jaţā, sā panesā sakaparikkhāraparaparikkhāresu saka-attabhāvapara-attabhāvesu ajjhattikāyatanabāhirāyatanesu ca uppajjanato antojaţā bahijaţāti vuccati. Tāya evaŋ uppajjamānāya jaţāya jaţitā pajā. Yathā nāma veļugumbajaţādīhi veļu-ādayo, evaŋ tāya taņhājaţāya sabbāpi ayaŋ sattanikāyasankhātā pajā jaţitā vinaddhā, saŋsibbitāti attho. Yasmā ca evaŋ jaţitā. Taŋ taŋ gotama pucchāmīti tasmā taŋ pucchāmi. Gotamāti bhagavantaŋ gottena ālapati. Ko imaŋ vijaţaye jaţanti imaŋ evaŋ tedhātukaŋ jaţetvā ţhitaŋ jaţaŋ ko vijaţeyya, vijaţetuŋ ko samatthoti pucchati.

Evaŋ (p. 1.002) puţţho panassa sabbadhammesu appaţihatañāņacāro devadevo sakkānaŋ atisakko brahmānaŋ atibrahmā catuvesārajjavisārado dasabaladharo anāvaraņañāņo samantacakkhu bhagavā tamatthaŋ vissajjento–


Sīle patiţţhāya naro sapañño, cittaŋ paññañca bhāvayaŋ;


Ātāpī nipako bhikkhu, so imaŋ vijaţaye jaţanti.–

Imaŋ gāthamāha.

2. 
Imissā dāni gāthāya, kathitāya mahesinā;


Vaņņayanto yathābhūtaŋ, atthaŋ sīlādibhedanaŋ.


Sudullabhaŋ labhitvāna, pabbajjaŋ jinasāsane;


Sīlādisangahaŋ khemaŋ, ujuŋ maggaŋ visuddhiyā.


Yathābhūtaŋ ajānantā, suddhikāmāpi ye idha;


Visuddhiŋ nādhigacchanti, vāyamantāpi yogino.


Tesaŋ pāmojjakaraņaŋ, suvisuddhavinicchayaŋ;


Mahāvihāravāsīnaŋ, desanānayanissitaŋ.


Visuddhimaggaŋ bhāsissaŋ, taŋ me sakkacca bhāsato;


Visuddhikāmā sabbepi, nisāmayatha sādhavoti.

3. Tattha visuddhīti sabbamalavirahitaŋ accantaparisuddhaŋ nibbānaŋ veditabbaŋ. Tassā visuddhiyā maggoti visuddhimaggo. Maggoti adhigamūpāyo vuccati. Taŋ visuddhimaggaŋ bhāsissāmīti attho.

So panāyaŋ visuddhimaggo katthaci vipassanāmattavaseneva desito. Yathāha–


‘Sabbe sankhārā aniccāti, yadā paññāya passati;


Atha nibbindati dukkhe, esa maggo visuddhiyā’ ti. (dha. pa. 277).

Katthaci jhānapaññāvasena. Yathāha–


‘Yamhi jhānañca paññā ca, sa ve nibbānasantike’ ti. (dha. pa. 372).

Katthaci kammādivasena. Yathāha–


‘Kammaŋ (p. 1.003) vijjā ca dhammo ca, sīlaŋ jīvitamuttamaŋ;


Etena maccā sujjhanti, na gottena dhanena vā’ ti. (ma. ni. 3.387 saŋ. ni. 1.48).

Katthaci sīlādivasena. Yathāha–


‘Sabbadā sīlasampanno, paññavā susamāhito;


Āraddhavīriyo pahitatto, oghaŋ tarati duttaran’ ti. (saŋ. ni. 1.96).

Katthaci satipaţţhānādivasena. Yathāha–

‘Ekāyano ayaŋ, bhikkhave, maggo sattānaŋ visuddhiyā …pe… nibbānassa sacchikiriyāya, yadidaŋ cattāro satipaţţhānā’ ti (dī. ni. 2.373).

Sammappadhānādīsupi eseva nayo. Imasmiŋ pana pañhābyākaraņe sīlādivasena desito.

4. Tatrāyaŋ sankhepavaņņanā– sīle patiţţhāyāti sīle ţhatvā, sīlaŋ paripūrayamānoyeva cettha sīle ţhitoti vuccati. Tasmā sīlaparipūraņena sīle patiţţhahitvāti ayamettha attho. Naroti satto. Sapaññoti kammajatihetukapaţisandhipaññāya paññavā. Cittaŋ paññañca bhāvayanti samādhiñceva vipassanañca bhāvayamāno, cittasīsena hettha samādhi niddiţţho. Paññānāmena ca vipassanāti. Ātāpīti vīriyavā. Vīriyañhi kilesānaŋ ātāpanaparitāpanaţţhena ātāpoti vuccati. Tadassa atthīti ātāpī. Nipakoti nepakkaŋ vuccati paññā, tāya samannāgatoti attho. Iminā padena pārihārikapaññaŋ dasseti. Imasmiñhi pañhābyākaraņe tikkhattuŋ paññā āgatā. Tattha paţhamā jātipaññā, dutiyā vipassanāpaññā, tatiyā sabbakiccapariņāyikā pārihārikapaññā. Saŋsāre bhayaŋ ikkhatīti bhikkhu. So imaŋ vijaţaye jaţanti so iminā ca sīlena iminā ca cittasīsena niddiţţhasamādhinā imāya ca tividhāya paññāya iminā ca ātāpenāti chahi dhammehi samannāgato bhikkhu. Seyyathāpi nāma puriso pathaviyaŋ patiţţhāya (p. 1.004) sunisitaŋ satthaŋ ukkhipitvā mahantaŋ veļugumbaŋ vijaţeyya, evameva sīlapathaviyaŋ patiţţhāya samādhisilāyaŋ sunisitaŋ vipassanāpaññāsatthaŋ vīriyabalapaggahitena pārihārikapaññāhatthena ukkhipitvā sabbampi taŋ attano santāne patitaŋ taņhājaţaŋ vijaţeyya sañchindeyya sampadāleyya. Maggakkhaņe panesa taŋ jaţaŋ vijaţeti nāma. Phalakkhaņe vijaţitajaţo sadevakassa lokassa aggadakkhiņeyyo hoti. Tenāha bhagavā–


‘Sīle patiţţhāya naro sapañño, cittaŋ paññañca bhāvayaŋ;


Ātāpī nipako bhikkhu, so imaŋ vijaţaye jaţan’ ti. (saŋ. ni. 1.23).

5. Tatrāyaŋ yāya paññāya sapaññoti vutto, tatrāssa karaņīyaŋ natthi. Purimakammānubhāveneva hissa sā siddhā. Ātāpī nipakoti ettha vuttavīriyavasena pana tena sātaccakārinā paññāvasena ca sampajānakārinā hutvā sīle patiţţhāya cittapaññāvasena vuttā samathavipassanā bhāvetabbāti imamatra bhagavā sīlasamādhipaññāmukhena visuddhimaggaŋ dasseti.

Ettāvatā hi tisso sikkhā, tividhakalyāņaŋ sāsanaŋ, tevijjatādīnaŋ upanissayo, antadvayavajjanamajjhimapaţipattisevanāni, apāyādisamatikkamanupāyo, tīhākārehi kilesappahānaŋ, vītikkamādīnaŋ paţipakkho, sankilesattayavisodhanaŋ, sotāpannādibhāvassa ca kāraņaŋ pakāsitaŋ hoti.

Kathaŋ? Ettha hi sīlena adhisīlasikkhā pakāsitā hoti, samādhinā adhicittasikkhā, paññāya adhipaññāsikkhā.

Sīlena ca sāsanassa ādikalyāņatā pakāsitā hoti. ‘Ko cādi kusalānaŋ dhammānaŋ, sīlañca suvisuddhan’ ti (saŋ. ni. 5.369) hi vacanato, ‘sabbapāpassa akaraņan’ ti (dī. ni. 2.90) ādivacanato ca sīlaŋ sāsanassa ādi, tañca kalyāņaŋ, avippaţisārādiguņāvahattā. Samādhinā majjhekalyāņatā pakāsitā hoti. ‘Kusalassa upasampadā’ ti (dī. ni. 2.90) ādivacanato hi samādhi sāsanassa majjhe, so ca kalyāņo, iddhividhādiguņāvahattā. Paññāya sāsanassa pariyosānakalyāņatā pakāsitā hoti. ‘Sacittapariyodāpanaŋ, etaŋ buddhāna sāsanan’ ti (dī. ni. 2.90) hi vacanato, paññuttarato (p. 1.005) ca paññā sāsanassa pariyosānaŋ, sā ca kalyāņaŋ, iţţhāniţţhesu tādibhāvāvahanato.


‘Selo yathā ekaghano, vātena na samīrati;


Evaŋ nindāpasaŋsāsu, na samiñjanti paņđitā’ ti. (dha. pa. 81).–

Hi vuttaŋ.

Tathā sīlena tevijjatāya upanissayo pakāsito hoti. Sīlasampattiñhi nissāya tisso vijjā pāpuņāti, na tato paraŋ. Samādhinā chaļabhiññatāya upanissayo pakāsito hoti. Samādhisampadañhi nissāya cha abhiññā pāpuņāti, na tato paraŋ. Paññāya paţisambhidāpabhedassa upanissayo pakāsito hoti. Paññāsampattiñhi nissāya catasso paţisambhidā pāpuņāti, na aññena kāraņena.

Sīlena ca kāmasukhallikānuyogasankhātassa antassa vajjanaŋ pakāsitaŋ hoti, samādhinā attakilamathānuyogasankhātassa. Paññāya majjhimāya paţipattiyā sevanaŋ pakāsitaŋ hoti.

Tathā sīlena apāyasamatikkamanupāyo pakāsito hoti, samādhinā kāmadhātusamatikkamanupāyo, paññāya sabbabhavasamatikkamanupāyo.

Sīlena ca tadangappahānavasena kilesappahānaŋ pakāsitaŋ hoti, samādhinā vikkhambhanappahānavasena, paññāya samucchedappahānavasena.

Tathā sīlena kilesānaŋ vītikkamapaţipakkho pakāsito hoti, samādhinā pariyuţţhānapaţipakkho, paññāya anusayapaţipakkho.

Sīlena ca duccaritasankilesavisodhanaŋ pakāsitaŋ hoti, samādhinā taņhāsankilesavisodhanaŋ, paññāya diţţhisankilesavisodhanaŋ.

Tathā sīlena sotāpannasakadāgāmibhāvassa kāraņaŋ pakāsitaŋ hoti, samādhinā anāgāmibhāvassa, paññāya arahattassa. Sotāpanno hi ‘sīlesu paripūrakārī’ ti (a. ni. 3.87) vutto, tathā sakadāgāmī. Anāgāmī (p. 1.006) pana ‘samādhismiŋ paripūrakārī’ ti (a. ni. 3.87). Arahā pana ‘paññāya paripūrakārī’ ti (a. ni. 3.87).

Evaŋ ettāvatā tisso sikkhā, tividhakalyāņaŋ sāsanaŋ, tevijjatādīnaŋ upanissayo, antadvayavajjanamajjhimapaţipattisevanāni, apāyādisamatikkamanupāyo, tīhākārehi kilesappahānaŋ, vītikkamādīnaŋ paţipakkho, sankilesattayavisodhanaŋ, sotāpannādibhāvassa ca kāraņanti ime nava, aññe ca evarūpā guņattikā pakāsitā hontīti.

1. Sīlaniddeso
Sīlasarūpādikathā
6. Evaŋ (p. 1.007) anekaguņasangāhakena sīlasamādhipaññāmukhena desitopi panesa visuddhimaggo atisankhepadesitoyeva hoti. Tasmā nālaŋ sabbesaŋ upakārāyāti vitthāramassa dassetuŋ sīlaŋ tāva ārabbha idaŋ pañhākammaŋ hoti.

Kiŋ sīlaŋ, kenaţţhena sīlaŋ, kānassa lakkhaņarasapaccupaţţhānapadaţţhānāni, kimānisaŋsaŋ sīlaŋ, katividhaŋ cetaŋ sīlaŋ, ko cassa sankileso, kiŋ vodānanti.

Tatridaŋ vissajjanaŋ. Kiŋ sīlanti pāņātipātādīhi vā viramantassa vattapaţipattiŋ vā pūrentassa cetanādayo dhammā. Vuttañhetaŋ paţisambhidāyaŋ ‘kiŋ sīlanti cetanā sīlaŋ, cetasikaŋ sīlaŋ, saŋvaro sīlaŋ, avītikkamo sīlan’ ti (paţi. ma. 1.39). Tattha cetanā sīlaŋ nāma pāņātipātādīhi vā viramantassa vattapaţipattiŋ vā pūrentassa cetanā. Cetasikaŋ sīlaŋ nāma pāņātipātādīhi viramantassa virati. Apica cetanā sīlaŋ nāma pāņātipātādīni pajahantassa satta kammapathacetanā. Cetasikaŋ sīlaŋ nāma ‘abhijjhaŋ pahāya vigatābhijjhena cetasā viharatī’ ti (dī. ni. 1.217) ādinā nayena vuttā anabhijjhābyāpādasammādiţţhidhammā. Saŋvaro sīlanti ettha pañcavidhena saŋvaro veditabbo pātimokkhasaŋvaro, satisaŋvaro, ñāņasaŋvaro, khantisaŋvaro, vīriyasaŋvaroti. Tattha iminā pātimokkhasaŋvarena upeto hoti samupetoti (vibha. 511) ayaŋ pātimokkhasaŋvaro. Rakkhati cakkhundriyaŋ, cakkhundriye saŋvaraŋ āpajjatīti (dī. ni. 1.213) ayaŋ satisaŋvaro.


Yāni sotāni lokasmiŋ, (ajitāti bhagavā;)


Sati tesaŋ nivāraņaŋ.


Sotānaŋ saŋvaraŋ brūmi, paññāyete pidhiyyareti. (su. ni. 1041).

Ayaŋ (p. 1.008) ñāņasaŋvaro. Paccayapaţisevanampi ettheva samodhānaŋ gacchati. Yo panāyaŋ khamo hoti sītassa uņhassāti-ādinā (ma. ni. 1.24 a. ni. 6.58) nayena āgato, ayaŋ khantisaŋvaro nāma. Yo cāyaŋ uppannaŋ kāmavitakkaŋ nādhivāsetīti-ādinā (ma. ni. 1.26 a. ni. 6.58) nayena āgato, ayaŋ vīriyasaŋvaro nāma. Ājīvapārisuddhipi ettheva samodhānaŋ gacchati. Iti ayaŋ pañcavidhopi saŋvaro, yā ca pāpabhīrukānaŋ kulaputtānaŋ sampattavatthuto virati, sabbampetaŋ saŋvarasīlanti veditabbaŋ. Avītikkamo sīlanti samādinnasīlassa kāyikavācasiko anatikkamo. Idaŋ tāva kiŋ sīlanti pañhassa vissajjanaŋ.

7. Avasesesu kenaţţhena sīlanti sīlanaţţhena sīlaŋ. Kimidaŋ sīlanaŋ nāma. Samādhānaŋ vā, kāyakammādīnaŋ susīlyavasena avippakiņņatāti attho. Upadhāraņaŋ vā, kusalānaŋ dhammānaŋ patiţţhānavasena ādhārabhāvoti attho. Etadeva hettha atthadvayaŋ saddalakkhaņavidū anujānanti. Aññe pana siraţţho sīlattho, sītalaţţho sīlatthoti evamādināpi nayenettha atthaŋ vaņņayanti.

8. Idāni kānassa lakkhaņarasapaccupaţţhānapadaţţhānānīti ettha–


Sīlanaŋ lakkhaņaŋ tassa, bhinnassāpi anekadhā;


Sanidassanattaŋ rūpassa, yathā bhinnassanekadhā.

Yathā hi nīlapītādibhedena anekadhā bhinnassāpi rūpāyatanassa sanidassanattaŋ lakkhaņaŋ, nīlādibhedena bhinnassāpi sanidassana bhāvānatikkamanato. Tathā sīlassa cetanādibhedena anekadhā bhinnassāpi yadetaŋ kāyakammādīnaŋ samādhānavasena kusalānañca dhammānaŋ patiţţhānavasena vuttaŋ sīlanaŋ, tadeva lakkhaņaŋ, cetanādibhedena bhinnassāpi samādhānapatiţţhānabhāvānatikkamanato. Evaŋ lakkhaņassa panassa–


Dussīlyaviddhaŋsanatā anavajjaguņo tathā;


Kiccasampatti-atthena, raso nāma pavuccati.

Tasmā (p. 1.009) idaŋ sīlaŋ nāma kiccaţţhena rasena dussīlyaviddhaŋsanarasaŋ, sampatti-atthena rasena anavajjarasanti veditabbaŋ. Lakkhaņādīsu hi kiccameva sampatti vā rasoti vuccati.


Soceyyapaccupaţţhānaŋ, tayidaŋ tassa viññuhi;


Ottappañca hirī ceva, padaţţhānanti vaņņitaŋ.

Tayidaŋ sīlaŋ kāyasoceyyaŋ vacīsoceyyaŋ manosoceyyanti (a. ni. 3.121) evaŋ vuttasoceyyapaccupaţţhānaŋ, soceyyabhāvena paccupaţţhāti gahaņabhāvaŋ gacchati. Hirottappañca panassa viññūhi padaţţhānanti vaņņitaŋ, āsannakāraņanti attho. Hirottappe hi sati sīlaŋ uppajjati ceva tiţţhati ca. Asati neva uppajjati, na tiţţhatīti. Evaŋ sīlassa lakkhaņarasapaccupaţţhānapadaţţhānāni veditabbāni.

Sīlānisaŋsakathā
9. Kimānisaŋsaŋ sīlanti avippaţisārādi-anekaguņapaţilābhānisaŋsaŋ. Vuttañhetaŋ– ‘avippaţisāratthāni kho, ānanda, kusalāni sīlāni avippaţisārānisaŋsānī’ ti (a. ni. 11.1).

Aparampi vuttaŋ ‘pañcime gahapatayo ānisaŋsā sīlavato sīlasampadāya. Katame pañca? Idha gahapatayo sīlavā sīlasampanno appamādādhikaraņaŋ mahantaŋ bhogakkhandhaŋ adhigacchati, ayaŋ paţhamo ānisaŋso sīlavato sīlasampadāya. Puna caparaŋ gahapatayo sīlavato sīlasampannassa kalyāņo kittisaddo abbhuggacchati, ayaŋ dutiyo ānisaŋso sīlavato sīlasampadāya. Puna caparaŋ gahapatayo sīlavā sīlasampanno yaññadeva parisaŋ upasankamati yadi khattiyaparisaŋ yadi brāhmaņaparisaŋ yadi gahapatiparisaŋ yadi samaņaparisaŋ, visārado upasankamati amankubhūto, ayaŋ tatiyo ānisaŋso sīlavato sīlasampadāya. Puna caparaŋ gahapatayo sīlavā sīlasampanno asammūļho kālaŋ karoti, ayaŋ catuttho ānisaŋso sīlavato sīlasampadāya. Puna caparaŋ gahapatayo sīlavā sīlasampanno kāyassa bhedā paraŋ maraņā (p. 1.010) sugatiŋ saggaŋ lokaŋ upapajjati, ayaŋ pañcamo ānisaŋso sīlavato sīlasampadāyā’ ti (dī. ni. 2.150 a. ni. 5.213 mahāva. 285).

Aparepi ‘ākankheyya ce, bhikkhave, bhikkhu sabrahmacārīnaŋ piyo ca assaŋ manāpo ca garu ca bhāvanīyo cāti, sīlesvevassa paripūrakārī’ ti-ādinā (ma. ni. 1.65) nayena piyamanāpatādayo āsavakkhayapariyosānā anekā sīlānisaŋsā vuttā. Evaŋ avippaţisārādi-anekaguņānisaŋsaŋ sīlaŋ. Apica–


Sāsane kulaputtānaŋ, patiţţhā natthi yaŋ vinā;


Ānisaŋsaparicchedaŋ, tassa sīlassa ko vade.


Na gangā yamunā cāpi, sarabhū vā sarasvatī;


Ninnagā vāciravatī, mahī vāpi mahānadī.


Sakkuņanti visodhetuŋ, taŋ malaŋ idha pāņinaŋ;


Visodhayati sattānaŋ, yaŋ ve sīlajalaŋ malaŋ.


Na taŋ sajaladā vātā, na cāpi haricandanaŋ;


Neva hārā na maņayo, na candakiraņankurā.


Samayantīdha sattānaŋ, pariļāhaŋ surakkhitaŋ;


Yaŋ sameti idaŋ ariyaŋ, sīlaŋ accantasītalaŋ.


Sīlagandhasamo gandho, kuto nāma bhavissati;


Yo samaŋ anuvāte ca, paţivāte ca vāyati.


Saggārohaņasopānaŋ aññaŋ sīlasamaŋ kuto;


Dvāraŋ vā pana nibbāna, nagarassa pavesane.


Sobhantevaŋ na rājāno, muttāmaņivibhūsitā;


Yathā sobhanti yatino, sīlabhūsanabhūsitā.


Attānuvādādibhayaŋ, viddhaŋsayati sabbaso;


Janeti kittihāsañca, sīlaŋ sīlavataŋ sadā.


Guņānaŋ (p. 1.011) mūlabhūtassa, dosānaŋ balaghātino;


Iti sīlassa viññeyyaŋ, ānisaŋsakathāmukhanti.

Sīlappabhedakathā
10. Idāni yaŋ vuttaŋ katividhaŋ cetaŋ sīlanti, tatridaŋ vissajjanaŋ. Sabbameva tāva idaŋ sīlaŋ attano sīlanalakkhaņena ekavidhaŋ.

Cārittavārittavasena duvidhaŋ. Tathā ābhisamācārika-ādibrahmacariyakavasena, virati-avirativasena, nissitānissitavasena, kālapariyanta-āpāņakoţikavasena, sapariyantāpariyantavasena, lokiyalokuttaravasena ca.

Tividhaŋ hīnamajjhimapaņītavasena. Tathā attādhipateyyalokādhipateyyadhammādhipateyyavasena, parāmaţţhāparāmaţţhapaţippassaddhivasena, visuddhāvisuddhavematikavasena, sekkhāsekkhanevasekkhanāsekkhavasena ca.

Catubbidhaŋ hānabhāgiyaţhitibhāgiyavisesabhāgiyanibbedhabhāgiyavasena. Tathā bhikkhubhikkhunī-anupasampannagahaţţhasīlavasena, pakati-ācāradhammatāpubbahetukasīlavasena, pātimokkhasaŋvara-indriyasaŋvara-ājīvapārisuddhipaccayasannissitasīlavasena ca.

Pañcavidhaŋ pariyantapārisuddhisīlādivasena. Vuttampi cetaŋ paţisambhidāyaŋ ‘pañca sīlāni– pariyantapārisuddhisīlaŋ, apariyantapārisuddhisīlaŋ, paripuņņapārisuddhisīlaŋ, aparāmaţţhapārisuddhisīlaŋ, paţippassaddhipārisuddhisīlan’ ti (paţi. ma. 1.37). Tathā pahānaveramaņīcetanāsaŋvarāvītikkamavasena.

11. Tattha ekavidhakoţţhāse attho vuttanayeneva veditabbo. Duvidhakoţţhāse yaŋ bhagavatā ‘idaŋ kattabban’ ti paññattasikkhāpadapūraņaŋ, taŋ cārittaŋ. Yaŋ ‘idaŋ na kattabban’ ti paţikkhittassa akaraņaŋ, taŋ vārittaŋ. Tatrāyaŋ vacanattho. Caranti tasmiŋ sīlesu paripūrakāritāya pavattantīti cārittaŋ. Vāritaŋ tāyanti rakkhanti tenāti vārittaŋ. Tattha saddhāvīriyasādhanaŋ cārittaŋ, saddhāsādhanaŋ vārittaŋ. Evaŋ cārittavārittavasena duvidhaŋ.

Dutiyaduke (p. 1.012) abhisamācāroti uttamasamācāro. Abhisamācāro eva ābhisamācārikaŋ. Abhisamācāraŋ vā ārabbha paññattaŋ ābhisamācārikaŋ, ājīvaţţhamakato avasesasīlassetaŋ adhivacanaŋ. Maggabrahmacariyassa ādibhāvabhūtanti ādibrahmacariyakaŋ, ājīvaţţhamakasīlassetaŋ adhivacanaŋ. Tañhi maggassa ādibhāvabhūtaŋ, pubbabhāgeyeva parisodhetabbato. Tenāha– ‘pubbeva kho panassa kāyakammaŋ vacīkammaŋ ājīvo suparisuddho hotī’ ti (ma. ni. 3.431). Yāni vā sikkhāpadāni khuddānukhuddakānīti vuttāni, idaŋ ābhisamācārikasīlaŋ. Sesaŋ ādibrahmacariyakaŋ. Ubhatovibhangapariyāpannaŋ vā ādibrahmacariyakaŋ. Khandhakavattapariyāpannaŋ ābhisamācārikaŋ. Tassa sampattiyā ādibrahmacariyakaŋ sampajjati. Tenevāha– ‘so vata, bhikkhave, bhikkhu ābhisamācārikaŋ dhammaŋ aparipūretvā ādibrahmacariyakaŋ dhammaŋ paripūressatīti netaŋ ţhānaŋ vijjatī’ ti (a. ni. 5.21). Evaŋ ābhisamācārika-ādibrahmacariyakavasena duvidhaŋ.

Tatiyaduke pāņātipātādīhi veramaņimattaŋ viratisīlaŋ. Sesaŋ cetanādi aviratisīlanti evaŋ virati-avirativasena duvidhaŋ.

Catutthaduke nissayoti dve nissayā taņhānissayo ca diţţhinissayo ca. Tattha yaŋ ‘imināhaŋ sīlena devo vā bhavissāmi devaññataro vā’ ti (dī. ni. 3.320 ma. ni. 1.186 a. ni. 5.206 7.50) evaŋ bhavasampattiŋ ākankhamānena pavattitaŋ, idaŋ taņhānissitaŋ. Yaŋ ‘sīlena suddhī’ ti evaŋ suddhidiţţhiyā pavattitaŋ, idaŋ diţţhinissitaŋ. Yaŋ pana lokuttaraŋ lokiyañca tasseva sambhārabhūtaŋ, idaŋ anissitanti evaŋ nissitānissitavasena duvidhaŋ.

Pañcamaduke kālaparicchedaŋ katvā samādinnaŋ sīlaŋ kālapariyantaŋ. Yāvajīvaŋ samādiyitvā tatheva pavattitaŋ āpāņakoţikanti evaŋ kālapariyanta-āpāņakoţikavasena duvidhaŋ.

Chaţţhaduke lābhayasañāti-angajīvitavasena diţţhapariyantaŋ sapariyantaŋ nāma. Viparītaŋ apariyantaŋ. Vuttampi cetaŋ paţisambhidāyaŋ ‘katamaŋ taŋ sīlaŋ sapariyantaŋ? Atthi sīlaŋ lābhapariyantaŋ, atthi sīlaŋ yasapariyantaŋ, atthi (p. 1.013) sīlaŋ ñātipariyantaŋ, atthi sīlaŋ angapariyantaŋ, atthi sīlaŋ jīvitapariyantaŋ. Katamaŋ taŋ sīlaŋ lābhapariyantaŋ? Idhekacco lābhahetu lābhapaccayā lābhakāraņā yathāsamādinnaŋ sikkhāpadaŋ vītikkamati, idaŋ taŋ sīlaŋ lābhapariyantan’ ti (paţi. ma. 1.38). Eteneva upāyena itarānipi vitthāretabbāni. Apariyantavissajjanepi vuttaŋ ‘katamaŋ taŋ sīlaŋ na lābhapariyantaŋ? Idhekacco lābhahetu lābhapaccayā lābhakāraņā yathāsamādinnaŋ sikkhāpadaŋ vītikkamāya cittampi na uppādeti, kiŋ so vītikkamissati, idaŋ taŋ sīlaŋ na lābhapariyantan’ ti (paţi. ma. 1.38). Etenevupāyena itarānipi vitthāretabbāni. Evaŋ sapariyantāpariyantavasena duvidhaŋ.

Sattamaduke sabbampi sāsavaŋ sīlaŋ lokiyaŋ. Anāsavaŋ lokuttaraŋ. Tattha lokiyaŋ bhavavisesāvahaŋ hoti bhavanissaraņassa ca sambhāro. Yathāha– ‘vinayo saŋvaratthāya, saŋvaro avippaţisāratthāya, avippaţisāro pāmojjatthāya, pāmojjaŋ pītatthāya, pīti passaddhatthāya, passaddhi sukhatthāya, sukhaŋ samādhatthāya, samādhi yathābhūtañāņadassanatthāya, yathābhūtañāņadassanaŋ nibbidatthāya, nibbidā virāgatthāya, virāgo vimuttatthāya, vimutti vimuttiñāņadassanatthāya, vimuttiñāņadassanaŋ anupādāparinibbānatthāya, etadatthā kathā, etadatthā mantanā, etadatthā upanisā, etadatthaŋ sotāvadhānaŋ, yadidaŋ anupādācittassa vimokkho’ ti (pari. 366). Lokuttaraŋ bhavanissaraņāvahaŋ hoti paccavekkhaņañāņassa ca bhūmīti evaŋ lokiyalokuttaravasena duvidhaŋ.

12. Tikesu paţhamattike hīnena chandena cittena vīriyena vīmaŋsāya vā pavattitaŋ hīnaŋ. Majjhimehi chandādīhi pavattitaŋ majjhimaŋ. Paņītehi paņītaŋ. Yasakāmatāya vā samādinnaŋ hīnaŋ. Puññaphalakāmatāya majjhimaŋ. Kattabbamevidanti ariyabhāvaŋ nissāya samādinnaŋ paņītaŋ. ‘Ahamasmi sīlasampanno, ime panaññe bhikkhū dussīlā pāpadhammā’ ti evaŋ attukkaŋsanaparavambhanādīhi upakkiliţţhaŋ vā hīnaŋ. Anupakkiliţţhaŋ lokiyaŋ sīlaŋ majjhimaŋ. Lokuttaraŋ paņītaŋ. Taņhāvasena vā bhavabhogatthāya pavattitaŋ hīnaŋ. Attano vimokkhatthāya pavattitaŋ majjhimaŋ. Sabbasattānaŋ vimokkhatthāya pavattitaŋ pāramitāsīlaŋ paņītanti evaŋ hīnamajjhimapaņītavasena tividhaŋ.

Dutiyattike (p. 1.014) attano ananurūpaŋ pajahitukāmena attagarunā attanigāravena pavattitaŋ attādhipateyyaŋ. Lokāpavādaŋ pariharitukāmena lokagarunā loke gāravena pavattitaŋ lokādhipateyyaŋ. Dhammamahattaŋ pūjetukāmena dhammagarunā dhammagāravena pavattitaŋ dhammādhipateyyanti evaŋ attādhipateyyādivasena tividhaŋ.

Tatiyattike yaŋ dukesu nissitanti vuttaŋ, taŋ taņhādiţţhīhi parāmaţţhattā parāmaţţhaŋ. Puthujjanakalyāņakassa maggasambhārabhūtaŋ sekkhānañca maggasampayuttaŋ aparāmaţţhaŋ. Sekkhāsekkhānaŋ phalasampayuttaŋ paţippassaddhanti evaŋ parāmaţţhādivasena tividhaŋ.

Catutthattike yaŋ āpattiŋ anāpajjantena pūritaŋ, āpajjitvā vā puna katapaţikammaŋ, taŋ visuddhaŋ. Āpattiŋ āpannassa akatapaţikammaŋ avisuddhaŋ. Vatthumhi vā āpattiyā vā ajjhācāre vā vematikassa sīlaŋ vematikasīlaŋ nāma. Tattha yoginā avisuddhasīlaŋ visodhetabbaŋ, vematike vatthujjhācāraŋ akatvā vimati paţivinetabbā ‘iccassa phāsu bhavissatī’ ti evaŋ visuddhādivasena tividhaŋ.

Pañcamattike catūhi ariyamaggehi tīhi ca sāmaññaphalehi sampayuttaŋ sīlaŋ sekkhaŋ. Arahattaphalasampayuttaŋ asekkhaŋ. Sesaŋ nevasekkhanāsekkhanti evaŋ sekkhādivasena tividhaŋ.

Paţisambhidāyaŋ pana yasmā loke tesaŋ tesaŋ sattānaŋ pakatipi sīlanti vuccati, yaŋ sandhāya ‘ayaŋ sukhasīlo, ayaŋ dukkhasīlo, ayaŋ kalahasīlo, ayaŋ maņđanasīlo’ ti bhaņanti, tasmā tena pariyāyena ‘tīņi sīlāni, kusalasīlaŋ akusalasīlaŋ abyākatasīlanti (paţi. ma. 1.39). Evaŋ kusalādivasenapi tividhanti vuttaŋ. Tattha akusalaŋ imasmiŋ atthe adhippetassa sīlassa lakkhaņādīsu ekenapi na sametīti idha na upanītaŋ, tasmā vuttanayenevassa tividhatā veditabbā.

13. Catukkesu paţhamacatukke–


Yodha sevati dussīle, sīlavante na sevati;


Vatthuvītikkame dosaŋ, na passati aviddasu.


Micchāsankappabahulo (p. 1.015) indriyāni na rakkhati;


Evarūpassa ve sīlaŋ, jāyate hānabhāgiyaŋ.


Yo panattamano hoti, sīlasampattiyā idha;


Kammaţţhānānuyogamhi, na uppādeti mānasaŋ.


Tuţţhassa sīlamattena, aghaţantassa uttari;


Tassa taŋ ţhitibhāgiyaŋ, sīlaŋ bhavati bhikkhuno.


Sampannasīlo ghaţati, samādhatthāya yo pana;


Visesabhāgiyaŋ sīlaŋ, hoti etassa bhikkhuno.


Atuţţho sīlamattena, nibbidaŋ yonuyuñjati;


Hoti nibbedhabhāgiyaŋ, sīlametassa bhikkhunoti.

Evaŋ hānabhāgiyādivasena catubbidhaŋ.

Dutiyacatukke bhikkhū ārabbha paññattasikkhāpadāni, yāni ca nesaŋ bhikkhunīnaŋ paññattito rakkhitabbāni, idaŋ bhikkhusīlaŋ. Bhikkhuniyo ārabbha paññattasikkhāpadāni, yāni ca tāsaŋ bhikkhūnaŋ paññattito rakkhitabbāni, idaŋ bhikkhunisīlaŋ. Sāmaņerasāmaņerīnaŋ dasasīlāni anupasampannasīlaŋ. Upāsaka-upāsikānaŋ niccasīlavasena pañcasikkhāpadāni, sati vā ussāhe dasa, uposathangavasena aţţhāti idaŋ gahaţţhasīlanti evaŋ bhikkhusīlādivasena catubbidhaŋ.

Tatiyacatukke uttarakurukānaŋ manussānaŋ avītikkamo pakatisīlaŋ. Kuladesapāsaņđānaŋ attano attano mariyādācārittaŋ ācārasīlaŋ. ‘Dhammatā esā, ānanda, yadā bodhisatto mātukucchiŋ okkanto hoti na bodhisattamātu purisesu mānasaŋ uppajji kāmaguņūpasaŋhitan’ ti evaŋ vuttaŋ bodhisattamātusīlaŋ dhammatāsīlaŋ. Mahākassapādīnaŋ pana suddhasattānaŋ, bodhisattassa ca tāsu tāsu jātīsu sīlaŋ pubbahetukasīlanti evaŋ pakatisīlādivasena catubbidhaŋ.

Catutthacatukke yaŋ bhagavatā ‘idha bhikkhu pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī samādāya (p. 1.016) sikkhati sikkhāpadesū’ ti (vibha. 508 dī. ni. 1.193) vaŋ vuttaŋ sīlaŋ, idaŋ pātimokkhasaŋvarasīlaŋ nāma. Yaŋ pana ‘so cakkhunā rūpaŋ disvā na nimittaggāhī hoti nānubyañjanaggāhī, yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoţţhabbaŋ phusitvā …pe… manasā dhammaŋ viññāya na nimittaggāhī …pe… manindriye saŋvaraŋ āpajjatī’ ti (ma. ni. 1.22 411 dī. ni. 1.213 a. ni. 4.198) vuttaŋ, idaŋ indriyasaŋvarasīlaŋ. Yā pana ājīvahetupaññattānaŋ channaŋ sikkhāpadānaŋ vītikkamassa, ‘kuhanā lapanā nemittikatā nippesikatā lābhena lābhaŋ nijigīsanatā’ ti evamādīnañca pāpadhammānaŋ vasena pavattā micchājīvā virati, idaŋ ājīvapārisuddhisīlaŋ. ‘Paţisankhā yoniso cīvaraŋ paţisevati, yāvadeva sītassa paţighātāyā’ ti (ma. ni. 1.23 a. ni. 6.58) ādinā nayena vutto paţisankhānaparisuddho catupaccayaparibhogo paccayasannissitasīlaŋ nāma.

Pātimokkhasaŋvarasīlaŋ

14. Tatrāyaŋ ādito paţţhāya anupubbapadavaņņanāya saddhiŋ vinicchayakathā. Idhāti imasmiŋ sāsane. Bhikkhūti saŋsāre bhayaŋ ikkhaņatāya vā bhinnapaţadharāditāya vā evaŋ laddhavohāro saddhāpabbajito kulaputto. Pātimokkhasaŋvarasaŋvutoti ettha pātimokkhanti sikkhāpadasīlaŋ. Tañhi yo naŋ pāti rakkhati, taŋ mokkheti mocayati āpāyikādīhi dukkhehi, tasmā pātimokkhanti vuccati. Saŋvaraņaŋ saŋvaro, kāyikavācasikassa avītikkamassetaŋ nāmaŋ. Pātimokkhameva saŋvaro pātimokkhasaŋvaro. Tena pātimokkhasaŋvarena saŋvuto pātimokkhasaŋvarasaŋvuto, upagato samannāgatoti attho. Viharatīti iriyati. Ācāragocarasampannoti-ādīnamattho pāļiyaŋ āgatanayeneva veditabbo. Vuttañhetaŋ–


‘Ācāragocarasampanno’ ti atthi ācāro, atthi anācāro.

Tattha (p. 1.017) katamo anācāro? Kāyiko vītikkamo vācasiko vītikkamo kāyikavācasiko vītikkamo, ayaŋ vuccati anācāro. Sabbampi dussīlyaŋ anācāro. Idhekacco veļudānena vā pattadānena vā pupphaphalasinānadantakaţţhadānena vā cāţukamyatāya vā muggasūpyatāya vā pāribhaţyatāya vā janghapesanikena vā aññataraññatarena vā buddhapaţikuţţhena micchā-ājīvena jīvikaŋ kappeti, ayaŋ vuccati anācāro.

Tattha katamo ācāro? Kāyiko avītikkamo vācasiko avītikkamo kāyikavācasiko avītikkamo, ayaŋ vuccati ācāro. Sabbopi sīlasaŋvaro ācāro. Idhekacco na veļudānena vā na pattana pupphana phalana sinānana dantakaţţhadānena vā na cāţukamyatāya vā na muggasūpyatāya vā na pāribhaţyatāya vā na janghapesanikena vā na aññataraññatarena vā buddhapaţikuţţhena micchā-ājīvena jīvikaŋ kappeti, ayaŋ vuccati ācāro.

Gocaroti atthi gocaro atthi agocaro.

Tattha katamo agocaro? Idhekacco vesiyāgocaro vā hoti vidhavā, thullakumārikā, paņđaka, bhikkhunī, pānāgāragocaro vā hoti, saŋsaţţho viharati rājūhi rājamahāmattehi titthiyehi titthiyasāvakehi ananulomikena saŋsaggena, yāni vā pana tāni kulāni assaddhāni appasannāni anopānabhūtāni akkosakaparibhāsakāni anatthakāmāni ahitakāmāni aphāsukakāmāni ayogakkhemakāmāni bhikkhūnaŋ bhikkhunīnaŋ upāsakānaŋ upāsikānaŋ, tathārūpāni kulāni sevati bhajati payirupāsati, ayaŋ vuccati agocaro.

Tattha katamo gocaro? Idhekacco na vesiyāgocaro vā hoti …pe… na pānāgāragocaro vā hoti, asaŋsaţţho viharati rājūhi …pe… titthiyasāvakehi ananulomikena saŋsaggena, yāni vā pana tāni kulāni saddhāni pasannāni opānabhūtāni kāsāvapajjotāni isivātapaţivātāni atthakāmāni …pe… yogakkhemakāmāni bhikkhūnaŋ …pe… upāsikānaŋ, tathārūpāni kulāni sevati bhajati payirupāsati, ayaŋ vuccati gocaro. Iti iminā ca ācārena iminā ca gocarena upeto (p. 1.018) hoti samupeto upagato samupagato upapanno sampanno samannāgato, tena vuccati ‘ācāragocarasampanno’ ti (vibha. 511).

Api cettha imināpi nayena ācāragocarā veditabbā. Duvidho hi anācāro kāyiko vācasiko ca. Tattha katamo kāyiko anācāro? Idhekacco sanghagatopi acittīkārakato there bhikkhū ghaţţayantopi tiţţhati, ghaţţayantopi nisīdati, puratopi tiţţhati, puratopi nisīdati, uccepi āsane nisīdati, sasīsampi pārupitvā nisīdati, ţhitakopi bhaņati, bāhāvikkhepakopi bhaņati, therānaŋ bhikkhūnaŋ anupāhanānaŋ cankamantānaŋ sa-upāhano cankamati, nīce cankame cankamantānaŋ ucce cankame cankamati, chamāya cankamantānaŋ cankame cankamati, there bhikkhū anupakhajjāpi tiţţhati, anupakhajjāpi nisīdati, navepi bhikkhū āsanena paţibāhati, jantāgharepi there bhikkhū anāpucchā kaţţhaŋ pakkhipati, dvāraŋ pidahati, udakatitthepi there bhikkhū ghaţţayantopi otarati, puratopi otarati, ghaţţayantopi nhāyati, puratopi nhāyati, ghaţţayantopi uttarati, puratopi uttarati, antaragharaŋ pavisantopi there bhikkhū ghaţţayantopi gacchati, puratopi gacchati, vokkamma ca therānaŋ bhikkhūnaŋ purato purato gacchati, yānipi tāni honti kulānaŋ ovarakāni gūļhāni ca paţicchannāni ca yattha kulitthiyo kulakumāriyo nisīdanti, tatthapi sahasā pavisati, kumārakassapi sīsaŋ parāmasati, ayaŋ vuccati kāyiko anācāro.

Tattha katamo vācasiko anācāro? Idhekacco sanghagatopi acittīkārakato there bhikkhū anāpucchā dhammaŋ bhaņati. Pañhaŋ vissajjeti, pātimokkhaŋ uddisati, ţhitakopi bhaņati, bāhāvikkhepakopi bhaņati, antaragharaŋ paviţţhopi itthiŋ vā kumāriŋ vā evamāha– ‘itthannāme itthaŋgotte kiŋ atthi, yāgu atthi, bhattaŋ atthi, khādanīyaŋ atthi, kiŋ pivissāma, kiŋ khādissāma, kiŋ bhuñjissāma. Kiŋ vā me dassathā’ ti vippalapati, ayaŋ vuccati vācasiko anācāro (mahāni. 87). Paţipakkhavasena panassa ācāro veditabbo.

Apica (p. 1.019) bhikkhu sagāravo sappatisso hirottappasampanno sunivattho supāruto pāsādikena abhikkantena paţikkantena ālokitena vilokitena samiñjitena pasāritena okkhittacakkhu iriyāpathasampanno indriyesu guttadvāro bhojane mattaññū jāgariyamanuyutto satisampajaññena samannāgato appiccho santuţţho āraddhavīriyo ābhisamācārikesu sakkaccakārī garucittīkārabahulo viharati, ayaŋ vuccati ācāro. Evaŋ tāva ācāro veditabbo.

Gocaro pana tividho upanissayagocaro ārakkhagocaro upanibandhagocaroti. Tattha katamo upanissayagocaro? Dasakathāvatthuguņasamannāgato kalyāņamitto, yaŋ nissāya assutaŋ suņāti, sutaŋ pariyodapeti, kankhaŋ vitarati, diţţhiŋ ujuŋ karoti, cittaŋ pasādeti. Yassa vā pana anusikkhamāno saddhāya vađđhati, sīlena, sutena, cāgena, paññāya vađđhati, ayaŋ vuccati upanissayagocaro.

Katamo ārakkhagocaro? Idha bhikkhu antaragharaŋ paviţţho vīthiŋ paţipanno okkhittacakkhu yugamattadassāvī susaŋvuto gacchati, na hatthiŋ olokento, na assaŋ, na rathaŋ, na pattiŋ, na itthiŋ, na purisaŋ olokento, na uddhaŋ ullokento, na adho olokento, na disāvidisaŋ pekkhamāno gacchati, ayaŋ vuccati ārakkhagocaro.

Katamo upanibandhagocaro? Cattāro satipaţţhānā yattha cittaŋ upanibandhati. Vuttañhetaŋ bhagavatā ‘ko ca, bhikkhave, bhikkhuno gocaro sako pettiko visayo? Yadidaŋ cattāro satipaţţhānā’ ti (saŋ. ni. 5.372), ayaŋ vuccati upanibandhagocaro. Iti iminā ca ācārena iminā ca gocarena upeto …pe… samannāgato. Tenapi vuccati ācāragocarasampannoti.

Aņumattesu vajjesu bhayadassāvīti aņuppamāņesu asañcicca āpannasekhiya-akusalacittuppādādibhedesu vajjesu bhayadassanasīlo. Samādāya sikkhati sikkhāpadesūti yankiñci sikkhāpadesu sikkhitabbaŋ, taŋ sabbaŋ sammā ādāya sikkhati. Ettha ca ‘pātimokkhasaŋvarasaŋvuto’ ti ettāvatā (p. 1.020) ca puggalādhiţţhānāya desanāya pātimokkhasaŋvarasīlaŋ dassitaŋ. ‘Ācāragocarasampanno’ ti-ādi pana sabbaŋ yathāpaţipannassa taŋ sīlaŋ sampajjati, taŋ paţipattiŋ dassetuŋ vuttanti veditabbaŋ.

Indriyasaŋvarasīlaŋ

15. Yaŋ panetaŋ tadanantaraŋ ‘so cakkhunā rūpaŋ disvā’ ti-ādinā nayena dassitaŋ indriyasaŋvarasīlaŋ, tattha soti pātimokkhasaŋvarasīle ţhito bhikkhu. Cakkhunā rūpaŋ disvāti kāraņavasena cakkhūti laddhavohārena rūpadassanasamatthena cakkhuviññāņena rūpaŋ disvā. Porāņā panāhu ‘cakkhu rūpaŋ na passati, acittakattā, cittaŋ na passati, acakkhukattā, dvārārammaņasanghaţţe pana cakkhupasādavatthukena cittena passati. Īdisī panesā “dhanunā vijjhatī” ti-ādīsu viya sasambhārakathā nāma hoti, tasmā cakkhuviññāņena rūpaŋ disvāti ayamevettha attho’ ti. Na nimittaggāhīti itthipurisanimittaŋ vā subhanimittādikaŋ vā kilesavatthubhūtaŋ nimittaŋ na gaņhāti, diţţhamatteyeva saņţhāti. Nānubyañjanaggāhīti kilesānaŋ anu-anubyañjanato pākaţabhāvakaraņato anubyañjananti laddhavohāraŋ hatthapādasitahasitakathitavilokitādibhedaŋ ākāraŋ na gaņhāti, yaŋ tattha bhūtaŋ, tadeva gaņhāti, cetiyapabbatavāsī mahātissatthero viya.

Theraŋ kira cetiyapabbatā anurādhapuraŋ piņđacāratthāya āgacchantaŋ aññatarā kulasuņhā sāmikena saddhiŋ bhaņđitvā sumaņđitapasādhitā devakaññā viya kālasseva anurādhapurato nikkhamitvā ñātigharaŋ gacchantī antarāmagge disvā vipallatthacittā mahāhasitaŋ hasi. Thero kimetanti olokento tassā dantaţţhike asubhasaññaŋ paţilabhitvā arahattaŋ pāpuņi. Tena vuttaŋ–


‘Tassā dantaţţhikaŋ disvā, pubbasaññaŋ anussari;


Tattheva so ţhito thero, arahattaŋ apāpuņī’ ti.

Sāmikopi (p. 1.021) kho panassā anumaggaŋ gacchanto theraŋ disvā ‘kiñci, bhante, itthiŋ passathā’ ti pucchi. Taŋ thero āha–


‘Nābhijānāmi itthī vā, puriso vā ito gato;


Apica aţţhisanghāţo, gacchatesa mahāpathe’ ti.

Yatvādhikaraņamenanti-ādimhi yankāraņā yassa cakkhundriyāsaŋvarassa hetu etaŋ puggalaŋ satikavāţena cakkhundriyaŋ asaŋvutaŋ apihitacakkhudvāraŋ hutvā viharantaŋ ete abhijjhādayo dhammā anvāssaveyyuŋ anubandheyyuŋ. Tassa saŋvarāya paţipajjatīti tassa cakkhundriyassa satikavāţena pidahanatthāya paţipajjati. Evaŋ paţipajjantoyeva ca rakkhati cakkhundriyaŋ, cakkhundriye saŋvaraŋ āpajjatītipi vuccati. Tattha kiñcāpi cakkhundriye saŋvaro vā asaŋvaro vā natthi. Na hi cakkhupasādaŋ nissāya sati vā muţţhasaccaŋ vā uppajjati. Apica yadā rūpārammaņaŋ cakkhussa āpāthaŋ āgacchati, tadā bhavange dvikkhattuŋ uppajjitvā niruddhe kiriyamanodhātu āvajjanakiccaŋ sādhayamānā uppajjitvā nirujjhati. Tato cakkhuviññāņaŋ dassanakiccaŋ. Tato vipākamanodhātu sampaţicchanakiccaŋ. Tato vipākāhetukamanoviññāņadhātu santīraņakiccaŋ. Tato kiriyāhetukamanoviññāņadhātu voţţhabbanakiccaŋ sādhayamānā uppajjitvā nirujjhati, tadanantaraŋ javanaŋ javati.

Tatrāpi neva bhavangasamaye, na āvajjanādīnaŋ aññatarasamaye saŋvaro vā asaŋvaro vā atthi. Javanakkhaņe pana sace dussīlyaŋ vā muţţhasaccaŋ vā aññāņaŋ vā akkhanti vā kosajjaŋ vā uppajjati, asaŋvaro hoti. Evaŋ honto pana so cakkhundriye asaŋvaroti vuccati. Kasmā? Yasmā tasmiŋ sati dvārampi aguttaŋ hoti, bhavangampi āvajjanādīnipi vīthicittāni Yathā kiŋ? Yathā nagare catūsu dvāresu asaŋvutesu kiñcāpi antogharadvārakoţţhakagabbhādayo susaŋvutā honti, tathāpi antonagare sabbaŋ bhaņđaŋ arakkhitaŋ agopitameva hoti. Nagaradvārena hi pavisitvā corā yadicchanti, taŋ kareyyuŋ, evameva javane dussīlyādīsu uppannesu tasmiŋ asaŋvare sati dvārampi aguttaŋ hoti, bhavangampi āvajjanādīnipi vīthicittāni.

Tasmiŋ (p. 1.022) pana sīlādīsu uppannesu dvārampi guttaŋ hoti, bhavangampi āvajjanādīnipi vīthicittāni. Yathā kiŋ? Yathā nagaradvāresu saŋvutesu kiñcāpi antogharādayo asaŋvutā honti, tathāpi antonagare sabbaŋ bhaņđaŋ surakkhitaŋ sugopitameva hoti. Nagaradvāresu hi pihitesu corānaŋ paveso natthi, evameva javane sīlādīsu uppannesu dvārampi guttaŋ hoti, bhavangampi āvajjanādīnipi vīthicittāni. Tasmā javanakkhaņe uppajjamānopi cakkhundriye saŋvaroti vutto.

Sotena saddaŋ sutvāti-ādīsupi eseva nayo. Evamidaŋ sankhepato rūpādīsu kilesānubandhanimittādiggāhaparivajjanalakkhaņaŋ indriyasaŋvarasīlanti veditabbaŋ.

Ājīvapārisuddhisīlaŋ

16. Idāni indriyasaŋvarasīlānantaraŋ vutte ājīvapārisuddhisīle ājīvahetu paññattānaŋ channaŋ sikkhāpadānanti yāni tāni ‘ājīvahetu ājīvakāraņā pāpiccho icchāpakato asantaŋ abhūtaŋ uttarimanussadhammaŋ ullapati, āpatti pārājikassa. Ājīvahetu ājīvakāraņā sañcarittaŋ samāpajjati, āpatti sanghādisesassa. Ājīvahetu ājīvakāraņā “yo te vihāre vasati so bhikkhu arahā” ti bhaņati, paţivijānantassa āpatti thullaccayassa. Ājīvahetu ājīvakāraņā bhikkhu paņītabhojanāni agilāno attano atthāya viññāpetvā bhuñjati, āpatti pācittiyassa. Ājīvahetu ājīvakāraņā bhikkhunī paņītabhojanāni agilānā attano atthāya viññāpetvā bhuñjati, āpatti pāţidesanīyassa. Ājīvahetu ājīvakāraņā sūpaŋ vā odanaŋ vā agilāno attano atthāya viññāpetvā bhuñjati āpatti dukkaţassā’ ti (pari. 287) evaŋ paññattāni cha sikkhāpadāni, imesaŋ channaŋ sikkhāpadānaŋ.

Kuhanāti-ādīsu ayaŋ pāļi, ‘tattha katamā kuhanā? Lābhasakkārasilokasannissitassa pāpicchassa icchāpakatassa yā paccayapaţisevanasankhātena vā sāmantajappitena vā iriyāpathassa vā aţţhapanā ţhapanā saņţhapanā bhākuţikā bhākuţiyaŋ kuhanā kuhāyanā kuhitattaŋ, ayaŋ vuccati kuhanā.

‘Tattha (p. 1.023) katamā lapanā? Lābhasakkārasilokasannissitassa pāpicchassa icchāpakatassa yā paresaŋ ālapanā lapanā sallapanā ullapanā samullapanā unnahanā samunnahanā ukkācanā samukkācanā anuppiyabhāņitā cāţukamyatā muggasūpyatā pāribhaţyatā, ayaŋ vuccati lapanā.

‘Tattha katamā nemittikatā? Lābhasakkārasilokasannissitassa pāpicchassa icchāpakatassa yaŋ paresaŋ nimittaŋ nimittakammaŋ obhāso obhāsakammaŋ sāmantajappā parikathā, ayaŋ vuccati nemittikatā.

‘Tattha katamā nippesikatā? Lābhasakkārasilokasannissitassa pāpicchassa icchāpakatassa yā paresaŋ akkosanā vambhanā garahanā ukkhepanā samukkhepanā khipanā sankhipanā pāpanā sampāpanā avaņņahārikā parapiţţhimaŋsikatā, ayaŋ vuccati nippesikatā.

‘Tattha katamā lābhena lābhaŋ nijigīsanatā? Lābhasakkārasilokasannissito pāpiccho icchāpakato ito laddhaŋ āmisaŋ amutra harati, amutra vā laddhaŋ āmisaŋ idha āharati. Yā evarūpā āmisena āmisassa eţţhi gaveţţhi pariyeţţhi esanā gavesanā pariyesanā, ayaŋ vuccati lābhena lābhaŋ nijigīsanatā’ ti (vibha. 862-865).

17. Imissā pana pāļiyā evamattho veditabbo. Kuhananiddese tāva lābhasakkārasilokasannissitassāti lābhañca sakkārañca kittisaddañca sannissitassa, patthayantassāti attho. Pāpicchassāti asantaguņadīpanakāmassa. Icchāpakatassāti icchāya apakatassa, upaddutassāti attho.

Ito paraŋ yasmā paccayapaţisevanasāmantajappana-iriyāpathasannissitavasena mahāniddese tividhaŋ kuhanavatthu āgataŋ. Tasmā tividhampetaŋ dassetuŋ paccayapaţisevanasankhātena vāti evamādi āraddhaŋ. Tattha cīvarādīhi nimantitassa tadatthikasseva sato pāpicchataŋ nissāya paţikkhipanena, te ca gahapatike attani suppatiţţhitasaddhe ñatvā puna tesaŋ ‘aho ayyo appiccho na kiñci paţiggaņhituŋ icchati, suladdhaŋ vata no assa sace appamattakampi kiñci paţiggaņheyyā’ ti nānāvidhehi upāyehi paņītāni cīvarādīni (p. 1.024) upanentānaŋ tadanuggahakāmataŋyeva āvikatvā paţiggahaņena ca tato pabhuti api sakaţabhārehi upanāmanahetubhūtaŋ vimhāpanaŋ paccayapaţisevanasankhātaŋ kuhanavatthūti veditabbaŋ. Vuttañhetaŋ mahāniddese–

‘Katamaŋ paccayapaţisevanasankhātaŋ kuhanavatthu? Idha gahapatikā bhikkhuŋ nimantenti cīvarapiņđapātasenāsanagilānapaccayabhesajjaparikkhārehi. So pāpiccho icchāpakato atthiko cīvara …pe… parikkhārānaŋ bhiyyokamyataŋ upādāya cīvaraŋ paccakkhāti. Piņđapātaŋ …pe… senāsanaŋ. Gilānapaccayabhesajjaparikkhāraŋ paccakkhāti. So evamāha– “kiŋ samaņassa mahagghena cīvarena, etaŋ sāruppaŋ yaŋ samaņo susānā vā sankārakūţā vā pāpaņikā vā nantakāni uccinitvā sanghāţiŋ katvā dhāreyya. Kiŋ samaņassa mahagghena piņđapātena etaŋ sāruppaŋ yaŋ samaņo uñchācariyāya piņđiyālopena jīvikaŋ kappeyya. Kiŋ samaņassa mahagghena senāsanena, etaŋ sāruppaŋ yaŋ samaņo rukkhamūliko vā assa abbhokāsiko vā. Kiŋ samaņassa mahagghena gilānapaccayabhesajjaparikkhārena, etaŋ sāruppaŋ yaŋ samaņo pūtimuttena vā hariţakīkhaņđena vā osadhaŋ kareyyā” ti. Tadupādāya lūkhaŋ cīvaraŋ dhāreti, lūkhaŋ piņđapātaŋ paribhuñjati, lūkhaŋ senāsanaŋ paţisevati, lūkhaŋ gilānapaccayabhesajjaparikkhāraŋ paţisevati, tamenaŋ gahapatikā evaŋ jānanti “ayaŋ samaņo appiccho santuţţho pavivitto asaŋsaţţho āraddhavīriyo dhutavādo” ti. Bhiyyo bhiyyo nimantenti cīvara …pe… parikkhārehi. So evamāha– “ tiņņaŋ sammukhībhāvā saddho kulaputto bahuŋ puññaŋ pasavati. Saddhāya sammukhībhāvā saddho kulaputto bahuŋ puññaŋ pasavati. Deyyadhammassa …pe… dakkhiņeyyānaŋ sammukhībhāvāsaddhokulaputto bahuŋ puññaŋ pasavati. Tumhākañcevāyaŋ saddhā atthi, deyyadhammo ca saŋvijjati, ahañca paţiggāhako, sacehaŋ na paţiggahessāmi, evaŋ tumhe puññena paribāhirā bhavissanti, na mayhaŋ iminā attho. Apica tumhākaŋyeva anukampāya paţiggaņhāmī” ti. Tadupādāya bahumpi cīvaraŋ paţiggaņhāti. Bahumpi piņđapātaŋ …pe… bhesajjaparikkhāraŋ paţiggaņhāti (p. 1.025) Yā evarūpā bhākuţikā bhākuţiyaŋ kuhanā kuhāyanā kuhitattaŋ, idaŋ paccayapaţisevanasankhātaŋ kuhanavatthū’ ti (mahāni. 87).

Pāpicchasseva pana sato uttarimanussadhammādhigamaparidīpanavācāya tathā tathā vimhāpanaŋ sāmantajappanasankhātaŋ kuhanavatthūti veditabbaŋ. Yathāha–

‘Katamaŋ sāmantajappanasankhātaŋ kuhanavatthu? Idhekacco pāpiccho icchāpakato sambhāvanādhippāyo “evaŋ maŋ jano sambhāvessatī” ti ariyadhammasannissitaŋ vācaŋ bhāsati “yo evarūpaŋ cīvaraŋ dhāreti, so samaņo mahesakkho” ti bhaņati. “Yo evarūpaŋ pattaŋ lohathālakaŋ. Dhammakaraņaŋ parissāvanaŋ kuñcikaŋ, kāyabandhanaŋ upāhanaŋ dhāreti, so samaņo mahesakkho” ti bhaņati. Yassa evarūpo upajjhāyo ācariyo samānupajjhāyako, samānācariyako mitto sandiţţho sambhatto sahāyo. Yo evarūpe vihāre vasati ađđhayoge pāsāde hammiye guhāyaŋ leņe kuţiyā kūţāgāre aţţe māļe uddaņđe upaţţhānasālāyaŋ maņđape rukkhamūle vasati, so samaņo mahesakkho” ti bhaņati. Atha vā “korajikakorajiko bhākuţikabhākuţiko kuhakakuhako lapakalapako mukhasambhāviko, ayaŋ samaņo imāsaŋ evarūpānaŋ santānaŋ vihārasamāpattīnaŋ lābhī” ti tādisaŋ gambhīraŋ gūļhaŋ nipuņaŋ paţicchannaŋ lokuttaraŋ suññatāpaţisaŋyuttaŋ kathaŋ kathesi. Yā evarūpā bhākuţikā bhākuţiyaŋ kuhanā kuhāyanā kuhitattaŋ, idaŋ sāmantajappanasankhātaŋ kuhanavatthū’ ti (mahāni. 87).

Pāpicchasseva pana sato sambhāvanādhippāyakatena iriyāpathena vimhāpanaŋ iriyāpathasannissitaŋ kuhanavatthūti veditabbaŋ. Yathāha– ‘katamaŋ iriyāpathasankhātaŋ kuhanavatthu. Idhekacco pāpiccho icchāpakato sambhāvanādhippāyo “evaŋ maŋ jano sambhāvessatī” ti gamanaŋ saņţhapeti ţhānaŋ (p. 1.026) saņţhapeti, nisajjaŋ saņţhapeti, sayanaŋ saņţhapeti, paņidhāya gacchati, paņidhāya tiţţhati, paņidhāya nisīdati, paņidhāya seyyaŋ kappeti, samāhito viya gacchati, samāhito viya tiţţhati, nisīdati, seyyaŋ kappeti, āpāthakajjhāyī ca hoti, yā evarūpā iriyāpathassa aţţhapanā ţhapanā saņţhapanā bhākuţikā bhākuţiyaŋ kuhanā kuhāyanā kuhitattaŋ, idaŋ vuccati iriyāpathasankhātaŋ kuhanavatthū’ ti (mahāni. 87).

Tattha paccayapaţisevanasankhātenāti paccayapaţisevananti evaŋ sankhātena paccayapaţisevanena vā sankhātena. Sāmantajappitenāti samīpabhaņitena. Iriyāpathassa vāti catu-iriyāpathassa. Aţţhapanāti-ādi ţhapanā, ādarena vā ţhapanā. Ṭhapanāti ţhapanākāro. Saņţhapanāti abhisankharaņā, pāsādikabhāvakaraņanti vuttaŋ hoti. Bhākuţikāti padhānapurimaţţhitabhāvadassanena bhākuţikaraņaŋ, mukhasankocoti vuttaŋ hoti. Bhākuţikaraņaŋ sīlamassāti bhākuţiko. Bhākuţikassa bhāvo bhākuţiyaŋ. Kuhanāti vimhāpanā. Kuhassa āyanā kuhāyanā. Kuhitassa bhāvo kuhitattanti.

Lapanāniddese ālapanāti vihāraŋ āgate manusse disvā ‘kimatthāya bhonto āgatā, kiŋ bhikkhū nimantituŋ, yadi evaŋ gacchatha re, ahaŋ pacchato pattaŋ gahetvā āgacchāmī’ ti evaŋ āditova lapanā. Atha vā attānaŋ upanetvā ‘ahaŋ tisso, mayi rājā pasanno, mayi asuko ca asuko ca rājamahāmatto pasanno’ ti evaŋ attupanāyikā lapanā ālapanā. Lapanāti puţţhassa sato vuttappakārameva lapanaŋ. Sallapanāti gahapatikānaŋ ukkaņţhane bhītassa okāsaŋ datvā datvā suţţhu lapanā. Ullapanāti mahākuţumbiko mahānāviko mahādānapatīti evaŋ uddhaŋ katvā lapanā. Samullapanāti sabbatobhāgena uddhaŋ katvā lapanā.

Unnahanāti ‘upāsakā pubbe īdise kāle navadānaŋ detha, idāni kiŋ na dethā’ ti evaŋ yāva ‘dassāma, bhante, okāsaŋ na labhāmā’ ti-ādīni vadanti, tāva uddhaŋ uddhaŋ nahanā, veţhanāti vuttaŋ hoti. Atha vā ucchuhatthaŋ (p. 1.027) disvā ‘kuto ābhataŋ upāsakā’ ti pucchati. Ucchukhettato, bhanteti. Kiŋ tattha ucchu madhuranti. Khāditvā, bhante, jānitabbanti. ‘Na, upāsaka, bhikkhussa ucchuŋ dethā’ ti vattuŋ vaţţatīti. Yā evarūpā nibbeţhentassāpi veţhanakathā, sā unnahanā. Sabbatobhāgena punappunaŋ unnahanā samunnahanā.

Ukkācanāti ‘etaŋ kulaŋ maŋyeva jānāti. Sace ettha deyyadhammo uppajjati, mayhameva detī’ ti evaŋ ukkhipitvā kācanā ukkācanā, uddīpanāti vuttaŋ hoti. Telakandarikavatthu cettha vattabbaŋ. Sabbatobhāgena pana punappunaŋ ukkācanā samukkācanā.

Anuppiyabhāņitāti saccānurūpaŋ dhammānurūpaŋ vā anapaloketvā punappunaŋ piyabhaņanameva. Cāţukamyatāti nīcavuttitā attānaŋ heţţhato heţţhato ţhapetvā vattanaŋ. Muggasūpyatāti muggasūpasadisatā. Yathā hi muggesu paccamānesu kocideva na paccati, avasesā paccanti, evaŋ yassa puggalassa vacane kiñcideva saccaŋ hoti, sesaŋ alīkaŋ, ayaŋ puggalo muggasūpyoti vuccati. Tassa bhāvo muggasūpyatā. Pāribhaţyatāti pāribhaţyabhāvo. Yo hi kuladārake dhāti viya ankena vā khandhena vā paribhaţati, dhāretīti attho. Tassa paribhaţassa kammaŋ pāribhaţyuŋ. Pāribhaţyassa bhāvo pāribhaţyatāti.

Nemittikatāniddese nimittanti yankiñci paresaŋ paccayadānasaññājanakaŋ kāyavacīkammaŋ. Nimittakammanti khādanīyaŋ gahetvā gacchante disvā ‘kiŋ khādanīyaŋ labhitthā’ ti-ādinā nayena nimittakaraņaŋ. Obhāsoti paccayapaţisaŋyuttakathā. Obhāsakammanti vacchapālake disvā ‘kiŋ ime vacchā khīragovacchā udāhu takkagovacchā’ ti pucchitvā ‘khīragovacchā, bhante’ ti vutte ‘na khīragovacchā, yadi khīragovacchā siyuŋ, bhikkhūpi khīraŋ labheyyun’ ti evamādinā nayena tesaŋ dārakānaŋ mātāpitūnaŋ nivedetvā khīradāpanādikaŋ obhāsakaraņaŋ. Sāmantajappāti samīpaŋ katvā jappanaŋ. Kulūpakabhikkhu vatthu cettha vattabbaŋ.

Kulūpako (p. 1.028) kira bhikkhu bhuñjitukāmo gehaŋ pavisitvā nisīdi. Taŋ disvā adātukāmā gharaņī ‘taņđulā natthī’ ti bhaņantī taņđule āharitukāmā viya paţivissakagharaŋ gatā. Bhikkhupi antogabbhaŋ pavisitvā olokento kavāţakoņe ucchuŋ, bhājane guļaŋ, piţake loņamacchaphāle, kumbhiyaŋ taņđule, ghaţe ghataŋ disvā nikkhamitvā nisīdi. Gharaņī ‘taņđule nālatthan’ ti āgatā. Bhikkhu ‘upāsike “ajja bhikkhā na sampajjissatī” ti paţikacceva nimittaŋ addasan’ ti āha. Kiŋ, bhanteti. Kavāţakoņe nikkhittaŋ ucchuŋ viya sappaŋ addasaŋ, “taŋ paharissāmī” ti olokento bhājane ţhapitaŋ guļapiņđaŋ viya pāsāņaŋ, leđđukena pahaţena sappena kataŋ piţake nikkhittaloņamacchaphālasadisaŋ phaņaŋ, tassa taŋ leđđuŋ đaŋsitukāmassa kumbhiyā taņđulasadise dante, athassa kupitassa ghaţe pakkhittaghatasadisaŋ mukhato nikkhamantaŋ visamissakaŋ kheļanti. Sā ‘na sakkā muņđakaŋ vañcetun’ ti ucchuŋ datvā odanaŋ pacitvā ghataguļamacchehi saddhiŋ sabbaŋ adāsīti. Evaŋ samīpaŋ katvā jappanaŋ sāmantajappāti veditabbaŋ. Parikathāti yathā taŋ labhati tassa parivattetvā kathananti.

Nippesikatāniddese akkosanāti dasahi akkosavatthūhi akkosanaŋ. Vambhanāti paribhavitvā kathanaŋ. Garahaņāti assaddho appasannoti-ādinā nayena dosāropanā. Ukkhepanāti mā etaŋ ettha kathethāti vācāya ukkhipanaŋ. Sabbatobhāgena savatthukaŋ sahetukaŋ katvā ukkhepanā samukkhepanā. Atha vā adentaŋ disvā ‘aho dānapatī’ ti evaŋ ukkhipanaŋ ukkhepanā. Mahādānapatīti evaŋ suţţhu ukkhepanā samukkhepanā. Khipanāti kiŋ imassa jīvitaŋ bījabhojinoti evaŋ uppaņđanā. Sankhipanāti kiŋ imaŋ adāyakoti bhaņatha, yo niccakālaŋ sabbesampi natthīti vacanaŋ detīti suţţhutaraŋ uppaņđanā. Pāpanāti adāyakattassa avaņņassa vā pāpanaŋ. Sabbatobhāgena pāpanā sampāpanā. Avaņņahārikāti evaŋ me avaņņabhayāpi dassatīti gehato gehaŋ gāmato gāmaŋ janapadato janapadaŋ avaņņaharaņaŋ. Parapiţţhimaŋsikatāti purato madhuraŋ bhaņitvā parammukhe avaņņabhāsitā. Esā hi abhimukhaŋ oloketuŋ (p. 1.029) asakkontassa parammukhānaŋ piţţhimaŋsaŋ khādanamiva hoti, tasmā parapiţţhimaŋsikatāti vuttā. Ayaŋ vuccati nippesikatāti ayaŋ yasmā veļupesikāya viya abbhangaŋ parassa guņaŋ nippeseti nipuñchati, yasmā vā gandhajātaŋ nipisitvā gandhamagganā viya paraguņe nipisitvā vicuņņetvā esā lābhamagganā hoti, tasmā nippesikatāti vuccatīti.

Lābhena lābhaŋ nijigīsanatāniddese nijigīsanatāti magganā. Ito laddhanti imamhā gehā laddhaŋ. Amutrāti amukamhi gehe. Eţţhīti icchanā. Gaveţţhīti magganā. Pariyeţţhīti punappunaŋ magganā. Ādito paţţhāya laddhaŋ laddhaŋ bhikkhaŋ tatra tatra kuladārakānaŋ datvā ante khīrayāguŋ labhitvā gatabhikkhuvatthu cettha kathetabbaŋ. Esanāti-ādīni eţţhi-ādīnameva vevacanāni, tasmā eţţhīti esanā. Gaveţţhīti gavesanā, pariyeţţhīti pariyesanā. Iccevamettha yojanā veditabbā. Ayaŋ kuhanādīnaŋ attho.

Idāni evamādīnañca pāpadhammānanti ettha ādisaddena ‘yathā vā paneke bhonto samaņabrāhmaņā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvikaŋ kappenti. Seyyathidaŋ, angaŋ, nimittaŋ, uppātaŋ, supinaŋ, lakkhaņaŋ, mūsikacchinnaŋ, aggihomaŋ, dabbihoman’ ti (dī. ni. 1.21) ādinā nayena brahmajāle vuttānaŋ anekesaŋ pāpadhammānaŋ gahaņaŋ veditabbaŋ. Iti yvāyaŋ imesaŋ ājīvahetu paññattānaŋ channaŋ sikkhāpadānaŋ vītikkamavasena, imesañca ‘kuhanā lapanā nemittikatā nippesikatā lābhena lābhaŋ nijigīsanatā’ ti evamādīnaŋ pāpadhammānaŋ vasena pavatto micchājīvo, yā tasmā sabbappakārāpi micchājīvā virati, idaŋ ājīvapārisuddhisīlaŋ. Tatrāyaŋ vacanattho. Etaŋ āgamma jīvantīti ājīvo. Ko so, paccayapariyesanavāyāmo. Pārisuddhīti parisuddhatā. Ājīvassa pārisuddhi ājīvapārisuddhi.

Paccayasannissitasīlaŋ

18. Yaŋ panetaŋ tadanantaraŋ paccayasannissitasīlaŋ vuttaŋ, tattha paţisankhā yonisoti upāyena pathena paţisankhāya ñatvā, paccavekkhitvāti attho (p. 1.030) Ettha ca sītassa paţighātāyāti-ādinā nayena vuttapaccavekkhaņameva ‘yoniso paţisankhā’ ti veditabbaŋ. Tattha cīvaranti antaravāsakādīsu yankiñci. Paţisevatīti paribhuñjati, nivāseti vā pārupati vā. Yāvadevāti payojanāvadhiparicchedaniyamavacanaŋ, ettakameva hi yogino cīvarapaţisevane payojanaŋ yadidaŋ sītassa paţighātāyāti-ādi, na ito bhiyyo. Sītassāti ajjhattadhātukkhobhavasena vā bahiddhā-utupariņāmanavasena vā uppannassa yassa kassaci sītassa. Paţighātāyāti paţihananatthaŋ. Yathā sarīre ābādhaŋ na uppādeti, evaŋ tassa vinodanatthaŋ. Sītabbhāhate hi sarīre vikkhittacitto yoniso padahituŋ na sakkoti, tasmā sītassa paţighātāya cīvaraŋ paţisevitabbanti bhagavā anuññāsi. Esa nayo sabbattha. Kevalañhettha uņhassāti aggisantāpassa. Tassa vanadāhādīsu sambhavo veditabbo. Đaŋsamakasavātātapasarīsapasamphassānanti ettha pana đaŋsāti đaŋsanamakkhikā, andhamakkhikātipi vuccanti. Makasā makasā eva. Vātāti saraja-arajādibhedā. Ātapoti sūriyātapo. Sarīsapāti ye keci sarantā gacchanti dīghajātikā sappādayo, tesaŋ daţţhasamphasso ca phuţţhasamphasso cāti duvidho samphasso, sopi cīvaraŋ pārupitvā nisinnaŋ na bādhati, tasmā tādisesu ţhānesu tesaŋ paţighātatthāya paţisevati. Yāvadevāti puna etassa vacanaŋ niyatapayojanāvadhiparicchedadassanatthaŋ hirikopīnapaţicchādanañhi niyatapayojanaŋ, itarāni kadāci kadāci honti. Tattha hirikopīnanti taŋ taŋ sambādhaţţhānaŋ. Yasmiŋ yasmiñhi ange vivariyamāne hirī kuppati vinassati, taŋ taŋ hiriŋ kopanato hirikopīnanti vuccati. Tassa ca hirikopīnassa paţicchādanatthanti hirikopīnapaţicchādanatthaŋ. Hirikopīnaŋ paţicchādanatthantipi pāţho.

Piņđapātanti yankiñci āhāraŋ. Yo hi koci āhāro bhikkhuno piņđolyena patte patitattā piņđapātoti vuccati. Piņđānaŋ vā pāto piņđapāto, tattha tattha laddhānaŋ bhikkhānaŋ sannipāto samūhoti vuttaŋ hoti. Neva davāyāti na gāmadārakādayo viya davatthaŋ, kīļānimittanti vuttaŋ hoti. Na madāyāti na muţţhikamallādayo viya madatthaŋ, balamadanimittaŋ porisamadanimittañcāti vuttaŋ hoti. Na maņđanāyāti na antepurikavesiyādayo (p. 1.031) viya maņđanatthaŋ, angapaccangānaŋ pīņabhāvanimittanti vuttaŋ hoti. Na vibhūsanāyāti na naţanaccakādayo viya vibhūsanatthaŋ, pasannacchavivaņņatānimittanti vuttaŋ hoti. Ettha ca neva davāyāti etaŋ mohūpanissayappahānatthaŋ vuttaŋ. Na madāyāti etaŋ dosūpanissayappahānatthaŋ. Na maņđanāya na vibhūsanāyāti etaŋ rāgūpanissayappahānatthaŋ. Neva davāya na madāyāti cetaŋ attano saŋyojanuppattipaţisedhanatthaŋ. Na maņđanāya na vibhūsanāyāti etaŋ parassapi saŋyojanuppattipaţisedhanatthaŋ. Catūhipi cetehi ayoniso paţipattiyā kāmasukhallikānuyogassa ca pahānaŋ vuttanti veditabbaŋ.

Yāvadevāti vuttatthameva. Imassa kāyassāti etassa catumahābhūtikassa rūpakāyassa. Ṭhitiyāti pabandhaţţhitatthaŋ. Yāpanāyāti pavattiyā avicchedatthaŋ, cirakālaţţhitatthaŋ vā. Gharūpatthambhamiva hi jiņņagharasāmiko, akkhabbhañjanamiva ca sākaţiko kāyassa ţhitatthaŋ yāpanatthañcesa piņđapātaŋ paţisevati, na davamadamaņđanavibhūsanatthaŋ. Apica ţhitīti jīvitindriyassetaŋ adhivacanaŋ, tasmā imassa kāyassa ţhitiyā yāpanāyāti ettāvatā etassa kāyassa jīvitindriyapavattāpanatthantipi vuttaŋ hotīti veditabbaŋ. Vihiŋsūparatiyāti vihiŋsā nāma jighacchā ābādhaţţhena. Tassā uparamatthampesa piņđapātaŋ paţisevati, vaņālepanamiva uņhasītādīsu tappaţikāraŋ viya ca. Brahmacariyānuggahāyāti sakalasāsanabrahmacariyassa ca maggabrahmacariyassa ca anuggahatthaŋ. Ayañhi piņđapātapaţisevanapaccayā kāyabalaŋ nissāya sikkhattayānuyogavasena bhavakantāranittharaņatthaŋ paţipajjanto brahmacariyānuggahāya paţisevati, kantāranittharaņatthikā puttamaŋsaŋ (saŋ. ni. 2.63) viya, nadīnittharaņatthikā kullaŋ (ma. ni. 1.240) viya, samuddanittharaņatthikā nāvamiva ca.

Itipurāņañca vedanaŋ paţihankhāmi navañca vedanaŋ na uppādessāmīti etaŋ iminā piņđapātapaţisevanena purāņañca jighacchāvedanaŋ paţihankhāmi, navañca vedanaŋ aparimitabhojanapaccayaŋ āharahatthaka-alaŋsāţakatatravaţţakakākamāsakabhuttavamitakabrāhmaņānaŋ aññataro viya na uppādessāmītipi paţisevati, bhesajjamiva gilāno. Atha vā yā adhunā asappāyāparimitabhojanaŋ nissāya purāņakammapaccayavasena uppajjanato purāņavedanāti (p. 1.032) vuccati. Sappāyaparimitabhojanena tassā paccayaŋ vināsento taŋ purāņañca vedanaŋ paţihankhāmi. Yā cāyaŋ adhunā kataŋ ayuttaparibhogakammūpacayaŋ nissāya āyatiŋ uppajjanato navavedanāti vuccati. Yuttaparibhogavasena tassā mūlaŋ anibbattento taŋ navañca vedanaŋ na uppādessāmīti evampettha attho daţţhabbo. Ettāvatā yuttaparibhogasangaho attakilamathānuyogappahānaŋ dhammikasukhāpariccāgo ca dīpito hotīti veditabbo.

Yātrā ca me bhavissatīti parimitaparibhogena jīvitindriyupacchedakassa iriyāpathabhañjakassa vā parissayassa abhāvato cirakālagamanasankhātā yātrā ca me bhavissati imassa paccayāyattavuttino kāyassātipi paţisevati, yāpyarogī viya tappaccayaŋ. Anavajjatā ca phāsuvihāro cāti ayuttapariyesanapaţiggahaņaparibhogaparivajjanena anavajjatā, parimitaparibhogena phāsuvihāro. Asappāyāparimitaparibhogapaccayā aratitandīvijambhitā. Viññūgarahādidosābhāvena vā anavajjatā, sappāyaparimitabhojanapaccayā kāyabalasambhavena phāsuvihāro. Yāvadattha-udarāvadehakabhojanaparivajjanena vā seyyasukhapassasukhamiddhasukhānaŋ pahānato anavajjatā, catupañcālopamatta-ūnabhojanena catu-iriyāpathayogyabhāvapaţipādanato phāsuvihāro ca me bhavissatītipi paţisevati. Vuttampi hetaŋ–


‘Cattāro pañca ālope, abhutvā udakaŋ pive;


Alaŋ phāsuvihārāya, pahitattassa bhikkhuno’ ti. (theragā. 983).

Ettāvatā ca payojanapariggaho majjhimā ca paţipadā dīpitā hotīti veditabbā.

Senāsananti senañca āsanañca. Yattha yattha hi seti vihāre vā ađđhayogādimhi vā, taŋ senaŋ. Yattha yattha āsati nisīdati, taŋ āsanaŋ. Taŋ ekato katvā senāsananti vuccati. Utuparissayavinodanapaţisallānārāmatthanti parisahanaţţhena utuyeva utuparissayo. Utuparissayassa (p. 1.033) vinodanatthañca paţisallānārāmatthañca. Yo sarīrābādhacittavikkhepakaro asappāyo utu senāsanapaţisevanena vinodetabbo hoti, tassa vinodanatthaŋ ekībhāvasukhatthañcāti vuttaŋ hoti. Kāmañca sītapaţighātādināva utuparissayavinodanaŋ vuttameva. Yathā pana cīvarapaţisevane hirikopīnapaţicchādanaŋ niyatapayojanaŋ, itarāni kadāci kadāci bhavantīti vuttaŋ, evamidhāpi niyataŋ utuparissayavinodanaŋ sandhāya idaŋ vuttanti veditabbaŋ. Atha vā ayaŋ vuttappakāro utu utuyeva. Parissayo pana duvidho pākaţaparissayo ca, paţicchannaparissayo ca (mahāni. 5). Tattha pākaţaparissayo sīhabyagghādayo. Paţicchannaparissayo rāgadosādayo. Ye yattha apariguttiyā ca asappāyarūpadassanādinā ca ābādhaŋ na karonti, taŋ senāsanaŋ evaŋ jānitvā paccavekkhitvā paţisevanto bhikkhu paţisankhā yoniso senāsanaŋ utuparissayavinodanatthaŋ paţisevatīti veditabbo.

Gilānapaccayabhesajjaparikkhāranti ettha rogassa paţi-ayanaţţhena paccayo, paccanīkagamanaţţhenāti attho. Yassa kassaci sappāyassetaŋ adhivacanaŋ. Bhisakkassa kammaŋ tena anuññātattāti bhesajjaŋ. Gilānapaccayova bhesajjaŋ gilānapaccayabhesajjaŋ, yankiñci gilānassa sappāyaŋ bhisakkakammaŋ telamadhuphāņitādīti vuttaŋ hoti. Parikkhāroti pana ‘sattahi nagaraparikkhārehi suparikkhataŋ hotī’ ti (a. ni. 7.67) ādīsu parivāro vuccati. ‘Ratho sīlaparikkhāro, jhānakkho cakkavīriyo’ ti (saŋ. ni. 5.4) ādīsu alankāro. ‘Ye ca kho ime pabbajitena jīvitaparikkhārā samudānetabbā’ ti (ma. ni. 1.191-192) ādīsu sambhāro. Idha pana sambhāropi parivāropi vaţţati. Tañhi gilānapaccayabhesajjaŋ jīvitassa parivāropi hoti, jīvitanāsakābādhuppattiyā antaraŋ adatvā rakkhaņato sambhāropi. Yathā ciraŋ pavattati, evamassa kāraņabhāvato, tasmā parikkhāroti vuccati. Evaŋ gilānapaccayabhesajjañca taŋ parikkhāro cāti gilānapaccayabhesajjaparikkhāro. Taŋ gilānapaccayabhesajjaparikkhāraŋ. Gilānassa yankiñci sappāyaŋ bhisakkānuññātaŋ telamadhuphāņitādi jīvitaparikkhāranti vuttaŋ hoti. Uppannānanti (p. 1.034) jātānaŋ bhūtānaŋ nibbattānaŋ. Veyyābādhikānanti ettha byābādhoti dhātukkhobho, taŋsamuţţhānā ca kuţţhagaņđapīļakādayo. Byābādhato uppannattā veyyābādhikā. Vedanānanti dukkhavedanā akusalavipākavedanā. Tāsaŋ veyyābādhikānaŋ vedanānaŋ. Abyābajjhaparamatāyāti niddukkhaparamatāya. Yāva taŋ dukkhaŋ sabbaŋ pahīnaŋ hoti tāvāti attho.

Evamidaŋ sankhepato paţisankhā yoniso paccayaparibhogalakkhaņaŋ paccayasannissitasīlaŋ veditabbaŋ. Vacanattho panettha– cīvarādayo hi yasmā te paţicca nissāya paribhuñjamānā pāņino ayanti pavattanti, tasmā paccayāti vuccanti. Te paccaye sannissitanti paccayasannissitaŋ.

Catupārisuddhisampādanavidhi

19. Evametasmiŋ catubbidhe sīle saddhāya pātimokkhasaŋvaro sampādetabbo. Saddhāsādhano hi so, sāvakavisayātītattā sikkhāpadapaññattiyā. Sikkhāpadapaññattiyācanapaţikkhepo cettha nidassanaŋ. Tasmā yathā paññattaŋ sikkhāpadaŋ anavasesaŋ saddhāya samādiyitvā jīvitepi apekkhaŋ akarontena sādhukaŋ sampādetabbaŋ. Vuttampi hetaŋ–


‘Kikīva aņđaŋ camarīva vāladhiŋ,


Piyaŋva puttaŋ nayanaŋva ekakaŋ.


Tatheva sīlaŋ anurakkhamānakā,


Supesalā hotha sadā sagāravā’ ti.

Aparampi vuttaŋ– ‘evameva kho pahārāda yaŋ mayā sāvakānaŋ sikkhāpadaŋ paññattaŋ, taŋ mama sāvakā jīvitahetupi nātikkamantī’ ti (a. ni. 8.19). Imasmiŋ ca panatthe aţaviyaŋ corehi baddhatherānaŋ vatthūni veditabbāni.

Mahāvattani-aţaviyaŋ kira theraŋ corā kāļavallīhi bandhitvā nipajjāpesuŋ. Thero yathānipannova sattadivasāni vipassanaŋ vađđhetvā anāgāmiphalaŋ pāpuņitvā tattheva kālaŋ katvā brahmaloke nibbatti.

Aparampi (p. 1.035) theraŋ tambapaņņidīpe pūtilatāya bandhitvā nipajjāpesuŋ. So vanadāhe āgacchante valliŋ acchinditvāva vipassanaŋ paţţhapetvā samasīsī hutvā parinibbāyi. Dīghabhāņaka-abhayatthero pañcahi bhikkhusatehi saddhiŋ āgacchanto disvā therassa sarīraŋ jhāpetvā cetiyaŋ kārāpesi. Tasmā aññopi saddho kulaputto–


Pātimokkhaŋ visodhento, appeva jīvitaŋ jahe;


Paññattaŋ lokanāthena, na bhinde sīlasaŋvaraŋ.

Yathā ca pātimokkhasaŋvaro saddhāya, evaŋ satiyā indriyasaŋvaro sampādetabbo. Satisādhano hi so, satiyā adhiţţhitānaŋ indriyānaŋ abhijjhādīhi ananvāssavanīyato. Tasmā ‘varaŋ, bhikkhave, tattāya ayosalākāya ādittāya sampajjalitāya sajotibhūtāya cakkhundriyaŋ sampalimaţţhaŋ, na tveva cakkhuviññeyyesu rūpesu anubyañjanaso nimittaggāho’ ti (saŋ. ni. 4.235) ādinā nayena ādittapariyāyaŋ samanussaritvā rūpādīsu visayesu cakkhudvārādipavattassa viññāņassa abhijjhādīhi anvāssavanīyaŋ nimittādiggāhaŋ asammuţţhāya satiyā nisedhentena esa sādhukaŋ sampādetabbo. Evaŋ asampādite hi etasmiŋ pātimokkhasaŋvarasīlampi anaddhaniyaŋ hoti aciraţţhitikaŋ, asaŋvihitasākhāparivāramiva sassaŋ. Haññate cāyaŋ kilesacorehi, vivaţadvāro viya gāmo parassa hārīhi. Cittañcassa rāgo samativijjhati, ducchannamagāraŋ vuţţhi viya. Vuttampi hetaŋ–


‘Rūpesu saddesu atho rasesu,


Gandhesu phassesu ca rakkha indriyaŋ.


Ete hi dvārā vivaţā arakkhitā,


Hananti gāmaŋva parassa hārino’.


‘Yathā agāraŋ ducchannaŋ, vuţţhī samativijjhati;


Evaŋ abhāvitaŋ cittaŋ, rāgo samativijjhatī’ ti. (dha. pa. 13).

Sampādite pana tasmiŋ pātimokkhasaŋvarasīlampi addhaniyaŋ hoti ciraţţhitikaŋ, susaŋvihitasākhāparivāramiva sassaŋ. Na haññate cāyaŋ kilesacorehi (p. 1.036) susaŋvutadvāro viya gāmo parassa hārīhi. Na cassa cittaŋ rāgo samativijjhati, succhannamagāraŋ vuţţhi viya. Vuttampi cetaŋ–


‘Rūpesu saddesu atho rasesu,


Gandhesu phassesu ca rakkha indriyaŋ.


Ete hi dvārā pihitā susaŋvutā,


Na hanti gāmaŋva parassa hārino’.


‘Yathā agāraŋ succhannaŋ, vuţţhī na samativijjhati;


Evaŋ subhāvitaŋ cittaŋ, rāgo na samativijjhatī’ ti. (dha. pa. 14).

Ayaŋ pana ati-ukkaţţhadesanā.

Cittaŋ nāmetaŋ lahuparivattaŋ, tasmā uppannaŋ rāgaŋ asubhamanasikārena vinodetvā indriyasaŋvaro sampādetabbo, adhunāpabbajitena vangīsattherena viya.

Therassa kira adhunāpabbajitassa piņđāya carato ekaŋ itthiŋ disvā rāgo uppajjati. Tato ānandattheraŋ āha–


‘Kāmarāgena đayhāmi, cittaŋ me pariđayhati;


Sādhu nibbāpanaŋ brūhi, anukampāya gotamā’ ti. (saŋ. ni. 1.212 theragā. 1232).

Thero āha–


‘Saññāya vipariyesā, cittaŋ te pariđayhati;


Nimittaŋ parivajjehi, subhaŋ rāgūpasañhitaŋ.


Asubhāya cittaŋ bhāvehi, ekaggaŋ susamāhitaŋ. (saŋ. ni. 1.212 theragā. 1233-1234).


‘Sankhāre parato passa, dukkhato no ca attato;


Nibbāpehi mahārāgaŋ, mā đayhittho punappunan’ ti. (saŋ. ni. 1.212).

Thero rāgaŋ vinodetvā piņđāya cari. Apica indriyasaŋvarapūrakena bhikkhunā kuraņđakamahāleņavāsinā cittaguttattherena viya corakamahāvihāravāsinā mahāmittattherena viya ca bhavitabbaŋ. Kuraņđakamahāleņe kira sattannaŋ buddhānaŋ abhinikkhamanacittakammaŋ manoramaŋ ahosi, sambahulā bhikkhū senāsanacārikaŋ āhiņđantā cittakammaŋ disvā ‘manoramaŋ, bhante (p. 1.037) cittakamman’ ti āhaŋsu. Thero āha ‘atirekasaţţhi me, āvuso, vassāni leņe vasantassa cittakammaŋ atthītipi na jānāmi, ajja dāni cakkhumante nissāya ñātan’ ti. Therena kira ettakaŋ addhānaŋ vasantena cakkhuŋ ummīletvā leņaŋ na ullokitapubbaŋ. Leņadvāre cassa mahānāgarukkhopi ahosi. Sopi therena uddhaŋ na ullokitapubbo. Anusaŋvaccharaŋ bhūmiyaŋ kesaranipātaŋ disvāvassa pupphitabhāvaŋ jānāti.

Rājā therassa guņasampattiŋ sutvā vanditukāmo tikkhattuŋ pesetvā anāgacchante there tasmiŋ gāme taruņaputtānaŋ itthīnaŋ thane bandhāpetvā lañjāpesi ‘tāva dārakā thaññaŋ mā labhiŋsu, yāva thero na āgacchatī’ ti. Thero dārakānaŋ anukampāya mahāgāmaŋ agamāsi. Rājā sutvā ‘gacchatha bhaņe, theraŋ pavesetha sīlāni gaņhissāmī’ ti antepuraŋ abhiharāpetvā vanditvā bhojetvā ‘ajja, bhante, okāso natthi, sve sīlāni gaņhissāmīti therassa pattaŋ gahetvā thokaŋ anugantvā deviyā saddhiŋ vanditvā nivatti. Thero rājā vā vandatu devī vā, ‘sukhī hotu, mahārājā’ ti vadati. Evaŋ sattadivasā gatā. Bhikkhū āhaŋsu ‘kiŋ, bhante, tumhe raññepi vandamāne deviyāpi vandamānāya ‘sukhī hotu, mahārāja’icceva vadathāti. Thero ‘nāhaŋ, āvuso, rājāti vā devīti vā vavatthānaŋ karomī’ ti vatvā sattāhātikkamena ‘therassa idha vāso dukkho’ ti raññā vissajjito kuraņđakamahāleņaŋ gantvā rattibhāge cankamaŋ ārūhi. Nāgarukkhe adhivatthā devatā daņđadīpikaŋ gahetvā aţţhāsi. Athassa kammaţţhānaŋ atiparisuddhaŋ pākaţaŋ ahosi. Thero ‘kiŋ nu me ajja kammaţţhānaŋ ativiya pakāsatī’ ti attamano majjhimayāmasamanantaraŋ sakalaŋ pabbataŋ unnādayanto arahattaŋ pāpuņi. Tasmā aññopi attatthakāmo kulaputto–


Makkaţova araññamhi, vane bhantamigo viya;


Bālo viya ca utrasto, na bhave lolalocano.


Adho khipeyya cakkhūni, yugamattadaso siyā;


Vanamakkaţalolassa, na cittassa vasaŋ vaje.

Mahāmittattherassāpi (p. 1.038) mātu visagaņđakarogo uppajji, dhītāpissā bhikkhunīsu pabbajitā hoti. Sā taŋ āha– ‘gaccha ayye, bhātu santikaŋ gantvā mama aphāsukabhāvaŋ ārocetvā bhesajjamāharā’ ti. Sā gantvā ārocesi. Thero āha– ‘nāhaŋ mūlabhesajjādīni saŋharitvā bhesajjaŋ pacituŋ jānāmi, apica te bhesajjaŋ ācikkhissaŋ– ‘ahaŋ yato pabbajito, tato paţţhāya na mayā lobhasahagatena cittena indriyāni bhinditvā visabhāgarūpaŋ olokitapubbaŋ, iminā saccavacanena mātuyā me phāsu hotu, gaccha idaŋ vatvā upāsikāya sarīraŋ parimajjā’ ti. Sā gantvā imamatthaŋ ārocetvā tathā akāsi. Upāsikāya tankhaņaŋyeva gaņđo pheņapiņđo viya vilīyitvā antaradhāyi, sā uţţhahitvā ‘sace sammāsambuddho dhareyya, kasmā mama puttasadisassa bhikkhuno jālavicitrena hatthena sīsaŋ na parāmaseyyā’ ti attamanavācaŋ nicchāresi. Tasmā–


Kulaputtamāni aññopi, pabbajitvāna sāsane;


Mittattherova tiţţheyya, vare indriyasaŋvare.

Yathā pana indriyasaŋvaro satiyā, tathā vīriyena ājīvapārisuddhi sampādetabbā. Vīriyasādhanā hi sā, sammāraddhavīriyassa micchājīvappahānasambhavato. Tasmā anesanaŋ appatirūpaŋ pahāya vīriyena piņđapātacariyādīhi sammā esanāhi esā sampādetabbā parisuddhuppādeyeva paccaye paţisevamānena aparisuddhuppāde āsīvise viya parivajjayatā. Tattha apariggahitadhutangassa sanghato, gaņato, dhammadesanādīhi cassa guņehi pasannānaŋ gihīnaŋ santikā uppannā paccayā parisuddhuppādā nāma. Piņđapātacariyādīhi pana atiparisuddhuppādāyeva. Pariggahitadhutangassa piņđapātacariyādīhi dhutaguņe cassa pasannānaŋ santikā dhutanganiyamānulomena uppannā parisuddhuppādā nāma. Ekabyādhivūpasamatthañcassa pūtihariţakīcatumadhuresu uppannesu ‘catumadhuraŋ aññepi sabrahmacārino paribhuñjissantī’ ti cintetvā hariţakīkhaņđameva paribhuñjamānassa dhutangasamādānaŋ patirūpaŋ hoti. Esa hi ‘uttama-ariyavaŋsiko bhikkhū’ ti vuccati. Ye panete cīvarādayo paccayā, tesu yassa kassaci bhikkhuno ājīvaŋ parisodhentassa (p. 1.039) cīvare ca piņđapāte ca nimittobhāsaparikathāviññattiyo na vaţţanti. Senāsane pana apariggahitadhutangassa nimittobhāsaparikathā vaţţanti. Tattha nimittaŋ nāma senāsanatthaŋ bhūmiparikammādīni karontassa ‘kiŋ, bhante, kariyati, ko kārāpetī’ ti gihīhi vutte ‘na koci’ ti paţivacanaŋ, yaŋ vā panaññampi evarūpaŋ nimittakammaŋ. Obhāso nāma ‘upāsakā tumhe kuhiŋ vasathā’ ti. Pāsāde, bhanteti. ‘Bhikkhūnaŋ pana upāsakā pāsādo na vaţţatī’ ti vacanaŋ, yaŋ vā panaññampi evarūpaŋ obhāsakammaŋ. Parikathā nāma ‘bhikkhusanghassa senāsanaŋ sambādhan’ ti vacanaŋ, yā vā panaññāpi evarūpā pariyāyakathā. Bhesajje sabbampi vaţţati. Tathā uppannaŋ pana bhesajjaŋ roge vūpasante paribhuñjituŋ vaţţati, na vaţţatīti.

Tattha vinayadharā ‘bhagavatā dvāraŋ dinnaŋ, tasmā vaţţatī’ ti vadanti. Suttantikā pana ‘kiñcāpi āpatti na hoti, ājīvaŋ pana kopeti, tasmā na vaţţati’cceva vadanti.

Yo pana bhagavatā anuññātāpi nimittobhāsaparikathāviññattiyo akaronto appicchatādiguņeyeva nissāya jīvitakkhayepi paccupaţţhite aññatreva obhāsādīhi uppannapaccaye paţisevati, esa ‘paramasallekhavuttī’ ti vuccati, seyyathāpi thero sāriputto.

So kirāyasmā ekasmiŋ samaye pavivekaŋ brūhayamāno mahāmoggallānattherena saddhiŋ aññatarasmiŋ araññe viharati, athassa ekasmiŋ divase udaravātābādho uppajjitvā atidukkhaŋ janesi. Mahāmoggallānatthero sāyanhasamaye tassāyasmato upaţţhānaŋ gato theraŋ nipannaŋ disvā taŋ pavattiŋ pucchitvā ‘pubbe te, āvuso, kena phāsu hotī’ ti pucchi. Thero āha, ‘gihikāle me, āvuso, mātā sappimadhusakkarādīhi yojetvā asambhinnakhīrapāyāsaŋ adāsi, tena me phāsu ahosī’ ti. Sopi āyasmā ‘hotu, āvuso, sace mayhaŋ vā tuyhaŋ vā puññaŋ atthi, appeva nāma sve labhissāmā’ ti āha.

Imaŋ pana nesaŋ kathāsallāpaŋ cankamanakoţiyaŋ rukkhe adhivatthā devatā sutvā ‘sve ayyassa pāyāsaŋ uppādessāmī’ ti tāvadeva therassa upaţţhākakulaŋ (p. 1.040) gantvā jeţţhaputtassa sarīraŋ āvisitvā pīļaŋ janesi. Athassa tikicchānimittaŋ sannipatite ñātake āha– ‘sace sve therassa evarūpaŋ nāma pāyāsaŋ paţiyādetha, taŋ muñcissāmī’ ti. Te ‘tayā avuttepi mayaŋ therānaŋ nibaddhaŋ bhikkhaŋ demā’ ti vatvā dutiyadivase tathārūpaŋ pāyāsaŋ paţiyādiyiŋsu.

Mahāmoggallānatthero pātova āgantvā ‘āvuso, yāva ahaŋ piņđāya caritvā āgacchāmi, tāva idheva hohī’ ti vatvā gāmaŋ pāvisi. Te manussā paccuggantvā therassa pattaŋ gahetvā vuttappakārassa pāyāsassa pūretvā adaŋsu. Thero gamanākāraŋ dassesi. Te ‘bhuñjatha– bhante, tumhe, aparampi dassāmā’ ti theraŋ bhojetvā puna pattapūraŋ adaŋsu. Thero gantvā ‘handāvuso sāriputta, paribhuñjā’ ti upanāmesi. Theropi taŋ disvā ‘atimanāpo pāyāso, kathaŋ nu kho uppanno’ ti cintento tassa uppattimūlaŋ disvā āha– ‘āvuso moggallāna, aparibhogāraho piņđapāto’ ti. Sopāyasmā ‘mādisena nāma ābhataŋ piņđapātaŋ na paribhuñjatī’ ti cittampi anuppādetvā ekavacaneneva pattaŋ mukhavaţţiyaŋ gahetvā ekamante nikujjesi. Pāyāsassa saha bhūmiyaŋ patiţţhānā therassa ābādho antaradhāyi, tato paţţhāya pañcacattālīsa vassāni na puna uppajji. Tato mahāmoggallānaŋ āha– ‘āvuso, vacīviññattiŋ nissāya uppanno pāyāso antesu nikkhamitvā bhūmiyaŋ carantesupi paribhuñjituŋ ayuttarūpo’ ti. Imañca udānaŋ udānesi–


‘Vacīviññattivipphārā, uppannaŋ madhupāyasaŋ;


Sace bhutto bhaveyyāhaŋ, sājīvo garahito mama.


‘Yadipi me antaguņaŋ, nikkhamitvā bahi care;


Neva bhindeyyaŋ ājīvaŋ, cajamānopi jīvitaŋ.


‘Ārādhemi sakaŋ cittaŋ, vivajjemi anesanaŋ;


Nāhaŋ buddhappaţikuţţhaŋ, kāhāmi ca anesanan’ ti.

Ciragumbavāsika-ambakhādakamahātissattheravatthupi cettha kathetabbaŋ. Evaŋ sabbathāpi.


‘Anesanāya (p. 1.041) cittampi, ajanetvā vicakkhaņo;


Ājīvaŋ parisodheyya, saddhāpabbajito yatī’ ti.

Yathā ca vīriyena ājīvapārisuddhi, tathā paccayasannissitasīlaŋ paññāya sampādetabbaŋ. Paññāsādhanaŋ hi taŋ, paññavato paccayesu ādīnavānisaŋsadassanasamatthabhāvato. Tasmā pahāya paccayagedhaŋ dhammena samena uppanne paccaye yathāvuttena vidhinā paññāya paccavekkhitvā paribhuñjantena sampādetabbaŋ.

Tattha duvidhaŋ paccavekkhaņaŋ paccayānaŋ paţilābhakāle, paribhogakāle ca. Paţilābhakālepi hi dhātuvasena vā paţikūlavasena vā paccavekkhitvā ţhapitāni cīvarādīni tato uttari paribhuñjantassa anavajjova paribhogo, paribhogakālepi. Tatrāyaŋ sanniţţhānakaro vinicchayo–

Cattāro hi paribhogā theyyaparibhogo, iņaparibhogo, dāyajjaparibhogo, sāmiparibhogoti. Tatra sanghamajjhepi nisīditvā paribhuñjantassa dussīlassa paribhogo theyyaparibhogo nāma. Sīlavato apaccavekkhitvā paribhogo iņaparibhogo nāma. Tasmā cīvaraŋ paribhoge paribhoge paccavekkhitabbaŋ, piņđapāto ālope ālope, tathā asakkontena purebhattapacchābhattapurimayāmamajjhimayāmapacchimayāmesu. Sacassa apaccavekkhatova aruņaŋ uggacchati, iņaparibhogaţţhāne tiţţhati. Senāsanampi paribhoge paribhoge paccavekkhitabbaŋ. Bhesajjassa paţiggahaņepi paribhogepi satipaccayatāva vaţţati. Evaŋ santepi paţiggahaņe satiŋ katvā paribhoge akarontasseva āpatti, paţiggahaņe pana satiŋ akatvā paribhoge karontassa anāpatti.

Catubbidhā hi suddhi desanāsuddhi, saŋvarasuddhi, pariyeţţhisuddhi, paccavekkhaņasuddhīti. Tattha desanāsuddhi nāma pātimokkhasaŋvarasīlaŋ. Tañhi desanāya sujjhanato desanāsuddhīti vuccati. Saŋvarasuddhi nāma indriyasaŋvarasīlaŋ. Tañhi ‘na puna evaŋ karissāmī’ ti cittādhiţţhānasaŋvareneva sujjhanato saŋvarasuddhīti vuccati. Pariyeţţhisuddhi nāma ājīvapārisuddhisīlaŋ. Tañhi anesanaŋ pahāya dhammena samena paccaye uppādentassa pariyesanāya suddhattā pariyeţţhisuddhīti (p. 1.042) vuccati. Paccavekkhaņasuddhi nāma paccayasannissitasīlaŋ. Tañhi vuttappakārena paccavekkhaņena sujjhanato paccavekkhaņasuddhīti vuccati. Tena vuttaŋ ‘paţiggahaņe pana satiŋ akatvā paribhoge karontassa anāpattī’ ti.

Sattannaŋ sekkhānaŋ paccayaparibhogo dāyajjaparibhogo nāma. Te hi bhagavato puttā, tasmā pitusantakānaŋ paccayānaŋ dāyādā hutvā te paccaye paribhuñjanti. Kiŋpanete bhagavato paccaye paribhuñjanti, udāhu gihīnaŋ paccaye paribhuñjantīti. Gihīhi dinnāpi bhagavatā anuññātattā bhagavato santakā honti, tasmā bhagavato paccaye paribhuñjantīti veditabbā. Dhammadāyādasuttañcettha sādhakaŋ.

Khīņāsavānaŋ paribhogo sāmiparibhogo nāma. Te hi taņhāya dāsabyaŋ atītattā sāmino hutvā paribhuñjanti.

Imesu paribhogesu sāmiparibhogo ca dāyajjaparibhogo ca sabbesaŋ vaţţati. Iņaparibhogo na vaţţati. Theyyaparibhoge kathāyeva natthi. Yo panāyaŋ sīlavato paccavekkhitaparibhogo, so iņaparibhogassa paccanīkattā āņaņyaparibhogo vā hoti, dāyajjaparibhogeyeva vā sangahaŋ gacchati. Sīlavāpi hi imāya sikkhāya samannāgatattā sekkhotveva sankhyaŋ gacchati. Imesu pana paribhogesu yasmā sāmiparibhogo aggo, tasmā taŋ patthayamānena bhikkhunā vuttappakārāya paccavekkhaņāya paccavekkhitvā paribhuñjantena paccayasannissitasīlaŋ sampādetabbaŋ. Evaŋ karonto hi kiccakārī hoti. Vuttampi cetaŋ–


‘Piņđaŋ vihāraŋ sayanāsanañca,


Āpañca sanghāţirajūpavāhanaŋ.


Sutvāna dhammaŋ sugatena desitaŋ,


Sankhāya seve varapaññasāvako.


‘Tasmā (p. 1.043) hi piņđe sayanāsane ca,


Āpe ca sanghāţirajūpavāhane.


Etesu dhammesu anūpalitto,


Bhikkhu yathā pokkhare vāribindu. (su. ni. 393-394).


‘Kālena laddhā parato anuggahā,


Khajjesu bhojjesu ca sāyanesu ca.


Mattaŋ sa jaññā satataŋ upaţţhito,


Vaņassa ālepanarūhane yathā.


‘Kantāre puttamaŋsaŋva, akkhassabbhañjanaŋ yathā;


Evaŋ āhāre āhāraŋ, yāpanatthamamucchito’ ti.

Imassa ca paccayasannissitasīlassa paripūrakāritāya bhāgineyyasangharakkhitasāmaņerassa vatthu kathetabbaŋ. So hi sammā paccavekkhitvā paribhuñji. Yathāha–


‘Upajjhāyo maŋ bhuñjamānaŋ, sālikūraŋ sunibbutaŋ;


Mā heva tvaŋ sāmaņera, jivhaŋ jhāpesi asaññato.


‘Upajjhāyassa vaco sutvā, saŋvegamalabhiŋ tadā;


Ekāsane nisīditvā, arahattaŋ apāpuņiŋ.


‘Sohaŋ paripuņņasankappo, cando pannaraso yathā;


Sabbāsavaparikkhīņo, natthi dāni punabbhavo’ ti.


‘Tasmā aññopi dukkhassa, patthayanto parikkhayaŋ;


Yoniso paccavekkhitvā, paţisevetha paccaye’ ti.

Evaŋ pātimokkhasaŋvarasīlādivasena catubbidhaŋ.

Paţhamasīlapañcakaŋ

20. Pañcavidhakoţţhāsassa paţhamapañcake anupasampannasīlādivasena attho veditabbo. Vuttañhetaŋ paţisambhidāyaŋ–

‘Katamaŋ (p. 1.044) pariyantapārisuddhisīlaŋ? Anupasampannānaŋ pariyantasikkhāpadānaŋ, idaŋ pariyantapārisuddhisīlaŋ. Katamaŋ apariyantapārisuddhisīlaŋ? Upasampannānaŋ apariyantasikkhāpadānaŋ, idaŋ apariyantapārisuddhisīlaŋ. Katamaŋ paripuņņapārisuddhisīlaŋ? Puthujjanakalyāņakānaŋ kusaladhamme yuttānaŋ sekkhapariyante paripūrakārīnaŋ kāye ca jīvite ca anapekkhānaŋ pariccattajīvitānaŋ, idaŋ paripuņņapārisuddhisīlaŋ. Katamaŋ aparāmaţţhapārisuddhisīlaŋ? Sattannaŋ sekkhānaŋ, idaŋ aparāmaţţhapārisuddhisīlaŋ. Katamaŋ paţippassaddhipārisuddhisīlaŋ? Tathāgatasāvakānaŋ khīņāsavānaŋ paccekabuddhānaŋ tathāgatānaŋ arahantānaŋ sammāsambuddhānaŋ, idaŋ paţippassaddhipārisuddhisīlan’ ti (paţi. ma. 1.37).

Tattha anupasampannānaŋ sīlaŋ gaņanavasena sapariyantattā pariyantapārisuddhisīlanti veditabbaŋ. Upasampannānaŋ–


‘Nava koţisahassāni, asītisatakoţiyo;


Paññāsasatasahassāni, chattiŋsā ca punāpare.


‘Ete saŋvaravinayā, sambuddhena pakāsitā;


Peyyālamukhena niddiţţhā, sikkhā vinayasaŋvare’ ti.–

Evaŋ gaņanavasena sapariyantampi anavasesavasena samādānabhāvañca lābhayasañāti-angajīvitavasena adiţţhapariyantabhāvañca sandhāya apariyantapārisuddhisīlanti vuttaŋ, ciragumbavāsika-ambakhādakamahātissattherassa sīlamiva. Tathā hi so āyasmā–


‘Dhanaŋ caje angavarassa hetu, angaŋ caje jīvitaŋ rakkhamāno;


Angaŋ dhanaŋ jīvitañcāpi sabbaŋ, caje naro dhammamanussaranto’ ti.–

Imaŋ sappurisānussatiŋ avijahanto jīvitasaŋsayepi sikkhāpadaŋ avītikkamma tadeva apariyantapārisuddhisīlaŋ nissāya upāsakassa piţţhigatova arahattaŋ pāpuņi. Yathāha–


‘Na pitā napi te mātā, na ñāti napi bandhavo;


Karotetādisaŋ kiccaŋ, sīlavantassa kāraņā.


Saŋvegaŋ (p. 1.045) janayitvāna, sammasitvāna yoniso;


Tassa piţţhigato santo, arahattaŋ apāpuņī’ ti.

Puthujjanakalyāņakānaŋ sīlaŋ upasampadato paţţhāya sudhotajātimaņi viya suparikammakatasuvaņņaŋ viya ca atiparisuddhattā cittuppādamattakenapi malena virahitaŋ arahattasseva padaţţhānaŋ hoti, tasmā paripuņņapārisuddhīti vuccati, mahāsangharakkhitabhāgineyyasangharakkhitattherānaŋ viya.

Mahāsangharakkhitattheraŋ kira atikkantasaţţhivassaŋ maraņamañce nipannaŋ bhikkhusangho lokuttarādhigamaŋ pucchi. Thero ‘natthi me lokuttaradhammo’ ti āha. Athassa upaţţhāko daharabhikkhu āha– ‘bhante, tumhe parinibbutāti samantā dvādasayojanā manussā sannipatitā, tumhākaŋ puthujjanakālakiriyāya mahājanassa vippaţisāro bhavissatī’ ti. Āvuso, ahaŋ ‘metteyyaŋ bhagavantaŋ passissāmī’ ti na vipassanaŋ paţţhapesiŋ. Tena hi maŋ nisīdāpetvā okāsaŋ karohīti. So theraŋ nisīdāpetvā bahi nikkhanto. Thero tassa saha nikkhamanāva arahattaŋ patvā accharikāya saññaŋ adāsi. Sangho sannipatitvā āha– ‘bhante, evarūpe maraņakāle lokuttaradhammaŋ nibbattentā dukkaraŋ karitthā’ ti. Nāvuso etaŋ dukkaraŋ, apica vo dukkaraŋ ācikkhissāmi– ‘ahaŋ, āvuso, pabbajitakālato paţţhāya asatiyā aññāņapakataŋ kammaŋ nāma na passāmī’ ti. Bhāgineyyopissa paññāsavassakāle evameva arahattaŋ pāpuņīti.


‘Appassutopi ce hoti, sīlesu asamāhito;


Ubhayena naŋ garahanti, sīlato ca sutena ca.


‘Appassutopi ce hoti, sīlesu susamāhito;


Sīlato naŋ pasaŋsanti, tassa sampajjate sutaŋ.


‘Bahussutopi ce hoti, sīlesu asamāhito;


Sīlato naŋ garahanti, nāssa sampajjate sutaŋ.


‘Bahussutopi ce hoti, sīlesu susamāhito;


Ubhayena naŋ pasaŋsanti, sīlato ca sutena ca.


‘Bahussutaŋ (p. 1.046) dhammadharaŋ, sappaññaŋ buddhasāvakaŋ;


Nekkhaŋ jambonadasseva, ko taŋ ninditumarahati.


Devāpi naŋ pasaŋsanti, brahmunāpi pasaŋsito’ ti. (a. ni. 4.6).

Sekkhānaŋ pana sīlaŋ diţţhivasena aparāmaţţhattā, puthujjanānaŋ vā pana rāgavasena aparāmaţţhasīlaŋ aparāmaţţhapārisuddhīti veditabbaŋ, kuţumbiyaputtatissattherassa sīlaŋ viya. So hi āyasmā tathārūpaŋ sīlaŋ nissāya arahatte patiţţhātukāmo verike āha–


‘Ubho pādāni bhinditvā, saññapessāmi vo ahaŋ;


Aţţiyāmi harāyāmi, sarāgamaraņaŋ ahan’ ti.


‘Evāhaŋ cintayitvāna, sammasitvāna yoniso;


Sampatte aruņuggamhi, arahattaŋ apāpuņin’ ti. (dī. ni. aţţha. 2.373).

Aññataropi mahāthero bāļhagilāno sahatthā āhārampi paribhuñjituŋ asakkonto sake muttakarīse palipanno samparivattati, taŋ disvā aññataro daharo ‘aho dukkhā jīvitasankhārā’ ti āha. Tamenaŋ mahāthero āha– ‘ahaŋ, āvuso, idāni miyyamāno saggasampattiŋ labhissāmi, natthi me ettha saŋsayo, imaŋ pana sīlaŋ bhinditvā laddhasampatti nāma sikkhaŋ paccakkhāya paţiladdhagihibhāvasadisī’ ti vatvā ‘sīleneva saddhiŋ marissāmī’ ti tattheva nipanno tameva rogaŋ sammasanto arahattaŋ patvā bhikkhusanghassa imāhi gāthāhi byākāsi–


‘Phuţţhassa me aññatarena byādhinā,


Rogena bāļhaŋ dukhitassa ruppato.


Parisussati khippamidaŋ kaļevaraŋ,


Pupphaŋ yathā paŋsuni ātape kataŋ.


‘Ajaññaŋ jaññasankhātaŋ, asuciŋ sucisammataŋ;


Nānākuņapaparipūraŋ, jaññarūpaŋ apassato.


‘Dhiratthu (p. 1.047) maŋ āturaŋ pūtikāyaŋ, duggandhiyaŋ asuci byādhidhammaŋ;


Yatthappamattā adhimucchitā pajā, hāpenti maggaŋ sugatūpapattiyā’ ti.

Arahantādīnaŋ pana sīlaŋ sabbadarathappaţippassaddhiyā parisuddhattā paţippassaddhipārisuddhīti veditabbaŋ. Evaŋ pariyantapārisuddhi-ādivasena pañcavidhaŋ.

Dutiyasīlapañcakaŋ

Dutiyapañcake pāņātipātādīnaŋ pahānādivasena attho veditabbo. Vuttañhetaŋ paţisambhidāyaŋ–

‘Pañca sīlāni pāņātipātassa pahānaŋ sīlaŋ, veramaņī sīlaŋ, cetanā sīlaŋ, saŋvaro sīlaŋ, avītikkamo sīlaŋ. Adinnādānassa, kāmesumicchācārassa, musāvādassa, pisuņāya vācāya, pharusāya vācāya, samphappalāpassa, abhijjhāya, byāpādassa, micchādiţţhiyā, nekkhammena kāmacchandassa, abyāpādena byāpādassa, ālokasaññāya thinamiddhassa, avikkhepena uddhaccassa, dhammavavatthānena vicikicchāya, ñāņena avijjāya, pāmojjena aratiyā, paţhamena jhānena nīvaraņānaŋ, dutiyena jhānena vitakkavicārānaŋ, tatiyena jhānena pītiyā, catutthena jhānena sukhadukkhānaŋ, ākāsānañcāyatanasamāpattiyā rūpasaññāya paţighasaññāya nānattasaññāya, viññāņañcāyatanasamāpattiyā ākāsānañcāyatanasaññāya, ākiñcaññāyatanasamāpattiyā viññāņañcāyatanasaññāya, nevasaññānāsaññāyatanasamāpattiyā ākiñcaññāyatanasaññāya, aniccānupassanāya niccasaññāya, dukkhānupassanāya sukhasaññāya, anattānupassanāya attasaññāya, nibbidānupassanāya nandiyā, virāgānupassanāya rāgassa, nirodhānupassanāya samudayassa, paţinissaggānupassanāya ādānassa, khayānupassanāya ghanasaññāya, vayānupassanāya āyūhanassa, vipariņāmānupassanāya dhuvasaññāya, animittānupassanāya nimittassa, appaņihitānupassanāya paņidhiyā, suññatānupassanāya abhinivesassa, adhipaññādhammavipassanāya sārādānābhinivesassa, yathābhūtañāņadassanena sammohābhinivesassa, ādīnavānupassanāya ālayābhinivesassa, paţisankhānupassanāya appaţisankhāya, vivaţţanānupassanāya saññogābhinivesassa, sotāpattimaggena diţţhekaţţhānaŋ (p. 1.048) kilesānaŋ, sakadāgāmimaggena oļārikānaŋ kilesānaŋ, anāgāmimaggena aņusahagatānaŋ kilesānaŋ, arahattamaggena sabbakilesānaŋ pahānaŋ sīlaŋ, veramaņī, cetanā, saŋvaro, avītikkamo sīlaŋ. Evarūpāni sīlāni cittassa avippaţisārāya saŋvattanti, pāmojjāya saŋvattanti, pītiyā saŋvattanti, passaddhiyā saŋvattanti, somanassāya saŋvattanti, āsevanāya saŋvattanti, bhāvanāya saŋvattanti, bahulīkammāya saŋvattanti, alankārāya saŋvattanti, parikkhārāya saŋvattanti, parivārāya saŋvattanti, pāripūriyā saŋvattanti, ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī’ ti (paţi. ma. 1.41).

Ettha ca pahānanti koci dhammo nāma natthi aññatra vuttappakārānaŋ pāņātipātādīnaŋ anuppādamattato. Yasmā pana taŋ taŋ pahānaŋ tassa tassa kusaladhammassa patiţţhānaţţhena upadhāraņaŋ hoti, vikampābhāvakaraņena ca samādānaŋ. Tasmā pubbe vutteneva upadhāraņasamādhānasankhātena sīlanaţţhena sīlanti vuttaŋ. Itare cattāro dhammā tato tato veramaņivasena, tassa tassa saŋvaravasena, tadubhayasampayuttacetanāvasena, taŋ taŋ avītikkamantassa avītikkamanavasena ca cetaso pavattisabbhāvaŋ sandhāya vuttā. Sīlaţţho pana tesaŋ pubbe pakāsitoyevāti. Evaŋ pahānasīlādivasena pañcavidhaŋ.

Ettāvatā ca kiŋ sīlaŋ? Kenaţţhena sīlaŋ? Kānassa lakkhaņarasapaccupaţţhānapadaţţhānāni? Kimānisaŋsaŋ sīlaŋ? Katividhaŋ cetaŋ sīlanti? Imesaŋ pañhānaŋ vissajjanaŋ niţţhitaŋ.

Sīlasankilesavodānaŋ

21. Yaŋ pana vuttaŋ ‘ko cassa sankileso, kiŋ vodānan’ ti. Tatra vadāma– khaņđādibhāvo sīlassa sankileso, akhaņđādibhāvo vodānaŋ. So pana khaņđādibhāvo lābhayasādihetukena bhedena ca sattavidhamethunasaŋyogena ca sangahito.

Tathā hi yassa sattasu āpattikkhandhesu ādimhi vā ante vā sikkhāpadaŋ bhinnaŋ hoti, tassa sīlaŋ pariyante chinnasāţako viya khaņđaŋ nāma (p. 1.049) hoti. Yassa pana vemajjhe bhinnaŋ, tassa majjhe chiddasāţako viya chiddaŋ nāma hoti. Yassa paţipāţiyā dve tīņi bhinnāni, tassa piţţhiyā vā kucchiyā vā uţţhitena visabhāgavaņņena kāļarattādīnaŋ aññatarasarīravaņņā gāvī viya sabalaŋ nāma hoti. Yassa antarantarā bhinnāni, tassa antarantarā visabhāgavaņņabinduvicitrā gāvī viya kammāsaŋ nāma hoti. Evaŋ tāva lābhādihetukena bhedena khaņđādibhāvo hoti.

Evaŋ sattavidhamethunasaŋyogavasena. Vuttañhi bhagavatā–

‘Idha, brāhmaņa, ekacco samaņo vā brāhmaņo vā sammā brahmacārī paţijānamāno na heva kho mātugāmena saddhiŋ dvayaŋdvayasamāpattiŋ samāpajjati, apica kho mātugāmassa ucchādanaŋ parimaddanaŋ nhāpanaŋ sambāhanaŋ sādiyati, so tadassādeti, taŋ nikāmeti, tena ca vittiŋ āpajjati, idampi kho, brāhmaņa, brahmacariyassa khaņđampi chiddampi sabalampi kammāsampi. Ayaŋ vuccati, brāhmaņa, aparisuddhaŋ brahmacariyaŋ carati saŋyutto methunena saŋyogena, na parimuccati jātiyā. Jarāya maraņena …pe… na parimuccati dukkhasmāti vadāmi.

‘Puna caparaŋ, brāhmaņa, idhekacco samaņo vā …pe… paţijānamāno na heva kho mātugāmena saddhiŋ dvayaŋ dvayasamāpattiŋ samāpajjati. Napi mātugāmassa ucchādanaŋ …pe… sādiyati. Apica kho mātugāmena saddhiŋ sañjagghati sankīļati sankelāyati, so tadassādeti …pe… na parimuccati dukkhasmāti vadāmi.

‘Puna caparaŋ, brāhmaņa, idhekacco samaņo vā …pe… na heva kho mātugāmena saddhiŋ dvayaŋ dvayasamāpattiŋ samāpajjati. Napi mātugāmassa ucchādanaŋ …pe… sādiyati. Napi mātugāmena saddhiŋ sañjagghati sankīļati sankelāyati. Apica kho mātugāmassa cakkhunā cakkhuŋ upanijjhāyati pekkhati, so tadassādeti …pe… na parimuccati dukkhasmāti vadāmi.

‘Puna (p. 1.050) caparaŋ, brāhmaņa, idhekacco samaņo vā …pe… na heva kho mātugāmena… napi mātugāmassa… napi mātugāmena… napi mātugāmassa …pe… pekkhati. Apica kho mātugāmassa saddaŋ suņāti tirokuţţā vā tiropākārā vā hasantiyā vā bhaņantiyā vā gāyantiyā vā rodantiyā vā, so tadassādeti …pe… dukkhasmāti vadāmi.

‘Puna caparaŋ, brāhmaņa, idhekacco samaņo vā …pe… na heva kho mātugāmena… napi mātugāmassa… napi mātugāmena… napi mātugāmassa …pe… rodantiyā vā. Apica kho yānissa tāni pubbe mātugāmena saddhiŋ hasitalapitakīļitāni, tāni anussarati, so tadassādeti …pe… dukkhasmāti vadāmi.

‘Puna caparaŋ, brāhmaņa, idhekacco samaņo vā …pe… na heva kho mātugāmena …pe… napi mātugāmassa …pe… napi yānissa tāni pubbe mātugāmena saddhiŋ hasitalapitakīļitāni, tāni anussarati. Apica kho passati gahapatiŋ vā gahapatiputtaŋ vā pañcahi kāmaguņehi samappitaŋ samangībhūtaŋ paricārayamānaŋ, so tadassādeti …pe… dukkhasmāti vadāmi.

‘Puna caparaŋ, brāhmaņa, idhekacco samaņo vā …pe… na heva kho mātugāmena …pe… napi passati gahapatiŋ vā gahapatiputtaŋ vā …pe… paricārayamānaŋ. Apica kho aññataraŋ devanikāyaŋ paņidhāya brahmacariyaŋ carati “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti. So tadassādeti, taŋ nikāmeti, tena ca vittiŋ āpajjati. Idampi kho, brāhmaņa, brahmacariyassa khaņđampi chiddampi sabalampi kammāsampī’ ti (a. ni. 7.50).

Evaŋ lābhādihetukena bhedena ca sattavidhamethunasaŋyogena ca khaņđādibhāvo sangahitoti veditabbo.

Akhaņđādibhāvo pana sabbaso sikkhāpadānaŋ abhedena, bhinnānañca sappaţikammānaŋ paţikammakaraņena, sattavidhamethunasaŋyogābhāvena ca, aparāya (p. 1.051) ca ‘kodho upanāho makkho paļāso issā macchariyaŋ māyā sātheyyaŋ thambho sārambho māno atimāno mado pamādo’ ti-ādīnaŋ pāpadhammānaŋ anuppattiyā, appicchatāsantuţţhitāsallekhatādīnañca guņānaŋ uppattiyā sangahito.

Yāni hi sīlāni lābhādīnampi atthāya abhinnāni, pamādadosena vā bhinnānipi paţikammakatāni methunasaŋyogehi vā kodhupanāhādīhi vā pāpadhammehi anupahatāni, tāni sabbaso akhaņđāni acchiddāni asabalāni akammāsānīti vuccanti. Tāniyeva bhujissabhāvakaraņato ca bhujissāni, viññūhi pasatthattā viññupasatthāni, taņhādiţţhīhi aparāmaţţhattā aparāmaţţhāni, upacārasamādhiŋ vā appanāsamādhiŋ vā saŋvattayantīti samādhisaŋvattanikāni ca honti. Tasmā nesaŋ esa “akhaņđādibhāvo vodānan” ti veditabbo.

Taŋ panetaŋ vodānaŋ dvīhākārehi sampajjati sīlavipattiyā ca ādīnavadassanena, sīlasampattiyā ca ānisaŋsadassanena. Tattha ‘pañcime, bhikkhave, ādīnavā dussīlassa sīlavipattiyā’ ti (dī. ni. 2.149 a. ni. 5.213) evamādisuttanayena sīlavipattiyā ādīnavo daţţhabbo.

Apica dussīlo puggalo dussīlyahetu amanāpo hoti devamanussānaŋ, ananusāsanīyo sabrahmacārīnaŋ, dukkhito dussīlyagarahāsu, vippaţisārī sīlavataŋ pasaŋsāsu, tāya ca pana dussīlyatāya sāņasāţako viya dubbaņņo hoti. Ye kho panassa diţţhānugatiŋ āpajjanti, tesaŋ dīgharattaŋ apāyadukkhāvahanato dukkhasamphasso. Yesaŋ deyyadhammaŋ paţiggaņhāti, tesaŋ namahapphalakaraņato appaggho. Anekavassagaņikagūthakūpo viya dubbisodhano. Chavālātamiva ubhato paribāhiro. Bhikkhubhāvaŋ paţijānantopi abhikkhuyeva gogaņaŋ anubandhagadrabho viya. Satatubbiggo sabbaverikapuriso viya. Asaŋvāsāraho matakaļevaraŋ viya. Sutādiguņayuttopi sabrahmacārīnaŋ apūjāraho susānaggi viya brāhmaņānaŋ. Abhabbo visesādhigame andho viya rūpadassane. Nirāso saddhamme caņđālakumārako viya rajje. Sukhitosmīti maññamānopi dukkhitova aggikkhandhapariyāye vuttadukkhabhāgitāya.

Dussīlānañhi (p. 1.052) pañcakāmaguņaparibhogavandanamānanādisukhassādagadhitacittānaŋ tappaccayaŋ anussaraņamattenāpi hadayasantāpaŋ janayitvā uņhalohituggārappavattanasamatthaŋ atikaţukaŋ dukkhaŋ dassento sabbākārena paccakkhakammavipāko bhagavā āha–

‘Passatha no tumhe, bhikkhave, amuŋ mahantaŋ aggikkhandhaŋ ādittaŋ sampajjalitaŋ sajotibhūtan” ti? Evaŋ, bhanteti. Taŋ kiŋ maññatha, bhikkhave, katamaŋ nu kho varaŋ yaŋ amuŋ mahantaŋ aggikkhandhaŋ ādittaŋ sampajjalitaŋ sajotibhūtaŋ ālingetvā upanisīdeyya vā upanipajjeyya vā, yaŋ khattiyakaññaŋ vā brāhmaņakaññaŋ vā gahapatikaññaŋ vā mudutalunahatthapādaŋ ālingetvā upanisīdeyya vā upanipajjeyya vāti. Etadeva, bhante, varaŋ yaŋ khattiyakaññaŋ vā …pe… upanipajjeyya vā. Dukkhaŋ hetaŋ, bhante, yaŋ amuŋ mahantaŋ aggikkhandhaŋ …pe… upanipajjeyya vāti. Ārocayāmi vo, bhikkhave, paţivedayāmi vo, bhikkhave, yathā etadeva tassa varaŋ dussīlassa pāpadhammassa asucisankassarasamācārassa paţicchannakammantassa assamaņassa samaņapaţiññassa abrahmacārissa brahmacāripaţiññassa antopūtikassa avassutassa kasambujātassa yaŋ amuŋ mahantaŋ aggikkhandhaŋ …pe… upanipajjeyya vā. Taŋ kissa hetu? Tatonidānaŋ hi so, bhikkhave, maraņaŋ vā nigaccheyya maraņamattaŋ vā dukkhaŋ, na tveva tappaccayā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyyā’ ti (a. ni. 7.72).

Evaŋ aggikkhandhupamāya itthipaţibaddhapañcakāmaguņaparibhogapaccayaŋ dukkhaŋ dassetvā eteneva upāyena–

‘Taŋ kiŋ maññatha, bhikkhave, katamaŋ nu kho varaŋ yaŋ balavā puriso daļhāya vāļarajjuyā ubho janghā veţhetvā ghaŋseyya, sā chaviŋ chindeyya, chaviŋ chetvā cammaŋ chindeyya, cammaŋ chetvā maŋsaŋ chindeyya, maŋsaŋ chetvā nhāruŋ chindeyya, nhāruŋ chetvā aţţhiŋ chindeyya, aţţhiŋ chetvā aţţhimiñjaŋ āhacca tiţţheyya, yaŋ vā khattiyamahāsālānaŋ (p. 1.053) vā brāhmaņamahāsālānaŋ vā gahapatimahāsālānaŋ vā abhivādanaŋ sādiyeyyā’ ti ca.

‘Taŋ kiŋ maññatha, bhikkhave, katamaŋ nu kho varaŋ yaŋ balavā puriso tiņhāya sattiyā teladhotāya paccorasmiŋ pahareyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā añjalikammaŋ sādiyeyyā’ ti ca.

‘Taŋ kiŋ maññatha, bhikkhave, katamaŋ nu kho varaŋ yaŋ balavā puriso tattena ayopaţţena ādittena sampajjalitena sajotibhūtena kāyaŋ sampaliveţheyya, yaŋ vā khattiyamahāsālānaŋ vā brāhmaņamahāsālānaŋ vā gahapatimahāsālānaŋ vā saddhādeyyaŋ cīvaraŋ paribhuñjeyyā’ ti ca.

‘Taŋ kiŋ maññatha, bhikkhave, katamaŋ nu kho varaŋ yaŋ balavā puriso tattena ayosankunā ādittena sampajjalitena sajotibhūtena mukhaŋ vivaritvā tattaŋ lohaguļaŋ ādittaŋ sampajjalitaŋ sajotibhūtaŋ mukhe pakkhipeyya, taŋ tassa oţţhampi đaheyya, mukhampi, jivhampi, kaņţhampi, udarampi đaheyya, antampi antaguņampi ādāya adhobhāgaŋ nikkhameyya, yaŋ vā khattiya… brāhmaņa… gahapatimahāsālānaŋ vā saddhādeyyaŋ piņđapātaŋ paribhuñjeyyā’ ti ca.

‘Taŋ kiŋ maññatha, bhikkhave, katamaŋ nu kho varaŋ yaŋ balavā puriso sīse vā gahetvā khandhe vā gahetvā tattaŋ ayomañcaŋ vā ayopīţhaŋ vā ādittaŋ sampajjalitaŋ sajotibhūtaŋ abhinisīdāpeyya vā abhinipajjāpeyya vā, yaŋ vā khattiya… brāhmaņa… gahapatimahāsālānaŋ vā saddhādeyyaŋ mañcapīţhaŋ paribhuñjeyyā’ ti ca.

‘Taŋ kiŋ maññatha, bhikkhave, katamaŋ nu kho varaŋ yaŋ balavā puriso uddhaŋpādaŋ adhosiraŋ gahetvā tattāya ayokumbhiyā pakkhipeyya ādittāya sampajjalitāya sajotibhūtāya (p. 1.054) so tattha pheņuddehakaŋ paccamāno sakimpi uddhaŋ gaccheyya, sakimpi adho gaccheyya, sakimpi tiriyaŋ gaccheyya, yaŋ vā khattiya… brāhmaņa… gahapatimahāsālānaŋ vā saddhādeyyaŋ vihāraŋ paribhuñjeyyā’ ti cāti (a. ni. 7.72).

Imāhi vāļarajjutiņhasatti-ayopaţţa-ayoguļa-ayomañca-ayopīţha-ayokumbhī-upamāhi abhivādana-añjalikammacīvarapiņđapātamañcapīţhavihāraparibhogapaccayaŋ dukkhaŋ dassesi. Tasmā–


Aggikkhandhālinganadukkhādhikadukkhakaţukaphalaŋ;

Avijahato kāmasukhaŋ, sukhaŋ kuto bhinnasīlassa.


Abhivādanasādiyane kiŋ nāma sukhaŋ vipannasīlassa;

Daļhavāļarajjughaŋsanadukkhādhikadukkhabhāgissa.


Saddhānamañjalikammasādiyane kiŋ sukhaŋ asīlassa;

Sattippahāradukkhādhimattadukkhassa yaŋhetu.


Cīvaraparibhogasukhaŋ, kiŋ nāma asaŋyatassa;

Yena ciraŋ anubhavitabbo, niraye jalita-ayopaţţasamphasso.


Madhuropi piņđapāto, halāhalavisūpamo asīlassa;

Ādittā gilitabbā, ayoguļā yena cirarattaŋ.


Sukhasammatopi dukkho, asīlino mañcapīţhaparibhogo;

Yaŋ bādhissanti ciraŋ, jalita-ayomañcapīţhāni.


Dussīlassa vihāre, saddhādeyyamhi kā nivāsa rati;

Jalitesu nivasitabbaŋ, yena ayokumbhimajjhesu.


Sankasarasamācāro, kasambujāto avassuto pāpo;

Antopūtīti ca yaŋ, nindanto āha lokagaru.


Dhī jīvitaŋ asaññatassa, tassa samaņajanavesadhārissa;

Assamaņassa upahataŋ, khatamattānaŋ vahantassa.


Gūthaŋ (p. 1.055) viya kuņapaŋ viya, maņđanakāmā vivajjayantīdha;

Yaŋ nāma sīlavanto, santo kiŋ jīvitaŋ tassa.


Sabbabhayehi amutto, mutto sabbehi adhigamasukhehi;

Supihitasaggadvāro, apāyamaggaŋ samārūļho.


Karuņāya vatthubhūto, kāruņikajanassa nāma ko añño;

Dussīlasamo dussī, latāya iti bahuvidhā dosāti.

Evamādinā paccavekkhaņena sīlavipattiyaŋ ādīnavadassanaŋ vuttappakāraviparītato sīlasampattiyā ānisaŋsadassanañca veditabbaŋ. Apica–


Tassa pāsādikaŋ hoti, pattacīvaradhāraņaŋ;

Pabbajjā saphalā tassa, yassa sīlaŋ sunimmalaŋ.


Attānuvādādibhayaŋ, suddhasīlassa bhikkhuno;

Andhakāraŋ viya raviŋ, hadayaŋ nāvagāhati.


Sīlasampattiyā bhikkhu, sobhamāno tapovane;

Pabhāsampattiyā cando, gagane viya sobhati.


Kāyagandhopi pāmojjaŋ, sīlavantassa bhikkhuno;

Karoti api devānaŋ, sīlagandhe kathāva kā.


Sabbesaŋ gandhajātānaŋ, sampattiŋ abhibhuyyati;

Avighātī disā sabbā, sīlagandho pavāyati.


Appakāpi katā kārā, sīlavante mahapphalā;

Hontīti sīlavā hoti, pūjāsakkārabhājanaŋ.


Sīlavantaŋ na bādhanti, āsavā diţţhadhammikā;

Samparāyikadukkhānaŋ, mūlaŋ khanati sīlavā.


Yā manussesu sampatti, yā ca devesu sampadā;

Na sā sampannasīlassa, icchato hoti dullabhā.


Accantasantā pana yā, ayaŋ nibbānasampadā;

Mano sampannasīlassa, tameva anudhāvati.


Sabbasampattimūlamhi (p. 1.056) sīlamhi iti paņđito;

Anekākāravokāraŋ, ānisaŋsaŋ vibhāvayeti.

Evañhi vibhāvayato sīlavipattito ubbijjitvā sīlasampattininnaŋ mānasaŋ hoti. Tasmā yathāvuttaŋ imaŋ sīlavipattiyā ādīnavaŋ imañca sīlasampattiyā ānisaŋsaŋ disvā sabbādarena sīlaŋ vodāpetabbanti.

Ettāvatā ca ‘sīle patiţţhāya naro sapañño’ ti imissā gāthāya sīlasamādhipaññāmukhena desite visuddhimagge sīlaŋ tāva paridīpitaŋ hoti.

Iti sādhujanapāmojjatthāya kate visuddhimagge

Sīlaniddeso nāma paţhamo paricchedo.

2. Dhutanganiddeso
22. Idāni (p. 1.057) yehi appicchatāsantuţţhitādīhi guņehi vuttappakārassa sīlassa vodānaŋ hoti, te guņe sampādetuŋ yasmā samādinnasīlena yoginā dhutangasamādānaŋ kātabbaŋ. Evañhissa appicchatāsantuţţhitāsallekhapavivekāpacayavīriyārambhasubharatādiguņasalilavikkhālitamalaŋ sīlañceva suparisuddhaŋ bhavissati, vatāni ca sampajjissanti. Iti anavajjasīlabbataguņaparisuddhasabbasamācāro porāņe ariyavaŋsattaye patiţţhāya catutthassa bhāvanārāmatāsankhātassa ariyavaŋsassa adhigamāraho bhavissati. Tasmā dhutangakathaŋ ārabhissāma.

Bhagavatā hi pariccattalokāmisānaŋ kāye ca jīvite ca anapekkhānaŋ anulomapaţipadaŋyeva ārādhetukāmānaŋ kulaputtānaŋ terasadhutangāni anuññātāni. Seyyathidaŋ– paŋsukūlikangaŋ, tecīvarikangaŋ, piņđapātikangaŋ, sapadānacārikangaŋ, ekāsanikangaŋ, pattapiņđikangaŋ, khalupacchābhattikangaŋ, āraññikangaŋ, rukkhamūlikangaŋ, abbhokāsikangaŋ, sosānikangaŋ, yathāsanthatikangaŋ, nesajjikanganti. Tattha–


Atthato lakkhaņādīhi, samādānavidhānato;


Pabhedato bhedato ca, tassa tassānisaŋsato.


Kusalattikato ceva, dhutādīnaŋ vibhāgato;


Samāsabyāsato cāpi, viññātabbo vinicchayo.

23. Tattha atthatoti tāva rathikasusānasankārakūţādīnaŋ yattha katthaci paŋsūnaŋ upari ţhitattā abbhuggataţţhena tesu tesu paŋsukūlamivāti paŋsukūlaŋ, atha vā paŋsu viya kucchitabhāvaŋ ulatīti paŋsukūlaŋ, kucchitabhāvaŋ gacchatīti vuttaŋ hoti. Evaŋ laddhanibbacanassa paŋsukūlassa dhāraņaŋ paŋsukūlaŋ taŋ sīlamassāti paŋsukūliko. Paŋsukūlikassa angaŋ paŋsukūlikangaŋ. Anganti kāraņaŋ vuccati. Tasmā yena samādānena so paŋsukūliko hoti, tassetaŋ adhivacananti veditabbaŋ.

Eteneva nayena sanghāţi-uttarāsanga-antaravāsakasankhātaŋ ticīvaraŋ sīlamassāti tecīvariko. Tecīvarikassa angaŋ tecīvarikangaŋ.

Bhikkhāsankhātānaŋ (p. 1.058) pana āmisapiņđānaŋ pātoti piņđapāto, parehi dinnānaŋ piņđānaŋ patte nipatananti vuttaŋ hoti. Taŋ piņđapātaŋ uñchati taŋ taŋ kulaŋ upasankamanto gavesatīti piņđapātiko. Piņđāya vā patituŋ vatametassāti piņđapātī, patitunti carituŋ, piņđapātī eva piņđapātiko. Piņđapātikassa angaŋ piņđapātikangaŋ.

Dānaŋ vuccati avakhaņđanaŋ, apetaŋ dānatoti apadānaŋ, anavakhaņđananti attho. Saha apadānena sapadānaŋ, avakhaņđanarahitaŋ anugharanti vuttaŋ hoti. Sapadānaŋ carituŋ idamassa sīlanti sapadānacārī, sapadānacārī eva sapadānacāriko. Tassa angaŋ sapadānacārikangaŋ.

Ekāsane bhojanaŋ ekāsanaŋ, taŋ sīlamassāti ekāsaniko. Tassa angaŋ ekāsanikangaŋ.

Dutiyabhājanassa paţikkhittattā kevalaŋ ekasmiŋyeva patte piņđo pattapiņđo. Idāni pattapiņđagahaņe pattapiņđasaññaŋ katvā pattapiņđo sīlamassāti pattapiņđiko. Tassa angaŋ pattapiņđikangaŋ.

Khalūti paţisedhanatthe nipāto. Pavāritena satā pacchā laddhaŋ bhattaŋ pacchābhattaŋ nāma, tassa pacchābhattassa bhojanaŋ pacchābhattabhojanaŋ, tasmiŋ pacchābhattabhojane pacchābhattasaññaŋ katvā pacchābhattaŋ sīlamassāti pacchābhattiko. Na pacchābhattiko khalupacchābhattiko. Samādānavasena paţikkhittātirittabhojanassetaŋ nāmaŋ. Aţţhakathāyaŋ pana vuttaŋ khalūti eko sakuņo. So mukhena phalaŋ gahetvā tasmiŋ patite puna aññaŋ na khādati. Tādiso ayanti khalupacchābhattiko. Tassa angaŋ khalupacchābhattikangaŋ.

Araññe nivāso sīlamassāti āraññiko. Tassa angaŋ āraññikangaŋ.

Rukkhamūle nivāso rukkhamūlaŋ, taŋ sīlamassāti rukkhamūliko. Rukkhamūlikassa angaŋ rukkhamūlikangaŋ. Abbhokāsikasosānikangesupi eseva nayo.

Yadeva (p. 1.059) santhataŋ yathāsanthataŋ, idaŋ tuyhaŋ pāpuņātīti evaŋ paţhamaŋ uddiţţhasenāsanassetaŋ adhivacanaŋ. Tasmiŋ yathāsanthate viharituŋ sīlamassāti yathāsanthatiko. Tassa angaŋ yathāsanthatikangaŋ.

Sayanaŋ paţikkhipitvā nisajjāya viharituŋ sīlamassāti nesajjiko. Tassa angaŋ nesajjikangaŋ.

Sabbāneva panetāni tena tena samādānena dhutakilesattā dhutassa bhikkhuno angāni, kilesadhunanato vā dhutanti laddhavohāraŋ ñāņaŋ angaŋ etesanti dhutangāni. Atha vā dhutāni ca tāni paţipakkhaniddhunanato angāni ca paţipattiyātipi dhutangāni. Evaŋ tāvettha atthato viññātabbo vinicchayo.

Sabbāneva panetāni samādānacetanālakkhaņāni. Vuttampi cetaŋ ‘yo samādiyati, so puggalo. Yena samādiyati, cittacetasikā ete dhammā. Yā samādānacetanā, taŋ dhutangaŋ. Yaŋ paţikkhipati, taŋ vatthū’ ti. Sabbāneva ca loluppaviddhaŋsanarasāni, nilloluppabhāvapaccupaţţhānāni appicchatādi-ariyadhammapadaţţhānāni. Evamettha lakkhaņādīhi veditabbo vinicchayo.

Samādānavidhānatoti-ādīsu pana pañcasu sabbāneva dhutangāni dharamāne bhagavati bhagavatova santike samādātabbāni. Parinibbute mahāsāvakassa santike. Tasmiŋ asati khīņāsavassa, anāgāmissa, sakadāgāmissa, sotāpannassa, tipiţakassa, dvipiţakassa, ekapiţakassa, ekasangītikassa, aţţhakathācariyassa. Tasmiŋ asati dhutangadharassa, tasmimpi asati cetiyangaņaŋ sammajjitvā ukkuţikaŋ nisīditvā sammāsambuddhassa santike vadantena viya samādātabbāni, apica sayampi samādātuŋ vaţţati eva. Ettha ca cetiyapabbate dve bhātikattherānaŋ jeţţhakabhātu dhutangappicchatāya vatthu kathetabbaŋ. Ayaŋ tāva sādhāraņakathā.

1. Paŋsukūlikangakathā
24. Idāni ekekassa samādānavidhānappabhedabhedānisaŋse vaņņayissāma. Paŋsukūlikangaŋ tāva ‘gahapatidānacīvaraŋ paţikkhipāmi, paŋsukūlikangaŋ samādiyāmī’ ti (p. 1.060) imesu dvīsu vacanesu aññatarena samādinnaŋ hoti. Idaŋ tāvettha samādānaŋ.

Evaŋ samādinnadhutangena pana tena sosānikaŋ, pāpaņikaŋ, rathiyacoļaŋ, sankāracoļaŋ, sotthiyaŋ, nhānacoļaŋ, titthacoļaŋ, gatapaccāgataŋ, aggiđađđhaŋ, gokhāyitaŋ, upacikākhāyitaŋ, undūrakhāyitaŋ, antacchinnaŋ, dasācchinnaŋ, dhajāhaţaŋ, thūpacīvaraŋ, samaņacīvaraŋ, ābhisekikaŋ, iddhimayaŋ, panthikaŋ, vātāhaţaŋ, devadattiyaŋ, sāmuddiyanti-etesu aññataraŋ cīvaraŋ gahetvā phāletvā dubbalaţţhānaŋ pahāya thiraţţhānāni dhovitvā cīvaraŋ katvā porāņaŋ gahapaticīvaraŋ apanetvā paribhuñjitabbaŋ.

Tattha sosānikanti susāne patitakaŋ. Pāpaņikanti āpaņadvāre patitakaŋ. Rathiyacoļanti puññatthikehi vātapānantarena rathikāya chađđitacoļakaŋ. Sankāracoļanti sankāraţţhāne chađđitacoļakaŋ. Sotthiyanti gabbhamalaŋ puñchitvā chađđitavatthaŋ. Tissāmaccamātā kira satagghanakena vatthena gabbhamalaŋ puñchāpetvā paŋsukūlikā gaņhissantīti tālaveļimagge chađđāpesi. Bhikkhū jiņņakaţţhānatthameva gaņhanti. Nhānacoļanti yaŋ bhūtavejjehi sasīsaŋ nhāpitā kāļakaņņicoļanti chađđetvā gacchanti.

Titthacoļanti nhānatitthe chađđitapilotikā. Gatapaccāgatanti yaŋ manussā susānaŋ gantvā paccāgatā nhatvā chađđenti. Aggiđađđhanti agginā đađđhappadesaŋ. Tañhi manussā chađđenti. Gokhāyitādīni pākaţāneva. Tādisānipi hi manussā chađđenti. Dhajāhaţanti nāvaŋ ārohantā dhajaŋ bandhitvā ārūhanti. Taŋ tesaŋ dassanātikkame gahetuŋ vaţţati. Yampi yuddhabhūmiyaŋ dhajaŋ bandhitvā ţhapitaŋ, taŋ dvinnampi senānaŋ gatakāle gahetuŋ vaţţati.

Thūpacīvaranti vammikaŋ parikkhipitvā balikammaŋ kataŋ. Samaņacīvaranti bhikkhusantakaŋ. Ābhisekikanti rañño abhisekaţţhāne chađđitacīvaraŋ. Iddhimayanti ehibhikkhucīvaraŋ. Panthikanti antarāmagge patitakaŋ. Yaŋ pana sāmikānaŋ satisammosena patitaŋ, taŋ thokaŋ rakkhitvā gahetabbaŋ. Vātāhaţanti vātena paharitvā dūre pātitaŋ, taŋ pana sāmike apassantena (p. 1.061) gahetuŋ vaţţati. Devadattiyanti anuruddhattherassa viya devatāhi dinnakaŋ. Sāmuddiyanti samuddavīcīhi thale ussāritaŋ.

Yaŋ pana sanghassa demāti dinnaŋ, coļakabhikkhāya vā caramānehi laddhaŋ, na taŋ paŋsukūlaŋ. Bhikkhudattiyepi yaŋ vassaggena gāhetvā vā dīyati, senāsanacīvaraŋ vā hoti, na taŋ paŋsukūlaŋ. No gāhāpetvā dinnameva paŋsukūlaŋ. Tatrapi yaŋ dāyakehi bhikkhussa pādamūle nikkhittaŋ, tena pana bhikkhunā paŋsukūlikassa hatthe ţhapetvā dinnaŋ, taŋ ekatosuddhikaŋ nāma. Yaŋ bhikkhuno hatthe ţhapetvā dinnaŋ, tena pana pādamūle ţhapitaŋ, tampi ekatosuddhikaŋ. Yaŋ bhikkhunopi pādamūle ţhapitaŋ, tenāpi tatheva dinnaŋ, taŋ ubhatosuddhikaŋ. Yaŋ hatthe ţhapetvā laddhaŋ, hattheyeva ţhapitaŋ, taŋ anukkaţţhacīvaraŋ nāma. Iti imaŋ paŋsukūlabhedaŋ ñatvā paŋsukūlikena cīvaraŋ paribhuñjitabbanti idamettha vidhānaŋ.

Ayaŋ pana pabhedo, tayo paŋsukūlikā ukkaţţho majjhimo mudūti. Tattha sosānikaŋyeva gaņhanto ukkaţţho hoti. Pabbajitā gaņhissantīti ţhapitakaŋ gaņhanto majjhimo. Pādamūle ţhapetvā dinnakaŋ gaņhanto mudūti.

Tesu yassa kassaci attano ruciyā gihidinnakaŋ sāditakkhaņe dhutangaŋ bhijjati. Ayamettha bhedo.

Ayaŋ panānisaŋso, ‘paŋsukūlacīvaraŋ nissāya pabbajjā’ ti (mahāva. 128) vacanato nissayānurūpapaţipattisabbhāvo, paţhame ariyavaŋse patiţţhānaŋ, ārakkhadukkhābhāvo, aparāyattavuttitā, corabhayena abhayatā, paribhogataņhāya abhāvo, samaņasāruppaparikkhāratā, ‘appāni ceva sulabhāni ca tāni ca anavajjānī’ ti (a. ni. 4.27 itivu. 101) bhagavatā saŋvaņņitapaccayatā, pāsādikatā, appicchatādīnaŋ phalanipphatti, sammāpaţipattiyā anubrūhanaŋ, pacchimāya janatāya diţţhānugati-āpādananti.


Mārasenavighātāya paŋsukūladharo yati;


Sannaddhakavaco yuddhe, khattiyo viya sobhati.


Pahāya (p. 1.062) kāsikādīni, varavatthāni dhāritaŋ;


Yaŋ lokagarunā ko taŋ, paŋsukūlaŋ na dhāraye.


Tasmā hi attano bhikkhu, paţiññaŋ samanussaraŋ;


Yogācārānukūlamhi, paŋsukūle rato siyāti.

Ayaŋ tāva paŋsukūlikange samādānavidhānappabhedabhedānisaŋsavaņņanā.

2. Tecīvarikangakathā
25. Tadanantaraŋ pana tecīvarikangaŋ ‘catutthakacīvaraŋ paţikkhipāmi, tecīvarikangaŋ samādiyāmī’ ti imesaŋ aññataravacanena samādinnaŋ hoti.

Tena pana tecīvarikena cīvaradussaŋ labhitvā yāva aphāsukabhāvena kātuŋ vā na sakkoti, vicārakaŋ vā na labhati, sūci-ādīsu vāssa kiñci na sampajjati, tāva nikkhipitabbaŋ. Nikkhittapaccayā doso natthi. Rajitakālato pana paţţhāya nikkhipituŋ na vaţţati, dhutangacoro nāma hoti. Idamassa vidhānaŋ.

Pabhedato pana ayampi tividho hoti. Tattha ukkaţţhena rajanakāle paţhamaŋ antaravāsakaŋ vā uttarāsangaŋ vā rajitvā taŋ nivāsetvā itaraŋ rajitabbaŋ. Taŋ pārupitvā sanghāţi rajitabbā. Sanghāţiŋ pana nivāsetuŋ na vaţţati. Idamassa gāmantasenāsane vattaŋ. Āraññake pana dve ekato dhovitvā rajituŋ vaţţati. Yathā pana kañci disvā sakkoti kāsāvaŋ ākađđhitvā uparikātuŋ, evaŋ āsanne ţhāne nisīditabbaŋ. Majjhimassa rajanasālāyaŋ rajanakāsāvaŋ nāma hoti, taŋ nivāsetvā vā pārupitvā vā rajanakammaŋ kātuŋ vaţţati. Mudukassa sabhāgabhikkhūnaŋ cīvarāni nivāsetvā vā pārupitvā vā rajanakammaŋ kātuŋ vaţţati. Tatraţţhakapaccattharaņampi tassa vaţţati. Pariharituŋ pana na vaţţati. Sabhāgabhikkhūnaŋ cīvarampi antarantarā paribhuñjituŋ vaţţati. Dhutangatecīvarikassa pana catutthaŋ vattamānaŋ aŋsakāsāvameva vaţţati. Tañca kho vitthārato vidatthi, dīghato tihatthameva vaţţati.

Imesaŋ pana tiņņampi catutthakacīvaraŋ sāditakkhaņeyeva dhutangaŋ bhijjati. Ayamettha bhedo.

Ayaŋ (p. 1.063) panānisaŋso, tecīvariko bhikkhu santuţţho hoti kāyaparihārikena cīvarena. Tenassa pakkhino viya samādāyeva gamanaŋ, appasamārambhatā, vatthasannidhiparivajjanaŋ, sallahukavuttitā, atirekacīvaraloluppappahānaŋ, kappiye mattakāritāya sallekhavuttitā, appicchatādīnaŋ phalanipphattīti evamādayo guņā sampajjantīti.


Atirekavatthataņhaŋ, pahāya sannidhivivajjito dhīro;


Santosasukharasaññū, ticīvaradharo bhavati yogī.


Tasmā sapattacaraņo, pakkhīva sacīvarova yogivaro;


Sukhamanuvicaritukāmo, cīvaraniyame ratiŋ kayirāti.

Ayaŋ tecīvarikange samādānavidhānappabhedabhedānisaŋsavaņņanā.

3. Piņđapātikangakathā
26. Piņđapātikangampi ‘atirekalābhaŋ paţikkhipāmi, piņđapātikangaŋ samādiyāmī’ ti imesaŋ aññataravacanena samādinnaŋ hoti.

Tena pana piņđapātikena ‘sanghabhattaŋ, uddesabhattaŋ, nimantanabhattaŋ, salākabhattaŋ, pakkhikaŋ, uposathikaŋ, pāţipadikaŋ, āgantukabhattaŋ, gamikabhattaŋ, gilānabhattaŋ, gilānupaţţhākabhattaŋ, vihārabhattaŋ, dhurabhattaŋ, vārakabhattan’ ti etāni cuddasa bhattāni na sāditabbāni. Sace pana ‘sanghabhattaŋ gaņhathā’ ti-ādinā nayena avatvā ‘amhākaŋ gehe sangho bhikkhaŋ gaņhātu, tumhepi bhikkhaŋ gaņhathā’ ti vatvā dinnāni honti, tāni sādituŋ vaţţanti. Sanghato nirāmisasalākāpi vihāre pakkabhattampi vaţţatiyevāti idamassa vidhānaŋ.

Pabhedato pana ayampi tividho hoti. Tattha ukkaţţho puratopi pacchatopi āhaţabhikkhaŋ gaņhati, pattadvāre ţhatvā pattaŋ gaņhantānampi deti, paţikkamanaŋ āharitvā dinnabhikkhampi gaņhati, taŋ divasaŋ pana nisīditvā bhikkhaŋ na gaņhati. Majjhimo taŋ divasaŋ nisīditvāpi gaņhati, svātanāya pana nādhivāseti. Mudukosvātanāyapi punadivasāyapi bhikkhaŋ adhivāseti. Te ubhopi serivihārasukhaŋ na labhanti, ukkaţţhova labhati. Ekasmiŋ kira (p. 1.064) gāme ariyavaŋso hoti, ukkaţţho itare āha– ‘āyāmāvuso, dhammasavanāyā’ ti. Tesu eko ekenamhi, bhante, manussena nisīdāpitoti āha. Aparo mayā, bhante, svātanāya ekassa bhikkhā adhivāsitāti. Evaŋ te ubho parihīnā. Itaro pātova piņđāya caritvā gantvā dhammarasaŋ paţisaŋvedesi.

Imesaŋ pana tiņņampi sanghabhattādi-atirekalābhaŋ sāditakkhaņeva dhutangaŋ bhijjati. Ayamettha bhedo.

Ayaŋ panānisaŋso, ‘piņđiyālopabhojanaŋ nissāya pabbajjā’ ti (a. ni. 4.27 itivu. 101) vacanato nissayānurūpapaţipattisabbhāvo, dutiye ariyavaŋse patiţţhānaŋ, aparāyattavuttitā, ‘appāni ceva sulabhāni ca tāni ca anavajjānī’ ti bhagavatā saŋvaņņitapaccayatā, kosajjanimmaddanatā, parisuddhājīvatā, sekhiyapaţipattipūraņaŋ, aparapositā, parānuggahakiriyā, mānappahānaŋ, rasataņhānivāraņaŋ, gaņabhojanaparamparabhojanacārittasikkhāpadehi anāpattitā, appicchatādīnaŋ anulomavuttitā, sammāpaţipattibrūhanaŋ, pacchimajanatānukampananti.


Piņđiyālopasantuţţho, aparāyattajīviko;


Pahīnāhāraloluppo, hoti cātuddiso yati.


Vinodayati kosajjaŋ, ājīvassa visujjhati;


Tasmā hi nātimaññeyya, bhikkhācariyāya sumedhaso.

Evarūpassa hi–


‘Piņđapātikassa bhikkhuno,


Attabharassa anaññaposino.


Devāpi pihayanti tādino,


No ce lābhasilokanissito’ ti.

Ayaŋ piņđapātikange samādānavidhānappabhedabhedānisaŋsavaņņanā.

4. Sapadānacārikangakathā
27. Sapadānacārikangampi (p. 1.065) ‘loluppacāraŋ paţikkhipāmi, sapadānacārikangaŋ samādiyāmī’ ti imesaŋ aññataravacanena samādinnaŋ hoti.

Tena pana sapadānacārikena gāmadvāre ţhatvā parissayābhāvo sallakkhetabbo. Yassā racchāya vā gāme vā parissayo hoti, taŋ pahāya aññattha carituŋ vaţţati. Yasmiŋ gharadvāre vā racchāya vā gāme vā kiñci na labhati, agāmasaññaŋ katvā gantabbaŋ. Yattha kiñci labhati, taŋ pahāya gantuŋ na vaţţati. Iminā ca bhikkhunā kālataraŋ pavisitabbaŋ, evañhi aphāsukaţţhānaŋ pahāya aññattha gantuŋ sakkhissati. Sace panassa vihāre dānaŋ dentā antarāmagge vā āgacchantā manussā pattaŋ gahetvā piņđapātaŋ denti vaţţati. Iminā ca maggaŋ gacchantenāpi bhikkhācāravelāyaŋ sampattagāmaŋ anatikkamitvā caritabbameva. Tattha alabhitvā vā thokaŋ labhitvā vā gāmapaţipāţiyā caritabbanti idamassa vidhānaŋ.

Pabhedato pana ayampi tividho hoti. Tattha ukkaţţho purato āhaţabhikkhampi pacchato āhaţabhikkhampi paţikkamanaŋ āharitvā diyyamānampi na gaņhati, pattadvāre pana pattaŋ vissajjeti Imasmiñhi dhutange mahākassapattherena sadiso nāma natthi. Tassapi pattavissaţţhaţţhānameva paññāyati. Majjhimo purato vā pacchato vā āhaţampi paţikkamanaŋ āhaţampi gaņhati, pattadvārepi pattaŋ vissajjeti, na pana bhikkhaŋ āgamayamāno nisīdati. Evaŋ so ukkaţţhapiņđapātikassa anulometi. Muduko taŋ divasaŋ nisīditvā āgameti.

Imesaŋ pana tiņņampi loluppacāre uppannamatte dhutangaŋ bhijjati. Ayamettha bhedo.

Ayaŋ panānisaŋso, kulesu niccanavakatā, candūpamatā, kulamaccherappahānaŋ, samānukampitā, kulūpakādīnavābhāvo, avhānānabhinandanā, abhihārena anatthikatā, appicchatādīnaŋ anulomavuttitāti.


Candūpamo (p. 1.066) niccanavo kulesu,


Amaccharī sabbasamānukampo.


Kulūpakādīnavavippamutto,


Hotīdha bhikkhu sapadānacārī.


Loluppacārañca pahāya tasmā,


Okkhittacakkhu yugamattadassī.


Ākankhamāno bhuvi sericāraŋ,


Careyya dhīro sapadānacāranti.

Ayaŋ sapadānacārikange samādānavidhānappabhedabhedānisaŋsavaņņanā.

5. Ekāsanikangakathā
28. Ekāsanikangampi ‘nānāsanabhojanaŋ paţikkhipāmi, ekāsanikangaŋ samādiyāmī’ ti imesaŋ aññataravacanena samādinnaŋ hoti.

Tena pana ekāsanikena āsanasālāyaŋ nisīdantena therāsane anisīditvā ‘idaŋ mayhaŋ pāpuņissatī’ ti patirūpaŋ āsanaŋ sallakkhetvā nisīditabbaŋ. Sacassa vippakate bhojane ācariyo vā upajjhāyo vā āgacchati, uţţhāya vattaŋ kātuŋ vaţţati. Tipiţakacūļābhayatthero panāha ‘āsanaŋ vā rakkheyya bhojanaŋ vā, ayañca vippakatabhojano, tasmā vattaŋ karotu, bhojanaŋ pana mā bhuñjatū’ ti. Idamassa vidhānaŋ.

Pabhedato pana ayampi tividho hoti. Tattha ukkaţţho appaŋ vā hotu bahu vā, yamhi bhojane hatthaŋ otāreti, tato aññaŋ gaņhituŋ na labhati. Sacepi manussā ‘therena na kiñci bhuttan’ ti sappi-ādīni āharanti, bhesajjatthameva vaţţanti, na āhāratthaŋ. Majjhimo yāva patte bhattaŋ na khīyati, tāva aññaŋ gaņhituŋ labhati. Ayañhi bhojanapariyantiko nāma hoti. Muduko yāva āsanā na vuţţhāti tāva bhuñjituŋ labhati. So hi udakapariyantiko vā hoti yāva pattadhovanaŋ na gaņhāti tāva bhuñjanato, āsanapariyantiko vā yāva na vuţţhāti tāva bhuñjanato.

Imesaŋ (p. 1.067) pana tiņņampi nānāsanabhojanaŋ bhuttakkhaņe dhutangaŋ bhijjati. Ayamettha bhedo.

Ayaŋ panānisaŋso, appābādhatā, appātankatā, lahuţţhānaŋ, balaŋ, phāsuvihāro, anatirittapaccayā anāpatti, rasataņhāvinodanaŋ appicchatādīnaŋ anulomavuttitāti.


Ekāsanabhojane rataŋ,


Na yatiŋ bhojanapaccayā rujā.


Visahanti rase alolupo,


Parihāpeti na kammamattano.


Iti phāsuvihārakāraņe,


Sucisallekharatūpasevite.


Janayetha visuddhamānaso,


Ratimekāsanabhojane yatīti.

Ayaŋ ekāsanikange samādānavidhānappabhedabhedānisaŋsavaņņanā.

6. Pattapiņđikangakathā
29. Pattapiņđikangampi ‘dutiyakabhājanaŋ paţikkhipāmi, pattapiņđikangaŋ samādiyāmī’ ti imesaŋ aññataravacanena samādinnaŋ hoti.

Tena pana pattapiņđikena yāgupānakāle bhājane ţhapetvā byañjane laddhe byañjanaŋ vā paţhamaŋ khāditabbaŋ, yāgu vā pātabbā. Sace pana yāguyaŋ pakkhipati, pūtimacchakādimhi byañjane pakkhitte yāgu paţikūlā hoti, appaţikūlameva ca katvā bhuñjituŋ vaţţati. Tasmā tathārūpaŋ byañjanaŋ sandhāya idaŋ vuttaŋ. Yaŋ pana madhusakkarādikaŋ appaţikūlaŋ hoti, taŋ pakkhipitabbaŋ. Gaņhantena ca pamāņayuttameva gaņhitabbaŋ. Āmakasākaŋ hatthena gahetvā khādituŋ vaţţati. Tathā pana akatvā patteyeva pakkhipitabbaŋ. Dutiyakabhājanassa pana paţikkhittattā aññaŋ rukkhapaņņampi na vaţţatīti idamassa vidhānaŋ.

Pabhedato pana ayampi tividho hoti. Tattha ukkaţţhassa aññatra ucchukhādanakālā kacavarampi chađđetuŋ na vaţţati. Odanapiņđamacchamaŋsapūvepi bhinditvā (p. 1.068) khādituŋ na vaţţati. Majjhimassa ekena hatthena bhinditvā khādituŋ vaţţati, hatthayogī nāmesa. Muduko pana pattayogī nāma hoti, tassa yaŋ sakkā hoti patte pakkhipituŋ, taŋ sabbaŋ hatthena vā dantehi vā bhinditvā khādituŋ vaţţati.

Imesaŋ pana tiņņampi dutiyakabhājanaŋ sāditakkhaņe dhutangaŋ bhijjati. Ayamettha bhedo.

Ayaŋ panānisaŋso, nānārasataņhāvinodanaŋ. Atricchatāya pahānaŋ, āhāre payojanamattadassitā, thālakādipariharaņakhedābhāvo, avikkhittabhojitā, appicchatādīnaŋ anulomavuttitāti.


Nānābhājanavikkhepaŋ, hitvā okkhittalocano;


Khaņanto viya mūlāni, rasataņhāya subbato.


Sarūpaŋ viya santuţţhiŋ, dhārayanto sumānaso;


Paribhuñjeyya āhāraŋ, ko añño pattapiņđikoti.

Ayaŋ pattapiņđikange samādānavidhānappabhedabhedānisaŋsavaņņanā.

7. Khalupacchābhattikangakathā
30. Khalupacchābhattikangampi ‘atirittabhojanaŋ paţikkhipāmi, khalupacchābhattikangaŋ samādiyāmī’ ti imesaŋ aññataravacanena samādinnaŋ hoti.

Tena pana khalupacchābhattikena pavāretvā puna bhojanaŋ kappiyaŋ kāretvā na bhuñjitabbaŋ. Idamassa vidhānaŋ.

Pabhedato pana ayampi tividho hoti. Tattha ukkaţţho yasmā paţhamapiņđe pavāraņā nāma natthi, tasmiŋ pana ajjhohariyamāne aññaŋ paţikkhipato hoti, tasmā evaŋ pavārito paţhamapiņđaŋ ajjhoharitvā dutiyapiņđaŋ na bhuñjati. Majjhimo yasmiŋ bhojane pavārito, tadeva bhuñjati. Muduko pana yāva āsanā na vuţţhāti tāva bhuñjati.

Imesaŋ pana tiņņampi pavāritānaŋ kappiyaŋ kārāpetvā bhuttakkhaņe dhutangaŋ bhijjati. Ayamettha bhedo.

Ayaŋ (p. 1.069) panānisaŋso, anatirittabhojanāpattiyā dūrabhāvo, odarikattābhāvo, nirāmisasannidhitā, puna pariyesanāya abhāvo, appicchatādīnaŋ anulomavuttitāti.


Pariyesanāya khedaŋ, na yāti na karoti sannidhiŋ dhīro;


Odarikattaŋ pajahati, khalupacchābhattiko yogī.


Tasmā sugatapasatthaŋ, santosaguņādivuđđhisañjananaŋ;


Dose vidhunitukāmo, bhajeyya yogī dhutangamidanti.

Ayaŋ khalupacchābhattikange samādānavidhānappabhedabhedānisaŋsavaņņanā.

8. Āraññikangakathā
31. Āraññikangampi ‘gāmantasenāsanaŋ paţikkhipāmi, āraññikangaŋ samādiyāmī’ ti imesaŋ aññataravacanena samādinnaŋ hoti.

Tena pana āraññikena gāmantasenāsanaŋ pahāya araññe aruņaŋ uţţhāpetabbaŋ. Tattha saddhiŋ upacārena gāmoyeva gāmantasenāsanaŋ.

Gāmo nāma yo koci ekakuţiko vā anekakuţiko vā parikkhitto vā aparikkhitto vā samanusso vā amanusso vā antamaso atirekacātumāsaniviţţho yo koci satthopi.

Gāmūpacāro nāma parikkhittassa gāmassa sace anurādhapurasseva dve indakhīlā honti, abbhantarime indakhīle ţhitassa thāmamajjhimassa purisassa leđđupāto. Tassa lakkhaņaŋ yathā taruņamanussā attano balaŋ dassentā bāhaŋ pasāretvā leđđuŋ khipanti, evaŋ khittassa leđđussa patanaţţhānabbhantaranti vinayadharā. Suttantikā pana kākanivāraņaniyamena khittassāti vadanti. Aparikkhittagāme yaŋ sabbapaccantimassa gharassa dvāre ţhito mātugāmo bhājanena udakaŋ chađđeti, tassa patanaţţhānaŋ gharūpacāro. Tato vuttanayena eko leđđupāto gāmo, dutiyo gāmūpacāro.

Araññaŋ pana vinayapariyāye tāva ‘ţhapetvā gāmañca gāmūpacārañca sabbametaŋ araññan’ ti (pārā. 92) vuttaŋ. Abhidhammapariyāye ‘nikkhamitvā bahi indakhīlā, sabbametaŋ (p. 1.070) araññan’ ti (vibha. 529) vuttaŋ. Imasmiŋ pana suttantikapariyāye ‘āraññakaŋ nāma senāsanaŋ pañcadhanusatikaŋ pacchiman’ ti idaŋ lakkhaņaŋ. Taŋ āropitena ācariyadhanunā parikkhittassa gāmassa indakhīlato aparikkhittassa paţhamaleđđupātato paţţhāya yāva vihāraparikkhepā minitvā vavatthapetabbaŋ.

Sace pana vihāro aparikkhitto hoti, yaŋ sabbapaţhamaŋ senāsanaŋ vā bhattasālā vā dhuvasannipātaţţhānaŋ vā bodhi vā cetiyaŋ vā dūre cepi senāsanato hoti, taŋ paricchedaŋ katvā minitabbanti vinayaţţhakathāsu vuttaŋ. Majjhimaţţhakathāyaŋ pana vihārassapi gāmasseva upacāraŋ nīharitvā ubhinnaŋ leđđupātānaŋ antarā minitabbanti vuttaŋ. Idamettha pamāņaŋ.

Sacepi āsanne gāmo hoti, vihāre ţhitehi mānusakānaŋ saddo suyyati, pabbatanadī-ādīhi pana antaritattā na sakkā ujuŋ gantuŋ. Yo tassa pakatimaggo hoti, sacepi nāvāya sañcaritabbo, tena maggena pañcadhanusatikaŋ gahetabbaŋ. Yo pana āsannagāmassa angasampādanatthaŋ tato tato maggaŋ pidahati, ayaŋ dhutangacoro hoti.

Sace pana āraññikassa bhikkhuno upajjhāyo vā ācariyo vā gilāno hoti, tena araññe sappāyaŋ alabhantena gāmantasenāsanaŋ netvā upaţţhātabbo. Kālasseva pana nikkhamitvā angayuttaţţhāne aruņaŋ uţţhāpetabbaŋ. Sace aruņuţţhānavelāyaŋ tesaŋ ābādho vađđhati, tesaŋyeva kiccaŋ kātabbaŋ. Na dhutangasuddhikena bhavitabbanti idamassa vidhānaŋ.

Pabhedato pana ayampi tividho hoti. Tattha ukkaţţhena sabbakālaŋ araññe aruņaŋ uţţhāpetabbaŋ. Majjhimo cattāro vassike māse gāmante vasituŋ labhati. Muduko hemantikepi.

Imesaŋ pana tiņņampi yathā paricchinne kāle araññato āgantvā gāmantasenāsane dhammassavanaŋ suņantānaŋ aruņe uţţhitepi dhutangaŋ na bhijjati. Sutvā gacchantānaŋ antarāmagge uţţhitepi na bhijjati. Sace pana uţţhitepi dhammakathike muhuttaŋ nipajjitvā gamissāmāti niddāyantānaŋ aruņaŋ uţţhahati, attano vā ruciyā gāmantasenāsane aruņaŋ uţţhapenti, dhutangaŋ bhijjatīti ayamettha bhedo.

Ayaŋ (p. 1.071) panānisaŋso, āraññiko bhikkhu araññasaññaŋ manasikaronto bhabbo aladdhaŋ vā samādhiŋ paţiladdhuŋ laddhaŋ vā rakkhituŋ, satthāpissa attamano hoti. Yathāha– ‘tenāhaŋ, nāgita, tassa bhikkhuno attamano homi araññavihārenā’ ti (a. ni. 6.42 8.86). Pantasenāsanavāsino cassa asappāyarūpādayo cittaŋ na vikkhipanti, vigatasantāso hoti, jīvitanikantiŋ jahati, pavivekasukharasaŋ assādeti, paŋsukūlikādibhāvopi cassa patirūpo hotīti.


Pavivitto asaŋsaţţho, pantasenāsane rato;


Ārādhayanto nāthassa, vanavāsena mānasaŋ.


Eko araññe nivasaŋ, yaŋ sukhaŋ labhate yati;


Rasaŋ tassa na vindanti, api devā sa-indakā.


Paŋsukūlañca esova, kavacaŋ viya dhārayaŋ;


Araññasangāmagato, avasesadhutāyudho.


Samattho nacirasseva, jetuŋ māraŋ savāhiniŋ;


Tasmā araññavāsamhi, ratiŋ kayirātha paņđitoti.

Ayaŋ āraññikange samādānavidhānappabhedabhedānisaŋsavaņņanā.

9. Rukkhamūlikangakathā
32. Rukkhamūlikangampi ‘channaŋ paţikkhipāmi, rukkhamūlikangaŋ samādiyāmī’ ti imesaŋ aññataravacanena samādinnaŋ hoti.

Tena pana rukkhamūlikena sīmantarikarukkhaŋ, cetiyarukkhaŋ, niyyāsarukkhaŋ, phalarukkhaŋ, vaggulirukkhaŋ, susirarukkhaŋ, vihāramajjhe ţhitarukkhanti ime rukkhe vivajjetvā vihārapaccante ţhitarukkho gahetabboti idamassa vidhānaŋ.

Pabhedato pana ayampi tividho hoti. Tattha ukkaţţho yathārucitaŋ rukkhaŋ gahetvā paţijaggāpetuŋ na labhati. Pādena paņņasaţaŋ apanetvā vasitabbaŋ. Majjhimo taŋ ţhānaŋ sampattehiyeva paţijaggāpetuŋ labhati. Mudukena ārāmikasamaņuddese pakkositvā sodhāpetvā samaŋ kārāpetvā vālukaŋ okirāpetvā pākāraparikkhepaŋ kārāpetvā dvāraŋ (p. 1.072) yojāpetvā vasitabbaŋ. Mahadivase pana rukkhamūlikena tattha anisīditvā aññattha paţicchanne ţhāne nisīditabbaŋ.

Imesaŋ pana tiņņampi channe vāsaŋ kappitakkhaņe dhutangaŋ bhijjati. Jānitvā channe aruņaŋ uţţhāpitamatteti anguttarabhāņakā. Ayamettha bhedo.

Ayaŋ panānisaŋso, rukkhamūlasenāsanaŋ nissāya pabbajjāti (mahāva. 128) vacanato nissayānurūpapaţipattisabbhāvo, appāni ceva sulabhāni ca tāni ca anavajjānīti (a. ni. 4.27 itivu. 101) bhagavatā saŋvaņņitapaccayatā, abhiņhaŋ tarupaņņavikāradassanena aniccasaññāsamuţţhāpanatā, senāsanamaccherakammārāmatānaŋ abhāvo, devatāhi sahavāsitā, appicchatādīnaŋ anulomavuttitāti.


Vaņņito buddhaseţţhena, nissayoti ca bhāsito;


Nivāso pavivittassa, rukkhamūlasamo kuto.


Āvāsamaccherahare, devatā paripālite;


Pavivitte vasanto hi, rukkhamūlamhi subbato.


Abhirattāni nīlāni, paņđūni patitāni ca;


Passanto tarupaņņāni, niccasaññaŋ panūdati.


Tasmā hi buddhadāyajjaŋ, bhāvanābhiratālayaŋ;


Vivittaŋ nātimaññeyya, rukkhamūlaŋ vicakkhaņoti.

Ayaŋ rukkhamūlikange samādānavidhānappabhedabhedānisaŋsavaņņanā.

10. Abbhokāsikangakathā
33. Abbhokāsikangampi ‘channañca rukkhamūlañca paţikkhipāmi, abbhokāsikangaŋ samādiyāmī’ ti imesaŋ aññataravacanena samādinnaŋ hoti.

Tassa pana abbhokāsikassa dhammassavanāya vā uposathatthāya vā uposathāgāraŋ pavisituŋ vaţţati. Sace paviţţhassa devo vassati, deve vassamāne anikkhamitvā vassūparame nikkhamitabbaŋ. Bhojanasālaŋ vā aggisālaŋ vā pavisitvā vattaŋ kātuŋ, bhojanasālāya there bhikkhū bhattena āpucchituŋ, uddisantena vā uddisāpentena vā channaŋ pavisituŋ, bahi dunnikkhittāni mañcapīţhādīni anto pavesetuñca vaţţati. Sace maggaŋ gacchantena vuđđhatarānaŋ (p. 1.073) parikkhāro gahito hoti, deve vassante maggamajjhe ţhitaŋ sālaŋ pavisituŋ vaţţati. Sace na kiñci gahitaŋ hoti, sālāya ţhassāmīti vegena gantuŋ na vaţţati. Pakatigatiyā gantvā paviţţhena pana yāva vassūparamā ţhatvā gantabbanti idamassa vidhānaŋ. Rukkhamūlikassāpi eseva nayo.

Pabhedato pana ayampi tividho hoti. Tattha ukkaţţhassa rukkhaŋ vā pabbataŋ vā gehaŋ vā upanissāya vasituŋ na vaţţati. Abbhokāseyeva cīvarakuţiŋ katvā vasitabbaŋ. Majjhimassa rukkhapabbatagehāni upanissāya anto appavisitvā vasituŋ vaţţati. Mudukassa acchannamariyādaŋ pabbhārampi sākhāmaņđapopi pīţhapaţopi khettarakkhakādīhi chađđitā tatraţţhakakuţikāpi vaţţatīti.

Imesaŋ pana tiņņampi vāsatthāya channaŋ vā rukkhamūlaŋ vā paviţţhakkhaņe dhutangaŋ bhijjati. Jānitvā tattha aruņaŋ uţţhāpitamatteti anguttarabhāņakā. Ayamettha bhedo.

Ayaŋ panānisaŋso, āvāsapalibodhupacchedo, thinamiddhapanūdanaŋ, ‘migā viya asangacārino, aniketā viharanti bhikkhavo’ ti (saŋ. ni. 1.224) pasaŋsāya anurūpatā, nissangatā, cātuddisatā, appicchatādīnaŋ anulomavuttitāti.


Anagāriyabhāvassa anurūpe adullabhe;


Tārāmaņivitānamhi, candadīpappabhāsite.


Abbhokāse vasaŋ bhikkhu, migabhūtena cetasā;


Thinamiddhaŋ vinodetvā, bhāvanārāmataŋ sito.


Pavivekarasassādaŋ, nacirasseva vindati;


Yasmā tasmā hi sappañño, abbhokāsarato siyāti.

Ayaŋ abbhokāsikange samādānavidhānappabhedabhedānisaŋsavaņņanā.

11. Sosānikangakathā
34. Sosānikangampi (p. 1.074) ‘na susānaŋ paţikkhipāmi, sosānikangaŋ samādiyāmī’ ti imesaŋ aññataravacanena samādinnaŋ hoti.

Tena pana sosānikena yaŋ manussā gāmaŋ nivesantā ‘idaŋ susānan’ ti vavatthapenti, na tattha vasitabbaŋ. Na hi matasarīre ajjhāpite taŋ susānaŋ nāma hoti, jhāpitakālato pana paţţhāya sacepi dvādasavassāni chađđitaŋ, taŋ susānameva.

Tasmiŋ pana vasantena cankamamaņđapādīni kāretvā mañcapīţhaŋ paññapetvā pānīyaparibhojanīyaŋ upaţţhāpetvā dhammaŋ vācentena na vasitabbaŋ. Garukaŋ hi idaŋ dhutangaŋ, tasmā uppannaparissayavighātatthāya sanghattheraŋ vā rājayuttakaŋ vā jānāpetvā appamattena vasitabbaŋ. Cankamantena addhakkhikena āļāhanaŋ olokentena cankamitabbaŋ.

Susānaŋ gacchantenāpi mahāpathā ukkamma uppathamaggena gantabbaŋ. Divāyeva ārammaņaŋ vavatthapetabbaŋ. Evañhissa taŋ rattiŋ bhayānakaŋ na bhavissati, amanussā rattiŋ viravitvā viravitvā āhiņđantāpi na kenaci paharitabbā. Ekadivasampi susānaŋ agantuŋ na vaţţati. Majjhimayāmaŋ susāne khepetvā pacchimayāme paţikkamituŋ vaţţatīti anguttarabhāņakā. Amanussānaŋ piyaŋ tilapiţţhamāsabhattamacchamaŋsakhīratelaguļādikhajjabhojjaŋ na sevitabbaŋ. Kulagehaŋ na pavisitabbanti idamassa vidhānaŋ.

Pabhedato pana ayampi tividho hoti. Tattha ukkaţţhena yattha dhuvađāhadhuvakuņapadhuvarodanāni atthi, tattheva vasitabbaŋ. Majjhimassa tīsu ekasmimpi sati vaţţati. Mudukassa vuttanayena susānalakkhaņaŋ pattamatte vaţţati.

Imesaŋ pana tiņņampi na susānamhi vāsaŋ kappanena dhutangaŋ bhijjati. Susānaŋ agatadivaseti anguttarabhāņakā. Ayamettha bhedo.

Ayaŋ panānisaŋso maraņassatipaţilābho, appamādavihāritā, asubhanimittādhigamo, kāmarāgavinodanaŋ, abhiņhaŋ kāyasabhāvadassanaŋ, saŋvegabahulatā (p. 1.075) ārogyamadādippahānaŋ, bhayabheravasahanatā, amanussānaŋ garubhāvanīyatā, appicchatādīnaŋ anulomavuttitāti.


Sosānikañhi maraņānusatippabhāvā,


Niddāgatampi na phusanti pamādadosā.


Sampassato ca kuņapāni bahūni tassa,


Kāmānubhāvavasagampi na hoti cittaŋ.


Saŋvegameti vipulaŋ na madaŋ upeti,


Sammā atho ghaţati nibbutimesamāno.


Sosānikangamitinekaguņāvahattā,


Nibbānaninnahadayena nisevitabbanti.

Ayaŋ sosānikange samādānavidhānappabhedabhedānisaŋsavaņņanā.

12. Yathāsanthatikangakathā
35. Yathāsanthatikangampi ‘senāsanaloluppaŋ paţikkhipāmi, yathāsanthatikangaŋ samādiyāmī’ ti imesaŋ aññataravacanena samādinnaŋ hoti.

Tena pana yathāsanthatikena yadassa senāsanaŋ ‘idaŋ tuyhaŋ pāpuņātī’ ti gāhitaŋ hoti, teneva tuţţhabbaŋ, na añño uţţhāpetabbo. Idamassa vidhānaŋ.

Pabhedato pana ayampi tividho hoti. Tattha ukkaţţho attano pattasenāsanaŋ dūreti vā accāsanneti vā amanussadīghajātikādīhi upaddutanti vā uņhanti vā sītalanti vā pucchituŋ na labhati. Majjhimo pucchituŋ labhati. Gantvā pana oloketuŋ na labhati. Muduko gantvā oloketvā sacassa taŋ na ruccati, aññaŋ gahetuŋ labhati.

Imesaŋ pana tiņņampi senāsanaloluppe uppannamatte dhutangaŋ bhijjatīti ayamettha bhedo.

Ayaŋ panānisaŋso, ‘yaŋ laddhaŋ tena tuţţhabban’ ti (jā. 1.1.136 pāci. 793) vuttovādakaraņaŋ, sabrahmacārīnaŋ hitesitā, hīnapaņītavikappapariccāgo, anurodhavirodhappahānaŋ, atricchatāya dvārapidahanaŋ, appicchatādīnaŋ anulomavuttitāti.


Yaŋ (p. 1.076) laddhaŋ tena santuţţho, yathāsanthatiko yati;


Nibbikappo sukhaŋ seti, tiņasantharakesupi.


Na so rajjati seţţhamhi, hīnaŋ laddhā na kuppati;


Sabrahmacārinavake, hitena anukampati.


Tasmā ariyasatāciņņaŋ, munipungavavaņņitaŋ;


Anuyuñjetha medhāvī, yathāsanthatarāmatanti.

Ayaŋ yathāsanthatikange samādānavidhānappabhedabhedānisaŋsavaņņanā.

13. Nesajjikangakathā
36. Nesajjikangampi ‘seyyaŋ paţikkhipāmi, nesajjikangaŋ samādiyāmī’ ti imesaŋ aññataravacanena samādinnaŋ hoti.

Tena pana nesajjikena rattiyā tīsu yāmesu ekaŋ yāmaŋ uţţhāya cankamitabbaŋ. Iriyāpathesu hi nipajjitumeva na vaţţati. Idamassa vidhānaŋ.

Pabhedato pana ayampi tividho hoti. Tattha ukkaţţhassa neva apassenaŋ, na dussapallatthikā, na āyogapaţţo vaţţati. Majjhimassa imesu tīsu yankiñci vaţţati. Mudukassa apassenampi dussapallatthikāpi āyogapaţţopi bibbohanampi pañcangopi sattangopi vaţţati. Pañcango pana piţţhi-apassayena saddhiŋ kato. Sattango nāma piţţhi-apassayena ca ubhatopassesu apassayehi ca saddhiŋ kato. Taŋ kira miļābhayattherassa akaŋsu. Thero anāgāmī hutvā parinibbāyi.

Imesaŋ pana tiņņampi seyyaŋ kappitamatte dhutangaŋ bhijjati. Ayamettha bhedo.

Ayaŋ panānisaŋso, ‘seyyasukhaŋ passasukhaŋ middhasukhaŋ anuyutto viharatī’ ti (dī. ni. 3.320 ma. ni. 1.186) vuttassa cetaso vinibandhassa upacchedanaŋ, sabbakammaţţhānānuyogasappāyatā, pāsādika-iriyāpathatā, vīriyārambhānukūlatā, sammāpaţipattiyā anubrūhananti.


Ābhujitvāna pallankaŋ, paņidhāya ujuŋ tanuŋ;


Nisīdanto vikampeti, mārassa hadayaŋ yati.


Seyyasukhaŋ (p. 1.077) middhasukhaŋ, hitvā āraddhavīriyo;


Nisajjābhirato bhikkhu, sobhayanto tapovanaŋ.


Nirāmisaŋ pītisukhaŋ, yasmā samadhigacchati;


Tasmā samanuyuñjeyya, dhīro nesajjikaŋ vatanti.

Ayaŋ nesajjikange samādāna vidhānappabheda bhedānisaŋsavaņņanā.

Dhutangapakiņņakakathā
37. Idāni


Kusalattikato ceva, dhutādīnaŋ vibhāgato;


Samāsabyāsato cāpi, viññātabbo vinicchayoti.–

Imissā gāthāya vasena vaņņanā hoti.

Tattha kusalattikatoti sabbāneva hi dhutangāni sekkhaputhujjanakhīņāsavānaŋ vasena siyā kusalāni, siyā abyākatāni, natthi dhutangaŋ akusalanti.

Yo pana vadeyya ‘pāpiccho icchāpakato āraññiko hotīti ādivacanato (a. ni. 5.181 pari. 325) akusalampi dhutangan’ ti. So vattabbo– na mayaŋ ‘akusalacittena araññe na vasatī’ ti vadāma. Yassa hi araññe nivāso, so āraññiko. So ca pāpiccho vā bhaveyya appiccho vā. Imāni pana tena tena samādānena dhutakilesattā dhutassa bhikkhuno angāni, kilesadhunanato vā dhutanti laddhavohāraŋ ñāņaŋ angametesanti dhutangāni. Atha vā dhutāni ca tāni paţipakkhaniddhunanato angāni ca paţipattiyātipi dhutangānīti vuttaŋ. Na ca akusalena koci dhuto nāma hoti, yassetāni angāni bhaveyyuŋ, na ca akusalaŋ kiñci dhunāti, yesaŋ taŋ angantikatvā dhutangānīti vucceyyuŋ. Nāpi akusalaŋ cīvaraloluppādīni ceva niddhunāti paţipattiyā ca angaŋ hoti. Tasmā suvuttamidaŋ ‘natthi akusalaŋ dhutangan’ ti.

‘Yesampi (p. 1.078) kusalattikavinimuttaŋ dhutangaŋ, tesaŋ atthato dhutangameva natthi. Asantaŋ kassa dhunanato dhutangaŋ nāma bhavissati. Dhutaguņe samādāya vattatīti vacanavirodhopi ca nesaŋ āpajjati, tasmā taŋ na gahetabban’ ti ayaŋ tāva kusalattikato vaņņanā.

Dhutādīnaŋ vibhāgatoti dhuto veditabbo. Dhutavādo veditabbo. Dhutadhammā veditabbā. Dhutangāni veditabbāni. Kassa dhutangasevanā sappāyāti veditabbaŋ.

Tattha dhutoti dhutakileso vā puggalo kilesadhunano vā dhammo.

Dhutavādoti ettha pana atthi dhuto na dhutavādo, atthi na dhuto dhutavādo, atthi neva dhuto na dhutavādo, atthi dhuto ceva dhutavādo ca.

Tattha yo dhutangena attano kilese dhuni, paraŋ pana dhutangena na ovadati, nānusāsati bākulatthero viya, ayaŋ dhuto na dhutavādo. Yathāha, ‘tayidaŋ āyasmā bākulo dhuto na dhutavādo’ ti. Yo pana na dhutangena attano kilese dhuni, kevalaŋ aññe dhutangena ovadati anusāsati upanandatthero viya, ayaŋ na dhuto dhutavādo. Yathāha, ‘tayidaŋ āyasmā upanando sakyaputto na dhuto dhutavādo’ ti. Yo ubhayavipanno lāļudāyī viya, ayaŋ neva dhuto na dhutavādo. Yathāha, ‘tayidaŋ āyasmā lāļudāyī neva dhuto na dhutavādo’ ti. Yo pana ubhayasampanno dhammasenāpati viya, ayaŋ dhuto ceva dhutavādo ca. Yathāha, ‘tayidaŋ āyasmā sāriputto dhuto ceva dhutavādo cāti.

Dhutadhammā veditabbāti appicchatā, santuţţhitā, sallekhatā, pavivekatā, idamatthitāti ime dhutangacetanāya parivārakā pañca dhammā ‘appicchataŋyeva nissāyā’ ti-ādivacanato (a. ni. 5.181 pari. 325) dhutadhammā nāma, tattha appicchatā ca santuţţhitā ca alobho. Sallekhatā ca pavivekatā ca dvīsu dhammesu anupatanti alobhe ca amohe ca. Idamatthitā ñāņameva. Tattha (p. 1.079) ca alobhena paţikkhepavatthūsu lobhaŋ, amohena tesveva ādīnavapaţicchādakaŋ mohaŋ dhunāti. Alobhena ca anuññātānaŋ paţisevanamukhena pavattaŋ kāmasukhānuyogaŋ, amohena dhutangesu atisallekhamukhena pavattaŋ attakilamathānuyogaŋ dhunāti. Tasmā ime dhammā dhutadhammāti veditabbā.

Dhutangāni veditabbānīti terasa dhutangāni veditabbāni paŋsukūlikangaŋ …pe… nesajjikanganti. Tāni atthato lakkhaņādīhi ca vuttāneva.

Kassa dhutangasevanā sappāyāti rāgacaritassa ceva mohacaritassa ca. Kasmā? Dhutangasevanā hi dukkhāpaţipadā ceva sallekhavihāro ca. Dukkhāpaţipadañca nissāya rāgo vūpasammati. Sallekhaŋ nissāya appamattassa moho pahīyati. Āraññikangarukkhamūlikangapaţisevanā vā ettha dosacaritassāpi sappāyā. Tattha hissa asanghaţţiyamānassa viharato dosopi vūpasammatīti ayaŋ dhutādīnaŋ vibhāgato vaņņanā.

Samāsabyāsatoti imāni pana dhutangāni samāsato tīņi sīsangāni, pañca asambhinnangānīti aţţheva honti. Tattha sapadānacārikangaŋ, ekāsanikangaŋ, abbhokāsikanganti imāni tīņi sīsangāni. Sapadānacārikangañhi rakkhanto piņđapātikangampi rakkhissati. Ekāsanikangañca rakkhato pattapiņđikangakhalupacchābhattikangānipi surakkhanīyāni bhavissanti. Abbhokāsikangaŋ rakkhantassa kiŋ atthi rukkhamūlikangayathāsanthatikangesu rakkhitabbaŋ nāma. Iti imāni tīņi sīsangāni, āraññikangaŋ, paŋsukūlikangaŋ, tecīvarikangaŋ, nesajjikangaŋ, sosānikanganti imāni pañca asambhinnangāni cāti aţţheva honti.

Puna dve cīvarapaţisaŋyuttāni, pañca piņđapātapaţisaŋyuttāni, pañca senāsanapaţisaŋyuttāni, ekaŋ vīriyapaţisaŋyuttanti evaŋ cattārova honti. Tattha nesajjikangaŋ vīriyapaţisaŋyuttaŋ. Itarāni pākaţāneva.

Puna sabbāneva nissayavasena dve honti paccayanissitāni dvādasa, vīriyanissitaŋ ekanti. Sevitabbāsevitabbavasenapi dveyeva honti. Yassa hi dhutangaŋ sevantassa kammaţţhānaŋ vađđhati, tena sevitabbāni. Yassa sevato hāyati, tena na sevitabbāni. Yassa pana sevatopi asevatopi vađđhateva, na hāyati, tenāpi pacchimaŋ janataŋ anukampantena sevitabbāni. Yassāpi (p. 1.080) sevatopi asevatopi na vađđhati, tenāpi sevitabbāniyeva āyatiŋ vāsanatthāyāti.

Evaŋ sevitabbāsevitabbavasena duvidhānipi sabbāneva cetanāvasena ekavidhāni honti. Ekameva hi dhutangaŋ samādānacetanāti. Aţţhakathāyampi vuttaŋ ‘yā cetanā, taŋ dhutanganti vadantī’ ti.

Byāsato pana bhikkhūnaŋ terasa, bhikkhunīnaŋ aţţha, sāmaņerānaŋ dvādasa, sikkhamānasāmaņerīnaŋ satta, upāsaka-upāsikānaŋ dveti dvācattālīsa honti. Sace pana abbhokāse āraññikangasampannaŋ susānaŋ hoti, ekopi bhikkhu ekappahārena sabbadhutangāni paribhuñjituŋ sakkoti. Bhikkhunīnaŋ pana āraññikangaŋ khalupacchābhattikangañca dvepi sikkhāpadeneva paţikkhittāni, abbhokāsikangaŋ, rukkhamūlikangaŋ, sosānikanganti imāni tīņi dupparihārāni. Bhikkhuniyā hi dutiyikaŋ vinā vasituŋ na vaţţati. Evarūpe ca ţhāne samānacchandā dutiyikā dullabhā. Sacepi labheyya saŋsaţţhavihārato na mucceyya. Evaŋ sati yassatthāya dhutangaŋ seveyya, svevassā attho na sampajjeyya. Evaŋ paribhuñjituŋ asakkuņeyyatāya pañca hāpetvā bhikkhunīnaŋ aţţheva hontīti veditabbāni. Yathāvuttesu pana ţhapetvā tecīvarikangaŋ sesāni dvādasa sāmaņerānaŋ, satta sikkhamānasāmaņerīnaŋ veditabbāni. Upāsaka-upāsikānaŋ pana ekāsanikangaŋ, pattapiņđikanganti imāni dve patirūpāni ceva sakkā ca paribhuñjitunti dve dhutangānīti evaŋ byāsato dvecattālīsa hontīti ayaŋ samāsabyāsato vaņņanā.

Ettāvatā ca ‘sīle patiţţhāya naro sapañño’ ti imissā gāthāya sīlasamādhipaññāmukhena desite visuddhimagge yehi appicchatāsantuţţhitādīhi guņehi vuttappakārassa sīlassa vodānaŋ hoti, tesaŋ sampādanatthaŋ samādātabbadhutangakathā bhāsitā hoti.

Iti sādhujanapāmojjatthāya kate visuddhimagge

Dhutanganiddeso nāma dutiyo paricchedo.

3. Kammaţţhānaggahaņaniddeso
38. Idāni (p. 1.081) yasmā evaŋ dhutangapariharaņasampāditehi appicchatādīhi guņehi pariyodāte imasmiŋ sīle patiţţhitena ‘sīle patiţţhāya naro sapañño, cittaŋ paññañca bhāvayan’ ti vacanato cittasīsena niddiţţho samādhi bhāvetabbo. So ca atisankhepadesitattā viññātumpi tāva na sukaro, pageva bhāvetuŋ, tasmā tassa vitthārañca bhāvanānayañca dassetuŋ idaŋ pañhākammaŋ hoti.

Ko samādhi? Kenaţţhena samādhi? Kānassa lakkhaņarasapaccupaţţhānapadaţţhānāni? Katividho samādhi? Ko cassa sankileso? Kiŋ vodānaŋ? Kathaŋ bhāvetabbo? Samādhibhāvanāya ko ānisaŋsoti?

Tatridaŋ vissajjanaŋ. Ko samādhīti samādhi bahuvidho nānappakārako. Taŋ sabbaŋ vibhāvayituŋ ārabbhamānaŋ vissajjanaŋ adhippetañceva atthaŋ na sādheyya, uttari ca vikkhepāya saŋvatteyya, tasmā idhādhippetameva sandhāya vadāma, kusalacittekaggatā samādhi.

Kenaţţhena samādhīti samādhānaţţhena samādhi. Kimidaŋ samādhānaŋ nāma? Ekārammaņe cittacetasikānaŋ samaŋ sammā ca ādhānaŋ, ţhapananti vuttaŋ hoti. Tasmā yassa dhammassānubhāvena ekārammaņe cittacetasikā samaŋ sammā ca avikkhipamānā avippakiņņā ca hutvā tiţţhanti, idaŋ samādhānanti veditabbaŋ.

Kānassa lakkhaņarasapaccupaţţhānapadaţţhānānīti ettha pana avikkhepalakkhaņo samādhi, vikkhepaviddhaŋsanaraso, avikampanapaccupaţţhāno. ‘Sukhino cittaŋ samādhiyatī’ ti vacanato pana sukhamassa padaţţhānaŋ.

39. Katividho samādhīti avikkhepalakkhaņena tāva ekavidho. Upacāra-appanāvasena duvidho, tathā lokiyalokuttaravasena sappītikanippītikavasena sukhasahagata-upekkhāsahagatavasena ca. Tividho hīnamajjhimapaņītavasena (p. 1.082) tathā savitakkasavicārādivasena pītisahagatādivasena parittamahaggatappamāņavasena ca. Catubbidho dukkhāpaţipadādandhābhiññādivasena, tathā parittaparittārammaņādivasena catujhānangavasena hānabhāgiyādivasena kāmāvacarādivasena adhipativasena ca. Pañcavidho pañcakanaye pañcajhānangavasenāti.

Samādhi-ekakadukavaņņanā
Tattha ekavidhakoţţhāso uttānatthoyeva. Duvidhakoţţhāse channaŋ anussatiţţhānānaŋ maraņassatiyā upasamānussatiyā āhāre paţikūlasaññāya catudhātuvavatthānassāti imesaŋ vasena laddhacittekaggatā, yā ca appanāsamādhīnaŋ pubbabhāge ekaggatā, ayaŋ upacārasamādhi. ‘Paţhamassa jhānassa parikammaŋ paţhamassa jhānassa anantarapaccayena paccayo’ ti ādivacanato pana yā parikammānantarā ekaggatā, ayaŋ appanāsamādhīti evaŋ upacārappanāvasena duvidho.

Dutiyaduke tīsu bhūmīsu kusalacittekaggatā lokiyo samādhi. Ariyamaggasampayuttā ekaggatā lokuttaro samādhīti evaŋ lokiyalokuttaravasena duvidho.

Tatiyaduke catukkanaye dvīsu pañcakanaye tīsu jhānesu ekaggatā sappītiko samādhi. Avasesesu dvīsu jhānesu ekaggatā nippītiko samādhi. Upacārasamādhi pana siyā sappītiko, siyā nippītikoti evaŋ sappītikanippītikavasena duvidho.

Catutthaduke catukkanaye tīsu pañcakanaye catūsu jhānesu ekaggatā sukhasahagato samādhi. Avasesasmiŋ upekkhāsahagato samādhi. Upacārasamādhi pana siyā sukhasahagato, siyā upekkhāsahagatoti evaŋ sukhasahagata-upekkhāsahagatavasena duvidho.

Samādhitikavaņņanā
Tikesu paţhamattike paţiladdhamatto hīno, nātisubhāvito majjhimo, subhāvito vasippatto paņītoti evaŋ hīnamajjhimapaņītavasena tividho.

Dutiyattike (p. 1.083) paţhamajjhānasamādhi saddhiŋ upacārasamādhinā savitakkasavicāro. Pañcakanaye dutiyajjhānasamādhi avitakkavicāramatto. Yo hi vitakkamatteyeva ādīnavaŋ disvā vicāre adisvā kevalaŋ vitakkappahānamattaŋ ākankhamāno paţhamajjhānaŋ atikkamati, so avitakkavicāramattaŋ samādhiŋ paţilabhati. Taŋ sandhāyetaŋ vuttaŋ. Catukkanaye pana dutiyādīsu pañcakanaye tatiyādīsu tīsu jhānesu ekaggatā avitakkāvicāro samādhīti evaŋ savitakkasavicārādivasena tividho.

Tatiyattike catukkanaye ādito dvīsu pañcakanaye ca tīsu jhānesu ekaggatā pītisahagato samādhi. Tesveva tatiye ca catutthe ca jhāne ekaggatā sukhasahagato samādhi. Avasāne upekkhāsahagato. Upacārasamādhi pana pītisukhasahagato vā hoti upekkhāsahagato vāti evaŋ pītisahagatādivasena tividho.

Catutthattike upacārabhūmiyaŋ ekaggatā paritto samādhi. Rūpāvacarārūpāvacarakusale ekaggatā mahaggato samādhi. Ariyamaggasampayuttā ekaggatā appamāņo samādhīti evaŋ parittamahaggatappamāņavasena tividho.

Samādhicatukkavaņņanā
Catukkesu paţhamacatukke atthi samādhi dukkhāpaţipado dandhābhiñño, atthi dukkhāpaţipado khippābhiñño, atthi sukhāpaţipado dandhābhiñño, atthi sukhāpaţipado khippābhiññoti.

Tattha paţhamasamannāhārato paţţhāya yāva tassa tassa jhānassa upacāraŋ uppajjati, tāva pavattā samādhibhāvanā paţipadāti vuccati. Upacārato pana paţţhāya yāva appanā, tāva pavattā paññā abhiññāti vuccati. Sā panesā paţipadā ekaccassa dukkhā hoti, nīvaraņādipaccanīkadhammasamudācāragahaņatāya kicchā asukhāsevanāti attho. Ekaccassa tadabhāvena sukhā. Abhiññāpi ekaccassa dandhā hoti mandā asīghappavatti. Ekaccassa khippā amandā sīghappavatti.

Tattha yāni parato sappāyāsappāyāni ca palibodhupacchedādīni pubbakiccāni ca appanākosallāni ca vaņņayissāma, tesu yo asappāyasevī (p. 1.084) hoti, tassa dukkhā paţipadā dandhā ca abhiññā hoti. Sappāyasevino sukhā paţipadā khippā ca abhiññā. Yo pana pubbabhāge asappāyaŋ sevitvā aparabhāge sappāyasevī hoti, pubbabhāge vā sappāyaŋ sevitvā aparabhāge asappāyasevī, tassa vomissakatā veditabbā. Tathā palibodhupacchedādikaŋ pubbakiccaŋ asampādetvā bhāvanamanuyuttassa dukkhā paţipadā hoti. Vipariyāyena sukhā. Appanākosallāni pana asampādentassa dandhā abhiññā hoti. Sampādentassa khippā.

Apica taņhā-avijjāvasena samathavipassanādhikāravasena cāpi etāsaŋ pabhedo veditabbo. Taņhābhibhūtassa hi dukkhā paţipadā hoti. Anabhibhūtassa sukhā. Avijjābhibhūtassa ca dandhā abhiññā hoti. Anabhibhūtassa khippā. Yo ca samathe akatādhikāro, tassa dukkhā paţipadā hoti. Katādhikārassa sukhā. Yo pana vipassanāya akatādhikāro hoti, tassa dandhā abhiññā hoti, katādhikārassa khippā. Kilesindriyavasena cāpi etāsaŋ pabhedo veditabbo. Tibbakilesassa hi mudindriyassa dukkhā paţipadā hoti dandhā ca abhiññā, tikkhindriyassa pana khippā abhiññā. Mandakilesassa ca mudindriyassa sukhā paţipadā hoti dandhā ca abhiññā. Tikkhindriyassa pana khippā abhiññāti.

Iti imāsu paţipadā-abhiññāsu yo puggalo dukkhāya paţipadāya dandhāya ca abhiññāya samādhiŋ pāpuņāti, tassa so samādhi dukkhāpaţipado dandhābhiññoti vuccati. Esa nayo sesattayepīti evaŋ dukkhāpaţipadādandhābhiññādivasena catubbidho.

Dutiyacatukke atthi samādhi paritto parittārammaņo, atthi paritto appamāņārammaņo, atthi appamāņo parittārammaņo, atthi appamāņo appamāņārammaņoti. Tattha yo samādhi appaguņo uparijhānassa paccayo bhavituŋ na sakkoti, ayaŋ paritto. Yo pana avađđhite ārammaņe pavatto, ayaŋ parittārammaņo. Yo paguņo subhāvito, uparijhānassa paccayo bhavituŋ sakkoti, ayaŋ appamāņo. Yo ca vađđhite ārammaņe pavatto, ayaŋ appamāņārammaņo. Vuttalakkhaņavomissatāya pana vomissakanayo veditabbo. Evaŋ parittaparittārammaņādivasena catubbidho.

Tatiyacatukke (p. 1.085) vikkhambhitanīvaraņānaŋ vitakkavicārapītisukhasamādhīnaŋ vasena pañcangikaŋ paţhamaŋ jhānaŋ, tato vūpasantavitakkavicāraŋ tivangikaŋ dutiyaŋ, tato virattapītikaŋ duvangikaŋ tatiyaŋ, tato pahīnasukhaŋ upekkhāvedanāsahitassa samādhino vasena duvangikaŋ catutthaŋ. Iti imesaŋ catunnaŋ jhānānaŋ angabhūtā cattāro samādhī honti. Evaŋ catujhānangavasena catubbidho.

Catutthacatukke atthi samādhi hānabhāgiyo, atthi ţhitibhāgiyo, atthi visesabhāgiyo, atthi nibbedhabhāgiyo. Tattha paccanīkasamudācāravasena hānabhāgiyatā, tadanudhammatāya satiyā saņţhānavasena ţhitibhāgiyatā, uparivisesādhigamavasena visesabhāgiyatā, nibbidāsahagatasaññāmanasikārasamudācāravasena nibbedhabhāgiyatā ca veditabbā. Yathāha, ‘paţhamassa jhānassa lābhiŋ kāmasahagatā saññāmanasikārā samudācaranti hānabhāginī paññā. Tadanudhammatā sati santiţţhati ţhitibhāginī paññā. Avitakkasahagatā saññāmanasikārā samudācaranti visesabhāginī paññā. Nibbidāsahagatā saññāmanasikārā samudācaranti virāgūpasañhitā nibbedhabhāginī paññā’ ti (vibha. 799). Tāya pana paññāya sampayuttā samādhīpi cattāro hontīti. Evaŋ hānabhāgiyādivasena catubbidho.

Pañcamacatukke kāmāvacaro samādhi, rūpāvacaro samādhi, arūpāvacaro samādhi, apariyāpanno samādhīti evaŋ cattāro samādhī. Tattha sabbāpi upacārekaggatā kāmāvacaro samādhi. Tathā rūpāvacarādikusalacittekaggatā itare tayoti evaŋ kāmāvacarādivasena catubbidho.

Chaţţhacatukke ‘chandaŋ ce bhikkhu adhipatiŋ karitvā labhati samādhiŋ, labhati cittassekaggataŋ, ayaŋ vuccati chandasamādhi …pe… vīriyaŋ ce bhikkhu …pe… cittaŋ ce bhikkhu …pe… vīmaŋsaŋ ce bhikkhu adhipatiŋ karitvā labhati samādhiŋ, labhati cittassekaggataŋ ayaŋ vuccati vīmaŋsāsamādhī’ ti (vibha. 432 saŋ. ni. 3.825) evaŋ adhipativasena catubbidho.

Pañcake (p. 1.086) yaŋ catukkabhede vuttaŋ dutiyaŋ jhānaŋ, taŋ vitakkamattātikkamena dutiyaŋ, vitakkavicārātikkamena tatiyanti evaŋ dvidhā bhinditvā pañca jhānāni veditabbāni. Tesaŋ angabhūtā ca pañca samādhīti evaŋ pañcajhānangavasena pañcavidhatā veditabbā.

40. Ko cassa sankileso kiŋ vodānanti ettha pana vissajjanaŋ vibhange vuttameva. Vuttañhi tattha ‘sankilesanti hānabhāgiyo dhammo. Vodānanti visesabhāgiyo dhammo’ ti (vibha. 828). Tattha ‘paţhamassa jhānassa lābhiŋ kāmasahagatā saññāmanasikārā samudācaranti hānabhāginī paññā’ ti (vibha. 799) iminā nayena hānabhāgiyadhammo veditabbo. ‘Avitakkasahagatā saññāmanasikārā samudācaranti visesabhāginī paññā’ ti (vibha. 799) iminā nayena visesabhāgiyadhammo veditabbo.

Dasapalibodhavaņņanā
41. Kathaŋ bhāvetabboti ettha pana yo tāva ayaŋ lokiyalokuttaravasena duvidhoti-ādīsu ariyamaggasampayutto samādhi vutto, tassa bhāvanānayo paññābhāvanānayeneva sangahito. Paññāya hi bhāvitāya so bhāvito hoti. Tasmā taŋ sandhāya evaŋ bhāvetabboti na kiñci visuŋ vadāma.

Yo panāyaŋ lokiyo, so vuttanayena sīlāni visodhetvā suparisuddhe sīle patiţţhitena yvāssa dasasu palibodhesu palibodho atthi, taŋ upacchinditvā kammaţţhānadāyakaŋ kalyāņamittaŋ upasankamitvā attano cariyānukūlaŋ cattālīsāya kammaţţhānesu aññataraŋ kammaţţhānaŋ gahetvā samādhibhāvanāya ananurūpaŋ vihāraŋ pahāya anurūpe vihāre viharantena khuddakapalibodhupacchedaŋ katvā sabbaŋ bhāvanāvidhānaŋ aparihāpentena bhāvetabboti ayamettha sankhepo.

Ayaŋ pana vitthāro, yaŋ tāva vuttaŋ ‘yvāssa dasasu palibodhesu palibodho atthi, taŋ upacchinditvā’ ti, ettha–


Āvāso ca kulaŋ lābho, gaņo kammañca pañcamaŋ;


Addhānaŋ ñāti ābādho, gantho iddhīti te dasāti.–

Ime (p. 1.087) dasa palibodhā nāma. Tattha āvāsoyeva āvāsapalibodho. Esa nayo kulādīsu.

Tattha āvāsoti ekopi ovarako vuccati ekampi pariveņaŋ sakalopi sanghārāmo. Svāyaŋ na sabbasseva palibodho hoti. Yo panettha navakammādīsu ussukkaŋ vā āpajjati, bahubhaņđasannicayo vā hoti, yena kenaci vā kāraņena apekkhavā paţibaddhacitto, tasseva palibodho hoti, na itarassa.

Tatridaŋ vatthu– dve kira kulaputtā anurādhapurā nikkhamitvā anupubbena thūpārāme pabbajiŋsu. Tesu eko dve mātikā paguņā katvā pañcavassiko hutvā pavāretvā pācinakhaņđarājiŋ nāma gato. Eko tattheva vasati. Pācinakhaņđarājigato tattha ciraŋ vasitvā thero hutvā cintesi ‘paţisallānasāruppamidaŋ ţhānaŋ, handa naŋ sahāyakassāpi ārocemī’ ti. Tato nikkhamitvā anupubbena thūpārāmaŋ pāvisi. Pavisantaŋyeva ca naŋ disvā samānavassikatthero paccuggantvā pattacīvaraŋ paţiggahetvā vattaŋ akāsi. Āgantukatthero senāsanaŋ pavisitvā cintesi ‘idāni me sahāyo sappiŋ vā phāņitaŋ vā pānakaŋ vā pesessati. Ayañhi imasmiŋ nagare ciranivāsī’ ti. So rattiŋ aladdhā pāto cintesi ‘idāni upaţţhākehi gahitaŋ yāgukhajjakaŋ pesessatī’ ti. Tampi adisvā ‘pahiņantā natthi, paviţţhassa maññe dassatī’ ti pātova tena saddhiŋ gāmaŋ pāvisi. Te dve ekaŋ vīthiŋ caritvā uļunkamattaŋ yāguŋ labhitvā āsanasālāyaŋ nisīditvā piviŋsu. Tato āgantuko cintesi ‘nibaddhayāgu maññe natthi, bhattakāle idāni manussā paņītaŋ bhattaŋ dassantī’ ti, tato bhattakālepi piņđāya caritvā laddhameva bhuñjitvā itaro āha– ‘kiŋ, bhante, sabbakālaŋ evaŋ yāpethā’ ti? Āmāvusoti. Bhante, pācinakhaņđarāji phāsukā, tattha gacchāmāti. Thero nagarato dakkhiņadvārena nikkhamanto kumbhakāragāmamaggaŋ paţipajji. Itaro āha– ‘kiŋ pana, bhante, imaŋ maggaŋ paţipannatthā’ ti? Nanu tvamāvuso, pācinakhaņđarājiyā vaņņaŋ abhāsīti? Kiŋ pana, bhante, tumhākaŋ ettakaŋ kālaŋ vasitaţţhāne na koci atirekaparikkhāro atthīti? Āmāvuso mañcapīţhaŋ sanghikaŋ, taŋ paţisāmitameva, aññaŋ kiñci natthīti. Mayhaŋ pana, bhante (p. 1.088) kattaradaņđo telanāļi upāhanatthavikā ca tatthevāti. Tayāvuso, ekadivasaŋ vasitvā ettakaŋ ţhapitanti? Āma, bhante. So pasannacitto theraŋ vanditvā ‘tumhādisānaŋ, bhante, sabbattha araññavāsoyeva. Thūpārāmo catunnaŋ buddhānaŋ dhātunidhānaţţhānaŋ, lohapāsāde sappāyaŋ dhammassavanaŋ mahācetiyadassanaŋ theradassanañca labbhati, buddhakālo viya pavattati. Idheva tumhe vasathā’ ti dutiyadivase pattacīvaraŋ gahetvā sayameva agamāsīti. Īdisassa āvāso na palibodho hoti.

Kulanti ñātikulaŋ vā upaţţhākakulaŋ vā. Ekaccassa hi upaţţhākakulampi ‘sukhitesu sukhito’ ti-ādinā (vibha. 888 saŋ. ni. 4.241) nayena saŋsaţţhassa viharato palibodho hoti, so kulamānusakehi vinā dhammassavanāya sāmantavihārampi na gacchati. Ekaccassa mātāpitaropi palibodhā na honti, koraņđakavihāravāsittherassa bhāgineyyadaharabhikkhuno viya.

So kira uddesatthaŋ rohaņaŋ agamāsi. Therabhaginīpi upāsikā sadā theraŋ tassa pavattiŋ pucchati. Thero ekadivasaŋ daharaŋ ānessāmīti rohaņābhimukho pāyāsi. Daharopi ‘ciraŋ me idha vutthaŋ, upajjhāyaŋ dāni passitvā upāsikāya ca pavattiŋ ñatvā āgamissāmī’ ti rohaņato nikkhami. Te ubhopi gangātīre samāgacchiŋsu. So aññatarasmiŋ rukkhamūle therassa vattaŋ katvā ‘kuhiŋ yāsī’ ti pucchito tamatthaŋ ārocesi. Thero suţţhu te kataŋ, upāsikāpi sadā pucchati, ahampi etadatthameva āgato, gaccha tvaŋ, ahaŋ pana idheva imaŋ vassaŋ vasissāmīti taŋ uyyojesi. So vassūpanāyikadivaseyeva taŋ vihāraŋ patto. Senāsanampissa pitarā kāritameva pattaŋ.

Athassa pitā dutiyadivase āgantvā ‘kassa, bhante, amhākaŋ senāsanaŋ pattan’ ti pucchanto ‘āgantukassa daharassā’ ti sutvā taŋ upasankamitvā vanditvā āha– ‘bhante, amhākaŋ senāsane vassaŋ upagatassa vattaŋ atthī’ ti. Kiŋ upāsakāti? Temāsaŋ amhākaŋyeva ghare bhikkhaŋ gahetvā pavāretvā gamanakāle āpucchitabbanti. So tuņhibhāvena adhivāsesi. Upāsakopi gharaŋ gantvā ‘amhākaŋ āvāse eko (p. 1.089) āgantuko ayyo upagato sakkaccaŋ upaţţhātabbo’ ti āha. Upāsikā ‘sādhū’ ti sampaţicchitvā paņītaŋ khādanīyaŋ bhojanīyaŋ paţiyādesi. Daharopi bhattakāle ñātigharaŋ agamāsi. Na naŋ koci sañjāni.

So temāsampi tattha piņđapātaŋ paribhuñjitvā vassaŋvuttho ‘ahaŋ gacchāmī’ ti āpucchi. Athassa ñātakā ‘sve, bhante, gacchathā’ ti dutiyadivase ghareyeva bhojetvā telanāļiŋ pūretvā ekaŋ guļapiņđaŋ navahatthañca sāţakaŋ datvā ‘gacchatha, bhante’ ti āhaŋsu. So anumodanaŋ katvā rohaņābhimukho pāyāsi.

Upajjhāyopissa pavāretvā paţipathaŋ āgacchanto pubbe diţţhaţţhāneyeva taŋ addasa. So aññatarasmiŋ rukkhamūle therassa vattaŋ akāsi. Atha naŋ thero pucchi ‘kiŋ, bhaddamukha, diţţhā te upāsikā’ ti? So ‘āma, bhante’ ti sabbaŋ pavattiŋ ārocetvā tena telena therassa pāde makkhetvā guļena pānakaŋ katvā tampi sāţakaŋ therasseva datvā theraŋ vanditvā ‘mayhaŋ, bhante, rohaņaŋyeva sappāyan’ ti agamāsi. Theropi vihāraŋ āgantvā dutiyadivase koraņđakagāmaŋ pāvisi.

Upāsikāpi ‘mayhaŋ bhātā mama puttaŋ gahetvā idāni āgacchatī’ ti sadā maggaŋ olokayamānāva tiţţhati. Sā taŋ ekakameva āgacchantaŋ disvā ‘mato me maññe putto, ayaŋ thero ekakova āgacchatī’ ti therassa pādamūle nipatitvā paridevamānā rodi. Thero ‘nūna daharo appicchatāya attānaŋ ajānāpetvāva gato’ ti taŋ samassāsetvā sabbaŋ pavattiŋ ārocetvā pattatthavikato taŋ sāţakaŋ nīharitvā dasseti.

Upāsikā pasīditvā puttena gatadisābhimukhā urena nipajjitvā namassamānā āha– ‘mayhaŋ puttasadisaŋ vata maññe bhikkhuŋ kāyasakkhiŋ katvā bhagavā rathavinītapaţipadaŋ (ma. ni. 1.252ādayo), nālakapaţipadaŋ (su. ni. 684ādayo), tuvaţţakapaţipadaŋ (su. ni. 921ādayo), catupaccayasantosabhāvanārāmatādīpakaŋ mahā-ariyavaŋsapaţipadañca (a. ni. 4.28 dī. ni. 3.309) desesi Vijātamātuyā nāma gehe temāsaŋ bhuñjamānopi “ahaŋ (p. 1.090) putto tvaŋ mātā” ti na vakkhati, aho acchariyamanusso’ ti. Evarūpassa mātāpitaropi palibodhā na honti, pageva aññaŋ upaţţhākakulan’ ti.

Lābhoti cattāro paccayā. Te kathaŋ palibodhā honti? Puññavantassa hi bhikkhuno gatagataţţhāne manussā mahāparivāre paccaye denti. So tesaŋ anumodento dhammaŋ desento samaņadhammaŋ kātuŋ na okāsaŋ labhati. Aruņuggamanato yāva paţhamayāmo, tāva manussasaŋsaggo na upacchijjati. Puna balavapaccūseyeva bāhullikapiņđapātikā āgantvā ‘bhante, asuko upāsako upāsikā amacco amaccadhītā tumhākaŋ dassanakāmā’ ti vadanti, so gaņhāvuso, pattacīvaranti gamanasajjova hotīti niccabyāvaţo, tasseva te paccayā palibodhā honti. Tena gaņaŋ pahāya yattha naŋ na jānanti, tattha ekakena caritabbaŋ. Evaŋ so palibodho upacchijjatīti.

Gaņoti suttantikagaņo vā ābhidhammikagaņo vā, yo tassa uddesaŋ vā paripucchaŋ vā dento samaņadhammassa okāsaŋ na labhati, tasseva gaņo palibodho hoti, tena so evaŋ upacchinditabbo. Sace tesaŋ bhikkhūnaŋ bahu gahitaŋ hoti, appaŋ avasiţţhaŋ, taŋ niţţhapetvā araññaŋ pavisitabbaŋ. Sace appaŋ gahitaŋ, bahu avasiţţhaŋ, yojanato paraŋ agantvā antoyojanaparicchede aññaŋ gaņavācakaŋ upasankamitvā ‘ime āyasmā uddesādīhi sangaņhatū’ ti vattabbaŋ. Evaŋ alabhamānena ‘mayhamāvuso, ekaŋ kiccaŋ atthi, tumhe yathāphāsukaţţhānāni gacchathā’ ti gaņaŋ pahāya attano kammaŋ kattabbanti.

Kammanti navakammaŋ. Taŋ karontena vađđhakī-ādīhi laddhāladdhaŋ jānitabbaŋ, katākate ussukkaŋ āpajjitabbanti sabbadā palibodho hoti. Sopi evaŋ upacchinditabbo, sace appaŋ avasiţţhaŋ hoti niţţhapetabbaŋ. Sace bahu, sanghikañce navakammaŋ, sanghassa vā sanghabhārahārakabhikkhūnaŋ vā niyyādetabbaŋ. Attano santakañce, attano bhārahārakānaŋ niyyādetabbaŋ. Tādise alabhantena sanghassa pariccajitvā gantabbanti.

Addhānanti (p. 1.091) maggagamanaŋ. Yassa hi katthaci pabbajjāpekkho vā hoti, paccayajātaŋ vā kiñci laddhabbaŋ hoti. Sace taŋ alabhanto na sakkoti adhivāsetuŋ, araññaŋ pavisitvā samaņadhammaŋ karontassapi gamikacittaŋ nāma duppaţivinodanīyaŋ hoti, tasmā gantvā taŋ kiccaŋ tīretvāva samaņadhamme ussukkaŋ kātabbanti.

Ñātīti vihāre ācariyupajjhāyasaddhivihārika-antevāsikasamānupajjhāyakasamānācariyakā, ghare mātā pitā bhātāti evamādikā. Te gilānā imassa palibodhā honti, tasmā so palibodho upaţţhahitvā tesaŋ pākatikakaraņena upacchinditabbo.

Tattha upajjhāyo tāva gilāno sace lahuŋ na vuţţhāti, yāvajīvampi paţijaggitabbo. Tathā pabbajjācariyo upasampadācariyo saddhivihāriko upasampāditapabbājita-antevāsikasamānupajjhāyakā ca. Nissayācariya-uddesācariyanissayantevāsika-uddesantevāsikasamānācariyakā pana yāva nissaya-uddesā anupacchinnā, tāva paţijaggitabbā. Pahontena tato uddhampi paţijaggitabbā eva. Mātāpitūsu upajjhāye viya paţipajjitabbaŋ. Sacepi hi te rajje ţhitā honti, puttato ca upaţţhānaŋ paccāsīsanti, kātabbameva. Atha tesaŋ bhesajjaŋ natthi, attano santakaŋ dātabbaŋ. Asati bhikkhācariyāya pariyesitvāpi dātabbameva. Bhātubhaginīnaŋ pana tesaŋ santakameva yojetvā dātabbaŋ. Sace natthi attano santakaŋ tāvakālikaŋ datvā pacchā labhantena gaņhitabbaŋ. Alabhantena na codetabbā. Aññātakassa bhaginisāmikassa bhesajjaŋ neva kātuŋ na dātuŋ vaţţati. ‘Tuyhaŋ sāmikassa dehī’ ti vatvā pana bhaginiyā dātabbaŋ. Bhātujāyāyapi eseva nayo. Tesaŋ pana puttā imassa ñātakā evāti tesaŋ kātuŋ vaţţatīti.

Ābādhoti yokoci rogo. So bādhayamāno palibodho hoti, tasmā bhesajjakaraņena upacchinditabbo. Sace pana katipāhaŋ bhesajjaŋ karontassapi na vūpasammati, nāhaŋ tuyhaŋ dāso, na bhaţako, taŋyeva (p. 1.092) hi posento anamatagge saŋsāravaţţe dukkhaŋ pattoti attabhāvaŋ garahitvā samaņadhammo kātabboti.

Ganthoti pariyattiharaņaŋ. Taŋ sajjhāyādīhi niccabyāvaţassa palibodho hoti, na itarassa. Tatrimāni vatthūni–

Majjhimabhāņakadevatthero kira malayavāsidevattherassa santikaŋ gantvā kammaţţhānaŋ yāci. Thero kīdisosi, āvuso, pariyattiyanti pucchi. Majjhimo me, bhante, paguņoti. Āvuso, majjhimo nāmeso dupparihāro, mūlapaņņāsaŋ sajjhāyantassa majjhimapaņņāsako āgacchati, taŋ sajjhāyantassa uparipaņņāsako. Kuto tuyhaŋ kammaţţhānanti? Bhante, tumhākaŋ santike kammaţţhānaŋ labhitvā puna na olokessāmīti kammaţţhānaŋ gahetvā ekūnavīsativassāni sajjhāyaŋ akatvā vīsatime vasse arahattaŋ patvā sajjhāyatthāya āgatānaŋ bhikkhūnaŋ ‘vīsati me, āvuso, vassāni pariyattiŋ anolokentassa, apica kho kataparicayo ahamettha ārabhathā’ ti vatvā ādito paţţhāya yāva pariyosānā ekabyañjanepissa kankhā nāhosi.

Karuļiyagirivāsīnāgattheropi aţţhārasavassāni pariyattiŋ chađđetvā bhikkhūnaŋ dhātukathaŋ uddisi. Tesaŋ gāmavāsikattherehi saddhiŋ saŋsandentānaŋ ekapañhopi uppaţipāţiyā āgato nāhosi.

Mahāvihārepi tipiţakacūļābhayatthero nāma aţţhakathaŋ anuggahetvāva pañcanikāyamaņđale tīņi piţakāni parivattessāmīti suvaņņabheriŋ paharāpesi. Bhikkhusangho katamācariyānaŋ uggaho, attano ācariyuggahaññeva vadatu, itarathā vattuŋ na demāti āha. Upajjhāyopi naŋ attano upaţţhānamāgataŋ pucchi ‘tvamāvuso, bheriŋ paharāpesī’ ti? Āma, bhante. Kiŋ kāraņāti? Pariyattiŋ, bhante, parivattessāmīti. Āvuso abhaya, ācariyā idaŋ padaŋ kathaŋ vadantīti? Evaŋ vadanti, bhanteti. Thero hunti paţibāhi. Puna so aññena aññena pariyāyena evaŋ vadanti bhanteti tikkhattuŋ āha. Thero sabbaŋ hunti paţibāhitvā ‘āvuso, tayā (p. 1.093) paţhamaŋ kathito eva ācariyamaggo, ācariyamukhato pana anuggahitattā “evaŋ ācariyā vadantī” ti saņţhātuŋ nāsakkhi. Gaccha attano ācariyānaŋ santike suņāhī’ ti. Kuhiŋ, bhante, gacchāmīti? Gangāya parato rohaņajanapade tulādhārapabbatavihāre sabbapariyattiko mahādhammarakkhitatthero nāma vasati, tassa santikaŋ gacchāti. Sādhu, bhanteti theraŋ vanditvā pañcahi bhikkhusatehi saddhiŋ therassa santikaŋ gantvā vanditvā nisīdi. Thero kasmā āgatosīti pucchi. Dhammaŋ sotuŋ, bhanteti. Āvuso abhaya, dīghamajjhimesu maŋ kālena kālaŋ pucchanti. Avasesaŋ pana me tiŋsamattāni vassāni na olokitapubbaŋ. Apica tvaŋ rattiŋ mama santike parivattehi. Ahaŋ te divā kathayissāmīti. So sādhu, bhanteti tathā akāsi. Pariveņadvāre mahāmaņđapaŋ kāretvā gāmavāsino divase divase dhammassavanatthāya āgacchanti. Thero rattiŋ parivatti. Taŋ divā kathayanto anupubbena desanaŋ niţţhapetvā abhayattherassa santike taţţikāya nisīditvā ‘āvuso, mayhaŋ kammaţţhānaŋ kathehī’ ti āha. Bhante, kiŋ bhaņatha, nanu mayā tumhākameva santike sutaŋ? Kimahaŋ tumhehi aññātaŋ kathessāmīti? Tato naŋ thero añño esa, āvuso, gatakassa maggo nāmāti āha. Abhayathero kira tadā sotāpanno hoti. Athassa so kammaţţhānaŋ datvā āgantvā lohapāsāde dhammaŋ parivattento thero parinibbutoti assosi. Sutvā ‘āharathāvuso, cīvaran’ ti cīvaraŋ pārupitvā ‘anucchaviko, āvuso, amhākaŋ ācariyassa arahattamaggo. Ācariyo no, āvuso, uju ājānīyo. So attano dhammantevāsikassa santike taţţikāya nisīditvā “mayhaŋ kammaţţhānaŋ kathehī” ti āha. Anucchaviko, āvuso, therassa arahattamaggo’ ti. Evarūpānaŋ gantho palibodho na hotīti.

Iddhīti pothujjanikā iddhi. Sā hi uttānaseyyakadārako viya taruņasassaŋ viya ca dupparihārā hoti. Appamattakeneva bhijjati. Sā pana vipassanāya palibodho hoti, na samādhissa, samādhiŋ patvā pattabbato. Tasmā vipassanatthikena iddhipalibodho upacchinditabbo, itarena avasesāti ayaŋ tāva palibodhakathāya vitthāro.

Kammaţţhānadāyakavaņņanā
42. Kammaţţhānadāyakaŋ (p. 1.094) kalyāņamittaŋ upasankamitvāti ettha pana duvidhaŋ kammaţţhānaŋ sabbatthakakammaţţhānaŋ pārihāriyakammaţţhānañca. Tattha sabbatthakakammaţţhānaŋ nāma bhikkhusanghādīsu mettā maraņassati ca. Asubhasaññātipi eke.

Kammaţţhānikena hi bhikkhunā paţhamaŋ tāva paricchinditvā sīmaţţhakabhikkhusanghe sukhitā hontu abyāpajjāti mettā bhāvetabbā. Tato sīmaţţhakadevatāsu. Tato gocaragāmamhi issarajane. Tato tattha manusse upādāya sabbasattesu. So hi bhikkhusanghe mettāya sahavāsīnaŋ muducittataŋ janeti. Athassa te sukhasaŋvāsā honti. Sīmaţţhakadevatāsu mettāya mudukatacittāhi devatāhi dhammikāya rakkhāya susaŋvihitarakkho hoti. Gocaragāmamhi issarajane mettāya mudukatacittasantānehi issarehi dhammikāya rakkhāya surakkhitaparikkhāro hoti. Tattha manussesu mettāya pasāditacittehi tehi aparibhūto hutvā vicarati. Sabbasattesu mettāya sabbattha appaţihatacāro hoti. Maraņassatiyā pana avassaŋ mayā maritabbanti cintento anesanaŋ pahāya uparūpari vađđhamānasaŋvego anolīnavuttiko hoti. Asubhasaññāparicitacittassa panassa dibbānipi ārammaņāni lobhavasena cittaŋ na pariyādiyanti.

Evaŋ bahūpakārattā sabbattha atthayitabbaŋ icchitabbanti ca adhippetassa yogānuyogakammassa ţhānañcāti sabbatthakakammaţţhānanti vuccati.

Cattālīsāya pana kammaţţhānesu yaŋ yassa cariyānukūlaŋ, taŋ tassa niccaŋ pariharitabbattā uparimassa ca uparimassa bhāvanākammassa padaţţhānattā pārihāriyakammaţţhānanti vuccati. Iti imaŋ duvidhampi kammaţţhānaŋ yo deti, ayaŋ kammaţţhānadāyako nāma. Taŋ kammaţţhānadāyakaŋ.

Kalyāņamittanti–


Piyo garu bhāvanīyo, vattā ca vacanakkhamo;


Gambhīrañca kathaŋ kattā, no caţţhāne niyojakoti. (a. ni. 7.37).

Evamādiguņasamannāgataŋ ekantena hitesiŋ vuddhipakkhe ţhitaŋ kalyāņamittaŋ.

‘Mamaŋ (p. 1.095) hi, ānanda, kalyāņamittaŋ āgamma jātidhammā sattā jātiyā parimuccantī’ ti (saŋ. ni. 1.129 5.2) ādivacanato pana sammāsambuddhoyeva sabbākārasampanno kalyāņamitto. Tasmā tasmiŋ sati tasseva bhagavato santike gahitakammaţţhānaŋ sugahitaŋ hoti. Parinibbute pana tasmiŋ asītiyā mahāsāvakesu yo dharati, tassa santike gahetuŋ vaţţati. Tasmiŋ asati yaŋ kammaţţhānaŋ gahetukāmo hoti, tasseva vasena catukkapañcakajjhānāni nibbattetvā jhānapadaţţhānaŋ vipassanaŋ vađđhetvā āsavakkhayappattassa khīņāsavassa santike gahetabbaŋ.

Kiŋ pana khīņāsavo ahaŋ khīņāsavoti attānaŋ pakāsetīti? Kiŋ vattabbaŋ, kārakabhāvaŋ hi jānitvā pakāseti. Nanu assaguttatthero āraddhakammaţţhānassa bhikkhuno ‘kammaţţhānakārako ayan’ ti jānitvā ākāse cammakhaņđaŋ paññāpetvā tattha pallankena nisinno kammaţţhānaŋ kathesīti.

Tasmā sace khīņāsavaŋ labhati, iccetaŋ kusalaŋ, no ce labhati, anāgāmisakadāgāmisotāpannajhānalābhīputhujjanatipiţakadharadvipiţakadhara-ekapiţakadharesu purimassa purimassa santike. Ekapiţakadharepi asati yassa ekasangītipi aţţhakathāya saddhiŋ paguņā, ayañca lajjī hoti, tassa santike gahetabbaŋ. Evarūpo hi tantidharo vaŋsānurakkhako paveņīpālako ācariyo ācariyamatikova hoti, na attanomatiko hoti. Teneva porāņakattherā ‘lajjī rakkhissati lajjī rakkhissatī’ ti tikkhattuŋ āhaŋsu.

Pubbe vuttakhīņāsavādayo cettha attanā adhigatamaggameva ācikkhanti. Bahussuto pana taŋ taŋ ācariyaŋ upasankamitvā uggahaparipucchānaŋ visodhitattā ito cito ca suttañca kāraņañca sallakkhetvā sappāyāsappāyaŋ yojetvā gahanaţţhāne gacchanto mahāhatthī viya mahāmaggaŋ dassento kammaţţhānaŋ kathessati. Tasmā evarūpaŋ kammaţţhānadāyakaŋ kalyāņamittaŋ upasankamitvā tassa vattapaţipattiŋ katvā kammaţţhānaŋ gahetabbaŋ.

Sace (p. 1.096) panetaŋ ekavihāreyeva labhati, iccetaŋ kusalaŋ, no ce labhati, yattha so vasati, tattha gantabbaŋ. Gacchantena ca na dhotamakkhitehi pādehi upāhanā ārūhitvā chattaŋ gahetvā telanāļimadhuphāņitādīni gāhāpetvā antevāsikaparivutena gantabbaŋ. Gamikavattaŋ pana pūretvā attano pattacīvaraŋ sayameva gahetvā antarāmagge yaŋ yaŋ vihāraŋ pavisati sabbattha vattapaţipattiŋ kurumānena sallahukaparikkhārena paramasallekhavuttinā hutvā gantabbaŋ.

Taŋ vihāraŋ pavisantena antarāmaggeyeva dantakaţţhaŋ kappiyaŋ kārāpetvā gahetvā pavisitabbaŋ, na ca ‘muhuttaŋ vissametvā pādadhovanamakkhanādīni katvā ācariyassa santikaŋ gamissāmī’ ti aññaŋ pariveņaŋ pavisitabbaŋ. Kasmā? Sace hissa tatra ācariyassa visabhāgā bhikkhū bhaveyyuŋ, te āgamanakāraņaŋ pucchitvā ācariyassa avaņņaŋ pakāsetvā ‘naţţhosi, sace tassa santikaŋ āgato’ ti vippaţisāraŋ uppādeyyuŋ, yena tatova paţinivatteyya, tasmā ācariyassa vasanaţţhānaŋ pucchitvā ujukaŋ tattheva gantabbaŋ.

Sace ācariyo daharataro hoti, pattacīvarapaţiggahaņādīni na sāditabbāni. Sace vuđđhataro hoti, gantvā ācariyaŋ vanditvā ţhātabbaŋ. ‘Nikkhipāvuso, pattacīvaran’ ti vuttena nikkhipitabbaŋ. ‘Pānīyaŋ pivā’ ti vuttena sace icchati pātabbaŋ. ‘Pāde dhovāhī’ ti vuttena na tāva pādā dhovitabbā. Sace hi ācariyena ābhataŋ udakaŋ bhaveyya, na sāruppaŋ siyā. ‘Dhovāhāvuso, na mayā ābhataŋ, aññehi ābhatan’ ti vuttena pana yattha ācariyo na passati, evarūpe paţicchanne vā okāse, abbhokāse vihārassāpi vā ekamante nisīditvā pādā dhovitabbā.

Sace ācariyo telanāļiŋ āharati uţţhahitvā ubhohi hatthehi sakkaccaŋ gahetabbā. Sace hi na gaņheyya, ‘ayaŋ bhikkhu ito eva paţţhāya sambhogaŋ kopetī’ ti ācariyassa aññathattaŋ bhaveyya. Gahetvā pana na āditova pādā makkhetabbā. Sace hi taŋ ācariyassa gattabbhañjanatelaŋ bhaveyya, na sāruppaŋ siyā. Tasmā sīsaŋ makkhetvā (p. 1.097) khandhādīni makkhetabbāni. ‘Sabbapārihāriyatelamidaŋ, āvuso, pādepi makkhehī’ ti vuttena pana thokaŋ sīse katvā pāde makkhetvā ‘imaŋ telanāļiŋ ţhapemi, bhante’ ti vatvā ācariye gaņhante dātabbā.

Āgatadivasato paţţhāya kammaţţhānaŋ me, bhante, kathetha iccevaŋ na vattabbaŋ. Dutiyadivasato pana paţţhāya sace ācariyassa pakati-upaţţhāko atthi, taŋ yācitvā vattaŋ kātabbaŋ. Sace yācitopi na deti, okāse laddheyeva kātabbaŋ. Karontena khuddakamajjhimamahantāni tīņi dantakaţţhāni upanāmetabbāni. Sītaŋ uņhanti duvidhaŋ mukhadhovana-udakañca nhānodakañca paţiyādetabbaŋ. Tato yaŋ ācariyo tīņi divasāni paribhuñjati, tādisameva niccaŋ upanāmetabbaŋ. Niyamaŋ akatvā yaŋ vā taŋ vā paribhuñjantassa yathāladdhaŋ upanāmetabbaŋ. Kiŋ bahunā vuttena? Yaŋ taŋ bhagavatā ‘antevāsikena, bhikkhave, ācariyamhi sammā vattitabbaŋ. Tatrāyaŋ sammā vattanā, kālasseva uţţhāya upāhanā omuñcitvā ekaŋsaŋ uttarāsangaŋ karitvā dantakaţţhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā’ ti (mahāva. 78) ādikaŋ khandhake sammāvattaŋ paññattaŋ, taŋ sabbampi kātabbaŋ.

Evaŋ vattasampattiyā garuŋ ārādhayamānena sāyaŋ vanditvā yāhīti vissajjitena gantabbaŋ, yadā so kissāgatosīti pucchati, tadā āgamanakāraņaŋ kathetabbaŋ. Sace so neva pucchati, vattaŋ pana sādiyati, dasāhe vā pakkhe vā vītivatte ekadivasaŋ vissajjitenāpi agantvā okāsaŋ kāretvā āgamanakāraņaŋ ārocetabbaŋ. Akāle vā gantvā kimatthamāgatosīti puţţhena ārocetabbaŋ. Sace so pātova āgacchāti vadati, pātova gantabbaŋ.

Sace panassa tāya velāya pittābādhena vā kucchi pariđayhati, aggimandatāya vā bhattaŋ na jīrati, añño vā koci rogo bādhati, taŋ yathābhūtaŋ āvikatvā attano sappāyavelaŋ ārocetvā tāya velāya upasankamitabbaŋ. Asappāyavelāya hi vuccamānampi kammaţţhānaŋ na sakkā hoti manasikātunti. Ayaŋ kammaţţhānadāyakaŋ kalyāņamittaŋ upasankamitvāti ettha vitthāro.

Cariyāvaņņanā
43. Idāni (p. 1.098) attano cariyānukūlanti ettha cariyāti cha cariyā rāgacariyā, dosacariyā, mohacariyā, saddhācariyā, buddhicariyā, vitakkacariyāti. Keci pana rāgādīnaŋ saŋsaggasannipātavasena aparāpi catasso, tathā saddhādīnanti imāhi aţţhahi saddhiŋ cuddasa icchanti. Evaŋ pana bhede vuccamāne rāgādīnaŋ saddhādīhipi saŋsaggaŋ katvā anekā cariyā honti, tasmā sankhepena chaļeva cariyā veditabbā. Cariyā, pakati, ussannatāti atthato ekaŋ. Tāsaŋ vasena chaļeva puggalā honti rāgacarito, dosacarito, mohacarito, saddhācarito, buddhicarito, vitakkacaritoti.

Tattha yasmā rāgacaritassa kusalappavattisamaye saddhā balavatī hoti, rāgassa āsannaguņattā. Yathā hi akusalapakkhe rāgo siniddho nātilūkho, evaŋ kusalapakkhe saddhā. Yathā rāgo vatthukāme pariyesati, evaŋ saddhā sīlādiguņe. Yathā rāgo ahitaŋ na pariccajati, evaŋ saddhā hitaŋ na pariccajati, tasmā rāgacaritassa saddhācarito sabhāgo.

Yasmā pana dosacaritassa kusalappavattisamaye paññā balavatī hoti, dosassa āsannaguņattā. Yathā hi akusalapakkhe doso nissineho na ārammaņaŋ allīyati, evaŋ kusalapakkhe paññā. Yathā ca doso abhūtampi dosameva pariyesati, evaŋ paññā bhūtaŋ dosameva. Yathā doso sattaparivajjanākārena pavattati, evaŋ paññā sankhāraparivajjanākārena, tasmā dosacaritassa buddhicarito sabhāgo.

Yasmā pana mohacaritassa anuppannānaŋ kusalānaŋ dhammānaŋ uppādāya vāyamamānassa yebhuyyena antarāyakarā vitakkā uppajjanti, mohassa āsannalakkhaņattā. Yathā hi moho paribyākulatāya anavaţţhito, evaŋ vitakko nānappakāravitakkanatāya. Yathā ca moho apariyogāhaņatāya cañcalo. Tathā vitakko lahuparikappanatāya, tasmā mohacaritassa vitakkacarito sabhāgoti.

Apare taņhāmānadiţţhivasena aparāpi tisso cariyā vadanti. Tattha taņhā rāgoyeva, māno ca taŋsampayuttoti tadubhayaŋ rāgacariyaŋ nātivattati (p. 1.099) Mohanidānattā ca diţţhiyā diţţhicariyā mohacariyameva anupatati.

44. Tā panetā cariyā kinnidānā? Kathañca jānitabbaŋ ‘ayaŋ puggalo rāgacarito, ayaŋ puggalo dosādīsu aññataracarito’ ti? Kiŋ caritassa puggalassa kiŋ sappāyanti?

Tatra purimā tāva tisso cariyā pubbāciņņanidānā, dhātudosanidānā cāti ekacce vadanti. Pubbe kira iţţhappayogasubhakammabahulo rāgacarito hoti, saggā vā cavitvā idhūpapanno. Pubbe chedanavadhabandhanaverakammabahulo dosacarito hoti, nirayanāgayonīhi vā cavitvā idhūpapanno. Pubbe majjapānabahulo sutaparipucchāvihīno ca mohacarito hoti, tiracchānayoniyā vā cavitvā idhūpapannoti evaŋ pubbāciņņanidānāti vadanti. Dvinnaŋ pana dhātūnaŋ ussannattā puggalo mohacarito hoti pathavīdhātuyā ca āpodhātuyā ca. Itarāsaŋ dvinnaŋ ussannattā dosacarito. Sabbāsaŋ samattā pana rāgacaritoti. Dosesu ca semhādhiko rāgacarito hoti. Vātādhiko mohacarito. Semhādhiko vā mohacarito. Vātādhiko rāgacaritoti evaŋ dhātudosanidānāti vadanti.

Tattha yasmā pubbe iţţhappayogasubhakammabahulāpi saggā cavitvā idhūpapannāpi ca na sabbe rāgacaritāyeva honti, na itare vā dosamohacaritā. Evaŋ dhātūnañca yathāvutteneva nayena ussadaniyamo nāma natthi. Dosaniyame ca rāgamohadvayameva vuttaŋ, tampi ca pubbāparaviruddhameva. Saddhācariyādīsu ca ekissāpi nidānaŋ na vuttameva. Tasmā sabbametaŋ aparicchinnavacanaŋ.

Ayaŋ panettha aţţhakathācariyānaŋ matānusārena vinicchayo, vuttañhetaŋ ussadakittane (dha. sa. aţţha. 498) ‘ime sattā pubbahetuniyāmena lobhussadā dosussadā mohussadā alobhussadā adosussadā amohussadā ca honti.

Yassa (p. 1.100) hi kammāyūhanakkhaņe lobho balavā hoti alobho mando, adosāmohā balavanto dosamohā mandā, tassa mando alobho lobhaŋ pariyādātuŋ na sakkoti. Adosāmohā pana balavanto dosamohe pariyādātuŋ sakkoti. Tasmā so tena kammena dinnapaţisandhivasena nibbatto luddho hoti sukhasīlo akkodhano paññavā vajirūpamañāņo.

Yassa pana kammāyūhanakkhaņe lobhadosā balavanto honti alobhādosā mandā, amoho balavā moho mando, so purimanayeneva luddho ceva hoti duţţho ca. Paññavā pana hoti vajirūpamañāņo dattābhayatthero viya.

Yassa kammāyūhanakkhaņe lobhādosamohā balavanto honti itare mandā, so purimanayeneva luddho ceva hoti dandho ca, sīlako pana hoti akkodhano (bākulatthero viya).

Tathā yassa kammāyūhanakkhaņe tayopi lobhadosamohā balavanto honti alobhādayo mandā, so purimanayeneva luddho ceva hoti duţţho ca mūļho ca.

Yassa pana kammāyūhanakkhaņe alobhadosamohā balavanto honti itare mandā, so purimanayeneva aluddho appakileso hoti dibbārammaņampi disvā niccalo, duţţho pana hoti dandhapañño ca.

Yassa pana kammāyūhanakkhaņe alobhādosamohā balavanto honti itare mandā, so purimanayeneva aluddho ceva hoti aduţţho sīlako ca, dandho pana hoti.

Tathā yassa kammāyūhanakkhaņe alobhadosāmohā balavanto honti itare mandā, so purimanayeneva aluddho ceva hoti paññavā ca, duţţho ca pana hoti kodhano.

Yassa (p. 1.101) pana kammāyūhanakkhaņe tayopi alobhādosāmohā balavanto honti lobhādayo mandā, so purimanayeneva mahāsangharakkhitatthero viya aluddho aduţţho paññavā ca hotī’ ti.

Ettha ca yo luddhoti vutto, ayaŋ rāgacarito. Duţţhadandhā dosamohacaritā. Paññavā buddhicarito. Aluddha-aduţţhā pasannapakatitāya saddhācaritā. Yathā vā amohaparivārena kammunā nibbatto buddhicarito, evaŋ balavasaddhāparivārena kammunā nibbatto saddhācarito. Kāmavitakkādiparivārena kammunā nibbatto vitakkacarito. Lobhādinā vomissaparivārena kammunā nibbatto vomissacaritoti. Evaŋ lobhādīsu aññataraññataraparivāraŋ paţisandhijanakaŋ kammaŋ cariyānaŋ nidānanti veditabbaŋ.

45. Yaŋ pana vuttaŋ kathañca jānitabbaŋ ayaŋ puggalo rāgacaritoti-ādi. Tatrāyaŋ nayo.


Iriyāpathato kiccā, bhojanā dassanādito;


Dhammappavattito ceva, cariyāyo vibhāvayeti.

Tattha iriyāpathatoti rāgacarito hi pakatigamanena gacchanto cāturiyena gacchati, saņikaŋ pādaŋ nikkhipati, samaŋ nikkhipati, samaŋ uddharati, ukkuţikañcassa padaŋ hoti. Dosacarito pādaggehi khaņanto viya gacchati, sahasā pādaŋ nikkhipati, sahasā uddharati, anukađđhitañcassa padaŋ hoti. Mohacarito paribyākulāya gatiyā gacchati, chambhito viya padaŋ nikkhipati, chambhito viya uddharati, sahasānupīļitañcassa padaŋ hoti. Vuttampi cetaŋ māgaņđiyasuttuppattiyaŋ–


‘Rattassa hi ukkuţikaŋ padaŋ bhave,


Duţţhassa hoti anukađđhitaŋ padaŋ.


Mūļhassa hoti sahasānupīļitaŋ,


Vivaţţacchadassa idamīdisaŋ padan’ ti.

Ṭhānampi (p. 1.102) rāgacaritassa pāsādikaŋ hoti madhurākāraŋ, dosacaritassa thaddhākāraŋ, mohacaritassa ākulākāraŋ. Nisajjāyapi eseva nayo. Rāgacarito ca ataramāno samaŋ seyyaŋ paññapetvā saņikaŋ nipajjitvā angapaccangāni samodhāya pāsādikena ākārena sayati, vuţţhāpiyamāno ca sīghaŋ avuţţhāya sankito viya saņikaŋ paţivacanaŋ deti. Dosacarito taramāno yathā vā tathā vā seyyaŋ paññapetvā pakkhittakāyo bhākuţiŋ katvā sayati, vuţţhāpiyamāno ca sīghaŋ vuţţhāya kupito viya paţivacanaŋ deti. Mohacarito dussaņţhānaŋ seyyaŋ paññapetvā vikkhittakāyo bahulaŋ adhomukho sayati, vuţţhāpiyamāno ca hunkāraŋ karonto dandhaŋ vuţţhāti. Saddhācaritādayo pana yasmā rāgacaritādīnaŋ sabhāgā, tasmā tesampi tādisova iriyāpatho hotīti. Evaŋ tāva iriyāpathato cariyāyo vibhāvaye.

Kiccāti sammajjanādīsu ca kiccesu rāgacarito sādhukaŋ sammajjaniŋ gahetvā ataramāno vālikaŋ avippakiranto sinduvārakusumasantharamiva santharanto suddhaŋ samaŋ sammajjati. Dosacarito gāļhaŋ sammajjaniŋ gahetvā taramānarūpo ubhato vālikaŋ ussārento kharena saddena asuddhaŋ visamaŋ sammajjati. Mohacarito sithilaŋ sammajjaniŋ gahetvā samparivattakaŋ āļolayamāno asuddhaŋ visamaŋ sammajjati.

Yathā sammajjane, evaŋ cīvaradhovanarajanādīsupi sabbakiccesu nipuņamadhurasamasakkaccakārī rāgacarito. Gāļhathaddhavisamakārī dosacarito. Anipuņabyākulavisamāparicchinnakārī mohacarito. Cīvaradhāraņampi ca rāgacaritassa nātigāļhaŋ nātisithilaŋ hoti pāsādikaŋ parimaņđalaŋ. Dosacaritassa atigāļhaŋ aparimaņđalaŋ. Mohacaritassa sithilaŋ paribyākulaŋ. Saddhācaritādayo tesaŋyevānusārena veditabbā, taŋ sabhāgattāti. Evaŋ kiccato cariyāyo vibhāvaye.

Bhojanāti rāgacarito siniddhamadhurabhojanappiyo hoti, bhuñjamāno ca nātimahantaŋ parimaņđalaŋ ālopaŋ katvā rasapaţisaŋvedī ataramāno bhuñjati, kiñcideva ca sāduŋ labhitvā somanassaŋ āpajjati (p. 1.103) Dosacarito lūkha-ambilabhojanappiyo hoti, bhuñjamāno ca mukhapūrakaŋ ālopaŋ katvā arasapaţisaŋvedī taramāno bhuñjati, kiñcideva ca asāduŋ labhitvā domanassaŋ āpajjati. Mohacarito aniyataruciko hoti, bhuñjamāno ca aparimaņđalaŋ parittaŋ ālopaŋ katvā bhājane chađđento mukhaŋ makkhento vikkhittacitto taŋ taŋ vitakkento bhuñjati. Saddhācaritādayopi tesaŋyevānusārena veditabbā, taŋsabhāgattāti. Evaŋ bhojanato cariyāyo vibhāvaye.

Dassanāditoti rāgacarito īsakampi manoramaŋ rūpaŋ disvā vimhayajāto viya ciraŋ oloketi, parittepi guņe sajjati, bhūtampi dosaŋ na gaņhāti, pakkamantopi amuñcitukāmova hutvā sāpekkho pakkamati. Dosacarito īsakampi amanoramaŋ rūpaŋ disvā kilantarūpo viya na ciraŋ oloketi, parittepi dose paţihaññati, bhūtampi guņaŋ na gaņhāti, pakkamantopi muñcitukāmova hutvā anapekkho pakkamati. Mohacarito yankiñci rūpaŋ disvā parapaccayiko hoti, paraŋ nindantaŋ sutvā nindati, pasaŋsantaŋ sutvā pasaŋsati, sayaŋ pana aññāņupekkhāya upekkhakova hoti. Esa nayo saddasavanādīsupi. Saddhācaritādayo pana tesaŋyevānusārena veditabbā, taŋsabhāgattāti. Evaŋ dassanādito cariyāyo vibhāvaye.

Dhammappavattito cevāti rāgacaritassa ca māyā, sāţheyyaŋ, māno, pāpicchatā, mahicchatā, asantuţţhitā, singaŋ, cāpalyanti evamādayo dhammā bahulaŋ pavattanti. Dosacaritassa kodho, upanāho, makkho, paļāso, issā, macchariyanti evamādayo. Mohacaritassa thinaŋ, middhaŋ, uddhaccaŋ, kukkuccaŋ, vicikicchā, ādhānaggāhitā, duppaţinissaggitāti evamādayo. Saddhācaritassa muttacāgatā, ariyānaŋ dassanakāmatā, saddhammaŋ sotukāmatā, pāmojjabahulatā, asaţhatā, amāyāvitā, pasādanīyesu ţhānesu pasādoti evamādayo. Buddhicaritassa sovacassatā, kalyāņamittatā, bhojanemattaññutā, satisampajaññaŋ, jāgariyānuyogo, saŋvejanīyesu ţhānesu saŋvego, saŋviggassa ca yoniso padhānanti evamādayo. Vitakkacaritassa bhassabahulatā, gaņārāmatā, kusalānuyoge arati, anavaţţhitakiccatā, rattiŋ dhūmāyanā (p. 1.104) divā pajjalanā, hurāhuraŋ dhāvanāti evamādayo dhammā bahulaŋ pavattantīti. Evaŋ dhammappavattito cariyāyo vibhāvaye.

Yasmā pana idaŋ cariyāvibhāvanavidhānaŋ sabbākārena neva pāļiyaŋ na aţţhakathāyaŋ āgataŋ, kevalaŋ ācariyamatānusārena vuttaŋ, tasmā na sārato paccetabbaŋ. Rāgacaritassa hi vuttāni iriyāpathādīni dosacaritādayopi appamādavihārino kātuŋ sakkonti. Saŋsaţţhacaritassa ca puggalassa ekasseva bhinnalakkhaņā iriyāpathādayo na upapajjanti. Yaŋ panetaŋ aţţhakathāsu cariyāvibhāvanavidhānaŋ vuttaŋ, tadeva sārato paccetabbaŋ. Vuttañhetaŋ ‘cetopariyañāņassa lābhī ācariyo cariyaŋ ñatvā kammaţţhānaŋ kathessati, itarena antevāsiko pucchitabbo’ ti. Tasmā cetopariyañāņena vā taŋ vā puggalaŋ pucchitvā jānitabbaŋ. Ayaŋ puggalo rāgacarito, ayaŋ dosādīsu aññataracaritoti.

46. Kiŋ caritassa puggalassa kiŋ sappāyanti ettha pana senāsanaŋ tāva rāgacaritassa adhotavedikaŋ bhūmaţţhakaŋ akatapabbhārakaŋ tiņakuţikaŋ paņņasālādīnaŋ aññataraŋ rajokiņņaŋ jatukābharitaŋ oluggaviluggaŋ ati-uccaŋ vā atinīcaŋ vā ujjangalaŋ sāsankaŋ asucivisamamaggaŋ, yattha mañcapīţhampi mankuņabharitaŋ durūpaŋ dubbaņņaŋ, yaŋ olokentasseva jigucchā uppajjati, tādisaŋ sappāyaŋ. Nivāsanapārupanaŋ antacchinnaŋ olambavilambasuttakākiņņaŋ jālapūvasadisaŋ sāņi viya kharasamphassaŋ kiliţţhaŋ bhārikaŋ kicchapariharaņaŋ sappāyaŋ. Pattopi dubbaņņo mattikāpatto vā āņigaņţhikāhato ayopatto vā garuko dussaņţhāno sīsakapālamiva jeguccho vaţţati. Bhikkhācāramaggopi amanāpo anāsannagāmo visamo vaţţati. Bhikkhācāragāmopi yattha manussā apassantā viya caranti, yattha ekakulepi bhikkhaŋ alabhitvā nikkhamantaŋ ‘ehi, bhante’ ti āsanasālaŋ pavesetvā yāgubhattaŋ datvā gacchantā gāvī viya vaje pavesetvā anapalokentā gacchanti, tādiso vaţţati Parivisakamanussāpi dāsā vā kammakarā vā dubbaņņā duddasikā kiliţţhavasanā duggandhā jegucchā, ye acittīkārena yāgubhattaŋ chađđentā viya parivisanti, tādisā sappāyā. Yāgubhattakhajjakampi lūkhaŋ dubbaņņaŋ sāmākakudrūsakakaņājakādimayaŋ (p. 1.105) pūtitakkaŋ bilangaŋ jiņņasākasūpeyyaŋ yankiñcideva kevalaŋ udarapūramattaŋ vaţţati. Iriyāpathopissa ţhānaŋ vā cankamo vā vaţţati. Ārammaņaŋ nīlādīsu vaņņakasiņesu yankiñci aparisuddhavaņņanti idaŋ rāgacaritassa sappāyaŋ.

Dosacaritassa senāsanaŋ nāti-uccaŋ nātinīcaŋ chāyūdakasampannaŋ suvibhattabhittithambhasopānaŋ supariniţţhitamālākammalatākammanānāvidhacittakammasamujjalasamasiniddhamudubhūmitalaŋ brahmavimānamiva kusumadāmavicitravaņņacelavitānasamalankataŋ supaññattasucimanoramattharaņamañcapīţhaŋ tattha tattha vāsatthāya nikkhittakusumavāsagandhasugandhaŋ yaŋ dassanamatteneva pītipāmojjaŋ janayati, evarūpaŋ sappāyaŋ. Tassa pana senāsanassa maggopi sabbaparissayavimutto sucisamatalo alankatapaţiyattova vaţţati. Senāsanaparikkhāropettha kīţamankuņadīghajātimūsikānaŋ nissayaparicchindanatthaŋ nātibahuko, ekamañcapīţhamattameva vaţţati. Nivāsanapārupanampissa cīnapaţţasomārapaţţakoseyyakappāsikasukhumakhomādīnaŋ yaŋ yaŋ paņītaŋ, tena tena ekapaţţaŋ vā dupaţţaŋ vā sallahukaŋ samaņasāruppena surattaŋ suddhavaņņaŋ vaţţati. Patto udakapupphuļamiva susaņţhāno maņi viya sumaţţho nimmalo samaņasāruppena suparisuddhavaņņo ayomayo vaţţati. Bhikkhācāramaggo parissayavimutto samo manāpo nātidūranāccāsannagāmo vaţţati. Bhikkhācāragāmopi yattha manussā ‘idāni ayyo āgamissatī’ ti sittasammaţţhe padese āsanaŋ paññāpetvā paccuggantvā pattaŋ ādāya gharaŋ pavesetvā paññattāsane nisīdāpetvā sakkaccaŋ sahatthā parivisanti, tādiso vaţţati. Parivesakā panassa ye honti abhirūpā pāsādikā sunhātā suvilittā dhūpavāsakusumagandhasurabhino nānāvirāgasucimanuññavatthābharaņapaţimaņđitā sakkaccakārino, tādisā sappāyā. Yāgubhattakhajjakampi vaņņagandharasasampannaŋ ojavantaŋ manoramaŋ sabbākārapaņītaŋ yāvadatthaŋ vaţţati. Iriyāpathopissa seyyā vā nisajjā vā vaţţati, ārammaņaŋ nīlādīsu vaņņakasiņesu yankiñci suparisuddhavaņņanti idaŋ dosacaritassa sappāyaŋ.

Mohacaritassa (p. 1.106) senāsanaŋ disāmukhaŋ asambādhaŋ vaţţati, yattha nisinnassa vivaţā disā khāyanti iriyāpathesu cankamo vaţţati. Ārammaņaŋ panassa parittaŋ suppamattaŋ sarāvamattaŋ vā (khuddakaŋ) na vaţţati. Sambādhasmiñhi okāse cittaŋ bhiyyo sammohamāpajjati, tasmā vipulaŋ mahākasiņaŋ vaţţati. Sesaŋ dosacaritassa vuttasadisamevāti idaŋ mohacaritassa sappāyaŋ.

Saddhācaritassa sabbampi dosacaritamhi vuttavidhānaŋ sappāyaŋ. Ārammaņesu cassa anussatiţţhānampi vaţţati.

Buddhicaritassa senāsanādīsu idaŋ nāma asappāyanti natthi.

Vitakkacaritassa senāsanaŋ vivaţaŋ disāmukhaŋ yattha nisinnassa ārāmavanapokkharaņīrāmaņeyyakāni gāmanigamajanapadapaţipāţiyo nīlobhāsā ca pabbatā paññāyanti, taŋ na vaţţati, tañhi vitakkavidhāvanasseva paccayo hoti, tasmā gambhīre darīmukhe vanappaţicchanne hatthikucchipabbhāramahindaguhāsadise senāsane vasitabbaŋ. Ārammaņampissa vipulaŋ na vaţţati. Tādisañhi vitakkavasena sandhāvanassa paccayo hoti. Parittaŋ pana vaţţati.

Sesaŋ rāgacaritassa vuttasadisamevāti idaŋ vitakkacaritassa sappāyaŋ. Ayaŋ attano cariyānukūlanti ettha āgatacariyānaŋ pabhedanidānavibhāvanasappāyaparicchedato vitthāro. Na ca tāva cariyānukūlaŋ kammaţţhānaŋ sabbākārena āvikataŋ. Tañhi anantarassa mātikāpadassa vitthāre sayameva āvibhavissati.

Cattālīsakammaţţhānavaņņanā
47. Tasmā yaŋ vuttaŋ cattālīsāya kammaţţhānesu aññataraŋ kammaţţhānaŋ gahetvāti ettha sankhātaniddesato, upacārappanāvahato, jhānappabhedato, samatikkamato, vađđhanāvađđhanato, ārammaņato, bhūmito, gahaņato, paccayato, cariyānukūlatoti imehi tāva dasahākārehi kammaţţhānavinicchayo veditabbo.

Tattha (p. 1.107) sankhātaniddesatoti cattālīsāya kammaţţhānesūti hi vuttaŋ, tatrimāni cattālīsa kammaţţhānāni dasa kasiņā, dasa asubhā, dasa anussatiyo, cattāro brahmavihārā, cattāro āruppā, ekā saññā, ekaŋ vavatthānanti.

Tattha pathavīkasiņaŋ, āpokasiņaŋ, tejokasiņaŋ, vāyokasiņaŋ, nīlakasiņaŋ, pītakasiņaŋ, lohitakasiņaŋ, odātakasiņaŋ, ālokakasiņaŋ, paricchinnākāsakasiņanti ime dasa kasiņā.

Uddhumātakaŋ, vinīlakaŋ, vipubbakaŋ, vicchiddakaŋ, vikkhāyitakaŋ, vikkhittakaŋ, hatavikkhittakaŋ, lohitakaŋ, puļuvakaŋ, aţţhikanti ime dasa asubhā.

Buddhānussati, dhammānussati, sanghānussati, sīlānussati, cāgānussati, devatānussati, maraņānussati, kāyagatāsati, ānāpānassati, upasamānussatīti imā dasa anussatiyo.

Mettā, karuņā, muditā, upekkhāti ime cattāro brahmavihārā.

Ākāsānañcāyatanaŋ, viññāņañcāyatanaŋ, ākiñcaññāyatanaŋ, nevasaññānāsaññāyatananti ime cattāro āruppā. Āhāre paţikūlasaññā ekā saññā. Catudhātuvavatthānaŋ ekaŋ vavatthānanti evaŋ sankhātaniddesato vinicchayo veditabbo.

Upacārappanāvahatoti ţhapetvā kāyagatāsatiñca ānāpānassatiñca avasesā aţţha anussatiyo, āhāre paţikūlasaññā, catudhātuvavatthānanti imāneva hettha dasakammaţţhānāni upacāravahāni. Sesāni appanāvahāni. Evaŋ upacārappanāvahato.

Jhānappabhedatoti appanāvahesu cettha ānāpānassatiyā saddhiŋ dasa kasiņā catukkajjhānikā honti. Kāyagatāsatiyā saddhiŋ dasa asubhā paţhamajjhānikā. Purimā tayo brahmavihārā tikajjhānikā. Catutthabrahmavihāro cattāro ca āruppā catutthajjhānikāti evaŋ jhānappabhedato.

Samatikkamatoti dve samatikkamā angasamatikkamo ca ārammaņasamatikkamo ca. Tattha sabbesupi tikacatukkajjhānikesu kammaţţhānesu angasamatikkamo (p. 1.108) hoti vitakkavicārādīni jhānangāni samatikkamitvā tesvevārammaņesu dutiyajjhānādīnaŋ pattabbato. Tathā catutthabrahmavihāre. Sopi hi mettādīnaŋyeva ārammaņe somanassaŋ samatikkamitvā pattabboti. Catūsu pana āruppesu ārammaņasamatikkamo hoti. Purimesu hi navasu kasiņesu aññataraŋ samatikkamitvā ākāsānañcāyatanaŋ pattabbaŋ. Ākāsādīni ca samatikkamitvā viññāņañcāyatanādīni. Sesesu samatikkamo natthīti evaŋ samatikkamato.

Vađđhanāvađđhanatoti imesu cattālīsāya kammaţţhānesu dasa kasiņāneva vađđhetabbāni. Yattakañhi okāsaŋ kasiņena pharati, tadabbhantare dibbāya sotadhātuyā saddaŋ sotuŋ dibbena cakkhunā rūpāni passituŋ parasattānañca cetasā cittamaññātuŋ samattho hoti. Kāyagatāsati pana asubhāni ca na vađđhetabbāni. Kasmā? Okāsena paricchinnattā ānisaŋsābhāvā ca. Sā ca nesaŋ okāsena paricchinnatā bhāvanānaye āvibhavissati. Tesu pana vađđhitesu kuņaparāsiyeva vađđhati, na koci ānisaŋso atthi. Vuttampi cetaŋ sopākapañhābyākaraņe, ‘vibhūtā bhagavā rūpasaññā avibhūtā aţţhikasaññā’ ti. Tatra hi nimittavađđhanavasena rūpasaññā vibhūtāti vuttā. Aţţhikasaññā avađđhanavasena avibhūtāti vuttā.

Yaŋ panetaŋ ‘kevalaŋ aţţhisaññāya, apharī pathaviŋ iman’ ti (theragā. 18) vuttaŋ, taŋ lābhissa sato upaţţhānākāravasena vuttaŋ. Yatheva hi dhammāsokakāle karavīkasakuņo samantā ādāsabhittīsu attano chāyaŋ disvā sabbadisāsu karavīkasaññī hutvā madhuraŋ giraŋ nicchāresi, evaŋ theropi aţţhikasaññāya lābhittā sabbadisāsu upaţţhitaŋ nimittaŋ passanto kevalāpi pathavī aţţhikabharitāti cintesīti.

Yadi evaŋ yā asubhajjhānānaŋ appamāņārammaņatā vuttā, sā virujjhatīti. Sā ca na virujjhati. Ekacco hi uddhumātake vā aţţhike vā mahante nimittaŋ gaņhāti. Ekacco appake. Iminā pariyāyena ekaccassa parittārammaņaŋ jhānaŋ hoti. Ekaccassa appamāņārammaņanti. Yo vā etaŋ vađđhane ādīnavaŋ apassanto vađđheti. Taŋ sandhāya ‘appamāņārammaņan’ ti vuttaŋ. Ānisaŋsābhāvā pana na vađđhetabbānīti.

Yathā (p. 1.109) ca etāni, evaŋ sesānipi na vađđhetabbāni. Kasmā? Tesu hi ānāpānanimittaŋ tāva vađđhayato vātarāsiyeva vađđhati, okāsena ca paricchinnaŋ. Iti sādīnavattā okāsena ca paricchinnattā na vađđhetabbaŋ. Brahmavihārā sattārammaņā, tesaŋ nimittaŋ vađđhayato sattarāsiyeva vađđheyya, na ca tena attho atthi, tasmā tampi na vađđhetabbaŋ. Yaŋ pana vuttaŋ ‘mettāsahagatena cetasā ekaŋ disaŋ pharitvā’ ti (dī. ni. 1.556) ādi, taŋ pariggahavaseneva vuttaŋ. Ekāvāsadvi-āvāsādinā hi anukkamena ekissā disāya satte pariggahetvā bhāvento ekaŋ disaŋ pharitvāti vutto. Na nimittaŋ vađđhento. Paţibhāganimittameva cettha natthi. Yadayaŋ vađđheyya, paritta-appamāņārammaņatāpettha pariggahavaseneva veditabbā. Āruppārammaņesupi ākāsaŋ kasiņugghāţimattā. Tañhi kasiņāpagamavaseneva manasi kātabbaŋ. Tato paraŋ vađđhayatopi na kiñci hoti. Viññāņaŋ sabhāvadhammattā. Na hi sakkā sabhāvadhammaŋ vađđhetuŋ. Viññāņāpagamo viññāņassa abhāvamattattā. Nevasaññānāsaññāyatanārammaņaŋ sabhāvadhammattāyeva na vađđhetabbaŋ. Sesāni animittattā. Paţibhāganimittañhi vađđhetabbaŋ nāma bhaveyya. Buddhānussati-ādīnañca neva paţibhāganimittaŋ ārammaņaŋ hoti, tasmā taŋ na vađđhetabbanti evaŋ vađđhanāvađđhanato.

Ārammaņatoti imesu ca cattālīsāya kammaţţhānesu dasakasiņā, dasa-asubhā, ānāpānassati, kāyagatāsatīti imāni dvāvīsatipaţibhāganimittārammaņāni. Sesāni na paţibhāganimittārammaņāni. Tathā dasasu anussatīsu ţhapetvā ānāpānassatiñca kāyagatāsatiñca avasesā aţţha anussatiyo, āhāre paţikūlasaññā, catudhātuvavatthānaŋ, viññāņañcāyatanaŋ, nevasaññānāsaññāyatananti imāni dvādasa sabhāvadhammārammaņāni. Dasa kasiņā, dasa asubhā, ānāpānassati, kāyagatāsatīti imāni dvāvīsati nimittārammaņāni. Sesāni cha na vattabbārammaņāni. Tathā vipubbakaŋ, lohitakaŋ, puļuvakaŋ, ānāpānassati, āpokasiņaŋ, tejokasiņaŋ, vāyokasiņaŋ, yañca ālokakasiņe sūriyādīnaŋ obhāsamaņđalārammaņanti imāni aţţha calitārammaņāni, tāni ca kho pubbabhāge, paţibhāgaŋ pana sannisinnameva hoti. Sesāni na calitārammaņānīti evaŋ ārammaņato.

Bhūmitoti (p. 1.110) ettha ca dasa asubhā, kāyagatāsati, āhāre paţikūlasaññāti imāni dvādasa devesu nappavattanti. Tāni dvādasa, ānāpānassati cāti imāni terasa brahmaloke nappavattanti Arūpabhave pana ţhapetvā cattāro āruppe aññaŋ nappavattati. Manussesu sabbānipi pavattantīti evaŋ bhūmito.

Gahaņatoti diţţhaphuţţhasutaggahaņatopettha vinicchayo veditabbo. Tatra ţhapetvā vāyokasiņaŋ sesā nava kasiņā, dasa asubhāti imāni ekūnavīsati diţţhena gahetabbāni. Pubbabhāge cakkhunā oloketvā nimittaŋ nesaŋ gahetabbanti attho. Kāyagatāsatiyaŋ tacapañcakaŋ diţţhena, sesaŋ sutenāti evaŋ tassā ārammaņaŋ diţţhasutena gahetabbaŋ. Ānāpānassati phuţţhena, vāyokasiņaŋ diţţhaphuţţhena, sesāni aţţhārasa sutena gahetabbāni. Upekkhābrahmavihāro, cattāro āruppāti imāni cettha na ādikammikena gahetabbāni. Sesāni pañcatiŋsa gahetabbānīti evaŋ gahaņato.

Paccayatoti imesu pana kammaţţhānesu ţhapetvā ākāsakasiņaŋ sesā nava kasiņā āruppānaŋ paccayā honti, dasa kasiņā abhiññānaŋ, tayo brahmavihārā catutthabrahmavihārassa, heţţhimaŋ heţţhimaŋ āruppaŋ uparimassa uparimassa, nevasaññānāsaññāyatanaŋ nirodhasamāpattiyā, sabbānipi sukhavihāravipassanābhavasampattīnanti evaŋ paccayato.

Cariyānukūlatoti cariyānaŋ anukūlatopettha vinicchayo veditabbo. Seyyathidaŋ– rāgacaritassa tāva ettha dasa asubhā, kāyagatāsatīti ekādasa kammaţţhānāni anukūlāni. Dosacaritassa cattāro brahmavihārā, cattāri vaņņakasiņānīti aţţha. Mohacaritassa, vitakkacaritassa ca ekaŋ ānāpānassati kammaţţhānameva. Saddhācaritassa purimā cha anussatiyo. Buddhicaritassa maraņassati, upasamānussati, catudhātuvavatthānaŋ, āhāre paţikūlasaññāti cattāri. Sesakasiņāni, cattāro ca āruppā sabbacaritānaŋ anukūlāni. Kasiņesu ca yankiñci parittaŋ vitakkacaritassa, appamāņaŋ mohacaritassāti.

Evamettha (p. 1.111) cariyānukūlato vinicchayo veditabboti sabbañcetaŋ ujuvipaccanīkavasena ca atisappāyavasena ca vuttaŋ. Rāgādīnaŋ pana avikkhambhikā saddhādīnaŋ vā anupakārā kusalabhāvanā nāma natthi. Vuttampi cetaŋ meghiyasutte–

‘Cattāro dhammā uttari bhāvetabbā. Asubhā bhāvetabbā rāgassa pahānāya. Mettā bhāvetabbā byāpādassa pahānāya. Ānāpānassati bhāvetabbā vitakkupacchedāya. Aniccasaññā bhāvetabbā asmimānasamugghātāyā’ ti.

Rāhulasuttepi ‘mettaŋ, rāhula, bhāvanaŋ bhāvehī’ ti-ādinā (ma. ni. 2.120) nayena ekasseva satta kammaţţhānāni vuttāni. Tasmā vacanamatte abhinivesaŋ akatvā sabbattha adhippāyo pariyesitabboti ayaŋ kammaţţhānaŋ gahetvāti ettha kammaţţhānakathā vinicchayo.

48. Gahetvāti imassa pana padassa ayamatthadīpanā. ‘Tena yoginā kammaţţhānadāyakaŋ kalyāņamittaŋ upasankamitvā’ ti ettha vuttanayeneva vuttappakāraŋ kalyāņamittaŋ upasankamitvā buddhassa vā bhagavato ācariyassa vā attānaŋ niyyātetvā sampannajjhāsayena sampannādhimuttinā ca hutvā kammaţţhānaŋ yācitabbaŋ.

Tatra ‘imāhaŋ bhagavā attabhāvaŋ tumhākaŋ pariccajāmī’ ti evaŋ buddhassa bhagavato attā niyyātetabbo. Evañhi aniyyātetvā pantesu senāsanesu viharanto bheravārammaņe āpāthamāgate santhambhituŋ asakkonto gāmantaŋ osaritvā gihīhi saŋsaţţho hutvā anesanaŋ āpajjitvā anayabyasanaŋ pāpuņeyya. Niyyātitattabhāvassa panassa bheravārammaņe āpāthamāgatepi bhayaŋ na uppajjati. ‘Nanu tayā, paņđita, purimameva attā buddhānaŋ niyyātito’ ti paccavekkhato panassa somanassameva uppajjati. Yathā hi purisassa uttamaŋ kāsikavatthaŋ bhaveyya, tassa tasmiŋ mūsikāya vā kīţehi vā khādite uppajjeyya domanassaŋ (p. 1.112) Sace pana taŋ acīvarakassa bhikkhuno dadeyya, athassa taŋ tena bhikkhunā khaņđākhaņđaŋ kariyamānaŋ disvāpi somanassameva uppajjeyya. Evaŋsampadamidaŋ veditabbaŋ.

Ācariyassa niyyātentenāpi ‘imāhaŋ, bhante, attabhāvaŋ tumhākaŋ pariccajāmī’ ti vattabbaŋ. Evaŋ aniyyātitattabhāvo hi atajjanīyo vā hoti, dubbaco vā anovādakaro, yenakāmaŋgamo vā ācariyaŋ anāpucchāva yatthicchati, tattha gantā, tamenaŋ ācariyo āmisena vā dhammena vā na sangaņhāti, gūļhaŋ ganthaŋ na sikkhāpeti. So imaŋ duvidhaŋ sangahaŋ alabhanto sāsane patiţţhaŋ na labhati, nacirasseva dussīlyaŋ vā gihibhāvaŋ vā pāpuņāti. Niyyātitattabhāvo pana neva atajjanīyo hoti, na yenakāmaŋgamo, suvaco ācariyāyattavuttiyeva hoti. So ācariyato duvidhaŋ sangahaŋ labhanto sāsane vuđđhiŋ virūļhiŋ vepullaŋ pāpuņāti cūļapiņđapātikatissattherassa antevāsikā viya.

Therassa kira santikaŋ tayo bhikkhū āgamaŋsu. Tesu eko ‘ahaŋ, bhante, tumhākamatthāyā’ ti vutte sataporise papāte patituŋ ussaheyyanti āha. Dutiyo ‘ahaŋ, bhante, tumhākamatthāyā’ ti vutte imaŋ attabhāvaŋ paņhito paţţhāya pāsāņapiţţhe ghaŋsento niravasesaŋ khepetuŋ ussaheyyanti āha. Tatiyo ‘ahaŋ, bhante, tumhākamatthāyā’ ti vutte assāsapassāse uparundhitvā kālakiriyaŋ kātuŋ ussaheyyanti āha. Thero bhabbāvatime bhikkhūti kammaţţhānaŋ kathesi. Te tassa ovāde ţhatvā tayopi arahattaŋ pāpuņiŋsūti ayamānisaŋso attaniyyātane. Tena vuttaŋ ‘buddhassa vā bhagavato ācariyassa vā attānaŋ niyyātetvā’ ti.

49. Sampannajjhāsayena sampannādhimuttinā ca hutvāti ettha pana tena yoginā alobhādīnaŋ vasena chahākārehi sampannajjhāsayena bhavitabbaŋ. Evaŋ sampannajjhāsayo hi tissannaŋ bodhīnaŋ aññataraŋ pāpuņāti. Yathāha, ‘cha ajjhāsayā bodhisattānaŋ bodhiparipākāya saŋvattanti, alobhajjhāsayā ca bodhisattā lobhe dosadassāvino, adosajjhāsayā (p. 1.113) ca bodhisattā dose dosadassāvino, amohajjhāsayā ca bodhisattā mohe dosadassāvino, nekkhammajjhāsayā ca bodhisattā gharāvāse dosadassāvino, pavivekajjhāsayā ca bodhisattā sangaņikāya dosadassāvino, nissaraņajjhāsayā ca bodhisattā sabbabhavagatīsu dosadassāvino’ ti. Ye hi keci atītānāgatapaccuppannā sotāpannasakadāgāmi-anāgāmikhīņāsavapaccekabuddhasammāsambuddhā, sabbe te imeheva chahākārehi attanā attanā pattabbaŋ visesaŋ pattā. Tasmā imehi chahākārehi sampannajjhāsayena bhavitabbaŋ. Tadadhimuttatāya pana adhimuttisampannena bhavitabbaŋ. Samādhādhimuttena samādhigarukena samādhipabbhārena, nibbānādhimuttena nibbānagarukena nibbānapabbhārena ca bhavitabbanti attho.

50. Evaŋ sampannajjhāsayādhimuttino panassa kammaţţhānaŋ yācato cetopariyañāņalābhinā ācariyena cittācāraŋ oloketvā cariyā jānitabbā. Itarena kiŋ caritosi? Ke vā te dhammā bahulaŋ samudācaranti? Kiŋ vā te manasikaroto phāsu hoti? Katarasmiŋ vā te kammaţţhāne cittaŋ namatīti evamādīhi nayehi pucchitvā jānitabbā. Evaŋ ñatvā cariyānukūlaŋ kammaţţhānaŋ kathetabbaŋ.

Kathentena ca tividhena kathetabbaŋ. Pakatiyā uggahitakammaţţhānassa ekaŋ dve nisajjāni sajjhāyaŋ kāretvā dātabbaŋ. Santike vasantassa āgatāgatakkhaņe kathetabbaŋ. Uggahetvā aññatra gantukāmassa nātisankhittaŋ nātivitthārikaŋ katvā kathetabbaŋ.

Tattha pathavīkasiņaŋ tāva kathentena cattāro kasiņadosā, kasiņakaraņaŋ, katassa bhāvanānayo, duvidhaŋ nimittaŋ, duvidho samādhi, sattavidhaŋ sappāyāsappāyaŋ, dasavidhaŋ appanākosallaŋ, vīriyasamatā, appanāvidhānanti ime nava ākārā kathetabbā. Sesakammaţţhānesupi tassa tassa anurūpaŋ kathetabbaŋ. Taŋ sabbaŋ tesaŋ bhāvanāvidhāne āvibhavissati.

Evaŋ kathiyamāne pana kammaţţhāne tena yoginā nimittaŋ gahetvā sotabbaŋ. Nimittaŋ gahetvāti idaŋ heţţhimapadaŋ, idaŋ uparimapadaŋ, ayamassa attho (p. 1.114) ayamadhippāyo, idamopammanti evaŋ taŋ taŋ ākāraŋ upanibandhitvāti attho. Evaŋ nimittaŋ gahetvā sakkaccaŋ suņantena hi kammaţţhānaŋ suggahitaŋ hoti. Athassa taŋ nissāya visesādhigamo sampajjati, na itarassāti ayaŋ gahetvāti imassa padassa atthaparidīpanā.

Ettāvatā kalyāņamittaŋ upasankamitvā attano cariyānukūlaŋ cattālīsāya kammaţţhānesu aññataraŋ kammaţţhānaŋ gahetvāti imāni padāni sabbākārena vitthāritāni hontīti.

Iti sādhujanapāmojjatthāya kate visuddhimagge

Samādhibhāvanādhikāre

Kammaţţhānaggahaņaniddeso nāma

Tatiyo paricchedo.

4. Pathavīkasiņaniddeso
51. Idāni (p. 1.115) yaŋ vuttaŋ ‘samādhibhāvanāya ananurūpaŋ vihāraŋ pahāya anurūpe vihāre viharantenā’ ti ettha yassa tāvācariyena saddhiŋ ekavihāre vasato phāsu hoti, tena tattheva kammaţţhānaŋ parisodhentena vasitabbaŋ. Sace tattha phāsu na hoti, yo añño gāvute vā ađđhayojane vā yojanamattepi vā sappāyo vihāro hoti, tattha vasitabbaŋ. Evañhi sati kammaţţhānassa kismiñcideva ţhāne sandehe vā satisammose vā jāte kālasseva vihāre vattaŋ katvā antarāmagge piņđāya caritvā bhattakiccapariyosāneyeva ācariyassa vasanaţţhānaŋ gantvā taŋdivasamācariyassa santike kammaţţhānaŋ sodhetvā dutiyadivase ācariyaŋ vanditvā nikkhamitvā antarāmagge piņđāya caritvā akilamantoyeva attano vasanaţţhānaŋ āgantuŋ sakkhissati. Yo pana yojanappamāņepi phāsukaţţhānaŋ na labhati, tena kammaţţhāne sabbaŋ gaņţhiţţhānaŋ chinditvā suvisuddhaŋ āvajjanapaţibaddhaŋ kammaţţhānaŋ katvā dūrampi gantvā samādhibhāvanāya ananurūpaŋ vihāraŋ pahāya anurūpe vihāre vihātabbaŋ.

Ananurūpavihāro

52. Tattha ananurūpo nāma aţţhārasannaŋ dosānaŋ aññatarena samannāgato. Tatrime aţţhārasa dosā– mahattaŋ, navattaŋ, jiņņattaŋ, panthanissitattaŋ, soņđī, paņņaŋ, pupphaŋ, phalaŋ, patthanīyatā, nagarasannissitatā, dārusannissitatā, khettasannissitatā, visabhāgānaŋ puggalānaŋ atthitā, paţţanasannissitatā, paccantasannissitatā, rajjasīmasannissitatā, asappāyatā, kalyāņamittānaŋ alābhoti imesaŋ aţţhārasannaŋ dosānaŋ aññatarena dosena samannāgato ananurūpo nāma. Na tattha vihātabbaŋ.

Kasmā? Mahāvihāre tāva bahū nānāchandā sannipatanti, te aññamaññaŋ paţiviruddhatāya vattaŋ na karonti. Bodhiyangaņādīni asammaţţhāneva honti. Anupaţţhāpitaŋ pānīyaŋ paribhojanīyaŋ. Tatrāyaŋ gocaragāme piņđāya (p. 1.116) carissāmīti pattacīvaramādāya nikkhanto sace passati vattaŋ vā akataŋ pānīyaghaţaŋ vā rittaŋ, athānena vattaŋ kātabbaŋ hoti, pānīyaŋ upaţţhāpetabbaŋ. Akaronto vattabhede dukkaţaŋ āpajjati. Karontassa kālo atikkamati, atidivā paviţţho niţţhitāya bhikkhāya kiñci na labhati. Paţisallānagatopi sāmaņeradaharabhikkhūnaŋ uccāsaddena sanghakammehi ca vikkhipati. Yattha pana sabbaŋ vattaŋ katameva hoti, avasesāpi ca sanghaţţanā natthi. Evarūpe mahāvihārepi vihātabbaŋ.

Navavihāre bahu navakammaŋ hoti, akarontaŋ ujjhāyanti. Yattha pana bhikkhū evaŋ vadanti ‘āyasmā yathāsukhaŋ samaņadhammaŋ karotu, mayaŋ navakammaŋ karissāmā’ ti evarūpe vihātabbaŋ.

Jiņņavihāre pana bahu paţijaggitabbaŋ hoti, antamaso attano senāsanamattampi appaţijaggantaŋ ujjhāyanti, paţijaggantassa kammaţţhānaŋ parihāyati.

Panthanissite mahāpathavihāre rattindivaŋ āgantukā sannipatanti. Vikāle āgatānaŋ attano senāsanaŋ datvā rukkhamūle vā pāsāņapiţţhe vā vasitabbaŋ hoti. Punadivasepi evamevāti kammaţţhānassa okāso na hoti. Yattha pana evarūpo āgantukasambādho na hoti, tattha vihātabbaŋ.

Soņđī nāma pāsāņapokkharaņī hoti, tattha pānīyatthaŋ mahājano samosarati, nagaravāsīnaŋ rājakulūpakattherānaŋ antevāsikā rajanakammatthāya āgacchanti, tesaŋ bhājanadārudoņikādīni pucchantānaŋ asuke ca asuke ca ţhāneti dassetabbāni honti, evaŋ sabbakālampi niccabyāvaţo hoti.

Yattha nānāvidhaŋ sākapaņņaŋ hoti, tatthassa kammaţţhānaŋ gahetvā divāvihāraŋ nisinnassāpi santike sākahārikā gāyamānā paņņaŋ uccinantiyo visabhāgasaddasanghaţţanena kammaţţhānantarāyaŋ karonti.

Yattha pana nānāvidhā mālāgacchā supupphitā honti, tatrāpi tādisoyeva upaddavo.

Yattha (p. 1.117) nānāvidhaŋ ambajambupanasādiphalaŋ hoti, tattha phalatthikā āgantvā yācanti, adentassa kujjhanti, balakkārena vā gaņhanti, sāyanhasamaye vihāramajjhe cankamantena te disvā ‘kiŋ upāsakā evaŋ karothā’ ti vuttā yathāruci akkosanti. Avāsāyapissa parakkamanti.

Patthanīye pana leņasammate dakkhiņagirihatthikucchicetiyagiricittalapabbatasadise vihāre viharantaŋ ayamarahāti sambhāvetvā vanditukāmā manussā samantā osaranti, tenassa na phāsu hoti, yassa pana taŋ sappāyaŋ hoti, tena divā aññatra gantvā rattiŋ vasitabbaŋ.

Nagarasannissite visabhāgārammaņāni āpāthamāgacchanti, kumbhadāsiyopi ghaţehi nighaŋsantiyo gacchanti, okkamitvā maggaŋ na denti, issaramanussāpi vihāramajjhe sāņiŋ parikkhipitvā nisīdanti.

Dārusannissaye pana yattha kaţţhāni ca dabbupakaraņarukkhā ca santi, tattha kaţţhahārikā pubbe vuttasākapupphahārikā viya aphāsuŋ karonti, vihāre rukkhā santi, te chinditvā gharāni karissāmāti manussā āgantvā chindanti. Sace sāyanhasamayaŋ padhānagharā nikkhamitvā vihāramajjhe cankamanto te disvā ‘kiŋ upāsakā evaŋ karothā’ ti vadati, yathāruci akkosanti, avāsāyapissa parakkamanti.

Yo pana khettasannissito hoti samantā khettehi parivārito, tattha manussā vihāramajjheyeva khalaŋ katvā dhaññaŋ maddanti, pamukhesu sayanti, aññampi bahuŋ aphāsuŋ karonti. Yatrāpi mahāsanghabhogo hoti, ārāmikā kulānaŋ gāvo rundhanti, udakavāraŋ paţisedhenti, manussā vīhisīsaŋ gahetvā ‘passatha tumhākaŋ ārāmikānaŋ kamman’ ti sanghassa dassenti. Tena tena kāraņena rājarājamahāmattānaŋ gharadvāraŋ gantabbaŋ hoti, ayampi khettasannissiteneva sangahito.

Visabhāgānaŋ puggalānaŋ atthitāti yattha aññamaññaŋ visabhāgaverī bhikkhū viharanti, ye kalahaŋ karontā mā, bhante, evaŋ karothāti vāriyamānā etassa paŋsukūlikassa āgatakālato paţţhāya naţţhāmhāti vattāro bhavanti.

Yopi (p. 1.118) udakapaţţanaŋ vā thalapaţţanaŋ vā nissito hoti, tattha abhiņhaŋ nāvāhi ca satthehi ca āgatamanussā okāsaŋ detha, pānīyaŋ detha, loņaŋ dethāti ghaţţayantā aphāsuŋ karonti.

Paccantasannissite pana manussā buddhādīsu appasannā honti.

Rajjasīmasannissite rājabhayaŋ hoti. Tañhi padesaŋ eko rājā na mayhaŋ vase vattatīti paharati, itaropi na mayhaŋ vase vattatīti. Tatrāyaŋ bhikkhu kadāci imassa rañño vijite vicarati, kadāci etassa. Atha naŋ ‘carapuriso ayan’ ti maññamānā anayabyasanaŋ pāpenti.

Asappāyatāti visabhāgarūpādi-ārammaņasamosaraņena vā amanussapariggahitatāya vā asappāyatā. Tatridaŋ vatthu. Eko kira thero araññe vasati. Athassa ekā yakkhinī paņņasāladvāre ţhatvā gāyi. So nikkhamitvā dvāre aţţhāsi, sā gantvā cankamanasīse gāyi. Thero cankamanasīsaŋ agamāsi. Sā sataporise papāte ţhatvā gāyi. Thero paţinivatti. Atha naŋ sā vegenāgantvā gahetvā ‘mayā, bhante, na eko na dve tumhādisā khāditā’ ti āha.

Kalyāņamittānaŋ alābhoti yattha na sakkā hoti ācariyaŋ vā ācariyasamaŋ vā upajjhāyaŋ vā upajjhāyasamaŋ vā kalyāņamittaŋ laddhuŋ. Tattha so kalyāņamittānaŋ alābho mahādosoyevāti imesaŋ aţţhārasannaŋ dosānaŋ aññatarena samannāgato ananurūpoti veditabbo. Vuttampi cetaŋ aţţhakathāsu–


Mahāvāsaŋ navāvāsaŋ, jarāvāsañca panthaniŋ;


Soņđiŋ paņņañca pupphañca, phalaŋ patthitameva ca.


Nagaraŋ dārunā khettaŋ, visabhāgena paţţanaŋ;


Paccantasīmāsappāyaŋ, yattha mitto na labbhati.


Aţţhārasetāni ţhānāni, iti viññāya paņđito;


Ārakā parivajjeyya, maggaŋ sappaţibhayaŋ yathāti.

Anurūpavihāro

53. Yo (p. 1.119) pana gocaragāmato nātidūranāccāsannatādīhi pañcahangehi samannāgato, ayaŋ anurūpo nāma. Vuttañhetaŋ bhagavatā– ‘kathañca, bhikkhave, senāsanaŋ pañcangasamannāgataŋ hoti? Idha, bhikkhave, senāsanaŋ nātidūraŋ hoti nāccāsannaŋ gamanāgamanasampannaŋ, divā appākiņņaŋ rattiŋ appasaddaŋ appanigghosaŋ, appađaŋsamakasavātātapasarīsapasamphassaŋ, tasmiŋ kho pana senāsane viharantassa appakasireneva uppajjanti cīvarapiņđapātasenāsanagilānapaccayabhesajjaparikkhārā. Tasmiŋ kho pana senāsane therā bhikkhū viharanti bahussutā āgatāgamā dhammadharā vinayadharā mātikādharā, te kālena kālaŋ upasankamitvā paripucchati paripañhati “idaŋ, bhante, kathaŋ imassa ko attho” ti, tassa te āyasmanto avivaţañceva vivaranti, anuttānīkatañca uttānīkaronti, anekavihitesu ca kankhaţţhāniyesu dhammesu kankhaŋ paţivinodenti. Evaŋ kho, bhikkhave, senāsanaŋ pañcangasamannāgataŋ hotī’ ti (a. ni. 10.11).

Ayaŋ ‘samādhibhāvanāya ananurūpaŋ vihāraŋ pahāya anurūpe vihāre viharantenā’ ti ettha vitthāro.

Khuddakapalibodhā

54. Khuddakapalibodhupacchedaŋ katvāti evaŋ patirūpe vihāre viharantena yepissa te honti khuddakapalibodhā, tepi upacchinditabbā. Seyyathidaŋ, dīghāni kesanakhalomāni chinditabbāni. Jiņņacīvaresu daļhīkammaŋ vā tunnakammaŋ vā kātabbaŋ. Kiliţţhāni vā rajitabbāni. Sace patte malaŋ hoti, patto pacitabbo. Mañcapīţhādīni sodhetabbānīti. ‘Ayaŋ khuddakapalibodhupacchedaŋ katvā’ ti ettha vitthāro.

Bhāvanāvidhānaŋ

55. Idāni sabbaŋ bhāvanāvidhānaŋ aparihāpentena bhāvetabboti ettha ayaŋ pathavīkasiņaŋ ādiŋ katvā sabbakammaţţhānavasena vitthārakathā hoti.

Evaŋ (p. 1.120) upacchinnakhuddakapalibodhena hi bhikkhunā pacchābhattaŋ piņđapātapaţikkantena bhattasammadaŋ paţivinodetvā pavivitte okāse sukhanisinnena katāya vā akatāya vā pathaviyā nimittaŋ gaņhitabbaŋ. Vuttañhetaŋ–

‘Pathavīkasiņaŋ uggaņhanto pathaviyaŋ nimittaŋ gaņhāti kate vā akate vā sāntake, no anantake, sakoţiye, no akoţiye, savaţţume, no avaţţume, sapariyante, no apariyante, suppamatte vā sarāvamatte vā. So taŋ nimittaŋ suggahitaŋ karoti, sūpadhāritaŋ upadhāreti, suvavatthitaŋ vavatthapeti. So taŋ nimittaŋ suggahitaŋ katvā sūpadhāritaŋ upadhāretvā suvavatthitaŋ vavatthapetvā ānisaŋsadassāvī ratanasaññī hutvā cittīkāraŋ upaţţhapetvā sampiyāyamāno tasmiŋ ārammaņe cittaŋ upanibandhati “addhā imāya paţipadāya jarāmaraņamhā muccissāmī” ti. So vivicceva kāmehi …pe… paţhamaŋ jhānaŋ upasampajja viharatī’ ti.

Tattha yena atītabhavepi sāsane vā isipabbajjāya vā pabbajitvā pathavīkasiņe catukkapañcakajjhānāni nibbattitapubbāni, evarūpassa puññavato upanissayasampannassa akatāya pathaviyā kasitaţţhāne vā khalamaņđale vā nimittaŋ uppajjati, mallakattherassa viya. Tassa kirāyasmato kasitaţţhānaŋ olokentassa taŋţhānappamāņameva nimittaŋ udapādi. So taŋ vađđhetvā pañcakajjhānāni nibbattetvā jhānapadaţţhānaŋ vipassanaŋ paţţhapetvā arahattaŋ pāpuņi.

Yo panevaŋ akatādhikāro hoti, tena ācariyasantike uggahitakammaţţhānavidhānaŋ avirādhetvā cattāro kasiņadose pariharantena kasiņaŋ kātabbaŋ. Nīlapītalohita-odātasambhedavasena hi cattāro pathavīkasiņadosā. Tasmā nīlādivaņņaŋ mattikaŋ aggahetvā gangāvahe mattikāsadisāya aruņavaņņāya mattikāya kasiņaŋ kātabbaŋ. Tañca kho vihāramajjhe sāmaņerādīnaŋ sañcaraņaţţhāne na kātabbaŋ. Vihārapaccante pana paţicchannaţţhāne pabbhāre vā paņņasālāya vā saŋhārimaŋ vā tatraţţhakaŋ vā kātabbaŋ. Tatra saŋhārimaŋ catūsu daņđakesu pilotikaŋ (p. 1.121) vā cammaŋ vā kaţasārakaŋ vā bandhitvā tattha apanītatiņamūlasakkharakathalikāya sumadditāya mattikāya vuttappamāņaŋ vaţţaŋ limpetvā kātabbaŋ. Taŋ parikammakāle bhūmiyaŋ attharitvā oloketabbaŋ. Tatraţţhakaŋ bhūmiyaŋ padumakaņņikākārena khāņuke ākoţetvā vallīhi vinandhitvā kātabbaŋ. Yadi sā mattikā nappahoti, adho aññaŋ pakkhipitvā uparibhāge suparisodhitāya aruņavaņņāya mattikāya vidatthicaturangulavitthāraŋ vaţţaŋ kātabbaŋ. Etadeva hi pamāņaŋ sandhāya ‘suppamattaŋ vā sarāvamattaŋ vā’ ti vuttaŋ. ‘Sāntake no anantake’ ti-ādi panassa paricchedatthāya vuttaŋ.

56. Tasmā evaŋ vuttappamāņaparicchedaŋ katvā rukkhapāņikā visabhāgavaņņaŋ samuţţhapeti. Tasmā taŋ aggahetvā pāsāņapāņikāya ghaŋsetvā samaŋ bherītalasadisaŋ katvā taŋ ţhānaŋ sammajjitvā nhatvā āgantvā kasiņamaņđalato ađđhateyyahatthantare padese paññatte vidatthicaturangulapādake su-atthate pīţhe nisīditabbaŋ. Tato dūratare nisinnassa hi kasiņaŋ na upaţţhāti, āsannatare kasiņadosā paññāyanti. Uccatare nisinnena gīvaŋ onamitvā oloketabbaŋ hoti, nīcatare jaņņukāni rujanti. Tasmā vuttanayeneva nisīditvā ‘appassādā kāmā’ ti-ādinā nayena kāmesu ādīnavaŋ paccavekkhitvā kāmanissaraņe sabbadukkhasamatikkamupāyabhūte nekkhamme jātābhilāsena buddhadhammasanghaguņānussaraņena pītipāmojjaŋ janayitvā ‘ayaŋ dāni sā sabbabuddha paccekabuddha ariyasāvakehi paţipannā nekkhammapaţipadā’ ti paţipattiyā sañjātagāravena ‘addhā imāya paţipadāya pavivekasukharasassa bhāgī bhavissāmī’ ti ussāhaŋ janayitvā samena ākārena cakkhūni ummīletvā nimittaŋ gaņhantena bhāvetabbaŋ.

Ati-ummīlayato hi cakkhu kilamati, maņđalañca ativibhūtaŋ hoti, tenassa nimittaŋ nuppajjati. Atimandaŋ ummīlayato maņđalamavibhūtaŋ hoti, cittañca līnaŋ hoti, evampi nimittaŋ nuppajjati. Tasmā ādāsatale mukhanimittadassinā viya samenākārena cakkhūni ummīletvā nimittaŋ gaņhantena bhāvetabbaŋ, na vaņņo paccavekkhitabbo, na lakkhaņaŋ manasikātabbaŋ. Apica vaņņaŋ (p. 1.122) amuñcitvā nissayasavaņņaŋ katvā ussadavasena paņņattidhamme cittaŋ paţţhapetvā manasi kātabbaŋ. Pathavī mahī, medinī, bhūmi, vasudhā, vasundharāti-ādīsu pathavīnāmesu yamicchati, yadassa saññānukūlaŋ hoti, taŋ vattabbaŋ. Apica pathavīti etadeva nāmaŋ pākaţaŋ, tasmā pākaţavaseneva pathavī pathavīti bhāvetabbaŋ. Kālena ummīletvā kālena nimīletvā āvajjitabbaŋ. Yāva uggahanimittaŋ nuppajjati, tāva kālasatampi kālasahassampi tato bhiyyopi eteneva nayena bhāvetabbaŋ.

57. Tassevaŋ bhāvayato yadā nimīletvā āvajjantassa ummīlitakāle viya āpāthamāgacchati, tadā uggahanimittaŋ jātaŋ nāma hoti. Tassa jātakālato paţţhāya na tasmiŋ ţhāne nisīditabbaŋ. Attano vasanaţţhānaŋ pavisitvā tattha nisinnena bhāvetabbaŋ. Pādadhovanapapañcaparihāratthaŋ panassa ekapaţalikupāhanā ca kattaradaņđo ca icchitabbo. Athānena sace taruņo samādhi kenacideva asappāyakāraņena nassati, upāhanā āruyha kattaradaņđaŋ gahetvā taŋ ţhānaŋ gantvā nimittaŋ ādāya āgantvā sukhanisinnena bhāvetabbaŋ, punappunaŋ samannāharitabbaŋ, takkāhataŋ vitakkāhataŋ kātabbaŋ. Tassevaŋ karontassa anukkamena nīvaraņāni vikkhambhanti, kilesā sannisīdanti, upacārasamādhinā cittaŋ samādhiyati, paţibhāganimittaŋ uppajjati.

Tatrāyaŋ purimassa ca uggahanimittassa imassa ca viseso, uggahanimitte kasiņadoso paññāyati, paţibhāganimittaŋ thavikato nihatādāsamaņđalaŋ viya sudhotasankhathālaŋ viya valāhakantarā nikkhantacandamaņđalaŋ viya meghamukhe balākā viya uggahanimittaŋ padāletvā nikkhantamiva tato sataguņaŋ sahassaguņaŋ suparisuddhaŋ hutvā upaţţhāti. Tañca kho neva vaņņavantaŋ, na saņţhānavantaŋ. Yadi hi taŋ īdisaŋ bhaveyya, cakkhuviññeyyaŋ siyā oļārikaŋ sammasanupagaŋ tilakkhaņabbhāhataŋ, na panetaŋ tādisaŋ. Kevalañhi samādhilābhino upaţţhānākāramattaŋ saññajametanti.

58. Uppannakālato ca panassa paţţhāya nīvaraņāni vikkhambhitāneva honti, kilesā sannisinnāva, upacārasamādhinā cittaŋ samāhitamevāti.

Duvidho (p. 1.123) hi samādhi upacārasamādhi ca appanāsamādhi ca. Dvīhākārehi cittaŋ samādhiyati upacārabhūmiyaŋ vā paţilābhabhūmiyaŋ vā. Tattha upacārabhūmiyaŋ nīvaraņappahānena cittaŋ samāhitaŋ hoti. Paţilābhabhūmiyaŋ angapātubhāvena.

Dvinnaŋ pana samādhīnaŋ idaŋ nānākāraņaŋ, upacāre angāni na thāmajātāni honti, angānaŋ athāmajātattā, yathā nāma daharo kumārako ukkhipitvā ţhapiyamāno punappunaŋ bhūmiyaŋ patati, evameva upacāre uppanne cittaŋ kālena nimittamārammaņaŋ karoti, kālena bhavangamotarati. Appanāyaŋ pana angāni thāmajātāni honti, tesaŋ thāmajātattā, yathā nāma balavā puriso āsanā vuţţhāya divasampi tiţţheyya, evameva appanāsamādhimhi uppanne cittaŋ sakiŋ bhavangavāraŋ chinditvā kevalampi rattiŋ kevalampi divasaŋ tiţţhati, kusalajavanapaţipāţivaseneva pavattatīti.

Tatra yadetaŋ upacārasamādhinā saddhiŋ paţibhāganimittaŋ uppannaŋ, tassa uppādanaŋ nāma atidukkaraŋ. Tasmā sace teneva pallankena taŋ nimittaŋ vađđhetvā appanaŋ adhigantuŋ sakkoti, sundaraŋ. No ce sakkoti, athānena taŋ nimittaŋ appamattena cakkavattigabbho viya rakkhitabbaŋ. Evañhi–


Nimittaŋ rakkhato laddha-parihāni na vijjati.


Ārakkhamhi asantamhi, laddhaŋ laddhaŋ vinassati.

Sattasappāyā

59. Tatrāyaŋ rakkhaņavidhi–


Āvāso gocaro bhassaŋ, puggalo bhojanaŋ utu;


Iriyāpathoti sattete, asappāye vivajjaye.


Sappāye satta sevetha, evañhi paţipajjato;


Nacireneva kālena, hoti kassaci appanā.

Tatrassa yasmiŋ āvāse vasantassa anuppannaŋ vā nimittaŋ nuppajjati, uppannaŋ vā vinassati, anupaţţhitā ca sati na upaţţhāti, asamāhitañca cittaŋ na samādhiyati, ayaŋ asappāyo. Yattha nimittaŋ uppajjati ceva thāvarañca hoti (p. 1.124) sati upaţţhāti, cittaŋ samādhiyati nāgapabbatavāsīpadhāniyatissattherassa viya, ayaŋ sappāyo. Tasmā yasmiŋ vihāre bahū āvāsā honti, tattha ekamekasmiŋ tīņi tīņi divasāni vasitvā yatthassa cittaŋ ekaggaŋ hoti, tattha vasitabbaŋ. Āvāsasappāyatāya hi tambapaņņidīpamhi cūļanāgaleņe vasantā tattheva kammaţţhānaŋ gahetvā pañcasatā bhikkhū arahattaŋ pāpuņiŋsu. Sotāpannādīnaŋ pana aññattha ariyabhūmiŋ patvā tattha arahattappattānañca gaņanā natthi. Evamaññesupi cittalapabbatavihārādīsu.

Gocaragāmo pana yo senāsanato uttarena vā dakkhiņena vā nātidūre diyađđhakosabbhantare hoti sulabhasampannabhikkho, so sappāyo. Viparīto asappāyo.

Bhassanti dvattiŋsatiracchānakathāpariyāpannaŋ asappāyaŋ, tañhissa nimittantaradhānāya saŋvattati. Dasakathāvatthunissitaŋ sappāyaŋ, tampi mattāya bhāsitabbaŋ.

Puggalopi atiracchānakathiko sīlādiguņasampanno, yaŋ nissāya asamāhitaŋ vā cittaŋ samādhiyati, samāhitaŋ vā cittaŋ thirataraŋ hoti, evarūpo sappāyo. Kāyadaļhībahulo pana tiracchānakathiko asappāyo. So hi taŋ kaddamodakamiva acchaŋ udakaŋ malīnameva karoti, tādisañca āgamma koţapabbatavāsīdaharasseva samāpattipi nassati, pageva nimittaŋ.

Bhojanaŋ pana kassaci madhuraŋ, kassaci ambilaŋ sappāyaŋ hoti. Utupi kassaci sīto, kassaci uņho sappāyo hoti. Tasmā yaŋ bhojanaŋ vā utuŋ vā sevantassa phāsu hoti, asamāhitaŋ vā cittaŋ samādhiyati, samāhitaŋ vā thirataraŋ hoti, taŋ bhojanaŋ so ca utu sappāyo. Itaraŋ bhojanaŋ itaro ca utu asappāyo.

Iriyāpathesupi kassaci cankamo sappāyo hoti, kassaci sayanaţţhānanisajjānaŋ aññataro. Tasmā taŋ āvāsaŋ viya tīņi divasāni upaparikkhitvā yasmiŋ iriyāpathe asamāhitaŋ vā cittaŋ samādhiyati, samāhitaŋ vā thirataraŋ hoti, so sappāyo. Itaro asappāyoti veditabbo.

Iti (p. 1.125) imaŋ sattavidhaŋ asappāyaŋ vajjetvā sappāyaŋ sevitabbaŋ. Evaŋ paţipannassa hi nimittāsevanabahulassa nacireneva kālena hoti kassaci appanā.

Dasavidha-appanākosallaŋ

60. Yassa pana evampi paţipajjato na hoti, tena dasavidhaŋ appanākosallaŋ sampādetabbaŋ. Tatrāyaŋ nayo, dasāhākārehi appanākosallaŋ icchitabbaŋ, vatthuvisadakiriyato, indriyasamattapaţipādanato, nimittakusalato, yasmiŋ samaye cittaŋ paggahetabbaŋ tasmiŋ samaye cittaŋ paggaņhāti, yasmiŋ samaye cittaŋ niggahetabbaŋ tasmiŋ samaye cittaŋ niggaņhāti, yasmiŋ samaye cittaŋ sampahaŋsitabbaŋ tasmiŋ samaye cittaŋ sampahaŋseti, yasmiŋ samaye cittaŋ ajjhupekkhitabbaŋ tasmiŋ samaye cittaŋ ajjhupekkhati, asamāhitapuggalaparivajjanato, samāhitapuggalasevanato, tadadhimuttatoti.

61. Tattha vatthuvisadakiriyā nāma ajjhattikabāhirānaŋ vatthūnaŋ visadabhāvakaraņaŋ. Yadā hissa kesanakhalomāni dīghāni honti, sarīraŋ vā sedamalaggahitaŋ, tadā ajjhattikavatthu avisadaŋ hoti aparisuddhaŋ. Yadā panassa cīvaraŋ jiņņaŋ kiliţţhaŋ duggandhaŋ hoti, senāsanaŋ vā uklāpaŋ hoti, tadā bāhiravatthu avisadaŋ hoti aparisuddhaŋ. Ajjhattikabāhire ca vatthumhi avisade uppannesu cittacetasikesu ñāņampi aparisuddhaŋ hoti, aparisuddhāni dīpakapallikavaţţitelāni nissāya uppannadīpasikhāya obhāso viya. Aparisuddhena ñāņena sankhāre sammasato sankhārāpi avibhūtā honti, kammaţţhānamanuyuñjato kammaţţhānampi vuđđhiŋ viruļhiŋ vepullaŋ na gacchati. Visade pana ajjhattikabāhire vatthumhi uppannesu cittacetasikesu ñāņampi visadaŋ hoti parisuddhaŋ, parisuddhāni dīpakapallikavaţţitelāni nissāya uppannadīpasikhāya obhāso viya. Parisuddhena ca ñāņena sankhāre sammasato sankhārāpi vibhūtā honti, kammaţţhānamanuyuñjato kammaţţhānampi vuđđhiŋ virūļhiŋ vepullaŋ gacchati.

62. Indriyasamattapaţipādanaŋ nāma saddhādīnaŋ indriyānaŋ samabhāvakaraņaŋ. Sace hissa saddhindriyaŋ balavaŋ hoti itarāni mandāni, tato vīriyindriyaŋ paggahakiccaŋ (p. 1.126) satindriyaŋ upaţţhānakiccaŋ, samādhindriyaŋ avikkhepakiccaŋ, paññindriyaŋ dassanakiccaŋ kātuŋ na sakkoti, tasmā taŋ dhammasabhāvapaccavekkhaņena vā yathā vā manasikaroto balavaŋ jātaŋ, tathā amanasikārena hāpetabbaŋ. Vakkalittheravatthu cettha nidassanaŋ. Sace pana vīriyindriyaŋ balavaŋ hoti, atha neva saddhindriyaŋ adhimokkhakiccaŋ kātuŋ sakkoti, na itarāni itarakiccabhedaŋ, tasmā taŋ passaddhādibhāvanāya hāpetabbaŋ. Tatrāpi soņattheravatthu dassetabbaŋ. Evaŋ sesesupi ekassa balavabhāve sati itaresaŋ attano kiccesu asamatthatā veditabbā. Visesato panettha saddhāpaññānaŋ samādhivīriyānañca samataŋ pasaŋsanti. Balavasaddho hi mandapañño muddhappasanno hoti, avatthusmiŋ pasīdati. Balavapañño mandasaddho kerāţikapakkhaŋ bhajati, bhesajjasamuţţhito viya rogo atekiccho hoti. Ubhinnaŋ samatāya vatthusmiŋyeva pasīdati. Balavasamādhiŋ pana mandavīriyaŋ samādhissa kosajjapakkhattā kosajjaŋ abhibhavati. Balavavīriyaŋ mandasamādhiŋ vīriyassa uddhaccapakkhattā uddhaccaŋ abhibhavati. Samādhi pana vīriyena saŋyojito kosajje patituŋ na labhati. Vīriyaŋ samādhinā saŋyojitaŋ uddhacce patituŋ na labhati, tasmā tadubhayaŋ samaŋ kātabbaŋ. Ubhayasamatāya hi appanā hoti. Apica samādhikammikassa balavatīpi saddhā vaţţati. Evaŋ saddahanto okappento appanaŋ pāpuņissati. Samādhipaññāsu pana samādhikammikassa ekaggatā balavatī vaţţati. Evañhi so appanaŋ pāpuņāti. Vipassanākammikassa paññā balavatī vaţţati. Evañhi so lakkhaņapaţivedhaŋ pāpuņāti. Ubhinnaŋ pana samatāyapi appanā hotiyeva. Sati pana sabbattha balavatī vaţţati. Sati hi cittaŋ uddhaccapakkhikānaŋ saddhāvīriyapaññānaŋ vasena uddhaccapātato kosajjapakkhena ca samādhinā kosajjapātato rakkhati, tasmā sā loņadhūpanaŋ viya sabbabyañjanesu, sabbakammika-amacco viya ca sabbarājakiccesu sabbattha icchitabbā. Tenāha– ‘sati ca pana sabbatthikā vuttā bhagavatā. Kiŋ kāraņā? Cittañhi satipaţisaraņaŋ, ārakkhapaccupaţţhānā ca sati, na vinā satiyā cittassa paggahaniggaho hotī’ ti.

63. Nimittakosallaŋ nāma pathavīkasiņādikassa cittekaggatānimittassa akatassa karaņakosallaŋ, katassa ca bhāvanākosallaŋ, bhāvanāya laddhassa rakkhaņakosallañca, taŋ idha adhippetaŋ.

64. Kathañca (p. 1.127) yasmiŋ samaye cittaŋ paggahetabbaŋ, tasmiŋ samaye cittaŋ paggaņhāti? Yadāssa atisithilavīriyatādīhi līnaŋ cittaŋ hoti, tadā passaddhisambojjhangādayo tayo abhāvetvā dhammavicayasambojjhangādayo bhāveti. Vuttañhetaŋ bhagavatā–

‘Seyyathāpi, bhikkhave, puriso parittaŋ aggiŋ ujjāletukāmo assa, so tattha allāni ceva tiņāni pakkhipeyya, allāni ca gomayāni pakkhipeyya, allāni ca kaţţhāni pakkhipeyya, udakavātañca dadeyya, paŋsukena ca okireyya, bhabbo nu kho so, bhikkhave, puriso parittaŋ aggiŋ ujjāletunti? No hetaŋ, bhante. Evameva kho, bhikkhave, yasmiŋ samaye līnaŋ cittaŋ hoti, akālo tasmiŋ samaye passaddhisambojjhangassa bhāvanāya, akālo samādhi …pe… akālo upekkhāsambojjhangassa bhāvanāya. Taŋ kissa hetu? Līnaŋ, bhikkhave, cittaŋ, taŋ etehi dhammehi dusamuţţhāpayaŋ hoti. Yasmiŋ ca kho, bhikkhave, līnaŋ cittaŋ hoti, kālo tasmiŋ samaye dhammavicayasambojjhangassa bhāvanāya, kālo vīriyasambojjhangassa bhāvanāya, kālo pītisambojjhangassa bhāvanāya. Taŋ kissa hetu? Līnaŋ, bhikkhave, cittaŋ, taŋ etehi dhammehi susamuţţhāpayaŋ hoti. Seyyathāpi, bhikkhave, puriso parittaŋ aggiŋ ujjāletukāmo assa, so tattha sukkhāni ceva tiņāni pakkhipeyya, sukkhāni ca gomayāni pakkhipeyya, sukkhāni ca kaţţhāni pakkhipeyya, mukhavātañca dadeyya, na ca paŋsukena okireyya, bhabbo nu kho so, bhikkhave, puriso parittaŋ aggiŋ ujjāletunti? Evaŋ bhante’ ti (saŋ. ni. 5.234).

Ettha ca yathāsakamāhāravasena dhammavicayasambojjhangādīnaŋ bhāvanā veditabbā. Vuttañhetaŋ–

‘Atthi, bhikkhave, kusalākusalā dhammā sāvajjānavajjā dhammā hīnappaņītā dhammā kaņhasukkasappaţibhāgā dhammā. Tattha yoniso manasikārabahulīkāro, ayamāhāro anuppannassa vā dhammavicayasambojjhangassa uppādāya uppannassa vā dhammavicayasambojjhangassa (p. 1.128) bhiyyobhāvāya vepullāya bhāvanāya pāripūriyā saŋvattatī’ ti (saŋ. ni. 5.232).

Tathā ‘atthi, bhikkhave, ārambhadhātu nikkamadhātu parakkamadhātu. Tattha yoniso manasikārabahulīkāro, ayamāhāro anuppannassa vā vīriyasambojjhangassa uppādāya uppannassa vā vīriyasambojjhangassa bhiyyobhāvāya vepullāya bhāvanāya pāripūriyā saŋvattatī’ ti (saŋ. ni. 5.232).

Tathā ‘atthi, bhikkhave, pītisambojjhangaţţhāniyā dhammā. Tattha yoniso manasikārabahulīkāro, ayamāhāro anuppannassa vā pītisambojjhangassa uppādāya uppannassa vā pītisambojjhangassa bhiyyobhāvāya vepullāya bhāvanāya pāripūriyā saŋvattatī’ ti (saŋ. ni. 5.232).

Tattha sabhāvasāmaññalakkhaņapaţivedhavasena pavattamanasikāro kusalādīsu yoniso manasikāro nāma. Ārambhadhātu-ādīnaŋ uppādanavasena pavattamanasikāro ārambhadhātu-ādīsu yoniso manasikāro nāma. Tattha ārambhadhātūti paţhamavīriyaŋ vuccati. Nikkamadhātūti kosajjato nikkhantattā tato balavataraŋ. Parakkamadhātūti paraŋ paraŋ ţhānaŋ akkamanato tatopi balavataraŋ. Pītisambojjhangaţţhāniyā dhammāti pana pītiyā eva etaŋ nāmaŋ. Tassāpi uppādakamanasikārova yoniso manasikāro nāma.

Apica satta dhammā dhammavicayasambojjhangassa uppādāya saŋvattanti paripucchakatā, vatthuvisadakiriyā, indriyasamattapaţipādanā, duppaññapuggalaparivajjanā, paññavantapuggalasevanā, gambhīrañāņacariyapaccavekkhaņā, tadadhimuttatāti.

Ekādasadhammā vīriyasambojjhangassa uppādāya saŋvattanti apāyādibhayapaccavekkhaņatā, vīriyāyattalokiyalokuttaravisesādhigamānisaŋsadassitā, ‘buddhapaccekabuddhamahāsāvakehi gatamaggo mayā gantabbo, so ca na sakkā kusītena gantun’ ti evaŋ gamanavīthipaccavekkhaņatā, dāyakānaŋ mahapphalabhāvakaraņena piņđāpacāyanatā, ‘vīriyārambhassa vaņņavādī me satthā, so ca anatikkamanīyasāsano amhākañca bahūpakāro paţipattiyā ca pūjiyamāno pūjito hoti na itarathā’ ti evaŋ satthu (p. 1.129) mahattapaccavekkhaņatā, ‘saddhammasankhātaŋ me mahādāyajjaŋ gahetabbaŋ, tañca na sakkā kusītena gahetun’ ti evaŋ dāyajjamahattapaccavekkhaņatā, ālokasaññāmanasikāra-iriyāpathaparivattana-abbhokāsasevanādīhi thinamiddhavinodanatā, kusītapuggalaparivajjanatā, āraddhavīriyapuggalasevanatā, sammappadhānapaccavekkhaņatā, tadadhimuttatāti.

Ekādasadhammā pītisambojjhangassa uppādāya saŋvattanti buddhānussati, dhamma… sangha… sīla… cāga… devatānussati, upasamānussati, lūkhapuggalaparivajjanatā, siniddhapuggalasevanatā, pasādaniyasuttantapaccavekkhaņatā, tadadhimuttatāti. Iti imehi ākārehi ete dhamme uppādento dhammavicayasambojjhangādayo bhāveti nāma. Evaŋ yasmiŋ samaye cittaŋ paggahetabbaŋ, tasmiŋ samaye cittaŋ paggaņhāti.

65. Kathaŋ yasmiŋ samaye cittaŋ niggahetabbaŋ, tasmiŋ samaye cittaŋ niggaņhāti? Yadāssa accāraddhavīriyatādīhi uddhataŋ cittaŋ hoti, tadā dhammavicayasambojjhangādayo tayo abhāvetvā passaddhisambojjhangādayo bhāveti. Vuttañhetaŋ bhagavatā–

‘Seyyathāpi, bhikkhave, puriso mahantaŋ aggikkhandhaŋ nibbāpetukāmo assa, so tattha sukkhāni ceva tiņāni pakkhipeyya …pe… na ca paŋsukena okireyya, bhabbo nu kho so, bhikkhave, puriso mahantaŋ aggikkhandhaŋ nibbāpetunti? No hetaŋ, bhante. Evameva kho, bhikkhave, yasmiŋ samaye uddhataŋ cittaŋ hoti, akālo tasmiŋ samaye dhammavicayasambojjhangassa bhāvanāya, akālo vīriya …pe… akālo pītisambojjhangassa bhāvanāya. Taŋ kissa hetu? Uddhataŋ, bhikkhave, cittaŋ, taŋ etehi dhammehi duvūpasamayaŋ hoti. Yasmiŋ ca kho, bhikkhave, samaye uddhataŋ cittaŋ hoti, kālo tasmiŋ samaye passaddhisambojjhangassa bhāvanāya, kālo samādhisambojjhangassa bhāvanāya, kālo upekkhāsambojjhangassa bhāvanāya. Taŋ kissa hetu? Uddhataŋ, bhikkhave, cittaŋ, taŋ etehi dhammehi suvūpasamayaŋ hoti. Seyyathāpi, bhikkhave, puriso mahantaŋ aggikkhandhaŋ nibbāpetukāmo assa, so tattha allāni ceva tiņāni pakkhipeyya …pe… paŋsukena (p. 1.130) ca okireyya, bhabbo nu kho so, bhikkhave, puriso mahantaŋ aggikkhandhaŋ nibbāpetunti? Evaŋ, bhante’ ti (saŋ. ni. 5.234).

Etthāpi yathāsakaŋ āhāravasena passaddhisambojjhangādīnaŋ bhāvanā veditabbā. Vuttañhetaŋ bhagavatā–

‘Atthi, bhikkhave, kāyapassaddhi cittapassaddhi. Tattha yoniso manasikārabahulīkāro, ayamāhāro anuppannassa vā passaddhisambojjhangassa uppādāya uppannassa vā passaddhisambojjhangassa bhiyyobhāvāya vepullāya bhāvanāya pāripūriyā saŋvattatī’ ti (saŋ. ni. 5.232).

Tathā ‘atthi, bhikkhave, samathanimittaŋ abyagganimittaŋ. Tattha yoniso manasikārabahulīkāro, ayamāhāro anuppannassa vā samādhisambojjhangassa uppādāya uppannassa vā samādhisambojjhangassa bhiyyobhāvāya vepullāya bhāvanāya pāripūriyā saŋvattatī’ ti (saŋ. ni. 5.232).

Tathā ‘atthi, bhikkhave, upekkhāsambojjhangaţţhāniyā dhammā. Tattha yoniso manasikārabahulīkāro, ayamāhāro anuppannassa vā upekkhāsambojjhangassa uppādāya uppannassa vā upekkhāsambojjhangassa bhiyyobhāvāya vepullāya bhāvanāya pāripūriyā saŋvattatī’ ti (saŋ. ni. 5.232).

Tattha yathāssa passaddhi-ādayo uppannapubbā, taŋ ākāraŋ sallakkhetvā tesaŋ uppādanavasena pavattamanasikārova tīsupi padesu yoniso manasikāro nāma. Samathanimittanti ca samathassevetamadhivacanaŋ. Avikkhepaţţhena ca tasseva abyagganimittanti.

Apica satta dhammā passaddhisambojjhangassa uppādāya saŋvattanti paņītabhojanasevanatā, utusukhasevanatā, iriyāpathasukhasevanatā, majjhattapayogatā, sāraddhakāyapuggalaparivajjanatā, passaddhakāyapuggalasevanatā, tadadhimuttatāti.

Ekādasa (p. 1.131) dhammā samādhisambojjhangassa uppādāya saŋvattanti vatthuvisadatā, nimittakusalatā, indriyasamattapaţipādanatā, samaye cittassa niggahaņatā, samaye cittassa paggahaņatā nirassādassa cittassa saddhāsaŋvegavasena sampahaŋsanatā, sammāpavattassa ajjhupekkhanatā, asamāhitapuggalaparivajjanatā, samāhitapuggalasevanatā, jhānavimokkhapaccavekkhaņatā, tadadhimuttatāti.

Pañca dhammā upekkhāsambojjhangassa uppādāya saŋvattanti sattamajjhattatā, sankhāramajjhattatā, sattasankhārakelāyanapuggalaparivajjanatā, sattasankhāramajjhattapuggalasevanatā, tadadhimuttatāti. Iti imehākārehi ete dhamme uppādento passaddhisambojjhangādayo bhāveti nāma. Evaŋ yasmiŋ samaye cittaŋ niggahetabbaŋ tasmiŋ samaye cittaŋ niggaņhāti.

66. Kathaŋ yasmiŋ samaye cittaŋ sampahaŋsitabbaŋ, tasmiŋ samaye cittaŋ sampahaŋseti? Yadāssa paññāpayogamandatāya vā upasamasukhānadhigamena vā nirassādaŋ cittaŋ hoti, tadā naŋ aţţhasaŋvegavatthupaccavekkhaņena saŋvejeti. Aţţha saŋvegavatthūni nāma jātijarābyādhimaraņāni cattāri, apāyadukkhaŋ pañcamaŋ, atīte vaţţamūlakaŋ dukkhaŋ, anāgate vaţţamūlakaŋ dukkhaŋ, paccuppanne āhārapariyeţţhimūlakaŋ dukkhanti. Buddhadhammasanghaguņānussaraņena cassa pasādaŋ janeti. Evaŋ yasmiŋ samaye cittaŋ sampahaŋsitabbaŋ, tasmiŋ samaye cittaŋ sampahaŋseti.

Kathaŋ yasmiŋ samaye cittaŋ ajjhupekkhitabbaŋ, tasmiŋ samaye cittaŋ ajjhupekkhati? Yadāssa evaŋ paţipajjato alīnaŋ anuddhataŋ anirassādaŋ ārammaņe samappavattaŋ samathavīthipaţipannaŋ cittaŋ hoti, tadāssa paggahaniggahasampahaŋsanesu na byāpāraŋ āpajjati, sārathi viya samappavattesu assesu. Evaŋ yasmiŋ samaye cittaŋ ajjhupekkhitabbaŋ, tasmiŋ samaye cittaŋ ajjhupekkhati.

Asamāhitapuggalaparivajjanatā nāma nekkhammapaţipadaŋ anāruļhapubbānaŋ anekakiccapasutānaŋ vikkhittahadayānaŋ puggalānaŋ ārakā pariccāgo.

Samāhitapuggalasevanatā nāma nekkhammapaţipadaŋ paţipannānaŋ samādhilābhīnaŋ puggalānaŋ kālena kālaŋ upasankamanaŋ.

Tadadhimuttatā (p. 1.132) nāma samādhi-adhimuttatā samādhigarusamādhininnasamādhipoņasamādhipabbhāratāti attho.

Evametaŋ dasavidhaŋ appanākosallaŋ sampādetabbaŋ.

67. 
Evañhi sampādayato, appanākosallaŋ imaŋ;


Paţiladdhe nimittasmiŋ, appanā sampavattati.


Evañhi paţipannassa, sace sā nappavattati;


Tathāpi na jahe yogaŋ, vāyametheva paņđito.


Hitvā hi sammāvāyāmaŋ, visesaŋ nāma māņavo;


Adhigacche parittampi, ţhānametaŋ na vijjati.


Cittappavatti-ākāraŋ, tasmā sallakkhayaŋ budho;


Samataŋ vīriyasseva, yojayetha punappunaŋ.


Īsakampi layaŋ yantaŋ, paggaņhetheva mānasaŋ;


Accāraddhaŋ nisedhetvā, samameva pavattaye.


Reņumhi uppaladale, sutte nāvāya nāļiyā;


Yathā madhukarādīnaŋ, pavatti sammavaņņitā.


Līna-uddhatabhāvehi, mocayitvāna sabbaso;


Evaŋ nimittābhimukhaŋ, mānasaŋ paţipādayeti.

Nimittābhimukhapaţipādanaŋ

68. Tatrāyamatthadīpanā– yathā hi acheko madhukaro asukasmiŋ rukkhe pupphaŋ pupphitanti ñatvā tikkhena vegena pakkhando taŋ atikkamitvā paţinivattento khīņe reņumhi sampāpuņāti. Aparo acheko mandena javena pakkhando khīņeyeva sampāpuņāti. Cheko pana samena javena pakkhando sukhena puppharāsiŋ sampatvā yāvadicchakaŋ reņuŋ ādāya madhuŋ sampādetvā madhurasamanubhavati.

Yathā (p. 1.133) ca sallakatta-antevāsikesu udakathālagate uppalapatte satthakammaŋ sikkhantesu eko acheko vegena satthaŋ pātento uppalapattaŋ dvidhā vā chindati, udake vā paveseti. Aparo acheko chijjanapavesanabhayā satthakena phusitumpi na visahati. Cheko pana samena payogena tattha satthapahāraŋ dassetvā pariyodātasippo hutvā tathārūpesu ţhānesu kammaŋ katvā lābhaŋ labhati.

Yathā ca yo catubyāmappamāņaŋ makkaţasuttamāharati, so cattāri sahassāni labhatīti raññā vutte eko achekapuriso vegena makkaţasuttamākađđhanto tahiŋ tahiŋ chindatiyeva. Aparo acheko chedanabhayā hatthena phusitumpi na visahati. Cheko pana koţito paţţhāya samena payogena daņđake vedhetvā āharitvā lābhaŋ labhati.

Yathā ca acheko niyāmako balavavāte lankāraŋ pūrento nāvaŋ videsaŋ pakkhandāpeti. Aparo acheko mandavāte lankāraŋ oropento nāvaŋ tattheva ţhapeti. Cheko pana mandavāte lankāraŋ pūretvā balavavāte ađđhalankāraŋ katvā sotthinā icchitaţţhānaŋ pāpuņāti.

Yathā ca yo telena achađđento nāļiŋ pūreti, so lābhaŋ labhatīti ācariyena antevāsikānaŋ vutte eko acheko lābhaluddho vegena pūrento telaŋ chađđeti. Aparo acheko telachađđanabhayā āsiñcitumpi na visahati. Cheko pana samena payogena pūretvā lābhaŋ labhati.

Evameva eko bhikkhu uppanne nimitte sīghameva appanaŋ pāpuņissāmīti gāļhaŋ vīriyaŋ karoti, tassa cittaŋ accāraddhavīriyattā uddhacce patati, so na sakkoti appanaŋ pāpuņituŋ. Eko accāraddhavīriyatāya dosaŋ disvā kiŋ dānime appanāyāti vīriyaŋ hāpeti, tassa cittaŋ atilīnavīriyattā kosajje patati, sopi na sakkoti appanaŋ pāpuņituŋ. Yo pana īsakampi līnaŋ līnabhāvato uddhataŋ uddhaccato mocetvā samena payogena (p. 1.134) nimittābhimukhaŋ pavatteti, so appanaŋ pāpuņāti, tādisena bhavitabbaŋ. Imamatthaŋ sandhāya etaŋ vuttaŋ–


Reņumhi uppaladale, sutte nāvāya nāļiyā;


Yathā madhukarādīnaŋ, pavatti sammavaņņitā.


Līna-uddhatabhāvehi mocayitvāna sabbaso;


Evaŋ nimittābhimukhaŋ, mānasaŋ paţipādayeti.

Paţhamajjhānakathā
69. Iti evaŋ nimittābhimukhaŋ mānasaŋ paţipādayato panassa idāni appanā ijjhissatīti bhavangaŋ upacchinditvā pathavī pathavīti anuyogavasena upaţţhitaŋ tadeva pathavīkasiņaŋ ārammaņaŋ katvā manodvārāvajjanamuppajjati. Tato tasmiŋyevārammaņe cattāri pañca vā javanāni javanti. Tesu avasāne ekaŋ rūpāvacaraŋ, sesāni kāmāvacarāni. Pakaticittehi balavataravitakkavicārapītisukhacittekaggatāni yāni appanāya parikammattā parikammānītipi, yathā gāmādīnaŋ āsannapadeso gāmūpacāro nagarūpacāroti vuccati, evaŋ appanāya āsannattā samīpacārattā vā upacārānītipi, ito pubbe parikammānaŋ, upari appanāya ca anulomato anulomānītipi vuccanti. Yañcettha sabbantimaŋ, taŋ parittagottābhibhavanato, mahaggatagottabhāvanato ca gotrabhūtipi vuccati. Agahitaggahaņena panettha paţhamaŋ parikammaŋ, dutiyaŋ upacāraŋ, tatiyaŋ anulomaŋ, catutthaŋ gotrabhu. Paţhamaŋ vā upacāraŋ, dutiyaŋ anulomaŋ, tatiyaŋ gotrabhu, catutthaŋ pañcamaŋ vā appanācittaŋ. Catutthameva hi pañcamaŋ vā appeti, tañca kho khippābhiññadandhābhiññavasena. Tato paraŋ javanaŋ patati. Bhavangassa vāro hoti.

Ābhidhammikagodattatthero pana ‘purimā purimā kusalā dhammā pacchimānaŋ pacchimānaŋ kusalānaŋ dhammānaŋ āsevanapaccayena paccayo’ ti (paţţhā. 1.1.12) imaŋ suttaŋ vatvā āsevanapaccayena pacchimo pacchimo dhammo balavā hoti, tasmā chaţţhepi sattamepi appanā hotīti āha, taŋ aţţhakathāsu ‘attano matimattaŋ therassetan’ ti vatvā paţikkhittaŋ. Catutthapañcamesuyeva pana appanā hoti. Parato javanaŋ patitaŋ nāma hoti, bhavangassa āsannattāti vuttaŋ (p. 1.135) Tameva vicāretvā vuttattā na sakkā paţikkhipituŋ. Yathā hi puriso chinnapapātābhimukho dhāvanto ţhātukāmopi pariyante pādaŋ katvā ţhātuŋ na sakkoti papāte eva patati, evaŋ chaţţhe vā sattame vā appetuŋ na sakkoti, bhavangassa āsannattā. Tasmā catutthapañcamesuyeva appanā hotīti veditabbā.

Sā ca pana ekacittakkhaņikāyeva. Sattasu hi ţhānesu addhānaparicchedo nāma natthi paţhamappanāyaŋ, lokiyābhiññāsu, catūsu maggesu, maggānantaraphale, rūpārūpabhavesu bhavangajjhāne, nirodhassa paccaye nevasaññānāsaññāyatane, nirodhā vuţţhahantassa phalasamāpattiyanti. Ettha maggānantaraphalaŋ tiņņaŋ upari na hoti. Nirodhassa paccayo nevasaññānāsaññāyatanaŋ dvinnamupari na hoti. Rūpārūpesu bhavangassa parimāņaŋ natthi, sesaţţhānesu ekameva cittanti. Iti ekacittakkhaņikāyeva appanā. Tato bhavangapāto. Atha bhavangaŋ vocchinditvā jhānapaccavekkhaņatthāya āvajjanaŋ, tato jhānapaccavekkhaņanti.

Ettāvatā ca panesa vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati (dha. sa. 160 dī. ni. 1.226). Evamanena pañcangavippahīnaŋ pañcangasamannāgataŋ tividhakalyāņaŋ dasalakkhaņasampannaŋ paţhamaŋ jhānaŋ adhigataŋ hoti pathavīkasiņaŋ.

70. Tattha vivicceva kāmehīti kāmehi viviccitvā vinā hutvā apakkamitvā. Yo panāyamettha evakāro, so niyamatthoti veditabbo. Yasmā ca niyamattho, tasmā tasmiŋ paţhamajjhānaŋ upasampajja viharaņasamaye avijjamānānampi kāmānaŋ tassa paţhamajjhānassa paţipakkhabhāvaŋ kāmapariccāgeneva cassa adhigamaŋ dīpeti.

Kathaŋ? ‘Vivicceva kāmehī’ ti evañhi niyame kariyamāne idaŋ paññāyati, nūna jhānassa kāmā paţipakkhabhūtā yesu sati idaŋ nappavattati, andhakāre sati padīpobhāso viya. Tesaŋ pariccāgeneva cassa (p. 1.136) adhigamo hoti, orimatīrapariccāgena pārimatīrasseva. Tasmā niyamaŋ karotīti.

Tattha siyā, kasmā panesa pubbapadeyeva vutto, na uttarapade, kiŋ akusalehi dhammehi aviviccāpi jhānaŋ upasampajja vihareyyāti? Na kho panetaŋ evaŋ daţţhabbaŋ. Taŋnissaraņato hi pubbapade esa vutto. Kāmadhātusamatikkamanato hi kāmarāgapaţipakkhato ca idaŋ jhānaŋ kāmānameva nissaraņaŋ. Yathāha, ‘kāmānametaŋ nissaraņaŋ yadidaŋ nekkhamman’ ti (dī. ni. 3.353). Uttarapadepi pana yathā ‘idheva, bhikkhave, samaņo, idha dutiyo samaņo’ ti (ma. ni. 1.139 a. ni. 4.241) ettha evakāro ānetvā vuccati, evaŋ vattabbo. Na hi sakkā ito aññehipi nīvaraņasankhātehi akusaladhammehi avivicca jhānaŋ upasampajja viharituŋ. Tasmā ‘vivicceva kāmehi vivicceva akusalehi dhammehī’ ti evaŋ padadvayepi esa daţţhabbo. Padadvayepi ca kiñcāpi viviccāti iminā sādhāraņavacanena tadangavivekādayo, kāyavivekādayo ca sabbepi vivekā sangahaŋ gacchanti, tathāpi kāyaviveko cittaviveko vikkhambhanavivekoti tayo eva idha daţţhabbā.

Kāmehīti iminā pana padena ye ca niddese ‘katame vatthukāmā, manāpiyā rūpā’ ti-ādinā (mahāni. 1) nayena vatthukāmā vuttā, ye ca tattheva vibhange ca ‘chando kāmo, rāgo kāmo, chandarāgo kāmo, sankappo kāmo, rāgo kāmo, sankapparāgo kāmo, ime vuccanti kāmā’ ti (mahāni. 1 vibha. 564) evaŋ kilesakāmā vuttā, te sabbepi sangahitā-icceva daţţhabbā. Evañhi sati vivicceva kāmehīti vatthukāmehipi viviccevāti attho yujjati, tena kāyaviveko vutto hoti. Vivicca akusalehi dhammehīti kilesakāmehi sabbākusalehi vā viviccāti attho yujjati, tena cittaviveko vutto hoti. Purimena cettha vatthukāmehi vivekavacanato eva kāmasukhapariccāgo, dutiyena kilesakāmehi vivekavacanato nekkhammasukhapariggaho vibhāvito hoti. Evaŋ vatthukāmakilesakāmavivekavacanatoyeva ca etesaŋ paţhamena sankilesavatthuppahānaŋ, dutiyena sankilesappahānaŋ. Paţhamena lolabhāvassa hetupariccāgo, dutiyena bālabhāvassa. Paţhamena ca payogasuddhi (p. 1.137) dutiyena āsayaposanaŋ vibhāvitaŋ hotīti viññātabbaŋ. Esa tāva nayo kāmehīti ettha vuttakāmesu vatthukāmapakkhe.

Kilesakāmapakkhe pana chandoti ca rāgoti ca evamādīhi anekabhedo kāmacchandoyeva kāmoti adhippeto. So ca akusalapariyāpannopi samāno ‘tattha katamo kāmo chando kāmo’ ti-ādinā (vibha. 564) nayena vibhange jhānapaţipakkhato visuŋ vutto. Kilesakāmattā vā purimapade vutto, akusalapariyāpannattā dutiyapade. Anekabhedato cassa kāmatoti avatvā kāmehīti vuttaŋ.

Aññesampi ca dhammānaŋ akusalabhāve vijjamāne ‘tattha katame akusalā dhammā, kāmacchando’ ti-ādinā nayena vibhange upari jhānangānaŋ paccanīkapaţipakkhabhāvadassanato nīvaraņāneva vuttāni. Nīvaraņāni hi jhānangapaccanīkāni, tesaŋ jhānangāneva paţipakkhāni viddhaŋsakāni vighātakānīti vuttaŋ hoti. Tathā hi samādhi kāmacchandassa paţipakkho, pīti byāpādassa, vitakko thinamiddhassa, sukhaŋ uddhaccakukkuccassa, vicāro vicikicchāyāti peţake vuttaŋ.

Evamettha vivicceva kāmehīti iminā kāmacchandassa vikkhambhanaviveko vutto hoti. Vivicca akusalehi dhammehīti iminā pañcannampi nīvaraņānaŋ, agahitaggahaņena pana paţhamena kāmacchandassa, dutiyena sesanīvaraņānaŋ. Tathā paţhamena tīsu akusalamūlesu pañcakāmaguņabhedavisayassa lobhassa, dutiyena āghātavatthubhedādivisayānaŋ dosamohānaŋ. Oghādīsu vā dhammesu paţhamena kāmoghakāmayogakāmāsavakāmupādāna-abhijjhākāyaganthakāmarāgasaŋyojanānaŋ, dutiyena avasesa-oghayogāsava-upādānaganthasaŋyojanānaŋ. Paţhamena ca taņhāya taŋsampayuttakānañca, dutiyena avijjāya taŋsampayuttakānañca. Apica paţhamena lobhasampayuttānaŋ aţţhannaŋ cittuppādānaŋ, dutiyena sesānaŋ catunnaŋ akusalacittuppādānaŋ vikkhambhanaviveko vutto hotīti veditabbo. Ayaŋ tāva vivicceva kāmehi vivicca akusalehi dhammehīti ettha atthappakāsanā.

71. Ettāvatā (p. 1.138) ca paţhamassa jhānassa pahānangaŋ dassetvā idāni sampayogangaŋ dassetuŋ savitakkaŋ savicāranti-ādi vuttaŋ. Tattha vitakkanaŋ vitakko, ūhananti vuttaŋ hoti. Svāyaŋ ārammaņe cittassa abhiniropanalakkhaņo, āhananapariyāhananaraso. Tathā hi tena yogāvacaro ārammaņaŋ vitakkāhataŋ vitakkapariyāhataŋ karotīti vuccati. Ārammaņe cittassa ānayanapaccupaţţhāno.

Vicaraņaŋ vicāro, anusañcaraņanti vuttaŋ hoti. Svāyaŋ ārammaņānumajjanalakkhaņo, tattha sahajātānuyojanaraso, cittassa anuppabandhanapaccupaţţhāno.

Santepi ca nesaŋ katthaci avippayoge oļārikaţţhena pubbangamaţţhena ca ghaņđābhighāto viya cetaso paţhamābhinipāto vitakko. Sukhumaţţhena anumajjanasabhāvena ca ghaņđānuravo viya anuppabandho vicāro. Vipphāravā cettha vitakko paţhamuppattikāle paripphandanabhūto cittassa ākāse uppatitukāmassa pakkhino pakkhavikkhepo viya padumābhimukhapāto viya ca gandhānubandhacetaso bhamarassa. Santavutti vicāro nātiparipphandanabhāvo cittassa ākāse uppatitassa pakkhino pakkhappasāraņaŋ viya, paribbhamanaŋ viya ca padumābhimukhapatitassa bhamarassa padumassa uparibhāge. Dukanipātaţţhakathāyaŋ pana ‘ākāse gacchato mahāsakuņassa ubhohi pakkhehi vātaŋ gahetvā pakkhe sannisīdāpetvā gamanaŋ viya ārammaņe cetaso abhiniropanabhāvena pavatto vitakko. Vātaggahaņatthaŋ pakkhe phandāpayamānassa gamanaŋ viya anumajjanabhāvena pavatto vicāro’ ti vuttaŋ, taŋ anuppabandhena pavattiyaŋ yujjati. So pana nesaŋ viseso paţhamadutiyajjhānesu pākaţo hoti.

Apica malaggahitaŋ kaŋsabhājanaŋ ekena hatthena daļhaŋ gahetvā itarena hatthena cuņņatelavālaņđupakena parimajjantassa daļhagahaņahattho viya vitakko, parimajjanahattho viya vicāro. Tathā kumbhakārassa daņđappahārena cakkaŋ bhamayitvā bhājanaŋ karontassa uppīļanahattho viya vitakko, ito cito ca sañcaraņahattho viya vicāro. Tathā maņđalaŋ karontassa majjhe (p. 1.139) sannirumbhitvā ţhitakaņţako viya abhiniropano vitakko, bahi paribbhamanakaņţako viya anumajjano vicāro. Iti iminā ca vitakkena iminā ca vicārena saha vattati rukkho viya pupphena phalena cāti idaŋ jhānaŋ ‘savitakkaŋ savicāran’ ti vuccati. Vibhange pana ‘iminā ca vitakkena iminā ca vicārena upeto hoti samupeto’ ti-ādinā (vibha. 565) nayena puggalādhiţţhānā desanā katā. Attho pana tatrāpi evameva daţţhabbo.

Vivekajanti ettha vivitti viveko, nīvaraņavigamoti attho. Vivittoti vā viveko, nīvaraņavivitto jhānasampayuttadhammarāsīti attho. Tasmā vivekā, tasmiŋ vā viveke jātanti vivekajaŋ.

72. Pītisukhanti ettha pīņayatīti pīti. Sā sampiyāyanalakkhaņā, kāyacittapīnanarasā, pharaņarasā vā, odagyapaccupaţţhānā. Sā panesā khuddikā pīti, khaņikāpīti, okkantikāpīti, ubbegāpīti, pharaņāpītīti pañcavidhā hoti. Tattha khuddikāpīti sarīre lomahaŋsamattameva kātuŋ sakkoti. Khaņikāpīti khaņe khaņe vijjuppādasadisā hoti. Okkantikāpīti samuddatīraŋ vīci viya kāyaŋ okkamitvā okkamitvā bhijjati. Ubbegāpīti balavatī hoti kāyaŋ uddhaggaŋ katvā ākāse langhāpanappamāņappattā. Tathā hi puņņavallikavāsī mahātissatthero puņņamadivase sāyaŋ cetiyangaņaŋ gantvā candālokaŋ disvā mahācetiyābhimukho hutvā ‘imāya vata velāya catasso parisā mahācetiyaŋ vandantī’ ti pakatiyā diţţhārammaņavasena buddhārammaņaŋ ubbegāpītiŋ uppādetvā sudhātale pahaţacitrageņđuko viya ākāse uppatitvā mahācetiyangaņeyeva patiţţhāsi. Tathā girikaņđakavihārassa upanissaye vattakālakagāme ekā kuladhītāpi balavabuddhārammaņāya ubbegāpītiyā ākāse langhesi.

Tassā kira mātāpitaro sāyaŋ dhammassavanatthāya vihāraŋ gacchantā ‘amma tvaŋ garubhārā akāle vicarituŋ na sakkosi, mayaŋ tuyhaŋ pattiŋ katvā dhammaŋ sossāmā’ ti agamaŋsu. Sā gantukāmāpi tesaŋ vacanaŋ paţibāhituŋ (p. 1.140) asakkontī ghare ohīyitvā gharājire ţhatvā candālokena girikaņđake ākāsacetiyangaņaŋ olokentī cetiyassa dīpapūjaŋ addasa, catasso ca parisā mālāgandhādīhi cetiyapūjaŋ katvā padakkhiņaŋ karontiyo bhikkhusanghassa ca gaņasajjhāyasaddaŋ assosi. Athassā ‘dhaññāvatime, ye vihāraŋ gantvā evarūpe cetiyangaņe anusañcarituŋ, evarūpañca madhuradhammakathaŋ sotuŋ labhantī’ ti muttarāsisadisaŋ cetiyaŋ passantiyā eva ubbegāpīti udapādi. Sā ākāse langhitvā mātāpitūnaŋ purimataraŋyeva ākāsato cetiyangaņe oruyha cetiyaŋ vanditvā dhammaŋ suņamānā aţţhāsi. Atha naŋ mātāpitaro āgantvā ‘amma tvaŋ katarena maggena āgatāsī’ ti pucchiŋsu. Sā ‘ākāsena āgatāmhi, na maggenā’ ti vatvā ‘amma ākāsena nāma khīņāsavā sañcaranti, tvaŋ kathaŋ āgatā’ ti vuttā āha– ‘mayhaŋ candālokena cetiyaŋ ālokentiyā ţhitāya buddhārammaņā balavapīti uppajji. Athāhaŋ neva attano ţhitabhāvaŋ, na nisinnabhāvaŋ aññāsiŋ, gahitanimitteneva pana ākāse langhitvā cetiyangaņe patiţţhitāmhī’ ti.

Evaŋ ubbegāpīti ākāse langhāpanappamāņā hoti. Pharaņāpītiyā pana uppannāya sakalasarīraŋ dhamitvā pūritavatthi viya mahatā udakoghena pakkhandapabbatakucchi viya ca anuparipphuţaŋ hoti.

Sā panesā pañcavidhā pīti gabbhaŋ gaņhantī paripākaŋ gacchantī duvidhaŋ passaddhiŋ paripūreti kāyapassaddhiñca cittapassaddhiñca. Passaddhi gabbhaŋ gaņhantī paripākaŋ gacchantī duvidhampi sukhaŋ paripūreti kāyikañca cetasikañca. Sukhaŋ gabbhaŋ gaņhantaŋ paripākaŋ gacchantaŋ tividhaŋ samādhiŋ paripūreti khaņikasamādhiŋ upacārasamādhiŋ appanā samādhinti. Tāsu yā appanāsamādhissa mūlaŋ hutvā vađđhamānā samādhisampayogaŋ gatā pharaņāpīti, ayaŋ imasmiŋ atthe adhippetā pītīti.

73. Itaraŋ pana sukhanaŋ sukhaŋ, suţţhu vā khādati, khanati ca kāyacittābādhanti sukhaŋ, taŋ sātalakkhaņaŋ, sampayuttānaŋ upabrūhanarasaŋ, anuggahapaccupaţţhānaŋ. Satipi ca nesaŋ katthaci avippayoge iţţhārammaņapaţilābhatuţţhi pīti. Paţiladdharasānubhavanaŋ sukhaŋ. Yattha pīti, tattha sukhaŋ. Yattha sukhaŋ, tattha na niyamato pīti. Sankhārakkhandhasangahitā pīti. Vedanākkhandhasangahitaŋ sukhaŋ. Kantārakhinnassa (p. 1.141) vanantudakadassanasavanesu viya pīti. Vanacchāyāpavesana-udakaparibhogesu viya sukhaŋ. Tasmiŋ tasmiŋ samaye pākaţabhāvato cetaŋ vuttanti veditabbaŋ. Iti ayañca pīti idañca sukhaŋ assa jhānassa, asmiŋ vā jhāne atthīti idaŋ jhānaŋ pītisukhanti vuccati.

Atha vā pīti ca sukhañca pītisukhaŋ, dhammavinayādayo viya. Vivekajaŋ pītisukhamassa jhānassa, asmiŋ vā jhāne atthīti evampi vivekajaŋpītisukhaŋ. Yatheva hi jhānaŋ, evaŋ pītisukhampettha vivekajameva hoti, tañcassa atthi, tasmā ekapadeneva ‘vivekajaŋpītisukhan’ tipi vattuŋ yujjati. Vibhange pana ‘idaŋ sukhaŋ imāya pītiyā sahagatan’ ti-ādinā (vibha. 567) nayena vuttaŋ. Attho pana tatthāpi evameva daţţhabbo.

Paţhamaŋ jhānanti idaŋ parato āvibhavissati. Upasampajjāti upagantvā, pāpuņitvāti vuttaŋ hoti. Upasampādayitvā vā, nipphādetvāti vuttaŋ hoti. Vibhange pana ‘upasampajjāti paţhamassa jhānassa lābho paţilābho patti sampatti phusanā sacchikiriyā upasampadā’ ti vuttaŋ. Tassāpi evamevattho daţţhabbo. Viharatīti tadanurūpena iriyāpathavihārena itivuttappakārajhānasamangī hutvā attabhāvassa iriyaŋ vuttiŋ pālanaŋ yapanaŋ yāpanaŋ cāraŋ vihāraŋ abhinipphādeti Vuttañhetaŋ vibhange ‘viharatīti iriyati vattati pāleti yapeti yāpeti carati viharati, tena vuccati viharatī’ ti (vibha. 540).

Pañcangavippahīnādi

74. Yaŋ pana vuttaŋ ‘pañcangavippahīnaŋ pañcangasamannāgatan’ ti, tattha kāmacchando, byāpādo, thinamiddhaŋ, uddhaccakukkuccaŋ, vicikicchāti imesaŋ pañcannaŋ nīvaraņānaŋ pahānavasena pañcangavippahīnatā veditabbā. Na hi etesu appahīnesu jhānaŋ uppajjati. Tenassetāni pahānangānīti vuccanti. Kiñcāpi hi jhānakkhaņe aññepi akusalā dhammā pahīyanti, tathāpi etāneva visesena jhānantarāyakarāni. Kāmacchandena hi nānāvisayappalobhitaŋ cittaŋ na ekattārammaņe samādhiyati. Kāmacchandābhibhūtaŋ vā taŋ na kāmadhātuppahānāya paţipadaŋ paţipajjati. Byāpādena cārammaņe paţihaññamānaŋ na nirantaraŋ pavattati (p. 1.142) Thinamiddhābhibhūtaŋ akammaññaŋ hoti. Uddhaccakukkuccaparetaŋ avūpasantameva hutvā paribbhamati. Vicikicchāya upahataŋ jhānādhigamasādhikaŋ paţipadaŋ nārohati. Iti visesena jhānantarāyakarattā etāneva pahānangānīti vuttānīti.

Yasmā pana vitakko ārammaņe cittaŋ abhiniropeti, vicāro anuppabandhati, tehi avikkhepāya sampāditappayogassa cetaso payogasampattisambhavā pīti pīņanaŋ, sukhañca upabrūhanaŋ karoti. Atha naŋ sasesasampayuttadhammaŋ etehi abhiniropanānuppabandhanapīņana-upabrūhanehi anuggahitā ekaggatā ekattārammaņe samaŋ sammā ca ādhiyati, tasmā vitakko vicāro pīti sukhaŋ cittekaggatāti imesaŋ pañcannaŋ uppattivasena pañcangasamannāgatatā veditabbā. Uppannesu hi etesu pañcasu jhānaŋ uppannaŋ nāma hoti. Tenassa etāni pañca samannāgatangānīti vuccanti. Tasmā na etehi samannāgataŋ aññadeva jhānaŋ nāma atthīti gahetabbaŋ. Yathā pana angamattavaseneva caturanginī senā, pañcangikaŋ tūriyaŋ, aţţhangiko ca maggoti vuccati, evamidampi angamattavaseneva pañcangikanti vā pañcangasamannāgatanti vā vuccatīti veditabbaŋ.

Etāni ca pañcangāni kiñcāpi upacārakkhaņepi atthi, atha kho upacāre pakaticittato balavatarāni. Idha pana upacāratopi balavatarāni rūpāvacaralakkhaņappattāni. Ettha hi vitakko suvisadena ākārena ārammaņe cittaŋ abhiniropayamāno uppajjati. Vicāro ativiya ārammaņaŋ anumajjamāno. Pītisukhaŋ sabbāvantampi kāyaŋ pharamānaŋ. Tenevāha– ‘nāssa kiñci sabbāvato kāyassa vivekajena pītisukhena apphuţaŋ hotī’ ti (dī. ni. 1.228). Cittekaggatāpi heţţhimamhi samuggapaţale uparimaŋ samuggapaţalaŋ viya ārammaņesu phusitā hutvā uppajjati, ayametesaŋ itarehi viseso. Tattha cittekaggatā kiñcāpi savitakkaŋ savicāranti imasmiŋ pāţhe na niddiţţhā, tathāpi vibhange ‘jhānanti vitakko vicāro pīti sukhaŋ cittassekaggatā’ ti (vibha. 569) evaŋ vuttattā angameva. Yena hi adhippāyena bhagavatā uddeso kato, soyeva tena vibhange pakāsitoti.

Tividhakalyāņaŋ

75. Tividhakalyāņaŋ (p. 1.143) dasalakkhaņasampannanti ettha pana ādimajjhapariyosānavasena tividhakalyāņatā. Tesaŋyeva ca ādimajjhapariyosānānaŋ lakkhaņavasena dasalakkhaņasampannatā veditabbā.

Tatrāyaŋ pāļi–

‘Paţhamassa jhānassa paţipadāvisuddhi ādi, upekkhānubrūhanā majjhe, sampahaŋsanā pariyosānaŋ, paţhamassa jhānassa paţipadāvisuddhi ādi, ādissa kati lakkhaņāni? Ādissa tīņi lakkhaņāni, yo tassa paribandho, tato cittaŋ visujjhati, visuddhattā cittaŋ majjhimaŋ samathanimittaŋ paţipajjati, paţipannattā tattha cittaŋ pakkhandati. Yañca paribandhato cittaŋ visujjhati, yañca visuddhattā cittaŋ majjhimaŋ samathanimittaŋ paţipajjati, yañca paţipannattā tattha cittaŋ pakkhandati. Paţhamassa jhānassa paţipadāvisuddhi ādi, ādissa imāni tīņi lakkhaņāni. Tena vuccati paţhamaŋ jhānaŋ ādikalyāņañceva hoti tilakkhaņasampannañca.

‘Paţhamassa jhānassa upekkhānubrūhanā majjhe, majjhassa kati lakkhaņāni? Majjhassa tīņi lakkhaņāni, visuddhaŋ cittaŋ ajjhupekkhati, samathapaţipannaŋ ajjhupekkhati, ekattupaţţhānaŋ ajjhupekkhati. Yañca visuddhaŋ cittaŋ ajjhupekkhati, yañca samathapaţipannaŋ ajjhupekkhati, yañca ekattupaţţhānaŋ ajjhupekkhati. Paţhamassa jhānassa upekkhānubrūhanā majjhe, majjhassa imāni tīņi lakkhaņāni. Tena vuccati paţhamaŋ jhānaŋ majjhekalyāņañceva hoti tilakkhaņasampannañca.

‘Paţhamassa jhānassa sampahaŋsanā pariyosānaŋ, pariyosānassa kati lakkhaņāni? Pariyosānassa cattāri lakkhaņāni, tattha jātānaŋ dhammānaŋ anativattanaţţhena sampahaŋsanā, indriyānaŋ ekarasaţţhena sampahaŋsanā, tadupagavīriyavāhanaţţhena sampahaŋsanā, āsevanaţţhena sampahaŋsanā. Paţhamassa jhānassa sampahaŋsanā pariyosānaŋ, pariyosānassa imāni cattāri lakkhaņāni. Tena vuccati paţhamaŋ jhānaŋ pariyosānakalyāņañceva hoti catulakkhaņasampannañcā’ ti (paţi. ma. 1.158).

Tatra (p. 1.144) paţipadāvisuddhi nāma sasambhāriko upacāro. Upekkhānubrūhanā nāma appanā. Sampahaŋsanā nāma paccavekkhaņāti evameke vaņņayanti. Yasmā pana ‘ekattagataŋ cittaŋ paţipadāvisuddhipakkhandañceva hoti upekkhānubrūhitañca ñāņena ca sampahaŋsitan’ ti (paţi. ma. 1.158) pāļiyaŋ vuttaŋ, tasmā anto-appanāyameva āgamanavasena paţipadāvisuddhi, tatramajjhattupekkhāya kiccavasena upekkhānubrūhanā, dhammānaŋ anativattanādibhāvasādhanena pariyodāpakassa ñāņassa kiccanipphattivasena sampahaŋsanā ca veditabbā.

Kathaŋ? Yasmiñhi vāre appanā uppajjati, tasmiŋ yo nīvaraņasankhāto kilesagaņo tassa jhānassa paribandho, tato cittaŋ visujjhati. Visuddhattā āvaraņavirahitaŋ hutvā majjhimaŋ samathanimittaŋ paţipajjati. Majjhimaŋ samathanimittaŋ nāma samappavatto appanāsamādhiyeva. Tadanantaraŋ pana purimacittaŋ ekasantatipariņāmanayena tathattamupagacchamānaŋ majjhimaŋ samathanimittaŋ paţipajjati nāma, evaŋ paţipannattā tathattupagamanena tattha pakkhandati nāma. Evaŋ tāva purimacitte vijjamānākāranipphādikā paţhamassa jhānassa uppādakkhaņeyeva āgamanavasena paţipadāvisuddhi veditabbā.

Evaŋ visuddhassa pana tassa puna visodhetabbābhāvato visodhane byāpāraŋ akaronto visuddhaŋ cittaŋ ajjhupekkhati nāma. Samathabhāvupagamanena samathapaţipannassa puna samādhāne byāpāraŋ akaronto samathapaţipannaŋ ajjhupekkhati nāma. Samathapaţipannabhāvato eva cassa kilesasaŋsaggaŋ pahāya ekattena upaţţhitassa puna ekattupaţţhāne byāpāraŋ akaronto ekattupaţţhānaŋ ajjhupekkhati nāma. Evaŋ tatramajjhattupekkhāya kiccavasena upekkhānubrūhanā veditabbā.

Ye panete evaŋ upekkhānubrūhite tattha jātā samādhipaññāsankhātā yuganaddhadhammā aññamaññaŋ anativattamānā hutvā pavattā, yāni ca saddhādīni indriyāni nānākilesehi vimuttattā vimuttirasena ekarasāni hutvā pavattāni, yañcesa tadupagaŋ tesaŋ anativattana-ekarasabhāvānaŋ anucchavikaŋ vīriyaŋ vāhayati, yā cassa tasmiŋ khaņe pavattā āsevanā, sabbepi te ākārā yasmā ñāņena sankilesavodānesu taŋ taŋ ādīnavañca ānisaŋsañca (p. 1.145) disvā tathā tathā sampahaŋsitattā visodhitattā pariyodāpitattā nipphannāva, tasmā ‘dhammānaŋ anativattanādibhāvasādhanena pariyodāpakassa ñāņassa kiccanipphattivasena sampahaŋsanā veditabbā’ ti vuttaŋ.

Tattha yasmā upekkhāvasena ñāņaŋ pākaţaŋ hoti. Yathāha– ‘tathāpaggahitaŋ cittaŋ sādhukaŋ ajjhupekkhati, upekkhāvasena paññāvasena paññindriyaŋ adhimattaŋ hoti, upekkhāvasena nānattakilesehi cittaŋ vimuccati, vimokkhavasena paññāvasena paññindriyaŋ adhimattaŋ hoti. Vimuttattā te dhammā ekarasā honti. Ekarasaţţhena bhāvanā’ ti (paţi. ma. 1.201). Tasmā ñāņakiccabhūtā sampahaŋsanā pariyosānanti vuttā.

Idāni paţhamaŋ jhānaŋ adhigataŋ hoti pathavīkasiņanti ettha gaņanānupubbatā paţhamaŋ, paţhamaŋ uppannantipi paţhamaŋ. Ārammaņūpanijjhānato paccanīkajhāpanato vā jhānaŋ. Pathavīmaņđalaŋ pana sakalaţţhena pathavīkasiņanti vuccati, taŋ nissāya paţiladdhanimittampi, pathavīkasiņanimitte paţiladdhajhānampi. Tatra imasmiŋ atthe jhānaŋ pathavīkasiņanti veditabbaŋ. Taŋ sandhāya vuttaŋ ‘paţhamaŋ jhānaŋ adhigataŋ hoti pathavīkasiņan’ ti.

Ciraţţhitisampādanaŋ

76. Evamadhigate pana etasmiŋ tena yoginā vālavedhinā viya, sūdena viya ca ākārā pariggahetabbā. Yathā hi sukusalo dhanuggaho vālavedhāya kammaŋ kurumāno yasmiŋ vāre vālaŋ vijjhati, tasmiŋ vāre akkantapadānañca dhanudaņđassa ca jiyāya ca sarassa ca ākāraŋ pariggaņheyya. ‘Evaŋ me ţhitena evaŋ dhanudaņđaŋ evaŋ jiyaŋ evaŋ saraŋ gahetvā vālo viddho’ ti. So tato paţţhāya tatheva te ākāre sampādento avirādhetvā vālaŋ vijjheyya. Evameva yogināpi ‘imaŋ nāma me bhojanaŋ bhuñjitvā evarūpaŋ puggalaŋ sevamānena evarūpe senāsane iminā nāma iriyāpathena imasmiŋ kāle idaŋ adhigatan’ ti ete bhojanasappāyādayo ākārā pariggahetabbā. Evañhi so naţţhe (p. 1.146) vā tasmiŋ te ākāre sampādetvā puna uppādetuŋ, appaguņaŋ vā paguņaŋ karonto punappunaŋ appetuŋ sakkhissati.

Yathā ca kusalo sūdo bhattāraŋ parivisanto tassa yaŋ yaŋ ruciyā bhuñjati, taŋ taŋ sallakkhetvā tato paţţhāya tādisameva upanāmento lābhassa bhāgī hoti, evamayampi adhigatakkhaņe bhojanādayo ākāre gahetvā te sampādento naţţhe naţţhe punappunaŋ appanāya lābhī hoti. Tasmā tena vālavedhinā viya sūdena viya ca ākārā pariggahetabbā. Vuttampi cetaŋ bhagavatā–

‘Seyyathāpi, bhikkhave, paņđito byatto kusalo sūdo rājānaŋ vā rājamahāmattaŋ vā nānaccayehi sūpehi paccupaţţhito assa ambilaggehipi tittakaggehipi kaţukaggehipi madhuraggehipi khārikehipi akhārikehipi loņikehipi aloņikehipi. Sa kho so, bhikkhave, paņđito byatto kusalo sūdo sakassa bhattu nimittaŋ uggaņhāti “idaŋ vā me ajja bhattu sūpeyyaŋ ruccati, imassa vā abhiharati, imassa vā bahuŋ gaņhāti, imassa vā vaņņaŋ bhāsati, ambilaggaŋ vā me ajja bhattu sūpeyyaŋ ruccati, ambilaggassa vā abhiharati, ambilaggassa vā bahuŋ gaņhāti, ambilaggassa vā vaņņaŋ bhāsati …pe… aloņikassa vā vaņņaŋ bhāsatī” ti. Sa kho so, bhikkhave, paņđito byatto kusalo sūdo lābhī ceva hoti acchādanassa, lābhī vetanassa, lābhī abhihārānaŋ. Taŋ kissa hetu? Tathā hi so, bhikkhave, paņđito byatto kusalo sūdo sakassa bhattu nimittaŋ uggaņhāti. Evameva kho, bhikkhave, idhekacco paņđito byatto kusalo bhikkhu kāye kāyānupassī viharati …pe… vedanāsu vedanā… citte cittā… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Tassa dhammesu dhammānupassino viharato cittaŋ samādhiyati, upakkilesā pahīyanti, so taŋ nimittaŋ uggaņhāti. Sa kho so, bhikkhave, paņđito byatto kusalo bhikkhu lābhī ceva hoti diţţhadhammasukhavihārānaŋ, lābhī satisampajaññassa. Taŋ kissa hetu? Tathā (p. 1.147) hi so, bhikkhave, paņđito byatto kusalo bhikkhu sakassa cittassa nimittaŋ uggaņhātī’ ti (saŋ. ni. 5.374).

Nimittaggahaņena cassa puna te ākāre sampādayato appanāmattameva ijjhati, na ciraţţhānaŋ. Ciraţţhānaŋ pana samādhiparibandhānaŋ dhammānaŋ suvisodhitattā hoti. Yo hi bhikkhu kāmādīnavapaccavekkhaņādīhi kāmacchandaŋ na suţţhu vikkhambhetvā, kāyapassaddhivasena kāyaduţţhullaŋ na suppaţipassaddhaŋ katvā, ārambhadhātumanasikārādivasena thinamiddhaŋ na suţţhu paţivinodetvā, samathanimittamanasikārādivasena uddhaccakukkuccaŋ na susamūhataŋ katvā, aññepi samādhiparibandhe dhamme na suţţhu visodhetvā jhānaŋ samāpajjati, so avisodhitaŋ āsayaŋ paviţţhabhamaro viya avisuddhaŋ uyyānaŋ paviţţharājā viya ca khippameva nikkhamati. Yo pana samādhiparibandhe dhamme suţţhu visodhetvā jhānaŋ samāpajjati, so suvisodhitaŋ āsayaŋ paviţţhabhamaro viya suparisuddhaŋ uyyānaŋ paviţţharājā viya ca sakalampi divasabhāgaŋ antosamāpattiyaŋyeva hoti. Tenāhu porāņā–


‘Kāmesu chandaŋ paţighaŋ vinodaye,

Uddhaccamiddhaŋ vicikicchapañcamaŋ.

Vivekapāmojjakarena cetasā,

Rājāva suddhantagato tahiŋ rame’ ti.

Tasmā ciraţţhitikāmena paribandhakadhamme visodhetvā jhānaŋ samāpajjitabbaŋ. Cittabhāvanāvepullatthañca yathāladdhaŋ paţibhāganimittaŋ vađđhetabbaŋ. Tassa dve vađđhanābhūmiyo upacāraŋ vā appanaŋ vā. Upacāraŋ patvāpi hi taŋ vađđhetuŋ vaţţati appanaŋ patvāpi. Ekasmiŋ pana ţhāne avassaŋ vađđhetabbaŋ. Tena vuttaŋ ‘yathāladdhaŋ paţibhāganimittaŋ vađđhetabban’ ti.

Nimittavađđhananayo

77. Tatrāyaŋ vađđhananayo, tena yoginā taŋ nimittaŋ pattavađđhanapūvavađđhanabhattavađđhanalatāvađđhanadussavađđhanayogena avađđhetvā yathā nāma kassako kasitabbaţţhānaŋ (p. 1.148) nangalena paricchinditvā paricchedabbhantare kasati, yathā vā pana bhikkhū sīmaŋ bandhantā paţhamaŋ nimittāni sallakkhetvā pacchā bandhanti, evameva tassa yathāladdhassa nimittassa anukkamena ekanguladvangulativangulacaturangulamattaŋ manasā paricchinditvā yathāparicchedaŋ vađđhetabbaŋ. Aparicchinditvā pana na vađđhetabbaŋ. Tato vidatthiratanapamukhapariveņavihārasīmānaŋ gāmanigamajanapadarajjasamuddasīmānañca paricchedavasena vađđhayantena cakkavāļaparicchedena vā tato vāpi uttari paricchinditvā vađđhetabbaŋ.

Yathā hi haŋsapotakā pakkhānaŋ uţţhitakālato paţţhāya parittaŋ parittaŋ padesaŋ uppatantā paricayaŋ katvā anukkamena candimasūriyasantikaŋ gacchanti, evameva bhikkhu vuttanayena nimittaŋ paricchinditvā vađđhento yāva cakkavāļaparicchedā tato vā uttari vađđheti. Athassa taŋ nimittaŋ vađđhitavađđhitaţţhāne pathaviyā ukkūlavikūlanadīviduggapabbatavisamesu sankusatasamabbhāhataŋ usabhacammaŋ viya hoti.

Tasmiŋ pana nimitte pattapaţhamajjhānena ādikammikena samāpajjanabahulena bhavitabbaŋ, na paccavekkhaņabahulena. Paccavekkhaņabahulassa hi jhānangāni thūlāni dubbalāni hutvā upaţţhahanti. Athassa tāni evaŋ upaţţhitattā upari ussukkanāya paccayataŋ āpajjanti. So appaguņe jhāne ussukkamāno pattapaţhamajjhānā ca parihāyati, na ca sakkoti dutiyaŋ pāpuņituŋ. Tenāha bhagavā–

‘Seyyathāpi, bhikkhave, gāvī pabbateyyā bālā abyattā akhettaññū akusalā visame pabbate carituŋ. Tassā evamassa “yaŋnūnāhaŋ agatapubbañceva disaŋ gaccheyyaŋ, akhāditapubbāni ca tiņāni khādeyyaŋ, apītapubbāni ca pānīyāni piveyyan” ti. Sā purimaŋ pādaŋ na supatiţţhitaŋ patiţţhāpetvā pacchimaŋ pādaŋ uddhareyya, sā na ceva agatapubbaŋ disaŋ gaccheyya, na ca akhāditapubbāni tiņāni khādeyya, na ca apītapubbāni pānīyāni piveyya. Yasmiñcassā padese ţhitāya evamassa “yaŋnūnāhaŋ agatapubbañceva …pe… piveyyan” ti. Tañca padesaŋ na sotthinā paccāgaccheyya. Taŋ kissa hetu (p. 1.149) Tathā hi sā, bhikkhave, gāvī pabbateyyā bālā abyattā akhettaññū akusalā visame pabbate carituŋ, evameva kho, bhikkhave, idhekacco bhikkhu bālo abyatto akhettaññū akusalo vivicceva kāmehi …pe… paţhamaŋ jhānaŋ upasampajja viharituŋ. So taŋ nimittaŋ nāsevati, na bhāveti, na bahulīkaroti, na svādhiţţhitaŋ adhiţţhāti, tassa evaŋ hoti “yaŋnūnāhaŋ vitakkavicārānaŋ vūpasamā …pe… dutiyaŋ jhānaŋ upasampajja vihareyyan” ti. So na sakkoti vitakkavicārānaŋ vūpasamā …pe… dutiyaŋ jhānaŋ upasampajja viharituŋ. Tassevaŋ hoti “yaŋnūnāhaŋ vivicceva kāmehi …pe… paţhamaŋ jhānaŋ upasampajja vihareyyan” ti. So na sakkoti vivicceva kāmehi …pe… paţhamaŋ jhānaŋ upasampajja viharituŋ. Ayaŋ vuccati, bhikkhave, bhikkhu ubhato bhaţţho ubhato parihīno, seyyathāpi sā gāvī pabbateyyā bālā abyattā akhettaññū akusalā visame pabbate caritun’ ti (a. ni. 9.35).

Tasmānena tasmiŋyeva tāva paţhamajjhāne pañcahākārehi ciņņavasinā bhavitabbaŋ.

Pañcavasīkathā
78. Tatrimā pañca vasiyo āvajjanavasī, samāpajjanavasī, adhiţţhānavasī, vuţţhānavasī, paccavekkhaņavasīti. Paţhamaŋ jhānaŋ yatthicchakaŋ yadicchakaŋ yāvadicchakaŋ āvajjeti, āvajjanāya dandhāyitattaŋ natthīti āvajjanavasī. Paţhamaŋ jhānaŋ yatthicchakaŋ …pe… samāpajjati, samāpajjanāya dandhāyitattaŋ natthīti samāpajjanavasī. Evaŋ sesāpi vitthāretabbā.

Ayaŋ panettha atthappakāsanā, paţhamajjhānato vuţţhāya paţhamaŋ vitakkaŋ āvajjayato bhavangaŋ upacchinditvā uppannāvajjanānantaraŋ vitakkārammaņāneva cattāri pañca vā javanāni javanti. Tato dve bhavangāni, tato puna vicārārammaņaŋ āvajjanaŋ, vuttanayāneva javanānīti evaŋ pañcasu jhānangesu yadā nirantaraŋ cittaŋ pesetuŋ sakkoti, athassa āvajjanavasī siddhā hoti. Ayaŋ pana matthakappattā vasī bhagavato yamakapāţihāriye labbhati (p. 1.150) aññesaŋ vā evarūpe kāle. Ito paraŋ sīghatarā āvajjanavasī nāma natthi.

Āyasmato pana mahāmoggallānassa nandopanandanāgarājadamane viya sīghaŋ samāpajjanasamatthatā samāpajjanavasī nāma.

Accharāmattaŋ vā dasaccharāmattaŋ vā khaņaŋ ţhapetuŋ samatthatā adhiţţhānavasī nāma. Tatheva lahuŋ vuţţhātuŋ samatthatā vuţţhānavasī nāma. Tadubhayadassanatthaŋ buddharakkhitattherassa vatthuŋ kathetuŋ vaţţati.

So hāyasmā upasampadāya aţţhavassiko hutvā therambatthale mahārohaņaguttattherassa gilānupaţţhānaŋ āgatānaŋ tiŋsamattānaŋ iddhimantasahassānaŋ majjhe nisinno therassa yāguŋ paţiggāhayamānaŋ upaţţhākanāgarājānaŋ gahessāmīti ākāsato pakkhandantaŋ supaņņarājānaŋ disvā tāvadeva pabbataŋ nimminitvā nāgarājānaŋ bāhāyaŋ gahetvā tattha pāvisi. Supaņņarājā pabbate pahāraŋ datvā palāyi. Mahāthero āha– ‘sace, āvuso, buddharakkhito nābhavissa, sabbeva gārayhā assāmā’ ti.

Paccavekkhaņavasī pana āvajjanavasiyā eva vuttā. Paccavekkhaņajavanāneva hi tattha āvajjanānantarānīti.

Dutiyajjhānakathā
79. Imāsu pana pañcasu vasīsu ciņņavasinā paguņapaţhamajjhānato vuţţhāya ‘ayaŋ samāpatti āsannanīvaraņapaccatthikā, vitakkavicārānaŋ oļārikattā angadubbalā’ ti ca tattha dosaŋ disvā dutiyajjhānaŋ santato manasikatvā paţhamajjhāne nikantiŋ pariyādāya dutiyādhigamāya yogo kātabbo. Athassa yadā paţhamajjhānā vuţţhāya satassa sampajānassa jhānangāni paccavekkhato vitakkavicārā oļārikato upaţţhahanti, pītisukhañceva cittekaggatā ca santato upaţţhāti, tadāssa oļārikangaŋ pahānāya santa-angapaţilābhāya ca tadeva nimittaŋ ‘pathavī pathavī’ ti punappunaŋ manasikaroto ‘idāni dutiyajjhānaŋ uppajjissatī’ ti bhavangaŋ upacchinditvā tadeva pathavīkasiņaŋ ārammaņaŋ katvā manodvārāvajjanaŋ uppajjati (p. 1.151) Tato tasmiŋyevārammaņe cattāri pañca vā javanāni javanti, yesamavasāne ekaŋ rūpāvacaraŋ dutiyajjhānikaŋ. Sesāni vuttappakārāneva kāmāvacarānīti.

Ettāvatā cesa vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Evamanena dvangavippahīnaŋ tivangasamannāgataŋ tividhakalyāņaŋ dasalakkhaņasampannaŋ dutiyaŋ jhānaŋ adhigataŋ hoti pathavīkasiņaŋ.

80. Tattha vitakkavicārānaŋ vūpasamāti vitakkassa ca vicārassa cāti imesaŋ dvinnaŋ vūpasamā samatikkamā, dutiyajjhānakkhaņe apātubhāvāti vuttaŋ hoti. Tattha kiñcāpi dutiyajjhāne sabbepi paţhamajjhānadhammā na santi. Aññeyeva hi paţhamajjhāne phassādayo, aññe idha. Oļārikassa pana oļārikassa angassa samatikkamā paţhamajjhānato paresaŋ dutiyajjhānādīnaŋ adhigamo hotīti dīpanatthaŋ ‘vitakkavicārānaŋ vūpasamā’ ti evaŋ vuttanti veditabbaŋ.

Ajjhattanti idha niyakajjhattamadhippetaŋ. Vibhange pana ‘ajjhattaŋ paccattan’ ti ettakameva vuttaŋ. Yasmā ca niyakajjhattamadhippetaŋ, tasmā attani jātaŋ attano santāne nibbattanti ayamettha attho. Sampasādananti sampasādanaŋ vuccati saddhā. Sampasādanayogato jhānampi sampasādanaŋ. Nīlavaņņayogato nīlavatthaŋ viya. Yasmā vā taŋ jhānaŋ sampasādanasamannāgatattā vitakkavicārakkhobhavūpasamanena ca cetaso sampasādayati, tasmāpi sampasādananti vuttaŋ. Imasmiñca atthavikappe sampasādanaŋ cetasoti evaŋ padasambandho veditabbo. Purimasmiŋ pana atthavikappe cetasoti etaŋ ekodibhāvena saddhiŋ yojetabbaŋ.

Tatrāyamatthayojanā, eko udetīti ekodi, vitakkavicārehi anajjhārūļhattā aggo seţţho hutvā udetīti attho. Seţţhopi hi loke ekoti vuccati. Vitakkavicāravirahato vā eko asahāyo hutvā itipi vattuŋ vaţţati. Atha vā sampayuttadhamme udāyatīti udi, uţţhāpetīti attho. Seţţhaţţhena eko ca so udi cāti ekodi, samādhissetaŋ (p. 1.152) adhivacanaŋ. Iti imaŋ ekodiŋ bhāveti vađđhetīti idaŋ dutiyajjhānaŋ ekodibhāvaŋ. So panāyaŋ ekodi yasmā cetaso, na sattassa, na jīvassa, tasmā etaŋ cetaso ekodibhāvanti vuttaŋ.

Nanu cāyaŋ saddhā paţhamajjhānepi atthi, ayañca ekodināmako samādhi, atha kasmā idameva ‘sampasādanaŋ cetaso ekodibhāvañcā’ ti vuttanti. Vuccate, aduñhi paţhamajjhānaŋ vitakkavicārakkhobhena vīcitarangasamākulamiva jalaŋ na suppasannaŋ hoti, tasmā satiyāpi saddhāya ‘sampasādanan’ ti na vuttaŋ. Na suppasannattāyeva cettha samādhipi na suţţhu pākaţo, tasmā ‘ekodibhāvan’ tipi na vuttaŋ. Imasmiŋ pana jhāne vitakkavicārapalibodhābhāvena laddhokāsā balavatī saddhā, balavasaddhāsahāyapaţilābheneva ca samādhipi pākaţo, tasmā idameva evaŋ vuttanti veditabbaŋ. Vibhange pana ‘sampasādananti yā saddhā saddahanā okappanā abhippasādo. Cetaso ekodibhāvanti yā cittassa ţhiti …pe… sammāsamādhī’ ti ettakameva vuttaŋ. Evaŋ vuttena pana tena saddhiŋ ayamatthavaņņanā yathā na virujjhati, aññadatthu saŋsandati ceva sameti ca, evaŋ veditabbā.

81. Avitakkaŋ avicāranti bhāvanāya pahīnattā etasmiŋ, etassa vā vitakko natthīti avitakkaŋ. Imināva nayena avicāraŋ. Vibhangepi vuttaŋ ‘iti ayañca vitakko ayañca vicāro santā honti samitā vūpasantā atthangatā abbhatthangatā appitā byappitā sositā visositā byantikatā, tena vuccati avitakkaŋ avicāran’ ti (vibha. 576).

Etthāha ‘nanu ca “vitakkavicārānaŋ vūpasamā” ti imināpi ayamattho siddho, atha kasmā puna vuttaŋ “avitakkaŋ avicāran” ti’. Vuccate, evametaŋ siddhovāyamattho, na panetaŋ tadatthadīpakaŋ. Nanu avocumha ‘oļārikassa pana oļārikassa angassa samatikkamā paţhamajjhānato paresaŋ dutiyajjhānādīnaŋ samadhigamo hotīti dassanatthaŋ vitakkavicārānaŋ vūpasamāti evaŋ vuttan’ ti.

Apica vitakkavicārānaŋ vūpasamā idaŋ sampasādanaŋ, na kilesakālussiyassa. Vitakkavicārānañca vūpasamā ekodibhāvaŋ, na upacārajjhānamiva nīvaraņappahānā (p. 1.153) paţhamajjhānamiva

Ca na angapātubhāvāti evaŋ sampasādana-ekodibhāvānaŋ hetuparidīpakamidaŋ vacanaŋ. Tathā vitakkavicārānaŋ vūpasamā idaŋ avitakkaŋ avicāraŋ, na tatiyacatutthajjhānāni viya cakkhuviññāņādīni viya ca abhāvāti evaŋ avitakka-avicārabhāvassa hetuparidīpakañca, na vitakkavicārābhāvamattaparidīpakaŋ. Vitakkavicārābhāvamattaparidīpakameva pana ‘avitakkaŋ avicāran’ ti idaŋ vacanaŋ. Tasmā purimaŋ vatvāpi vattabbamevāti.

Samādhijanti paţhamajjhānasamādhito sampayuttasamādhito vā jātanti attho. Tattha kiñcāpi paţhamampi sampayuttasamādhito jātaŋ, atha kho ayameva samādhi ‘samādhī’ ti vattabbataŋ arahati vitakkavicārakkhobhavirahena ativiya acalattā, suppasannattā ca, tasmā imassa vaņņabhaņanatthaŋ idameva ‘samādhijan’ ti vuttaŋ. Pītisukhanti idaŋ vuttanayameva.

Dutiyanti gaņanānupubbatā dutiyaŋ. Idaŋ dutiyaŋ samāpajjatītipi dutiyaŋ. Yaŋ pana vuttaŋ ‘dvangavippahīnaŋ tivangasamannāgatan’ ti, tattha vitakkavicārānaŋ pahānavasena dvangavippahīnatā veditabbā. Yathā ca paţhamajjhānassa upacārakkhaņe nīvaraņāni pahīyanti, na tathā imassa vitakkavicārā. Appanākkhaņeyeva ca panetaŋ vinā tehi uppajjati. Tenassa te ‘pahānangan’ ti vuccanti. Pīti sukhaŋ cittekaggatāti imesaŋ pana tiņņaŋ uppattivasena tivangasamannāgatatā veditabbā. Tasmā yaŋ vibhange ‘jhānanti sampasādo pīti sukhaŋ cittassa ekaggatā’ ti (vibha. 580) vuttaŋ, taŋ saparikkhāraŋ jhānaŋ dassetuŋ pariyāyena vuttaŋ. Ṭhapetvā pana sampasādanaŋ nippariyāyena upanijjhānalakkhaņappattānaŋ angānaŋ vasena tivangikameva etaŋ hoti. Yathāha– ‘katamaŋ tasmiŋ samaye tivangikaŋ jhānaŋ hoti, pīti sukhaŋ cittassa ekaggatā’ ti (dha. sa. 161 vibha. 628). Sesaŋ paţhamajjhāne vuttanayameva.

Tatiyajjhānakathā
82. Evamadhigate pana tasmimpi vuttanayeneva pañcahākārehi ciņņavasinā hutvā paguņadutiyajjhānato vuţţhāya ‘ayaŋ samāpatti āsannavitakkavicārapaccatthikā, “yadeva tattha pītigataŋ cetaso uppilāvitaŋ, etenetaŋ (p. 1.154) oļārikaŋ akkhāyatī” ti (dī. ni. 1.96) vuttāya pītiyā oļārikattā angadubbalā’ ti ca tattha dosaŋ disvā tatiyajjhānaŋ santato manasikaritvā dutiyajjhāne nikantiŋ pariyādāya tatiyādhigamāya yogo kātabbo. Athassa yadā dutiyajjhānato vuţţhāya satassa sampajānassa jhānangāni paccavekkhato pīti oļārikato upaţţhāti, sukhañceva ekaggatā ca santato upaţţhāti. Tadāssa oļārikangappahānāya santa-angapaţilābhāya ca tadeva nimittaŋ ‘pathavī pathavī’ ti punappunaŋ manasikaroto ‘idāni tatiyajjhānaŋ uppajjissatī’ ti bhavangaŋ upacchinditvā tadeva pathavīkasiņaŋ ārammaņaŋ katvā manodvārāvajjanaŋ uppajjati. Tato tasmiŋyevārammaņe cattāri pañca vā javanāni javanti, yesaŋ avasāne ekaŋ rūpāvacaraŋ tatiyajjhānikaŋ, sesāni vuttanayeneva kāmāvacarānīti. Ettāvatā ca panesa pītiyā ca virāgā upekkhako ca viharati sato ca sampajāno, sukhañca kāyena paţisaŋvedeti, yaŋ taŋ ariyā ācikkhanti upekkhako satimā sukhavihārīti, tatiyaŋ jhānaŋ upasampajja viharatīti (dī. ni. 1.230 dha. sa. 163). Evamanena ekangavippahīnaŋ duvangasamannāgataŋ tividhakalyāņaŋ dasalakkhaņasampannaŋ tatiyaŋ jhānaŋ adhigataŋ hoti pathavīkasiņaŋ.

83. Tattha pītiyā ca virāgāti virāgo nāma vuttappakārāya pītiyā jigucchanaŋ vā samatikkamo vā. Ubhinnaŋ pana antarā casaddo sampiņđanattho, so vūpasamaŋ vā sampiņđeti vitakkavicārānaŋ vūpasamaŋ vā. Tattha yadā vūpasamameva sampiņđeti, tadā ‘pītiyā ca virāgā kiñca bhiyyo vūpasamā cā’ ti evaŋ yojanā veditabbā. Imissā ca yojanāya virāgo jigucchanattho hoti, tasmā ‘pītiyā jigucchanā ca vūpasamā cā’ ti ayamattho daţţhabbo. Yadā pana vitakkavicāravūpasamaŋ sampiņđeti, tadā ‘pītiyā ca virāgā, kiñca bhiyyo vitakkavicārānañca vūpasamā’ ti evaŋ yojanā veditabbā. Imissā ca yojanāya virāgo samatikkamanattho hoti, tasmā ‘pītiyā ca samatikkamā vitakkavicārānañca vūpasamā’ ti ayamattho daţţhabbo.

Kāmañcete vitakkavicārā dutiyajjhāneyeva vūpasantā, imassa pana jhānassa maggaparidīpanatthaŋ vaņņabhaņanatthañcetaŋ vuttaŋ. Vitakkavicārānañca vūpasamāti hi vutte idaŋ paññāyati, nūna vitakkavicāravūpasamo maggo imassa (p. 1.155) jhānassāti. Yathā ca tatiye ariyamagge appahīnānampi sakkāyadiţţhādīnaŋ ‘pañcannaŋ orambhāgiyānaŋ saŋyojanānaŋ pahānā’ ti (dī. ni. 1.373 ma. ni. 2.133 saŋ. ni. 5.184 a. ni. 3.88) evaŋ pahānaŋ vuccamānaŋ vaņņabhaņanaŋ hoti, tadadhigamāya ussukkānaŋ ussāhajanakaŋ, evameva idha avūpasantānampi vitakkavicārānaŋ vūpasamo vuccamāno vaņņabhaņanaŋ hoti. Tenāyamattho vutto ‘pītiyā ca samatikkamā vitakkavicārānañca vūpasamā’ ti.

84. Upekkhako ca viharatīti ettha upapattito ikkhatīti upekkhā. Samaŋ passati, apakkhapatitā hutvā passatīti attho. Tāya visadāya vipulāya thāmagatāya samannāgatattā tatiyajjhānasamangī upekkhakoti vuccati.

Upekkhā pana dasavidhā hoti chaļangupekkhā, brahmavihārupekkhā, bojjhangupekkhā, vīriyupekkhā, sankhārupekkhā, vedanupekkhā, vipassanupekkhā, tatramajjhattupekkhā, jhānupekkhā, pārisuddhupekkhāti.

Tattha yā ‘idha, bhikkhave, bhikkhu cakkhunā rūpaŋ disvā neva sumano hoti, na dummano, upekkhako ca viharati sato sampajāno’ ti (a. ni. 6.1) evamāgatā khīņāsavassa chasu dvāresu iţţhāniţţhachaļārammaņāpāthe parisuddhapakatibhāvāvijahanākārabhūtā upekkhā, ayaŋ chaļangupekkhā nāma.

Yā pana ‘upekkhāsahagatena cetasā ekaŋ disaŋ pharitvā viharatī’ ti (dī. ni. 1.556 ma. ni. 1.77) evamāgatā sattesu majjhattākārabhūtā upekkhā, ayaŋ brahmavihārupekkhā nāma.

Yā ‘upekkhāsambojjhangaŋ bhāveti vivekanissitan’ ti (ma. ni. 1.27) evamāgatā sahajātadhammānaŋ majjhattākārabhūtā upekkhā, ayaŋ bojjhangupekkhā nāma.

Yā (p. 1.156) pana ‘kālenakālaŋ upekkhānimittaŋ manasikarotī’ ti (a. ni. 3.103) evamāgatā anaccāraddhanātisithilavīriyasankhātā upekkhā, ayaŋ vīriyupekkhā nāma.

Yā ‘kati sankhārupekkhā samathavasena uppajjanti, kati sankhārupekkhā vipassanāvasena uppajjanti Aţţha sankhārupekkhā samathavasena uppajjanti. Dasa sankhārupekkhā vipassanāvasena uppajjantī’ ti (paţi. ma. 1.57) evamāgatā nīvaraņādipaţisankhāsantiţţhanā gahaņe majjhattabhūtā upekkhā, ayaŋ sankhārupekkhā nāma.

Yā pana ‘yasmiŋ samaye kāmāvacaraŋ kusalaŋ cittaŋ uppannaŋ hoti upekkhāsahagatan’ ti (dha. sa. 150) evamāgatā adukkhamasukhasaññitā upekkhā, ayaŋ vedanupekkhā nāma.

Yā ‘yadatthi yaŋ bhūtaŋ, taŋ pajahati, upekkhaŋ paţilabhatī’ ti (ma. ni. 3.71 a. ni. 7.55) evamāgatā vicinane majjhattabhūtā upekkhā, ayaŋ vipassanupekkhā nāma.

Yā pana chandādīsu yevāpanakesu āgatā sahajātānaŋ samavāhitabhūtā upekkhā, ayaŋ tatramajjhattupekkhā nāma.

Yā ‘upekkhako ca viharatī’ ti (dī. ni. 1.230 dha. sa. 163) evamāgatā aggasukhepi tasmiŋ apakkhapātajananī upekkhā, ayaŋ jhānupekkhā nāma.

Yā pana ‘upekkhāsatipārisuddhiŋ catutthaŋ jhānan’ ti (dī. ni. 1.232 dha. sa. 165) evamāgatā sabbapaccanīkaparisuddhā paccanīkavūpasamanepi abyāpārabhūtā upekkhā, ayaŋ pārisuddhupekkhā nāma.

Tatra chaļangupekkhā ca brahmavihārupekkhā ca bojjhangupekkhā ca tatramajjhattupekkhā ca jhānupekkhā ca pārisuddhupekkhā ca atthato ekā, tatramajjhattupekkhāva hoti. Tena tena avatthābhedena panassā ayaŋ bhedo. Ekassāpi sato sattassa kumārayuvatherasenāpatirājādivasena bhedo viya. Tasmā tāsu yattha chaļangupekkhā, na tattha bojjhangupekkhādayo. Yattha vā pana bojjhangupekkhā, na tattha chaļangupekkhādayo hontīti veditabbā.

Yathā (p. 1.157) cetāsamatthato ekībhāvo, evaŋ sankhārupekkhā vipassanupekkhānampi. Paññā eva hi sā kiccavasena dvidhā bhinnā. Yathā hi purisassa sāyaŋ gehaŋ paviţţhaŋ sappaŋ ajapadadaņđaŋ gahetvā pariyesamānassa taŋ thusakoţţhake nipannaŋ disvā ‘sappo nu kho, no’ ti avalokentassa sovattikattayaŋ disvā nibbematikassa ‘sappo, na sappo’ ti vicinane majjhattatā hoti, evameva yā āraddhavipassakassa vipassanāñāņena lakkhaņattaye diţţhe sankhārānaŋ aniccabhāvādivicinane majjhattatā uppajjati, ayaŋ vipassanupekkhā nāma. Yathā pana tassa purisassa ajapadadaņđena gāļhaŋ sappaŋ gahetvā ‘kiŋ tāhaŋ imaŋ sappaŋ aviheţhento attānañca iminā ađaŋsāpento muñceyyan’ ti muñcanākārameva pariyesato gahaņe majjhattatā hoti. Evameva yā lakkhaņattayassa diţţhattā āditte viya tayo bhave passato sankhāraggahaņe majjhattatā, ayaŋ sankhārupekkhā nāma. Iti vipassanupekkhāya siddhāya sankhārupekkhāpi siddhāva hoti. Iminā panesā vicinanaggahaņesu majjhattasankhātena kiccena dvidhā bhinnāti. Vīriyupekkhā pana vedanupekkhā ca aññamaññañca avasesāhi ca atthato bhinnā evāti.

Iti imāsu upekkhāsu jhānupekkhā idhādhippetā. Sā majjhattalakkhaņā, anābhogarasā, abyāpārapaccupaţţhānā, pītivirāgapadaţţhānāti. Etthāha, nanu cāyamatthato tatramajjhattupekkhāva hoti, sā ca paţhamadutiyajjhānesupi atthi. Tasmā tatrāpi upekkhako ca viharatīti evamayaŋ vattabbā siyā, sā kasmā na vuttāti. Aparibyattakiccato. Aparibyattañhi tassā tattha kiccaŋ vitakkādīhi abhibhūtattā. Idha panāyaŋ vitakkavicārapītīhi anabhibhūtattā ukkhittasirā viya hutvā paribyattakiccā jātā, tasmā vuttāti.

Niţţhitā upekkhako ca viharatīti etassa

Sabbaso atthavaņņanā.

85. Idāni sato ca sampajānoti ettha saratīti sato. Sampajānātīti sampajāno. Puggalena sati ca sampajaññañca vuttaŋ. Tattha saraņalakkhaņā sati, asammussanarasā, ārakkhapaccupaţţhānā. Asammohalakkhaņaŋ sampajaññaŋ, tīraņarasaŋ, pavicayapaccupaţţhānaŋ.

Tattha (p. 1.158) kiñcāpi idaŋ satisampajaññaŋ purimajjhānesupi atthi. Muţţhasatissa hi asampajānassa upacāramattampi na sampajjati, pageva appanā. Oļārikattā pana tesaŋ jhānānaŋ bhūmiyaŋ viya purisassa cittassa gati sukhā hoti, abyattaŋ tattha satisampajaññakiccaŋ. Oļārikangappahānena pana sukhumattā imassa jhānassa purisassa khuradhārāyaŋ viya satisampajaññakiccapariggahitā eva cittassa gati icchitabbāti idheva vuttaŋ. Kiñca bhiyyo, yathā dhenupago vaccho dhenuto apanīto arakkhiyamāno punadeva dhenuŋ upagacchati, evamidaŋ tatiyajjhānasukhaŋ pītito apanītaŋ, taŋ satisampajaññārakkhena arakkhiyamānaŋ punadeva pītiŋ upagaccheyya, pītisampayuttameva siyā. Sukhe vāpi sattā sārajjanti, idañca atimadhuraŋ sukhaŋ, tato paraŋ sukhābhāvā. Satisampajaññānubhāvena panettha sukhe asārajjanā hoti, no aññathāti imampi atthavisesaŋ dassetuŋ idamidheva vuttanti veditabbaŋ.

Idāni sukhañca kāyena paţisaŋvedetīti ettha kiñcāpi tatiyajjhānasamangino sukhapaţisaŋvedanābhogo natthi. Evaŋ santepi yasmā tassa nāmakāyena sampayuttaŋ sukhaŋ. Yaŋ vā taŋ nāmakāyasampayuttaŋ sukhaŋ, taŋsamuţţhānenassa yasmā atipaņītena rūpena rūpakāyo phuţo, yassa phuţattā jhānā vuţţhitopi sukhaŋ paţisaŋvedeyya. Tasmā etamatthaŋ dassento sukhañca kāyena paţisaŋvedetīti āha.

86. Idāni yaŋ taŋ ariyā ācikkhanti upekkhako satimā sukhavihārīti ettha yaŋjhānahetu yaŋjhānakāraņā taŋ tatiyajjhānasamangipuggalaŋ buddhādayo ariyā ācikkhanti desenti paññapenti paţţhapenti vivaranti vibhajanti uttānīkaronti pakāsenti, pasaŋsantīti adhippāyo. Kinti? Upekkhako satimā sukhavihārīti. Taŋ tatiyaŋ jhānaŋ upasampajja viharatīti evamettha yojanā veditabbā.

Kasmā pana taŋ te evaŋ pasaŋsantīti? Pasaŋsārahato. Ayañhi yasmā atimadhurasukhe sukhapāramippattepi tatiyajjhāne upekkhako, na tattha sukhābhisangena ākađđhiyati. Yathā ca pīti na uppajjati, evaŋ upaţţhitasatitāya satimā. Yasmā ca ariyakantaŋ ariyajanasevitameva ca asankiliţţhaŋ sukhaŋ nāmakāyena paţisaŋvedeti, tasmā pasaŋsāraho hoti (p. 1.159) Iti pasaŋsārahato naŋ ariyā te evaŋ pasaŋsāhetubhūte guņe pakāsento ‘upekkhako satimā sukhavihārī’ ti evaŋ pasaŋsantīti veditabbaŋ.

Tatiyanti gaņanānupubbatā tatiyaŋ, idaŋ tatiyaŋ samāpajjatītipi tatiyaŋ. Yaŋ pana vuttaŋ ‘ekangavippahīnaŋ duvangasamannāgatan’ ti, ettha pītiyā pahānavasena ekangavippahīnatā veditabbā Sā panesā dutiyajjhānassa vitakkavicārā viya appanākkhaņeyeva pahīyati. Tena nassa sā pahānanganti vuccati. Sukhaŋ cittekaggatāti imesaŋ pana dvinnaŋ uppattivasena duvangasamannāgatatā veditabbā. Tasmā yaŋ vibhange ‘jhānanti upekkhā sati sampajaññaŋ sukhaŋ cittassekaggatā’ ti (vibha. 591) vuttaŋ, taŋ saparikkhāraŋ jhānaŋ dassetuŋ pariyāyena vuttaŋ. Ṭhapetvā pana upekkhāsatisampajaññāni nippariyāyena upanijjhānalakkhaņappattānaŋ angānaŋ vasena duvangikamevetaŋ hoti. Yathāha– ‘katamaŋ tasmiŋ samaye duvangikaŋ jhānaŋ hoti, sukhaŋ cittassekaggatā’ ti (dha. sa. 163 vibha. 624). Sesaŋ paţhamajjhāne vuttanayameva.

Catutthajjhānakathā
87. Evamadhigate pana tasmiŋpi vuttanayeneva pañcahākārehi ciņņavasinā hutvā paguņatatiyajjhānato vuţţhāya ‘ayaŋ samāpatti āsannapītipaccatthikā, “yadeva tattha sukhamiti cetaso ābhogo, etenetaŋ oļārikaŋ akkhāyatī” ti (dī. ni. 1.96) evaŋ vuttassa sukhassa oļārikattā angadubbalā’ ti ca tattha dosaŋ disvā catutthaŋ jhānaŋ santato manasikatvā tatiyajjhāne nikantiŋ pariyādāya catutthādhigamāya yogo kātabbo. Athassa yadā tatiyajjhānato vuţţhāya satassa sampajānassa jhānangāni paccavekkhato cetasikasomanassasankhātaŋ sukhaŋ oļārikato upaţţhāti, upekkhāvedanā ceva cittekaggatā ca santato upaţţhāti, tadāssa oļārikangappahānāya santa-angapaţilābhāya ca tadeva nimittaŋ ‘pathavī pathavī’ ti punappunaŋ manasikaroto ‘idāni catutthaŋ jhānaŋ uppajjissatī’ ti bhavangaŋ upacchinditvā tadeva pathavīkasiņaŋ ārammaņaŋ katvā manodvārāvajjanaŋ uppajjati. Tato tasmiŋyevārammaņe cattāri pañca vā javanāni uppajjanti (p. 1.160) yesaŋ avasāne ekaŋ rūpāvacaraŋ catutthajjhānikaŋ, sesāni vuttappakārāneva kāmāvacarāni. Ayaŋ pana viseso, yasmā sukhavedanā adukkhamasukhāya vedanāya āsevanapaccayena paccayo na hoti, catutthajjhāne ca adukkhamasukhāya vedanāya uppajjitabbaŋ, tasmā tāni upekkhāvedanāsampayuttāni honti. Upekkhāsampayuttattāyeva cettha pītipi parihāyatīti. Ettāvatā cesa sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati (dī. ni. 1.232 dha. sa. 165). Evamanena ekangavippahīnaŋ duvangasamannāgataŋ tividhakalyāņaŋ dasalakkhaņasampannaŋ catutthaŋ jhānaŋ adhigataŋ hoti pathavīkasiņaŋ.

88. Tattha sukhassa ca pahānā dukkhassa ca pahānāti kāyikasukhassa ca kāyikadukkhassa ca pahānā. Pubbevāti tañca kho pubbeva, na catutthajjhānakkhaņe. Somanassadomanassānaŋ atthangamāti cetasikasukhassa ca cetasikadukkhassa cāti imesampi dvinnaŋ pubbeva atthangamā, pahānā icceva vuttaŋ hoti.

Kadā pana nesaŋ pahānaŋ hotīti. Catunnaŋ jhānānaŋ upacārakkhaņe. Somanassañhi catutthajjhānassa upacārakkhaņeyeva pahīyati. Dukkhadomanassasukhāni paţhamadutiyatatiyajjhānānaŋ upacārakkhaņesu. Evametesaŋ pahānakkamena avuttānampi indriyavibhange pana indriyānaŋ uddesakkameneva idhāpi vuttānaŋ sukhadukkhasomanassadomanassānaŋ pahānaŋ veditabbaŋ.

Yadi panetāni tassa tassa jhānassa upacārakkhaņeyeva pahīyanti, atha kasmā ‘kattha cuppannaŋ dukkhindriyaŋ aparisesaŋ nirujjhati, idha, bhikkhave, bhikkhu vivicceva kāmehipi …pe… paţhamaŋ jhānaŋ upasampajja viharati. Ettha cuppannaŋ dukkhindriyaŋ aparisesaŋ nirujjhati. Kattha cuppannaŋ domanassindriyaŋ sukhindriyaŋ somanassindriyaŋ aparisesaŋ nirujjhati, idha, bhikkhave, bhikkhu sukhassa ca pahānā …pe… catutthaŋ jhānaŋ upasampajja viharati, ettha cuppannaŋ somanassindriyaŋ aparisesaŋ nirujjhatī’ ti (saŋ. ni. 5.510) evaŋ jhānesveva nirodho vuttoti? Atisayanirodhattā. Atisayanirodho hi nesaŋ paţhamajjhānādīsu, na nirodhoyeva. Nirodhoyeva pana upacārakkhaņe, nātisayanirodho.

Tathā (p. 1.161) hi nānāvajjane paţhamajjhānupacāre niruddhassāpi dukkhindriyassa đaŋsamakasādisamphassena vā visamāsanupatāpena vā siyā uppatti, na tveva anto-appanāyaŋ. Upacāre vā niruddhampetaŋ na suţţhu niruddhaŋ hoti, paţipakkhena avihatattā. Anto-appanāyaŋ pana pītipharaņena sabbo kāyo sukhokkanto hoti, sukhokkantakāyassa ca suţţhu niruddhaŋ hoti dukkhindriyaŋ, paţipakkhena vihatattā. Nānāvajjaneyeva ca dutiyajjhānupacāre pahīnassa domanassindriyassa yasmā etaŋ vitakkavicārapaccayepi kāyakilamathe cittupaghāte ca sati uppajjati. Vitakkavicārābhāve ca neva uppajjati. Yattha pana uppajjati, tattha vitakkavicārabhāve, appahīnā eva ca dutiyajjhānupacāre vitakkavicārāti tatthassa siyā uppatti, na tveva dutiyajjhāne, pahīnapaccayattā. Tathā tatiyajjhānupacāre pahīnassāpi sukhindriyassa pītisamuţţhānapaņītarūpaphuţakāyassa siyā uppatti, na tveva tatiyajjhāne. Tatiyajjhāne hi sukhassa paccayabhūtā pīti sabbaso niruddhāti. Tathā catutthajjhānupacāre pahīnassāpi somanassindriyassa āsannattā appanāppattāya upekkhāya abhāvena sammā anatikkantattā ca siyā uppatti, na tveva catutthajjhāne. Tasmā eva ca etthuppannaŋ dukkhindriyaŋ aparisesaŋ nirujjhatīti tattha tattha aparisesaggahaņaŋ katanti.

Etthāha ‘athevaŋ tassa tassa jhānassupacāre pahīnāpi etā vedanā idha kasmā samāhaţā’ ti? Sukhaggahaņatthaŋ. Yā hi ayaŋ adukkhamasukhanti ettha adukkhamasukhā vedanā vuttā, sā sukhumā duviññeyyā na sakkā sukhena gahetuŋ, tasmā yathā nāma duţţhassa yathā vā tathā vā upasankamitvā gahetuŋ asakkuņeyyassa goņassa sukhaggahaņatthaŋ gopo ekasmiŋ vaje sabbā gāvo samāharati, athekekaŋ nīharanto paţipāţiyā āgataŋ ‘ayaŋ so gaņhatha nan’ ti tampi gāhayati, evameva bhagavā sukhaggahaņatthaŋ sabbā etā samāhari. Evañhi samāhaţā etā dassetvā yaŋ neva sukhaŋ na dukkhaŋ na somanassaŋ na domanassaŋ, ayaŋ adukkhamasukhā vedanāti sakkā hoti esā gāhayituŋ.

Apica adukkhamasukhāya cetovimuttiyā paccayadassanatthañcāpi etā vuttāti veditabbā. Dukkhappahānādayo hi tassā paccayā. Yathāha– ‘cattāro (p. 1.162) kho, āvuso, paccayā adukkhamasukhāya cetovimuttiyā samāpattiyā. Idhāvuso, bhikkhu sukhassa ca pahānā …pe… catutthaŋ jhānaŋ upasampajja viharati. Ime khvāvuso, cattāro paccayā adukkhamasukhāya cetovimuttiyā samāpattiyā’ ti (ma. ni. 1.458).

Yathā vā aññattha pahīnāpi sakkāyadiţţhi-ādayo tatiyamaggassa vaņņabhaņanatthaŋ tattha pahīnāti vuttā, evaŋ vaņņabhaņanatthampetassa jhānassetā idha vuttātipi veditabbā.

Paccayaghātena vā ettha rāgadosānamatidūrabhāvaŋ dassetumpetā vuttāti veditabbā. Etāsu hi sukhaŋ somanassassa paccayo, somanassaŋ rāgassa. Dukkhaŋ domanassassa paccayo, domanassaŋ dosassa. Sukhādighātena cassa sappaccayā rāgadosā hatāti atidūre hontīti.

Adukkhamasukhanti dukkhābhāvena adukkhaŋ. Sukhābhāvena asukhaŋ. Etenettha dukkhasukhapaţipakkhabhūtaŋ tatiyavedanaŋ dīpeti, na dukkhasukhābhāvamattaŋ. Tatiyavedanā nāma adukkhamasukhā upekkhātipi vuccati. Sā iţţhāniţţhaviparītānubhavanalakkhaņā, majjhattarasā, avibhūtapaccupaţţhānā, sukhadukkhanirodhapadaţţhānāti veditabbā.

89. Upekkhāsatipārisuddhinti upekkhāya janitasatiyā pārisuddhiŋ. Imasmiñhi jhāne suparisuddhā sati, yā ca tassā satiyā pārisuddhi, sā upekkhāya katā, na aññena. Tasmā etaŋ ‘upekkhāsatipārisuddhin’ ti vuccati. Vibhangepi vuttaŋ ‘ayaŋ sati imāya upekkhāya visadā hoti parisuddhā pariyodātā. Tena vuccati upekkhāsatipārisuddhī’ ti (vibha. 597). Yāya ca upekkhāya ettha satiyā pārisuddhi hoti, sā atthato tatramajjhattatātiveditabbā. Na kevalañcettha tāya satiyeva parisuddhā, apica kho sabbepi sampayuttadhammā, satisīsena pana desanā vuttā.

Tattha kiñcāpi ayaŋ upekkhā heţţhāpi tīsu jhānesu vijjati. Yathā pana divā sūriyappabhābhibhavā sommabhāvena ca attano upakārakattena vā (p. 1.163) sabhāgāya rattiyā alābhā divā vijjamānāpi candalekhā aparisuddhā hoti apariyodātā, evamayampi tatramajjhattupekkhācandalekhā vitakkādipaccanīkadhammatejābhibhavā sabhāgāya ca upekkhāvedanārattiyā appaţilābhā vijjamānāpi paţhamādijjhānabhedesu aparisuddhā hoti. Tassā ca aparisuddhāya divā aparisuddhacandalekhāya pabhā viya sahajātāpi sati-ādayo aparisuddhāva honti. Tasmā tesu ekampi ‘upekkhāsatipārisuddhin’ ti na vuttaŋ. Idha pana vitakkādipaccanīkadhammatejābhibhavābhāvā sabhāgāya ca upekkhāvedanārattiyā paţilābhā ayaŋ tatramajjhattupekkhācandalekhā ativiya parisuddhā. Tassā parisuddhattā parisuddhacandalekhāya pabhā viya sahajātāpi sati-ādayo parisuddhā honti pariyodātā. Tasmā idameva ‘upekkhāsatipārisuddhin’ ti vuttanti veditabbaŋ.

Catutthanti gaņanānupubbatā catutthaŋ. Idaŋ catutthaŋ samāpajjatītipi catutthaŋ. Yaŋ pana vuttaŋ ‘ekangavippahīnaŋ duvangasamannāgatan’ ti, tattha somanassassa pahānavasena ekangavippahīnatā veditabbā. Tañca pana somanassaŋ ekavīthiyaŋ purimajavanesuyeva pahīyati. Tenassa taŋ pahānanganti vuccati. Upekkhāvedanā cittassekaggatāti imesaŋ pana dvinnaŋ uppattivasena duvangasamannāgatatā veditabbā. Sesaŋ paţhamajjhāne vuttanayameva. Esa tāva catukkajjhāne nayo.

Pañcakajjhānakathā
90. Pañcakajjhānaŋ pana nibbattentena paguņapaţhamajjhānato vuţţhāya ‘ayaŋ samāpatti āsannanīvaraņapaccatthikā, vitakkassa oļārikattā angadubbalā’ ti ca tattha dosaŋ disvā dutiyajjhānaŋ santato manasikaritvā paţhamajjhāne nikantiŋ pariyādāya dutiyādhigamāya yogo kātabbo. Athassa yadā paţhamajjhānā vuţţhāya satassa sampajānassa jhānangāni paccavekkhato vitakkamattaŋ oļārikato upaţţhāti, vicārādayo santato. Tadāssa oļārikangappahānāya santangapaţilābhāya ca tadeva nimittaŋ ‘pathavī pathavī’ ti punappunaŋ manasikaroto vuttanayeneva dutiyajjhānaŋ uppajjati. Tassa vitakkamattameva pahānangaŋ. Vicārādīni cattāri samannāgatangāni. Sesaŋ vuttappakārameva.

Evamadhigate (p. 1.164) pana tasmimpi vuttanayeneva pañcahākārehi ciņņavasinā hutvā paguņadutiyajjhānato vuţţhāya ‘ayaŋ samāpatti āsannavitakkapaccatthikā, vicārassa oļārikattā angadubbalā’ ti ca tattha dosaŋ disvā tatiyaŋ jhānaŋ santato manasikaritvā dutiyajjhāne nikantiŋ pariyādāya tatiyādhigamāya yogo kātabbo. Athassa yadā dutiyajjhānato vuţţhāya satassa sampajānassa jhānangāni paccavekkhato vicāramattaŋ oļārikato upaţţhāti, pīti-ādīni santato. Tadāssa oļārikangappahānāya santangapaţilābhāya ca tadeva nimittaŋ ‘pathavī pathavī’ ti punappunaŋ manasikaroto vuttanayeneva tatiyaŋ jhānaŋ uppajjati. Tassa vicāramattameva pahānangaŋ catukkanayassa dutiyajjhāne viya pīti-ādīni tīņi samannāgatangāni. Sesaŋ vuttappakārameva.

Iti yaŋ catukkanaye dutiyaŋ, taŋ dvidhā bhinditvā pañcakanaye dutiyañceva tatiyañca hoti. Yāni ca tattha tatiyacatutthāni, tāni ca catutthapañcamāni honti. Paţhamaŋ paţhamamevāti.

Iti sādhujanapāmojjatthāya kate visuddhimagge

Samādhibhāvanādhikāre

Pathavīkasiņaniddeso nāma

Catuttho paricchedo.

5. Sesakasiņaniddeso
Āpokasiņakathā
91. Idāni (p. 1.165) pathavīkasiņānantare āpokasiņe vitthārakathā hoti. Yatheva hi pathavīkasiņaŋ, evaŋ āpokasiņampi bhāvetukāmena sukhanisinnena āpasmiŋ nimittaŋ gaņhitabbaŋ, kate vā akate vāti sabbaŋ vitthāretabbaŋ. Yathā ca idha, evaŋ sabbattha. Ito parañhi ettakampi avatvā visesamattameva vakkhāma.

Idhāpi pubbekatādhikārassa puññavato akate āpasmiŋ pokkharaņiyā vā taļāke vā loņiyaŋ vā samudde vā nimittaŋ uppajjati cūļasivattherassa viya. Tassa kirāyasmato lābhasakkāraŋ pahāya vivittavāsaŋ vasissāmīti mahātitthe nāvamārūhitvā jambudīpaŋ gacchato antarā mahāsamuddaŋ olokayato tappaţibhāgaŋ kasiņanimittaŋ udapādi.

Akatādhikārena cattāro kasiņadose pariharantena nīlapītalohitodātavaņņānamaññataravaņņaŋ āpaŋ agahetvā yaŋ pana bhūmiŋ asampattameva ākāse suddhavatthena gahitaŋ udakaŋ, aññaŋ vā tathārūpaŋ vippasannaŋ anāvilaŋ, tena pattaŋ vā kuņđikaŋ vā samatittikaŋ pūretvā vihārapaccante vuttappakāre paţicchanne okāse ţhapetvā sukhanisinnena na vaņņo paccavekkhitabbo. Na lakkhaņaŋ manasi kātabbaŋ. Nissayasavaņņameva katvā ussadavasena paņņattidhamme cittaŋ ţhapetvā ambu, udakaŋ, vāri, salilanti-ādīsu āponāmesu pākaţanāmavaseneva ‘āpo āpo’ ti bhāvetabbaŋ.

Tassevaŋ bhāvayato anukkamena vuttanayeneva nimittadvayaŋ uppajjati. Idha pana uggahanimittaŋ calamānaŋ viya upaţţhāti, sace pheņapupphuļakamissaŋ udakaŋ hoti, tādisameva upaţţhāti, kasiņadoso paññāyati. Paţibhāganimittaŋ pana nipparipphandaŋ ākāse ţhapitamaņitālavaņţaŋ viya maņimayādāsamaņđalamiva ca hutvā upaţţhāti. So tassa saha upaţţhāneneva (p. 1.166) upacārajjhānaŋ, vuttanayeneva catukkapañcakajjhānāni ca pāpuņātīti. Āpokasiņaŋ.

Tejokasiņakathā
92. Tejokasiņaŋ bhāvetukāmenāpi tejasmiŋ nimittaŋ gaņhitabbaŋ. Tattha katādhikārassa puññavato akate nimittaŋ gaņhantassa dīpasikhāya vā uddhane vā pattapacanaţţhāne vā davadāhe vā yattha katthaci aggijālaŋ olokentassa nimittaŋ uppajjati cittaguttattherassa viya. Tassa hāyasmato dhammassavanadivase uposathāgāraŋ paviţţhassa dīpasikhaŋ olokentasseva nimittaŋ uppajji.

Itarena pana kātabbaŋ. Tatridaŋ karaņavidhānaŋ, siniddhāni sāradārūni phāletvā sukkhāpetvā ghaţikaŋ ghaţikaŋ katvā patirūpaŋ rukkhamūlaŋ vā maņđapaŋ vā gantvā pattapacanākārena rāsiŋ katvā ālimpetvā kaţasārake vā camme vā paţe vā vidatthicaturangulappamāņaŋ chiddaŋ kātabbaŋ. Taŋ purato ţhapetvā vuttanayeneva nisīditvā heţţhā tiņakaţţhaŋ vā upari dhūmasikhaŋ vā amanasikaritvā vemajjhe ghanajālāya nimittaŋ gaņhitabbaŋ, nīlanti vā pītanti vāti-ādivasena vaņņo na paccavekkhitabbo, uņhattavasena lakkhaņaŋ na manasi kātabbaŋ. Nissayasavaņņameva katvā ussadavasena paņņattidhamme cittaŋ ţhapetvā pāvako, kaņhavattanī, jātavedo, hutāsanoti-ādīsu aggināmesu pākaţanāmavaseneva ‘tejo tejo’ ti bhāvetabbaŋ.

Tassevaŋ bhāvayato anukkamena vuttanayeneva nimittadvayaŋ uppajjati. Tattha uggahanimittaŋ jālaŋ chijjitvā chijjitvā patanasadisaŋ hutvā upaţţhāti. Akate gaņhantassa pana kasiņadoso paññāyati, alātakhaņđaŋ vā angārapiņđo vā chārikā vā dhūmo vā upaţţhāti. Paţibhāganimittaŋ niccalaŋ ākāse ţhapitarattakambalakkhaņđaŋ viya suvaņņatālavaņţaŋ viya kañcanatthambho viya ca upaţţhāti. So tassa saha upaţţhāneneva upacārajjhānaŋ, vuttanayeneva catukkapañcakajjhānāni ca pāpuņātīti. Tejokasiņaŋ.

Vāyokasiņakathā
93. Vāyokasiņaŋ (p. 1.167) bhāvetukāmenāpi vāyusmiŋ nimittaŋ gaņhitabbaŋ. Tañca kho diţţhavasena vā phuţţhavasena vā. Vuttañhetaŋ aţţhakathāsu ‘vāyokasiņaŋ uggaņhanto vāyusmiŋ nimittaŋ gaņhāti, ucchaggaŋ vā eritaŋ sameritaŋ upalakkheti, veļaggaŋ vā …pe… rukkhaggaŋ vā kesaggaŋ vā eritaŋ sameritaŋ upalakkheti, kāyasmiŋ vā phuţţhaŋ upalakkhetī’ ti. Tasmā samasīsaţţhitaŋ ghanapattaŋ ucchuŋ vā veļuŋ vā rukkhaŋ vā caturangulappamāņaŋ ghanakesassa purisassa sīsaŋ vā vātena pahariyamānaŋ disvā ‘ayaŋ vāto etasmiŋ ţhāne paharatī’ ti satiŋ ţhapetvā, yaŋ vā panassa vātapānantarikāya vā bhittichiddena vā pavisitvā vāto kāyappadesaŋ paharati, tattha satiŋ ţhapetvā vātamāluta-anilādīsu vāyunāmesu pākaţanāmavaseneva ‘vāto vāto’ ti bhāvetabbaŋ. Idha uggahanimittavađđhanato otāritamattassa pāyāsassa usumavaţţisadisaŋ calaŋ hutvā upaţţhāti. Paţibhāganimittaŋ sannisinnaŋ hoti niccalaŋ. Sesaŋ vuttanayeneva veditabbanti. Vāyokasiņaŋ.

Nīlakasiņakathā
94. Tadanantaraŋ pana nīlakasiņaŋ uggaņhanto nīlakasmiŋ nimittaŋ gaņhāti pupphasmiŋ vā vatthasmiŋ vā vaņņadhātuyā vāti vacanato katādhikārassa puññavato tāva tathārūpaŋ mālāgacchaŋ vā pūjāţhānesu pupphasantharaŋ vā nīlavatthamaņīnaŋ vā aññataraŋ disvāva nimittaŋ uppajjati. Itarena nīluppalagirikaņņikādīni pupphāni gahetvā yathā kesaraŋ vā vaņţaŋ vā na paññāyati, evaŋ cangoţakaŋ vā karaņđapaţalaŋ vā pattehiyeva samatittikaŋ pūretvā santharitabbaŋ. Nīlavaņņena vā vatthena bhaņđikaŋ bandhitvā pūretabbaŋ. Mukhavaţţiyaŋ vā assa bheritalamiva bandhitabbaŋ. Kaŋsanīlapalāsanīla-añjananīlānaŋ vā aññatarena dhātunā pathavīkasiņe vuttanayena saŋhārimaŋ vā bhittiyaŋyeva vā kasiņamaņđalaŋ katvā visabhāgavaņņena paricchinditabbaŋ. Tato pathavīkasiņe vuttanayena ‘nīlaŋ nīlan’ ti manasikāro pavattetabbo. Idhāpi uggahanimitte kasiņadoso paññāyati, kesaradaņđakapattantarikādīni upaţţhahanti. Paţibhāganimittaŋ kasiņamaņđalato muñcitvā ākāse (p. 1.168) maņitālavaņţasadisaŋ upaţţhāti. Sesaŋ vuttanayeneva veditabbanti. Nīlakasiņaŋ.

Pītakasiņakathā
95. Pītakasiņepi eseva nayo. Vuttañhetaŋ pītakasiņaŋ uggaņhanto pītakasmiŋ nimittaŋ gaņhāti pupphasmiŋ vā vatthasmiŋ vā vaņņadhātuyā vāti. Tasmā idhāpi katādhikārassa puññavato tathārūpaŋ mālāgacchaŋ vā pupphasantharaŋ vā pītavatthadhātūnaŋ vā aññataraŋ disvāva nimittaŋ uppajjati cittaguttattherassa viya. Tassa kirāyasmato cittalapabbate pattangapupphehi kataŋ āsanapūjaŋ passato saha dassaneneva āsanappamāņaŋ nimittaŋ udapādi. Itarena kaņikārapupphādinā vā pītavatthena vā dhātunā vā nīlakasiņe vuttanayeneva kasiņaŋ katvā ‘pītakaŋ pītakan’ ti manasikāro pavattetabbo. Sesaŋ tādisamevāti. Pītakasiņaŋ.

Lohitakasiņakathā
96. Lohitakasiņepi eseva nayo. Vuttañhetaŋ lohitakasiņaŋ uggaņhanto lohitakasmiŋ nimittaŋ gaņhāti pupphasmiŋ vā vatthasmiŋ vā vaņņadhātuyā vāti. Tasmā idhāpi katādhikārassa puññavato tathārūpaŋ bandhujīvakādimālāgacchaŋ vā pupphasantharaŋ vā lohitakavatthamaņidhātūnaŋ vā aññataraŋ disvāva nimittaŋ uppajjati. Itarena jayasumanabandhujīvakarattakoraņđakādipupphehi vā rattavatthena vā dhātunā vā nīlakasiņe vuttanayeneva kasiņaŋ katvā ‘lohitakaŋ lohitakan’ ti manasikāro pavattetabbo. Sesaŋ tādisamevāti. Lohitakasiņaŋ.

Odātakasiņakathā
97. Odātakasiņepi odātakasiņaŋ uggaņhanto odātasmiŋ nimittaŋ gaņhāti pupphasmiŋ vā vatthasmiŋ vā vaņņadhātuyā vāti vacanato katādhikārassa tāva puññavato tathārūpaŋ mālāgacchaŋ vā vassikasumanādipupphasantharaŋ vā kumudapadumarāsiŋ vā odātavatthadhātūnaŋ vā aññataraŋ disvāva nimittaŋ uppajjati, tipumaņđalarajatamaņđalacandamaņđalesupi uppajjatiyeva. Itarena (p. 1.169) vuttappakārehi odātapupphehi vā odātavatthena vā dhātunā vā nīlakasiņe vuttanayeneva kasiņaŋ katvā ‘odātaŋ odātan’ ti manasikāro pavattetabbo. Sesaŋ tādisamevāti. Odātakasiņaŋ.

Ālokakasiņakathā
98. Ālokakasiņe pana ālokakasiņaŋ uggaņhanto ālokasmiŋ nimittaŋ gaņhāti bhittichidde vā tāļacchidde vā vātapānantarikāya vāti vacanato katādhikārassa tāva puññavato yaŋ bhittichiddādīnaŋ aññatarena sūriyāloko vā candāloko vā pavisitvā bhittiyaŋ vā bhūmiyaŋ vā maņđalaŋ samuţţhāpeti, ghanapaņņarukkhasākhantarena vā ghanasākhāmaņđapantarena vā nikkhamitvā bhūmiyameva maņđalaŋ samuţţhāpeti, taŋ disvāva nimittaŋ uppajjati. Itarenāpi tadeva vuttappakāramobhāsamaņđalaŋ ‘obhāso obhāso’ ti vā ‘āloko āloko’ ti vā bhāvetabbaŋ. Tathā asakkontena ghaţe dīpaŋ jāletvā ghaţamukhaŋ pidahitvā ghaţe chiddaŋ katvā bhittimukhaŋ ţhapetabbaŋ. Tena chiddena dīpāloko nikkhamitvā bhittiyaŋ maņđalaŋ karoti, taŋ āloko ālokoti bhāvetabbaŋ. Idamitarehi ciraţţhitikaŋ hoti. Idha uggahanimittaŋ bhittiyaŋ vā bhūmiyaŋ vā uţţhitamaņđalasadisameva hoti. Paţibhāganimittaŋ ghanavippasanna-ālokapuñjasadisaŋ. Sesaŋ tādisamevāti. Ālokakasiņaŋ.

Paricchinnākāsakasiņakathā
99. Paricchinnākāsakasiņepi ākāsakasiņaŋ uggaņhanto ākāsasmiŋ nimittaŋ gaņhāti bhittichidde vā tāļacchidde vā vātapānantarikāya vāti vacanato katādhikārassa tāva puññavato bhittichiddādīsu aññataraŋ disvāva nimittaŋ uppajjati. Itarena succhannamaņđape vā cammakaţasārakādīnaŋ vā aññatarasmiŋ vidatthicaturangulappamāņaŋ chiddaŋ katvā tadeva vā bhittichiddādibhedaŋ chiddaŋ ‘ākāso ākāso’ ti bhāvetabbaŋ. Idha uggahanimittaŋ saddhiŋ bhittipariyantādīhi chiddasadisameva hoti, vađđhiyamānampi na vađđhati. Paţibhāganimittamākāsamaņđalameva hutvā upaţţhāti, vađđhiyamānañca vađđhati. Sesaŋ pathavīkasiņe vuttanayeneva veditabbanti. Paricchinnākāsakasiņaŋ.


Iti (p. 1.170) kasiņāni dasabalo,


Dasa yāni avoca sabbadhammadaso.


Rūpāvacaramhi catukkapañcakajjhānahetūni.


Evaŋ tāni ca tesañca,


Bhāvanānayamimaŋ viditvāna.


Tesveva ayaŋ bhiyyo,


Pakiņņakakathāpi viññeyyā.

Pakiņņakakathā
100. Imesu hi pathavīkasiņavasena ekopi hutvā bahudhā hotīti-ādibhāvo, ākāse vā udake vā pathaviŋ nimminitvā padasā gamanaŋ, ţhānanisajjādikappanaŋ vā, paritta-appamāņanayena abhibhāyatanapaţilābhoti evamādīni ijjhanti.

Āpokasiņavasena pathaviyaŋ ummujjananimmujjanaŋ, udakavuţţhisamuppādanaŋ, nadīsamuddādinimmānaŋ, pathavīpabbatapāsādādīnaŋ kampananti evamādīni ijjhanti.

Tejokasiņavasena dhūmāyanā, pajjalanā, angāravuţţhisamuppādanaŋ, tejasā tejopariyādānaŋ, yadeva so icchati tassa đahanasamatthatā, dibbena cakkhunā rūpadassanatthāya ālokakaraņaŋ, parinibbānasamaye tejodhātuyā sarīrajjhāpananti evamādīni ijjhanti.

Vāyokasiņavasena vāyugatigamanaŋ, vātavuţţhisamuppādananti evamādīni ijjhanti.

Nīlakasiņavasena nīlarūpanimmānaŋ, andhakārakaraņaŋ, suvaņņadubbaņņanayena abhibhāyatanapaţilābho, subhavimokkhādhigamoti evamādīni ijjhanti.

Pītakasiņavasena pītakarūpanimmānaŋ, suvaņņanti adhimuccanā, vuttanayeneva abhibhāyatanapaţilābho, subhavimokkhādhigamo cāti evamādīni ijjhanti.

Lohitakasiņavasena lohitakarūpanimmānaŋ, vuttanayeneva abhibhāyatanapaţilābho, subhavimokkhādhigamoti evamādīni ijjhanti.

Odātakasiņavasena (p. 1.171) odātarūpanimmānaŋ, thinamiddhassa dūrabhāvakaraņaŋ, andhakāravidhamanaŋ, dibbena cakkhunā rūpadassanatthāya ālokakaraņanti evamādīni ijjhanti.

Ālokakasiņavasena sappabhārūpanimmānaŋ, thinamiddhassa dūrabhāvakaraņaŋ, andhakāravidhamanaŋ, dibbena cakkhunā rūpadassanatthaŋ ālokakaraņanti evamādīni ijjhanti.

Ākāsakasiņavasena paţicchannānaŋ vivaţakaraņaŋ, antopathavīpabbatādīsupi ākāsaŋ nimminitvā iriyāpathakappanaŋ, tirokuđđādīsu asajjamānagamananti evamādīni ijjhanti.

Sabbāneva uddhaŋ adho tiriyaŋ advayaŋ appamāņanti imaŋ pabhedaŋ labhanti. Vuttañhetaŋ ‘pathavīkasiņameko sañjānāti. Uddhamadhotiriyaŋ advayamappamāņan’ ti-ādi.

Tattha uddhanti uparigaganatalābhimukhaŋ. Adhoti heţţhābhūmitalābhimukhaŋ. Tiriyanti khettamaņđalamiva samantā paricchinditaŋ. Ekacco hi uddhameva kasiņaŋ vađđheti, ekacco adho, ekacco samantato. Tena tena vā kāraņena evaŋ pasāreti. Ālokamiva dibbacakkhunā rūpadassanakāmo. Tena vuttaŋ uddhamadhotiriyanti. Advayanti idaŋ pana ekassa aññabhāvānupagamanatthaŋ vuttaŋ. Yathā hi udakaŋ paviţţhassa sabbadisāsu udakameva hoti, na aññaŋ, evameva pathavīkasiņaŋ pathavīkasiņameva hoti, natthi tassa añño kasiņasambhedoti. Eseva nayo sabbattha. Appamāņanti idaŋ tassa pharaņa-appamāņavasena vuttaŋ. Tañhi cetasā pharanto sakalameva pharati. Na ayamassa ādi idaŋ majjhanti pamāņaŋ gaņhātīti.

101. Ye ca te sattā kammāvaraņena vā samannāgatā kilesāvaraņena vā samannāgatā vipākāvaraņena vā samannāgatā asaddhā acchandikā duppaññā abhabbā niyāmaŋ okkamituŋ kusalesu dhammesu sammattanti vuttā, tesamekassāpekakasiņepi bhāvanā na ijjhati. Tattha kammāvaraņena samannāgatāti ānantariyakammasamangino. Kilesāvaraņena samannāgatāti niyatamicchādiţţhikā ceva ubhatobyañjanakapaņđakā ca. Vipākāvaraņena samannāgatāti ahetukadvihetukapaţisandhikā. Asaddhāti buddhādīsu saddhāvirahitā. Acchandikāti apaccanīkapaţipadāyaŋ chandavirahitā (p. 1.172) Duppaññāti lokiyalokuttarasammādiţţhiyā virahitā. Abhabbā niyāmaŋ okkamituŋ kusalesu dhammesu sammattanti kusalesu dhammesu niyāmasankhātaŋ sammattasankhātañca ariyamaggaŋ okkamituŋ abhabbāti attho. Na kevalañca kasiņeyeva, aññesupi kammaţţhānesu etesamekassapi bhāvanā na ijjhati. Tasmā vigatavipākāvaraņenapi kulaputtena kammāvaraņañca kilesāvaraņañca ārakā parivajjetvā saddhammassavanasappurisūpanissayādīhi saddhañca chandañca paññañca vađđhetvā kammaţţhānānuyoge yogo karaņīyoti.

Iti sādhujanapāmojjatthāya kate visuddhimagge

Samādhibhāvanādhikāre

Sesakasiņaniddeso nāma

Pañcamo paricchedo.

6. Asubhakammaţţhānaniddeso
Uddhumātakādipadatthavaņņanā
102. Kasiņānantaramuddiţţhesu (p. 1.173) pana uddhumātakaŋ, vinīlakaŋ, vipubbakaŋ, vicchiddakaŋ, vikkhāyitakaŋ, vikkhittakaŋ, hatavikkhittakaŋ, lohitakaŋ, puļavakaŋ, aţţhikanti dasasu aviññāņakāsubhesu bhastā viya vāyunā uddhaŋ jīvitapariyādānā yathānukkamaŋ samuggatena sūnabhāvena uddhumātattā uddhumātaŋ, uddhumātameva uddhumātakaŋ. Paţikkūlattā vā kucchitaŋ uddhumātanti uddhumātakaŋ. Tathārūpassa chavasarīrassetaŋ adhivacanaŋ.

Vinīlaŋ vuccati viparibhinnanīlavaņņaŋ, vinīlameva vinīlakaŋ. Paţikkūlattā vā kucchitaŋ vinīlanti vinīlakaŋ. Maŋsussadaţţhānesu rattavaņņassa pubbasannicayaţţhānesu setavaņņassa yebhuyyena ca nīlavaņņassa nīlaţţhāne nīlasāţakapārutasseva chavasarīrassetamadhivacanaŋ.

Paribhinnaţţhānesu vissandamānaŋ pubbaŋ vipubbaŋ, vipubbameva vipubbakaŋ. Paţikkūlattā vā kucchitaŋ vipubbanti vipubbakaŋ. Tathārūpassa chavasarīrassetamadhivacanaŋ.

Vicchiddaŋ vuccati dvidhā chindanena apadhāritaŋ, vicchiddameva vicchiddakaŋ. Paţikkūlattā vā kucchitaŋ vicchiddanti vicchiddakaŋ. Vemajjhe chinnassa chavasarīrassetamadhivacanaŋ.

Ito ca etto ca vividhākārena soņasingālādīhi khāditanti vikkhāyitaŋ, vikkhāyitameva vikkhāyitakaŋ. Paţikkūlattā vā kucchitaŋ vikkhāyitanti vikkhāyitakaŋ. Tathārūpassa chavasarīrassetamadhivacanaŋ.

Vividhaŋ khittaŋ vikkhittaŋ, vikkhittameva vikkhittakaŋ. Paţikkūlattā vā kucchitaŋ vikkhittanti vikkhittakaŋ. Aññena hatthaŋ aññena pādaŋ aññena sīsanti evaŋ tato tato khittassa chavasarīrassetamadhivacanaŋ.

Hatañca taŋ purimanayeneva vikkhittakañcāti hatavikkhittakaŋ. Kākapadākārena angapaccangesu satthena hanitvā vuttanayena vikkhittassa chavasarīrassetamadhivacanaŋ.

Lohitaŋ (p. 1.174) kirati vikkhipati ito cito ca paggharatīti lohitakaŋ. Paggharitalohitamakkhitassa chavasarīrassetamadhivacanaŋ.

Puļavā vuccanti kimayo, puļave kiratīti puļavakaŋ. Kimiparipuņņassa chavasarīrassetamadhivacanaŋ.

Aţţhiyeva aţţhikaŋ. Paţikkūlattā vā kucchitaŋ aţţhīti aţţhikaŋ. Aţţhisankhalikāyapi ekaţţhikassapetamadhivacanaŋ. Imāni ca pana uddhumātakādīni nissāya uppannanimittānampi nimittesu paţiladdhajjhānānampetāneva nāmāni.

Uddhumātakakammaţţhānaŋ

103. Tattha uddhumātakasarīre uddhumātakanimittaŋ uppādetvā uddhumātakasankhātaŋ jhānaŋ bhāvetukāmena yoginā pathavīkasiņe vuttanayeneva vuttappakāraŋ ācariyaŋ upasankamitvā kammaţţhānaŋ uggahetabbaŋ. Tenassa kammaţţhānaŋ kathentena asubhanimittatthāya gamanavidhānaŋ, samantā nimittupalakkhaņaŋ, ekādasavidhena nimittaggāho, gatāgatamaggapaccavekkhaņanti evaŋ appanāvidhānapariyosānaŋ sabbaŋ kathetabbaŋ. Tenāpi sabbaŋ sādhukaŋ uggahetvā pubbe vuttappakāraŋ senāsanaŋ upagantvā uddhumātakanimittaŋ pariyesantena vihātabbaŋ.

104. Evaŋ viharantena ca asukasmiŋ nāma gāmadvāre vā aţavimukhe vā panthe vā pabbatapāde vā rukkhamūle vā susāne vā uddhumātakasarīraŋ nikkhittanti kathentānaŋ vacanaŋ sutvāpi na tāvadeva atitthena pakkhandantena viya gantabbaŋ. Kasmā? Asubhaŋ hi nāmetaŋ vāļamigādhiţţhitampi amanussādhiţţhitampi hoti. Tatrassa jīvitantarāyopi siyā. Gamanamaggo vā panettha gāmadvārena vā nahānatitthena vā kedārakoţiyā vā hoti. Tattha visabhāgarūpaŋ āpāthamāgacchati, tadeva vā sarīraŋ visabhāgaŋ hoti. Purisassa hi itthisarīraŋ itthiyā ca purisasarīraŋ visabhāgaŋ, tadetaŋ adhunāmataŋ subhatopi upaţţhāti, tenassa brahmacariyantarāyopi siyā. Sace pana ‘nayidaŋ mādisassa bhāriyan’ ti attānaŋ takkayati, evaŋ takkayamānena gantabbaŋ.

105. Gacchantena (p. 1.175) ca sanghattherassa vā aññatarassa vā abhiññātassa bhikkhuno kathetvā gantabbaŋ. Kasmā? Sace hissa susāne amanussasīhabyagghādīnaŋ rūpasaddādi-aniţţhārammaņābhibhūtassa angapaccangāni vā pavedhenti, bhuttaŋ vā na parisaņţhāti, añño vā ābādho hoti. Athassa so vihāre pattacīvaraŋ surakkhitaŋ karissati. Dahare vā sāmaņere vā pahiņitvā taŋ bhikkhuŋ paţijaggissati. Apica susānaŋ nāma nirāsankaţţhānanti maññamānā katakammāpi akatakammāpi corā samosaranti. Te manussehi anubaddhā bhikkhussa samīpe bhaņđakaŋ chađđetvāpi palāyanti. Manussā ‘sahođđhaŋ coraŋ addasāmā’ ti bhikkhuŋ gahetvā viheţhenti. Athassa so ‘mā imaŋ viheţhayittha, mamāyaŋ kathetvā iminā nāma kammena gato’ ti te manusse saññāpetvā sotthibhāvaŋ karissati. Ayaŋ ānisaŋso kathetvā gamane. Tasmā vuttappakārassa bhikkhuno kathetvā asubhanimittadassane sañjātābhilāsena yathānāma khattiyo abhisekaţţhānaŋ, yajamāno yaññasālaŋ, adhano vā pana nidhiţţhānaŋ pītisomanassajāto gacchati, evaŋ pītisomanassaŋ uppādetvā aţţhakathāsu vuttena vidhinā gantabbaŋ. Vuttañhetaŋ–

‘Uddhumātakaŋ asubhanimittaŋ uggaņhanto eko adutiyo gacchati upaţţhitāya satiyā asammuţţhāya antogatehi indriyehi abahigatena mānasena gatāgatamaggaŋ paccavekkhamāno. Yasmiŋ padese uddhumātakaŋ asubhanimittaŋ nikkhittaŋ hoti, tasmiŋ padese pāsāņaŋ vā vammikaŋ vā rukkhaŋ vā gacchaŋ vā lataŋ vā sanimittaŋ karoti, sārammaņaŋ karoti. Sanimittaŋ katvā sārammaņaŋ katvā uddhumātakaŋ asubhanimittaŋ sabhāvabhāvato upalakkheti, vaņņatopi lingatopi saņţhānatopi disatopi okāsatopi paricchedatopi sandhito vivarato ninnato thalato samantato. So taŋ nimittaŋ suggahitaŋ karoti sūpadhāritaŋ upadhāreti, suvavatthitaŋ vavatthapeti. So taŋ nimittaŋ suggahitaŋ katvā sūpadhāritaŋ upadhāretvā suvavatthitaŋ vavatthapetvā eko adutiyo gacchati upaţţhitāya satiyā (p. 1.176) asammuţţhāya antogatehi indriyehi abahigatena mānasena gatāgatamaggaŋ paccavekkhamāno. So cankamantopi tabbhāgiyaññeva cankamaŋ adhiţţhāti. Nisīdantopi tabbhāgiyaññeva āsanaŋ paññapeti.

‘Samantā nimittupalakkhaņā kimatthiyā kimānisaŋsāti? Samantā nimittupalakkhaņā asammohatthā asammohānisaŋsā. Ekādasavidhena nimittaggāho kimatthiyo kimānisaŋsoti? Ekādasavidhena nimittaggāho upanibandhanattho upanibandhanānisaŋso. Gatāgatamaggapaccavekkhaņā kimatthiyā kimānisaŋsāti? Gatāgatamaggapaccavekkhaņā vīthisampaţipādanatthā vīthisampaţipādanānisaŋsā.

‘So ānisaŋsadassāvī ratanasaññī hutvā cittīkāraŋ upaţţhapetvā sampiyāyamāno tasmiŋ ārammaņe cittaŋ upanibandhati “addhā imāya paţipadāya jarāmaraņamhā parimuccissāmī” ti. So vivicceva kāmehi …pe… paţhamaŋ jhānaŋ upasampajja viharati. Tassādhigataŋ hoti rūpāvacaraŋ paţhamaŋ jhānaŋ dibbo ca vihāro bhāvanāmayañca puññakiriyavatthun’ ti.

106. Tasmā yo cittasaññattatthāya sivathikadassanaŋ gacchati, so ghaņđiŋ paharitvā gaņaŋ sannipātetvāpi gacchatu. Kammaţţhānasīsena pana gacchantena ekakena adutiyena mūlakammaţţhānaŋ avissajjetvā taŋ manasikaronteneva susāne soņādiparissayavinodanatthaŋ kattaradaņđaŋ vā yaţţhiŋ vā gahetvā, sūpaţţhita bhāvasampādanena asammuţţhaŋ satiŋ katvā, manacchaţţhānañca indriyānaŋ antogatabhāvasampādanato abahigatamanena hutvā gantabbaŋ.

Vihārato nikkhamanteneva asukadisāya asukadvārena nikkhantomhīti dvāraŋ sallakkhetabbaŋ. Tato yena maggena gacchati, so maggo vavatthapetabbo, ayaŋ maggo pācinadisābhimukho vā gacchati, pacchima-uttaradakkhiņadisābhimukho vā vidisābhimukhovāti. Imasmiŋ pana ţhāne vāmato gacchati, imasmiŋ ţhāne dakkhiņato, imasmiŋ cassa ţhāne pāsāņo (p. 1.177) imasmiŋ vammiko, imasmiŋ rukkho, imasmiŋ gaccho, imasmiŋ latāti. Evaŋ gamanamaggaŋ vavatthapentena nimittaţţhānaŋ gantabbaŋ. No ca kho paţivātaŋ. Paţivātaŋ gacchantassa hi kuņapagandho ghānaŋ paharitvā matthalungaŋ vā sankhobheyya, āhāraŋ vā chađđāpeyya, vippaţisāraŋ vā janeyya ‘īdisaŋ nāma kuņapaţţhānaŋ āgatomhī’ ti. Tasmā paţivātaŋ vajjetvā anuvātaŋ gantabbaŋ. Sace anuvātamaggena na sakkā hoti gantuŋ, antarā pabbato vā papāto vā pāsāņo vā vati vā kaņţakaţţhānaŋ vā udakaŋ vā cikkhallaŋ vā hoti, cīvarakaņņena nāsaŋ pidahitvā gantabbaŋ. Idamassa gamanavattaŋ.

107. Evaŋ gatena pana na tāva asubhanimittaŋ oloketabbaŋ. Disā vavatthapetabbā. Ekasmiŋ hi disābhāge ţhitassa ārammaņañca na vibhūtaŋ hutvā khāyati, cittañca na kammaniyaŋ hoti. Tasmā taŋ vajjetvā yattha ţhitassa ārammaņañca vibhūtaŋ hutvā khāyati, cittañca kammaniyaŋ hoti, tattha ţhātabbaŋ. Paţivātānuvātañca pahātabbaŋ. Paţivāte ţhitassa hi kuņapagandhena ubbāļhassa cittaŋ vidhāvati. Anuvāte ţhitassa sace tattha adhivatthā amanussā honti, te kujjhitvā anatthaŋ karonti. Tasmā īsakaŋ ukkamma nāti-anuvāte ţhātabbaŋ. Evaŋ tiţţhamānenāpi nātidūre nāccāsanne nānupādaŋ nānusīsaŋ ţhātabbaŋ. Atidūre ţhitassa hi ārammaņaŋ avibhūtaŋ hoti. Accāsanne bhayamuppajjati. Anupādaŋ vā anusīsaŋ vā ţhitassa sabbaŋ asubhaŋ samaŋ na paññāyati. Tasmā nātidūre nāccāsanne olokentassa phāsukaţţhāne sarīravemajjhabhāge ţhātabbaŋ.

108. Evaŋ ţhitena ‘tasmiŋ padese pāsāņaŋ vā …pe… lataŋ vā sanimittaŋ karotī’ ti evaŋ vuttāni samantā nimittāni upalakkhetabbāni. Tatridaŋ upalakkhaņavidhānaŋ, sace tassa nimittassa samantā cakkhupathe pāsāņo hoti, so ‘ayaŋ pāsāņo ucco vā nīco vā khuddako vā mahanto vā tambo vā kāļo vā seto vā dīgho vā parimaņđalo vā’ ti vavatthapetabbo. Tato ‘imasmiŋ nāma okāse ayaŋ pāsāņo idaŋ asubhanimittaŋ, idaŋ asubhanimittaŋ ayaŋ pāsāņo’ ti sallakkhetabbaŋ. Sace vammiko hoti, sopi ‘ucco vā nīco vā khuddako (p. 1.178) vā mahanto vā tambo vā kāļo vā seto vā dīgho vā parimaņđalo vā’ ti vavatthapetabbo. Tato ‘imasmiŋ nāma okāse ayaŋ vammiko idaŋ asubhanimittan’ ti sallakkhetabbaŋ. Sace rukkho hoti, sopi ‘assattho vā nigrodho vā kacchako vā kapītano vā ucco vā nīco vā khuddako vā mahanto vā tambo vā kāļo vā seto vā’ ti vavatthapetabbo. Tato ‘imasmiŋ nāma okāse ayaŋ rukkho idaŋ asubhanimittan’ ti sallakkhetabbaŋ. Sace gaccho hoti, sopi ‘sindivā karamando vā kaņavīro vā kuraņđako vā ucco vā nīco vā khuddako vā mahanto vā’ ti vavatthapetabbo. Tato ‘imasmiŋ nāma okāse ayaŋ gaccho idaŋ asubhanimittan’ ti sallakkhetabbaŋ. Sace latā hoti, sāpi ‘lābu vā kumbhaņđī vā sāmā vā kāļavalli vā pūtilatā vā’ ti vavatthapetabbā. Tato ‘imasmiŋ nāma okāse ayaŋ latā idaŋ asubhanimittaŋ, idaŋ asubhanimittaŋ ayaŋ latā’ ti sallakkhetabbaŋ.

109. Yaŋ pana vuttaŋ sanimittaŋ karoti sārammaņaŋ karotīti, taŋ idheva antogadhaŋ. Punappunaŋ vavatthapento hi sanimittaŋ karoti nāma. Ayaŋ pāsāņo idaŋ asubhanimittaŋ, idaŋ asubhanimittaŋ ayaŋ pāsāņoti evaŋ dve dve samāsetvā samāsetvā vavatthapento sārammaņaŋ karoti nāma.

Evaŋ sanimittaŋ sārammaņañca katvā pana sabhāvabhāvato vavatthapetīti vuttattā yvāssa sabhāvabhāvo anaññasādhāraņo attaniyo uddhumātakabhāvo, tena manasikātabbaŋ. Vaņitaŋ uddhumātakanti evaŋ sabhāvena sarasena vavatthapetabbanti attho.

110. Evaŋ vavatthapetvā vaņņatopi lingatopi saņţhānatopi disatopi okāsatopi paricchedatopīti chabbidhena nimittaŋ gahetabbaŋ. Kathaŋ? Tena hi yoginā idaŋ sarīraŋ kāļassa vā odātassa vā manguracchavino vāti vaņņato vavatthapetabbaŋ. Lingato pana itthilingaŋ vā purisalingaŋ vāti avavatthapetvā paţhamavaye vā majjhimavaye vā pacchimavaye vā ţhitassa idaŋ sarīranti vavatthapetabbaŋ. Saņţhānato uddhumātakassa (p. 1.179) saņţhānavaseneva idamassa sīsasaņţhānaŋ, idaŋ gīvāsaņţhānaŋ, idaŋ hatthasaņţhānaŋ, idaŋ udarasaņţhānaŋ, idaŋ nābhisaņţhānaŋ, idaŋ kaţisaņţhānaŋ, idaŋ ūrusaņţhānaŋ, idaŋ janghāsaņţhānaŋ, idaŋ pādasaņţhānanti vavatthapetabbaŋ. Disato pana imasmiŋ sarīre dve disā nābhiyā adho heţţhimadisā uddhaŋ uparimadisāti vavatthapetabbaŋ. Atha vā ahaŋ imissā disāya ţhito asubhanimittaŋ imissāti vavatthapetabbaŋ. Okāsato pana imasmiŋ nāma okāse hatthā, imasmiŋ pādā, imasmiŋ sīsaŋ, imasmiŋ majjhimakāyo ţhitoti vavatthapetabbaŋ. Atha vā ahaŋ imasmiŋ okāse ţhito asubhanimittaŋ imasminti vavatthapetabbaŋ. Paricchedato idaŋ sarīraŋ adho pādatalena upari kesamatthakena tiriyaŋ tacena paricchinnaŋ, yathāparicchinne ca ţhāne dvattiŋsakuņapabharitamevāti vavatthapetabbaŋ. Atha vā ayamassa hatthaparicchedo, ayaŋ pādaparicchedo, ayaŋ sīsaparicchedo, ayaŋ majjhimakāyaparicchedoti vavatthapetabbaŋ. Yattakaŋ vā pana ţhānaŋ gaņhati, tattakameva idaŋ īdisaŋ uddhumātakanti paricchinditabbaŋ. Purisassa pana itthisarīraŋ itthiyā vā purisasarīraŋ na vaţţati. Visabhāge sarīre ārammaņaŋ na upaţţhāti, vipphandanasseva paccayo hoti. ‘Ugghāţitāpi hi itthī purisassa cittaŋ pariyādāya tiţţhatī’ ti (a. ni. 5.55) majjhimaţţhakathāyaŋ vuttaŋ. Tasmā sabhāgasarīreyeva evaŋ chabbidhena nimittaŋ gaņhitabbaŋ.

111. Yo pana purimabuddhānaŋ santike āsevitakammaţţhāno parihatadhutango parimadditamahābhūto pariggahitasankhāro vavatthāpitanāmarūpo ugghāţitasattasañño katasamaņadhammo vāsitavāsano bhāvitabhāvano sabījo ñāņuttaro appakileso kulaputto, tassa olokitolokitaţţhāneyeva paţibhāganimittaŋ upaţţhāti. No ce evaŋ upaţţhāti, athevaŋ chabbidhena nimittaŋ gaņhato upaţţhāti. Yassa pana evampi na upaţţhāti, tena sandhito vivarato ninnato thalato samantatoti punapi pañcavidhena nimittaŋ gahetabbaŋ.

112. Tattha sandhitoti asītisatasandhito. Uddhumātake pana kathaŋ asītisatasandhayo vavatthapessati. Tasmānena tayo dakkhiņahatthasandhī, tayo vāmahatthasandhī, tayo dakkhiņapādasandhī, tayo vāmapādasandhī (p. 1.180) eko gīvasandhi, eko kaţisandhīti evaŋ cuddasamahāsandhivasena sandhito vavatthapetabbaŋ. Vivaratoti vivaraŋ nāma hatthantaraŋ pādantaraŋ udarantaraŋ kaņņantaranti evaŋ vivarato vavatthapetabbaŋ. Akkhīnampi nimmīlitabhāvo vā ummīlitabhāvo vā mukhassa ca pihitabhāvo vā vivaţabhāvo vā vavatthapetabbo. Ninnatoti yaŋ sarīre ninnaţţhānaŋ akkhikūpo vā antomukhaŋ vā galavāţako vā, taŋ vavatthapetabbaŋ. Atha vā ahaŋ ninne ţhito sarīraŋ unnateti vavatthapetabbaŋ. Thalatoti yaŋ sarīre unnataţţhānaŋ jaņņukaŋ vā uro vā nalāţaŋ vā, taŋ vavatthapetabbaŋ. Atha vā ahaŋ thale ţhito sarīraŋ ninneti vavatthapetabbaŋ. Samantatoti sabbaŋ sarīraŋ samantato vavatthapetabbaŋ. Sakalasarīre ñāņaŋ cāretvā yaŋ ţhānaŋ vibhūtaŋ hutvā upaţţhāti, tattha ‘uddhumātakaŋ uddhumātakan’ ti cittaŋ ţhapetabbaŋ. Sace evampi na upaţţhāti, udarapariyosānaŋ atirekaŋ uddhumātakaŋ hoti, tattha ‘uddhumātakaŋ uddhumātakan’ ti cittaŋ ţhapetabbaŋ.

113. Idāni ‘so taŋ nimittaŋ suggahitaŋ karotī’ ti-ādīsu ayaŋ vinicchayakathā–

Tena yoginā tasmiŋ sarīre yathāvuttanimittaggāhavasena suţţhu nimittaŋ gaņhitabbaŋ. Satiŋ sūpaţţhitaŋ katvā āvajjitabbaŋ. Evaŋ punappunaŋ karontena sādhukaŋ upadhāretabbañceva vavatthapetabbañca. Sarīrato nātidūre nāccāsanne padese ţhitena vā nisinnena vā cakkhuŋ ummīletvā oloketvā nimittaŋ gaņhitabbaŋ. ‘Uddhumātakapaţikkūlaŋ uddhumātakapaţikkūlan’ ti satakkhattuŋ sahassakkhattuŋ ummīletvā oloketabbaŋ, nimmīletvā āvajjitabbaŋ. Evaŋ punappunaŋ karontassa uggahanimittaŋ suggahitaŋ hoti. Kadā suggahitaŋ hoti? Yadā ummīletvā olokentassa nimmīletvā āvajjentassa ca ekasadisaŋ hutvā āpāthamāgacchati, tadā suggahitaŋ nāma hoti.

So taŋ nimittaŋ evaŋ suggahitaŋ katvā sūpadhāritaŋ upadhāretvā suvavatthitaŋ vavatthapetvā sace tattheva bhāvanāpariyosānaŋ pattuŋ na sakkoti, athānena āgamanakāle vuttanayeneva ekakena adutiyena tadeva kammaţţhānaŋ manasikarontena sūpaţţhitaŋ satiŋ katvā antogatehi (p. 1.181) indriyehi abahigatena mānasena attano senāsanameva gantabbaŋ.

Susānā nikkhamanteneva ca āgamanamaggo vavatthapetabbo, yena maggena nikkhantosmi, ayaŋ maggo pācīnadisābhimukho vā gacchati, pacchima-uttaradakkhiņadisābhimukho vā gacchati, vidisābhimukho vā gacchati. Imasmiŋ pana ţhāne vāmato gacchati, imasmiŋ dakkhiņato, imasmiŋ cassa ţhāne pāsāņo, imasmiŋ vammiko, imasmiŋ rukkho, imasmiŋ gaccho, imasmiŋ latāti evaŋ āgamanamaggaŋ vavatthapetvā āgatena cankamantenāpi tabbhāgiyova cankamo adhiţţhātabbo, asubhanimittadisābhimukhe bhūmippadese cankamitabbanti attho. Nisīdantena āsanampi tabbhāgiyameva paññapetabbaŋ. Sace pana tassaŋ disāyaŋ sobbho vā papāto vā rukkho vā vati vā kalalaŋ vā hoti, na sakkā taŋdisābhimukhe bhūmippadese cankamituŋ, āsanampi anokāsattā na sakkā paññapetuŋ. Taŋ disaŋ anapalokentenāpi okāsānurūpe ţhāne cankamitabbañceva nisīditabbañca. Cittaŋ pana taŋdisābhimukhaŋyeva kātabbaŋ.

114. Idāni ‘samantā nimittupalakkhaņā kimatthiyā’ ti-ādipañhānaŋ ‘asammohatthā’ ti-ādivissajjane ayaŋ adhippāyo. Yassa hi avelāyaŋ uddhumātakanimittaţţhānaŋ gantvā samantā nimittupalakkhaņaŋ katvā nimittaggahaņatthaŋ cakkhuŋ ummīletvā olokentasseva taŋ matasarīraŋ uţţhahitvā ţhitaŋ viya ajjhottharamānaŋ viya anubandhamānaŋ viya ca hutvā upaţţhāti, so taŋ bībhacchaŋ bheravārammaņaŋ disvā vikkhittacitto ummattako viya hoti, bhayaŋ chambhitattaŋ lomahaŋsaŋ pāpuņāti. Pāļiyaŋ hi vibhatta-aţţhatiŋsārammaņesu aññaŋ evarūpaŋ bheravārammaņaŋ nāma natthi. Imasmiŋ hi kammaţţhāne jhānavibbhantako nāma hoti. Kasmā? Atibheravattā kammaţţhānassa. Tasmā tena yoginā santhambhetvā satiŋ sūpaţţhitaŋ katvā matasarīraŋ uţţhahitvā anubandhanakaŋ nāma natthi. Sace hi so ‘etassa samīpe ţhito pāsāņo vā latā vā āgaccheyya, sarīrampi āgaccheyya. Yathā pana so pāsāņo vā latā vā nāgacchati, evaŋ sarīrampi nāgacchati. Ayaŋ pana tuyhaŋ upaţţhānākāro saññajo saññāsambhavo, kammaţţhānaŋ (p. 1.182) te ajja upaţţhitaŋ, mā bhāyi bhikkhū’ ti tāsaŋ vinodetvā hāsaŋ uppādetvā tasmiŋ nimitte cittaŋ sañcarāpetabbaŋ. Evaŋ visesamadhigacchati. Idametaŋ sandhāya vuttaŋ ‘samantā nimittupalakkhaņā asammohatthā’ ti.

Ekādasavidhena pana nimittaggāhaŋ sampādento kammaţţhānaŋ upanibandhati. Tassa hi cakkhūni ummīletvā olokanapaccayā uggahanimittaŋ uppajjati. Tasmiŋ mānasaŋ cārentassa paţibhāganimittaŋ uppajjati. Tattha mānasaŋ cārento appanaŋ pāpuņāti. Appanāyaŋ ţhatvā vipassanaŋ vađđhento arahattaŋ sacchikaroti. Tena vuttaŋ ‘ekādasavidhena nimittaggāho upanibandhanattho’ ti.

115. Gatāgatamaggapaccavekkhaņā vīthisampaţipādanatthāti ettha pana yā gatamaggassa ca āgatamaggassa ca paccavekkhaņā vuttā, sā kammaţţhānavīthiyā sampaţipādanatthāti attho. Sace hi imaŋ bhikkhuŋ kammaţţhānaŋ gahetvā āgacchantaŋ antarāmagge keci ajja, bhante, katimīti divasaŋ vā pucchanti, pañhaŋ vā pucchanti, paţisanthāraŋ vā karonti, ahaŋ kammaţţhānikoti tuņhībhūtena gantuŋ na vaţţati. Divaso kathetabbo, pañho vissajjetabbo. Sace na jānāti, na jānāmīti vattabbaŋ. Dhammiko paţisanthāro kātabbo. Tassevaŋ karontassa uggahitaŋ taruņanimittaŋ nassati. Tasmiŋ nassantepi divasaŋ puţţhena kathetabbameva. Pañhaŋ ajānantena na jānāmīti vattabbaŋ. Jānantena ekadesena kathetumpi vaţţati, paţisanthāropi kātabbo. Āgantukaŋ pana bhikkhuŋ disvā āgantukapaţisanthāro kātabbova. Avasesānipi cetiyangaņavattabodhiyangaņavatta-uposathāgāravattabhojanasālājantāghara-ācariyupajjhāya-āgantukagamikavattādīni sabbāni khandhakavattāni pūretabbāneva. Tassa tāni pūrentassāpi taŋ taruņanimittaŋ nassati, puna gantvā nimittaŋ gaņhissāmīti gantukāmassāpi amanussehi vā vāļamigehi vā adhiţţhitattā susānampi gantuŋ na sakkā hoti, nimittaŋ vā antaradhāyati. Uddhumātakaŋ hi ekameva vā dve vā divase ţhatvā vinīlakādibhāvaŋ gacchati. Sabbakammaţţhānesu etena samaŋ dullabhaŋ kammaţţhānaŋ nāma natthi. Tasmā evaŋ naţţhe nimitte tena bhikkhunā rattiţţhāne vā divāţhāne vā nisīditvā ahaŋ iminā nāma dvārena vihārā nikkhamitvā asukadisābhimukhaŋ maggaŋ paţipajjitvā asukasmiŋ (p. 1.183) nāma ţhāne vāmaŋ gaņhi, asukasmiŋ dakkhiņaŋ. Tassa asukasmiŋ ţhāne pāsāņo, asukasmiŋ vammikarukkhagacchalatānamaññataraŋ. Sohaŋ tena maggena gantvā asukasmiŋ nāma ţhāne asubhaŋ addasaŋ. Tattha asukadisābhimukho ţhatvā evañcevañca samantā nimittāni sallakkhetvā evaŋ asubhanimittaŋ uggahetvā asukadisāya susānato nikkhamitvā evarūpena nāma maggena idañcidañca karonto āgantvā idha nisinnoti evaŋ yāva pallankaŋ ābhujitvā nisinnaţţhānaŋ, tāva gatāgatamaggo paccavekkhitabbo. Tassevaŋ paccavekkhato taŋ nimittaŋ pākaţaŋ hoti, purato nikkhittaŋ viya upaţţhāti. Kammaţţhānaŋ purimākāreneva vīthiŋ paţipajjati. Tena vuttaŋ ‘gatāgatamaggapaccavekkhaņā vīthisampaţipādanatthā’ ti.

116. Idāni ānisaŋsadassāvī ratanasaññī hutvā cittīkāraŋ upaţţhapetvā sampiyāyamāno tasmiŋ ārammaņe cittaŋ upanibandhatīti ettha uddhumātakapaţikkūle mānasaŋ cāretvā jhānaŋ nibbattetvā jhānapadaţţhānaŋ vipassanaŋ vađđhento ‘addhā imāya paţipadāya jarāmaraņamhā parimuccissāmī’ ti evaŋ ānisaŋsadassāvinā bhavitabbaŋ.

Yathā pana duggato puriso mahagghaŋ maņiratanaŋ labhitvā dullabhaŋ vata me laddhanti tasmiŋ ratanasaññī hutvā gāravaŋ janetvā vipulena pemena sampiyāyamāno taŋ rakkheyya, evameva ‘dullabhaŋ me idaŋ kammaţţhānaŋ laddhaŋ duggatassa mahagghamaņiratanasadisaŋ. Catudhātukammaţţhāniko hi attano cattāro mahābhūte pariggaņhāti, ānāpānakammaţţhāniko attano nāsikavātaŋ pariggaņhāti, kasiņakammaţţhāniko kasiņaŋ katvā yathāsukhaŋ bhāveti, evaŋ itarāni kammaţţhānāni sulabhāni. “Idaŋ pana ekameva vā dve vā divase tiţţhati, tato paraŋ vinīlakādibhāvaŋ pāpuņātī” ti natthi ito dullabhataran’ ti tasmiŋ ratanasaññinā hutvā cittīkāraŋ upaţţhapetvā sampiyāyamānena taŋ nimittaŋ rakkhitabbaŋ. Rattiţţhāne ca divāţhāne ca ‘uddhumātakapaţikkūlaŋ uddhumātakapaţikkūlan’ ti tattha punappunaŋ cittaŋ upanibandhitabbaŋ. Punappunaŋ taŋ nimittaŋ āvajjitabbaŋ, manasikātabbaŋ. Takkāhataŋ vitakkāhataŋ kātabbaŋ.

117. Tassevaŋ karoto paţibhāganimittaŋ uppajjati. Tatridaŋ nimittadvayassa nānākaraņaŋ, uggahanimittaŋ virūpaŋ bībhacchaŋ bheravadassanaŋ hutvā upaţţhāti (p. 1.184) Paţibhāganimittaŋ pana yāvadatthaŋ bhuñjitvā nipanno thūlangapaccangapuriso viya. Tassa paţibhāganimittapaţilābhasamakālameva bahiddhā kāmānaŋ amanasikārā vikkhambhanavasena kāmacchando pahīyati. Anunayappahāneneva cassa lohitappahānena pubbo viya byāpādopi pahīyati. Tathā āraddhavīriyatāya thinamiddhaŋ, avippaţisārakarasantadhammānuyogavasena uddhaccakukkuccaŋ, adhigatavisesassa paccakkhatāya paţipattidesake satthari paţipattiyaŋ paţipattiphale ca vicikicchā pahīyatīti pañca nīvaraņāni pahīyanti. Tasmiññeva ca nimitte cetaso abhiniropanalakkhaņo vitakko, nimittānumajjanakiccaŋ sādhayamāno vicāro, paţiladdhavisesādhigamapaccayā pīti, pītimanassa passaddhisambhavato passaddhi, tannimittaŋ sukhaŋ, sukhitassa cittasamādhisambhavato sukhanimittā ekaggatā cāti jhānangāni pātubhavanti. Evamassa paţhamajjhānapaţibimbabhūtaŋ upacārajjhānampi tankhaņaññeva nibbattati. Ito paraŋ yāva paţhamajjhānassa appanā ceva vasippatti ca, tāva sabbaŋ pathavīkasiņe vuttanayeneva veditabbaŋ.

Vinīlakādikammaţţhānāni

118. Ito paresu pana vinīlakādīsupi yaŋ taŋ ‘uddhumātakaŋ asubhanimittaŋ uggaņhanto eko adutiyo gacchati upaţţhitāya satiyā’ ti-ādinā nayena gamanaŋ ādiŋ katvā lakkhaņaŋ vuttaŋ, taŋ sabbaŋ ‘vinīlakaŋ asubhanimittaŋ uggaņhanto, vipubbakaŋ asubhanimittaŋ uggaņhanto’ ti evaŋ tassa tassa vasena tattha tattha uddhumātakapadamattaŋ parivattetvā vuttanayeneva savinicchayādhippāyaŋ veditabbaŋ.

Ayaŋ pana viseso– vinīlake ‘vinīlakapaţikkūlaŋ vinīlakapaţikkūlan’ ti manasikāro pavattetabbo. Uggahanimittañcettha kabarakabaravaņņaŋ hutvā upaţţhāti. Paţibhāganimittaŋ pana ussadavasena upaţţhāti.

Vipubbake ‘vipubbakapaţikkūlaŋ vipubbakapaţikkūlan’ ti manasikāro pavattetabbo. Uggahanimittaŋ panettha paggharantamiva upaţţhāti. Paţibhāganimittaŋ niccalaŋ sannisinnaŋ hutvā upaţţhāti.

Vicchiddakaŋ yuddhamaņđale vā corāţaviyaŋ vā susāne vā yattha rājāno (p. 1.185) core chindāpenti. Araññe vā pana sīhabyagghehi chinnapurisaţţhāne labbhati. Tasmā tathārūpaŋ ţhānaŋ gantvā sace nānādisāyaŋ patitampi ekāvajjanena āpāthamāgacchati iccetaŋ kusalaŋ. No ce āgacchati, sayaŋ hatthena na parāmasitabbaŋ. Parāmasanto hi vissāsaŋ āpajjati. Tasmā ārāmikena vā samaņuddesena vā aññena vā kenaci ekaţţhāne kāretabbaŋ. Alabhantena kattarayaţţhiyā vā daņđakena vā ekangulantaraŋ katvā upanāmetabbaŋ. Evaŋ upanāmetvā ‘vicchiddakapaţikkūlaŋ vicchiddakapaţikkūlan’ ti manasikāro pavattetabbo. Tattha uggahanimittaŋ majjhe chiddaŋ viya upaţţhāti. Paţibhāganimittaŋ pana paripuņņaŋ hutvā upaţţhāti.

Vikkhāyitake vikkhāyitakapaţikkūlaŋ vikkhāyitakapaţikkūlanti manasikāro pavattetabbo. Uggahanimittaŋ panettha tahiŋ tahiŋ khāyitasadisameva upaţţhāti. Paţibhāganimittaŋ paripuņņaŋva hutvā upaţţhāti.

Vikkhittakampi vicchiddake vuttanayeneva angulangulantaraŋ kāretvā vā katvā vā ‘vikkhittakapaţikkūlaŋ vikkhittakapaţikkūlan’ ti manasikāro pavattetabbo. Ettha uggahanimittaŋ pākaţantaraŋ hutvā upaţţhāti. Paţibhāganimittaŋ pana paripuņņaŋva hutvā upaţţhāti.

Hatavikkhittakampi vicchiddake vuttappakāresuyeva ţhānesu labbhati. Tasmā tattha gantvā vuttanayeneva angulangulantaraŋ kāretvā vā katvā vā ‘hatavikkhittakapaţikkūlaŋ hatavikkhittakapaţikkūlan’ ti manasikāro pavattetabbo. Uggahanimittaŋ panettha paññāyamānaŋ pahāramukhaŋ viya hoti. Paţibhāganimittaŋ paripuņņameva hutvā upaţţhāti.

Lohitakaŋ yuddhamaņđalādīsu laddhappahārānaŋ hatthapādādīsu vā chinnesu bhinnagaņđapīļakādīnaŋ vā mukhato paggharamānakāle labbhati. Tasmā taŋ disvā ‘lohitakapaţikkūlaŋ lohitakapaţikkūlan’ ti manasikāro pavattetabbo. Ettha uggahanimittaŋ vātappahatā viya rattapaţākā calamānākāraŋ upaţţhāti. Paţibhāganimittaŋ pana sannisinnaŋ hutvā upaţţhāti.

Puļavakaŋ dvīhatīhaccayena kuņapassa navahi vaņamukhehi kimirāsipaggharaņakāle hoti. Apica taŋ soņasingālamanussagomahiŋsahatthi-assa-ajagarādīnaŋ sarīrappamāņameva hutvā sālibhattarāsi viya tiţţhati (p. 1.186) Tesu yattha katthaci ‘puļavakapaţikkūlaŋ puļavakapaţikkūlan’ ti manasikāro pavattetabbo. Cūļapiņđapātikatissattherassa hi kāļadīghavāpiyā anto hatthikuņape nimittaŋ upaţţhāsi. Uggahanimittaŋ panettha calamānaŋ viya upaţţhāti. Paţibhāganimittaŋ sālibhattapiņđo viya sannisinnaŋ hutvā upaţţhāti.

Aţţhikaŋ ‘seyyathāpi passeyya sarīraŋ sivathikāya chađđitaŋ aţţhisankhalikaŋ samaŋsalohitaŋ nahārusambandhan’ ti-ādinā (ma. ni. 3.154) nayena nānappakārato vuttaŋ. Tattha yattha taŋ nikkhittaŋ hoti, tattha purimanayeneva gantvā samantā pāsāņādīnaŋ vasena sanimittaŋ sārammaņaŋ katvā idaŋ aţţhikanti sabhāvabhāvato upalakkhetvā vaņņādivasena ekādasahākārehi nimittaŋ uggahetabbaŋ.

119. Taŋ pana vaņņato setanti olokentassa na upaţţhāti, odātakasiņasambhedo hoti. Tasmā aţţhikanti paţikkūlavaseneva oloketabbaŋ. Linganti idha hatthādīnaŋ nāmaŋ. Tasmā hatthapādasīsa-urabāhukaţi-ūrujanghānaŋ vasena lingato vavatthapetabbaŋ. Dīgharassavaţţacaturassakhuddakamahantavasena pana saņţhānato vavatthapetabbaŋ. Disokāsā vuttanayā eva. Tassa tassa aţţhino pariyantavasena paricchedato vavatthapetvā yadevettha pākaţaŋ hutvā upaţţhāti, taŋ gahetvā appanā pāpuņitabbā. Tassa tassa aţţhino ninnaţţhānathalaţţhānavasena pana ninnato ca thalato ca vavatthapetabbaŋ. Padesavasenāpi ahaŋ ninne ţhito, aţţhi thale, ahaŋ thale, aţţhi ninnetipi vavatthapetabbaŋ. Dvinnaŋ pana aţţhikānaŋ ghaţitaghaţitaţţhānavasena sandhito vavatthapetabbaŋ. Aţţhikānaŋyeva antaravasena vivarato vavatthapetabbaŋ. Sabbattheva pana ñāņaŋ cāretvā imasmiŋ ţhāne idamaţţhīti samantato vavatthapetabbaŋ. Evampi nimitte anupaţţhahante nalāţaţţhimhi cittaŋ saņţhapetabbaŋ.

120. Yathā cettha, evaŋ idaŋ ekādasavidhena nimittaggahaņaŋ ito purimesu puļavakādīsupi yujjamānavasena sallakkhetabbaŋ. Idañca pana kammaţţhānaŋ sakalāyapi aţţhikasankhalikāya ekasmimpi aţţhike sampajjati. Tasmā tesu yatthakatthaci ekādasavidhena nimittaŋ uggahetvā ‘aţţhikapaţikkūlaŋ aţţhikapaţikkūlan’ ti (p. 1.187) manasikāro pavattetabbo. Idha uggahanimittampi paţibhāganimittampi ekasadisameva hotīti vuttaŋ, taŋ ekasmiŋ aţţhike yuttaŋ. Aţţhikasankhalikāya pana uggahanimitte paññāyamāne vivaratā. Paţibhāganimitte paripuņņabhāvo yujjati. Ekaţţhikepi ca uggahanimittena bībhacchena bhayānakena bhavitabbaŋ. Paţibhāganimittena pītisomanassajanakena, upacārāvahattā.

Imasmiŋ hi okāse yaŋ aţţhakathāsu vuttaŋ, taŋ dvāraŋ datvāva vuttaŋ. Tathā hi tattha ‘catūsu brahmavihāresu dasasu ca asubhesu paţibhāganimittaŋ natthi. Brahmavihāresu hi sīmasambhedoyeva nimittaŋ. Dasasu ca asubhesu nibbikappaŋ katvā paţikkūlabhāveyeva diţţhe nimittaŋ nāma hotī’ ti vatvāpi puna anantarameva ‘duvidhaŋ idha nimittaŋ uggahanimittaŋ paţibhāganimittaŋ. Uggahanimittaŋ virūpaŋ bībhacchaŋ bhayānakaŋ hutvā upaţţhātī’ ti-ādi vuttaŋ. Tasmā yaŋ vicāretvā avocumha, idamevettha yuttaŋ.

Apica mahātissattherassa dantaţţhikamattāvalokanena sakalitthisarīrassa aţţhisanghātabhāvena upaţţhānādīni cettha nidassanānīti.


Iti asubhāni subhaguņo, dasasatalocanena thutakitti;


Yāni avoca dasabalo, ekekajjhānahetunīti.


Evaŋ tāni ca tesañca, bhāvanānayamimaŋ viditvāna;


Tesveva ayaŋ bhiyyo, pakiņņakakathāpi viññeyyā.

Pakiņņakakathā
121. Etesu hi yattha katthaci adhigatajjhāno suvikkhambhitarāgattā vītarāgo viya nilloluppacāro hoti. Evaŋ santepi yvāyaŋ asubhappabhedo vutto, so sarīrasabhāvappattivasena ca rāgacaritabhedavasena cāti veditabbo. Chavasarīraŋ hi paţikkūlabhāvaŋ āpajjamānaŋ uddhumātakasabhāvappattaŋ vā siyā, vinīlakādīnaŋ vā aññatarasabhāvappattaŋ. Iti yādisaŋ yādisaŋ sakkā hoti laddhuŋ, tādise tādise uddhumātakapaţikkūlaŋ vinīlakapaţikkūlanti evaŋ nimittaŋ gaņhitabbamevāti sarīrasabhāvappattivasena dasadhā asubhappabhedo vuttoti veditabbo.

Visesato (p. 1.188) cettha uddhumātakaŋ sarīrasaņţhānavipattippakāsanato saņţhānarāgino sappāyaŋ. Vinīlakaŋ chavirāgavipattippakāsanato sarīravaņņarāgino sappāyaŋ. Vipubbakaŋ kāyavaņapaţibaddhassa duggandhabhāvassa pakāsanato mālāgandhādivasena samuţţhāpitasarīragandharāgino sappāyaŋ. Vicchiddakaŋ antosusirabhāvappakāsanato sarīre ghanabhāvarāgino sappāyaŋ. Vikkhāyitakaŋ maŋsupacayasampattivināsappakāsanato thanādīsu sarīrappadesesu maŋsupacayarāgino sappāyaŋ. Vikkhittakaŋ angapaccangānaŋ vikkhepappakāsanato angapaccangalīlārāgino sappāyaŋ. Hatavikkhittakaŋ sarīrasanghātabhedavikārappakāsanato sarīrasanghātasampattirāgino sappāyaŋ. Lohitakaŋ lohitamakkhitapaţikkūlabhāvappakāsanato alankārajanitasobharāgino sappāyaŋ. Puļavakaŋ kāyassa anekakimikulasādhāraņabhāvappakāsanato kāye mamattarāgino sappāyaŋ. Aţţhikaŋ sarīraţţhīnaŋ paţikkūlabhāvappakāsanato dantasampattirāgino sappāyanti evaŋ rāgacaritabhedavasenāpi dasadhā asubhappabhedo vuttoti veditabbo.

Yasmā pana dasavidhepi etasmiŋ asubhe seyyathāpi nāma aparisaņţhitajalāya sīghasotāya nadiyā arittabaleneva nāvā tiţţhati, vinā arittena na sakkā ţhapetuŋ, evameva dubbalattā ārammaņassa vitakkabaleneva cittaŋ ekaggaŋ hutvā tiţţhati, vinā vitakkena na sakkā ţhapetuŋ, tasmā paţhamajjhānamevettha hoti, na dutiyādīni.

Paţikkūlepi ca etasmiŋ ārammaņe ‘addhā imāya paţipadāya jarāmaraņamhā parimuccissāmī’ ti evamānisaŋsadassāvitāya ceva nīvaraņasantāpappahānena ca pītisomanassaŋ uppajjati, ‘bahuŋ dāni vetanaŋ labhissāmī’ ti ānisaŋsadassāvino pupphachađđakassa gūtharāsimhi viya, ussannabyādhidukkhassa rogino vamanavirecanappavattiyaŋ viya ca.

122. Dasavidhampi cetaŋ asubhaŋ lakkhaņato ekameva hoti. Dasavidhassāpi hetassa asuciduggandhajegucchapaţikkūlabhāvo eva lakkhaņaŋ. Tadetaŋ iminā lakkhaņena na kevalaŋ matasarīre, dantaţţhikadassāvino pana cetiyapabbatavāsino mahātissattherassa viya, hatthikkhandhagataŋ rājānaŋ olokentassa sangharakkhitattherūpaţţhākasāmaņerassa viya ca jīvamānakasarīrepi (p. 1.189) upaţţhāti. Yatheva hi matasarīraŋ, evaŋ jīvamānakampi asubhameva. Asubhalakkhaņaŋ panettha āgantukena alankārena paţicchannattā na paññāyati. Pakatiyā pana idaŋ sarīraŋ nāma atirekatisata-aţţhikasamussayaŋ asītisatasandhisanghaţitaŋ navanhārusatanibandhanaŋ navamaŋsapesisatānulittaŋ allacammapariyonaddhaŋ chaviyā paţicchannaŋ chiddāvachiddaŋ medakathālikā viya niccuggharitapaggharitaŋ kimisanghanisevitaŋ rogānaŋ āyatanaŋ dukkhadhammānaŋ vatthu paribhinnapurāņagaņđo viya navahi vaņamukhehi satatavissandanaŋ. Yassa ubhohi akkhīhi akkhigūthako paggharati, kaņņabilehi kaņņagūthako, nāsāpuţehi singhāņikā, mukhato āhārapittasemharudhirāni, adhodvārehi uccārapassāvā, navanavutiyā lomakūpasahassehi asucisedayūso paggharati. Nīlamakkhikādayo samparivārenti. Yaŋ dantakaţţhamukhadhovanasīsamakkhananahānanivāsanapārupanādīhi appaţijaggitvā yathājātova pharusavippakiņņakeso hutvā gāmena gāmaŋ vicaranto rājāpi pupphachađđakacaņđālādīsu aññataropi samasarīrapaţikkūlatāya nibbiseso hoti, evaŋ asuciduggandhajegucchapaţikkūlatāya rañño vā caņđālassa vā sarīre vemattaŋ nāma natthi. Dantakaţţhamukhadhovanādīhi panettha dantamalādīni pamajjitvā nānāvatthehi hirikopīnaŋ paţicchādetvā nānāvaņņena surabhivilepanena vilimpitvā pupphābharaņādīhi alankaritvā ‘ahaŋ maman’ ti gahetabbākārappattaŋ karonti. Tato iminā āgantukena alankārena paţicchannattā tadassa yāthāvasarasaŋ asubhalakkhaņaŋ asañjānantā purisā itthīsu, itthiyo ca purisesu ratiŋ karonti. Paramatthato panettha rajjitabbakayuttaţţhānaŋ nāma aņumattampi natthi. Tathā hi kesalomanakhadantakheļasinghāņika-uccārapassāvādīsu ekakoţţhāsampi sarīrato bahi patitaŋ sattā hatthena chupitumpi na icchanti, aţţīyanti harāyanti jigucchanti. Yaŋ yaŋ panettha avasesaŋ hoti, taŋ taŋ evaŋ paţikkūlampi samānaŋ avijjandhakārapariyonaddhā attasineharāgarattā ‘iţţhaŋ kantaŋ niccaŋ sukhaŋ attā’ ti gaņhanti. Te evaŋ gaņhantā aţaviyaŋ kiŋsukarukkhaŋ disvā rukkhato apatitapupphaŋ ‘ayaŋ maŋsapesī’ ti vihaññamānena jarasingālena samānataŋ āpajjanti. Tasmā–


Yathāpi (p. 1.190) pupphitaŋ disvā, singālo kiŋsukaŋ vane;


Maŋsarukkho mayā laddho, iti gantvāna vegasā.


Patitaŋ patitaŋ pupphaŋ, đaŋsitvā atilolupo;


Nayidaŋ maŋsaŋ aduŋ maŋsaŋ, yaŋ rukkhasminti gaņhati.


Koţţhāsaŋ patitaŋyeva, asubhanti tathā budho;


Aggahetvāna gaņheyya, sarīraţţhampi naŋ tathā.


Imañhi subhato kāyaŋ, gahetvā tattha mucchitā;


Bālā karontā pāpāni, dukkhā na parimuccare.


Tasmā passeyya medhāvī, jīvato vā matassa vā;


Sabhāvaŋ pūtikāyassa, subhabhāvena vajjitaŋ.

Vuttañhetaŋ–


Duggandho asuci kāyo, kuņapo ukkarūpamo;


Nindito cakkhubhūtehi, kāyo bālābhinandito.


Allacammapaţicchanno, navadvāro mahāvaņo;


Samantato paggharati, asuci pūtigandhiyo.


Sace imassa kāyassa, anto bāhirako siyā;


Daņđaŋ nūna gahetvāna, kāke soņe nivārayeti.

Tasmā dabbajātikena bhikkhunā jīvamānasarīraŋ vā hotu

Matasarīraŋ vā yattha yattha asubhākāro paññāyati, tattha tattheva nimittaŋ gahetvā kammaţţhānaŋ appanaŋ pāpetabbanti.

Iti sādhujanapāmojjatthāya kate visuddhimagge

Samādhibhāvanādhikāre

Asubhakammaţţhānaniddeso nāma

Chaţţho paricchedo.

7. Cha-anussatiniddeso
1. Buddhānussatikathā
123. Asubhānantaraŋ (p. 1.191) uddiţţhāsu pana dasasu anussatīsu punappunaŋ uppajjanato satiyeva anussati, pavattitabbaţţhānamhiyeva vā pavattattā saddhāpabbajitassa kulaputtassa anurūpā satītipi anussati, buddhaŋ ārabbha uppannā anussati buddhānussati, buddhaguņārammaņāya satiyā etamadhivacanaŋ. Dhammaŋ ārabbha uppannā anussati dhammānussati, svākkhātatādidhammaguņārammaņāya satiyā etamadhivacanaŋ. Sanghaŋ ārabbha uppannā anussati sanghānussati, suppaţipannatādisanghaguņārammaņāya satiyā etamadhivacanaŋ. Sīlaŋ ārabbha uppannā anussati sīlānussati, akhaņđatādisīlaguņārammaņāya satiyā etamadhivacanaŋ. Cāgaŋ ārabbha uppannā anussati cāgānussati, muttacāgatādicāgaguņārammaņāya satiyā etamadhivacanaŋ. Devatā ārabbha uppannā anussati devatānussati, devatā sakkhiţţhāne ţhapetvā attano saddhādiguņārammaņāya satiyā etamadhivacanaŋ. Maraņaŋ ārabbha uppannā anussati maraņānussati, jīvitindriyupacchedārammaņāya satiyā etamadhivacanaŋ. Kesādibhedaŋ rūpakāyaŋ gatā, kāye vā gatāti kāyagatā, kāyagatā ca sā sati cāti kāyagatasatīti vattabbe rassaŋ akatvā kāyagatāsatīti vuttā, kesādikāyakoţţhāsanimittārammaņāya satiyā etamadhivacanaŋ. Ānāpāne ārabbha uppannā sati ānāpānassati, assāsapassāsanimittārammaņāya satiyā etamadhivacanaŋ. Upasamaŋ ārabbha uppannā anussati upasamānussati, sabbadukkhūpasamārammaņāya satiyā etamadhivacanaŋ.

124. Iti imāsu dasasu anussatīsu buddhānussatiŋ tāva bhāvetukāmena aveccappasādasamannāgatena yoginā patirūpasenāsane rahogatena paţisallīnena ‘itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi (p. 1.192) satthā devamanussānaŋ buddho bhagavā’ ti (a. ni. 6.10) evaŋ buddhassa bhagavato guņā anussaritabbā.

Tatrāyaŋ anussaraņanayo– so bhagavā itipi arahaŋ, itipi sammāsambuddho …pe… itipi bhagavāti anussarati. Iminā ca iminā ca kāraņenāti vuttaŋ hoti.

125. Tattha ārakattā arīnaŋ arānañca hatattā paccayādīnaŋ arahattā pāpakaraņe rahābhāvāti imehi tāva kāraņehi so bhagavā arahanti anussarati. Ārakā hi so sabbakilesehi suvidūravidūre ţhito maggena savāsanānaŋ kilesānaŋ viddhaŋsitattāti ārakattā arahaŋ.


So tato ārakā nāma, yassa yenāsamangitā;


Asamangī ca dosehi, nātho tenārahaŋ matoti.

126. Te cānena kilesārayo maggena hatāti arīnaŋ hatattāpi arahaŋ.


Yasmā rāgādisankhātā, sabbepi arayo hatā;


Paññāsatthena nāthena, tasmāpi arahaŋ matoti.

127. Yañcetaŋ avijjābhavataņhāmayanābhi puññādi-abhisankhārāraŋ jarāmaraņanemi āsavasamudayamayena akkhena vijjhitvā tibhavarathe samāyojitaŋ anādikālappavattaŋ saŋsāracakkaŋ, tassānena bodhimaņđe vīriyapādehi sīlapathaviyaŋ patiţţhāya saddhāhatthena kammakkhayakaraŋ ñāņapharasuŋ gahetvā sabbe arā hatāti arānaŋ hatattāpi arahaŋ.

128. Atha vā saŋsāracakkanti anamataggaŋ saŋsāravaţţaŋ vuccati. Tassa ca avijjā nābhi, mūlattā. Jarāmaraņaŋ nemi, pariyosānattā. Sesā dasa dhammā arā, avijjāmūlakattā jarāmaraņapariyantattā ca, tattha dukkhādīsu aññāņaŋ avijjā. Kāmabhave ca avijjā kāmabhave sankhārānaŋ paccayo hoti, rūpabhave avijjā rūpabhave sankhārānaŋ paccayo hoti, arūpabhave avijjā (p. 1.193) arūpabhave sankhārānaŋ paccayo hoti. Kāmabhave sankhārā kāmabhave paţisandhiviññāņassa paccayā honti, esa nayo itaresu. Kāmabhave paţisandhiviññāņaŋ kāmabhave nāmarūpassa paccayo hoti, tathā rūpabhave. Arūpabhave nāmasseva paccayo hoti. Kāmabhave nāmarūpaŋ kāmabhave saļāyatanassa paccayo hoti, rūpabhave nāmarūpaŋ rūpabhave tiņņaŋ āyatanānaŋ paccayo hoti, arūpabhave nāmaŋ arūpabhave ekassa āyatanassa paccayo hoti. Kāmabhave saļāyatanaŋ kāmabhave chabbidhassa phassassa paccayo hoti, rūpabhave tīņi āyatanāni rūpabhave tiņņaŋ phassānaŋ paccayā honti, arūpabhave ekaŋ āyatanaŋ arūpabhave ekassa phassassa paccayo hoti. Kāmabhave cha phassā kāmabhave channaŋ vedanānaŋ paccayā honti, rūpabhave tayo phassā tattheva tissannaŋ, arūpabhave eko tattheva ekissā vedanāya paccayo hoti. Kāmabhave cha vedanā kāmabhave channaŋ taņhākāyānaŋ paccayā honti, rūpabhave tisso tattheva tiņņaŋ, arūpabhave ekā vedanā arūpabhave ekassa taņhākāyassa paccayo hoti. Tattha tattha sā sā taņhā tassa tassa upādānassa, upādānādayo bhavādīnaŋ.

Kathaŋ? Idhekacco kāme paribhuñjissāmīti kāmupādānapaccayā kāyena duccaritaŋ carati, vācāya duccaritaŋ carati, manasā duccaritaŋ carati, duccaritapāripūriyā apāye upapajjati. Tatthassa upapattihetubhūtaŋ kammaŋ kammabhavo, kammanibbattā khandhā upapattibhavo, khandhānaŋ nibbatti jāti, paripāko jarā, bhedo maraņaŋ.

Aparo saggasampattiŋ anubhavissāmīti tatheva sucaritaŋ carati, sucaritapāripūriyā sagge upapajjati. Tatthassa upapattihetubhūtaŋ kammaŋ kammabhavoti so eva nayo.

Aparo pana brahmalokasampattiŋ anubhavissāmīti kāmupādānapaccayā-eva mettaŋ bhāveti, karuņaŋ, muditaŋ, upekkhaŋ bhāveti, bhāvanāpāripūriyā brahmaloke nibbattati. Tatthassa nibbattihetubhūtaŋ kammaŋ kammabhavoti so eva nayo.

Aparo (p. 1.194) arūpabhave sampattiŋ anubhavissāmīti tatheva ākāsānañcāyatanādisamāpattiyo bhāveti, bhāvanāpāripūriyā tattha tattha nibbattati. Tatthassa nibbattihetubhūtaŋ kammaŋ kammabhavo, kammanibbattā khandhā upapattibhavo, khandhānaŋ nibbatti jāti, paripāko jarā, bhedo maraņanti. Esa nayo sesupādānamūlikāsupi yojanāsu.

Evaŋ ayaŋ avijjā hetu, sankhārā hetusamuppannā, ubhopete hetusamuppannāti paccayapariggahe paññā dhammaţţhitiñāņaŋ. Atītampi addhānaŋ anāgatampi addhānaŋ avijjā hetu, sankhārā hetusamuppannā, ubhopete hetusamuppannāti paccayapariggahe paññā dhammaţţhitiñāņanti eteneva nayena sabbapadāni vitthāretabbāni.

Tattha avijjāsankhārā eko sankhepo, viññāņanāmarūpasaļāyatanaphassavedanā eko, taņhupādānabhavā eko, jātijarāmaraņaŋ eko. Purimasankhepo cettha atīto addhā, dve majjhimā paccuppanno, jātijarāmaraņaŋ anāgato. Avijjāsankhāraggahaņena cettha taņhupādānabhavā gahitāva hontīti ime pañca dhammā atīte kammavaţţaŋ, viññāņādayo pañca etarahi vipākavaţţaŋ, taņhupādānabhavaggahaņena avijjāsankhārā gahitāva hontīti ime pañca dhammā etarahi kammavaţţaŋ, jātijarāmaraņāpadesena viññāņādīnaŋ niddiţţhattā ime pañca dhammā āyatiŋ vipākavaţţaŋ. Te ākārato vīsatividhā honti. Sankhāraviññāņānañcettha antarā eko sandhi, vedanātaņhānamantarā eko, bhavajātīnamantarā ekoti, iti bhagavā etaŋ catusankhepaŋ tiyaddhaŋ vīsatākāraŋ tisandhiŋ paţiccasamuppādaŋ sabbākārato jānāti passati aññāti paţivijjhati. Taŋ ñātaţţhena ñāņaŋ, pajānanaţţhena paññā, tena vuccati paccayapariggahe paññā dhammaţţhitiñāņanti. Iminā dhammaţţhitiñāņena bhagavā te dhamme yathābhūtaŋ ñatvā tesu nibbindanto virajjanto vimuccanto vuttappakārassa imassa saŋsāracakkassa are hani vihani viddhaŋsesi. Evampi arānaŋ hatattā arahaŋ.


Arā saŋsāracakkassa, hatā ñāņāsinā yato;


Lokanāthena tenesa, arahanti pavuccati.

129. Aggadakkhiņeyyattā (p. 1.195) ca cīvarādipaccaye arahati pūjāvisesañca. Teneva ca uppanne tathāgate yekeci mahesakkhā devamanussā, na te aññattha pūjaŋ karonti. Tathā hi brahmā sahampati sinerumattena ratanadāmena tathāgataŋ pūjesi. Yathābalañca aññe devā manussā ca bimbisārakosalarājādayo. Parinibbutampi ca bhagavantaŋ uddissa channavutikoţidhanaŋ vissajjetvā asokamahārājā sakalajambudīpe caturāsītivihārasahassāni patiţţhāpesi. Ko pana vādo aññesaŋ pūjāvisesānanti paccayādīnaŋ arahattāpi arahaŋ.


Pūjāvisesaŋ saha paccayehi,


Yasmā ayaŋ arahati lokanātho.


Atthānurūpaŋ arahanti loke,


Tasmā jino arahati nāmametaŋ.

130. Yathā ca loke yekeci paņđitamānino bālā asilokabhayena raho pāpaŋ karonti, evamesa na kadāci karotīti pāpakaraņe rahābhāvatopi arahaŋ.


Yasmā natthi raho nāma, pāpakammesu tādino;


Rahābhāvena tenesa, arahaŋ iti vissuto.

Evaŋ sabbathāpi–


Ārakattā hatattā ca, kilesārīna so muni;


Hatasaŋsāracakkāro, paccayādīna cāraho.


Na raho karoti pāpāni, arahaŋ tena vuccatīti.

131. Sammā sāmañca sabbadhammānaŋ buddhattā pana sammāsambuddho. Tathāhi esa sabbadhamme sammā sāmañca buddho, abhiññeyye dhamme abhiññeyyato buddho, pariññeyye dhamme pariññeyyato, pahātabbe dhamme pahātabbato, sacchikātabbe dhamme sacchikātabbato, bhāvetabbe dhamme bhāvetabbato. Teneva cāha–


Abhiññeyyaŋ abhiññātaŋ, bhāvetabbañca bhāvitaŋ;


Pahātabbaŋ pahīnaŋ me, tasmā buddhosmi brāhmaņāti. (ma. ni. 2.399 su. ni. 563).

132. Apica (p. 1.196) cakkhuŋ dukkhasaccaŋ, tassa mūlakāraņabhāvena samuţţhāpikā purimataņhā samudayasaccaŋ, ubhinnaŋ appavatti nirodhasaccaŋ, nirodhapajānanā paţipadā maggasaccanti evaŋ ekekapaduddhārenāpi sabbadhamme sammā sāmañca buddho, esa nayo sotaghānajivhākāyamanesu. Eteneva nayena rūpādīni cha āyatanāni, cakkhuviññāņādayo chaviññāņakāyā, cakkhusamphassādayo cha phassā, cakkhusamphassajādayo cha vedanā, rūpasaññādayo cha saññā, rūpasañcetanādayo cha cetanā, rūpataņhādayo cha taņhākāyā, rūpavitakkādayo cha vitakkā, rūpavicārādayo cha vicārā, rūpakkhandhādayo pañcakkhandhā, dasa kasiņāni, dasa anussatiyo, uddhumātakasaññādivasena dasa saññā, kesādayo dvattiŋsākārā, dvādasāyatanāni, aţţhārasa dhātuyo, kāmabhavādayo nava bhavā, paţhamādīni cattāri jhānāni, mettābhāvanādayo catasso appamaññā, catasso arūpasamāpattiyo, paţilomato jarāmaraņādīni, anulomato avijjādīni paţiccasamuppādangāni ca yojetabbāni.

Tatrāyaŋ ekapadayojanā, jarāmaraņaŋ dukkhasaccaŋ, jāti samudayasaccaŋ, ubhinnampi nissaraņaŋ nirodhasaccaŋ, nirodhapajānanā paţipadā maggasaccanti evamekekapaduddhārena sabbadhamme sammā sāmañca buddho anubuddho paţibuddho. Tena vuttaŋ– ‘sammā sāmañca sabbadhammānaŋ buddhattā pana sammāsambuddho’ ti.

133. Vijjāhi pana caraņena ca sampannattā vijjācaraņasampanno. Tattha vijjāti tissopi vijjā aţţhapi vijjā. Tisso vijjā bhayabheravasutte (ma. ni. 1.52ādayo) vuttanayeneva veditabbā, aţţha ambaţţhasutte (dī. ni. 1.278ādayo). Tatra hi vipassanāñāņena manomayiddhiyā ca saha cha abhiññā pariggahetvā aţţha vijjā vuttā. Caraņanti sīlasaŋvaro, indriyesu guttadvāratā, bhojane mattaññutā, jāgariyānuyogo, satta saddhammā, cattāri rūpāvacarajjhānānīti ime pannarasa dhammā veditabbā. Imeyeva hi pannarasa dhammā yasmā etehi carati ariyasāvako gacchati amataŋ disaŋ, tasmā caraņanti vuttā. Yathāha– ‘idha, mahānāma, ariyasāvako sīlavā hotī’ ti (ma. ni. 2.24) sabbaŋ majjhimapaņņāsake vuttanayeneva veditabbaŋ. Bhagavā imāhi vijjāhi iminā ca caraņena samannāgato. Tena vuccati vijjācaraņasampannoti.

Tattha (p. 1.197) vijjāsampadā bhagavato sabbaññutaŋ pūretvā ţhitā. Caraņasampadā mahākāruņikataŋ. So sabbaññutāya sabbasattānaŋ atthānatthaŋ ñatvā mahākāruņikatāya anatthaŋ parivajjetvā atthe niyojeti. Yathā taŋ vijjācaraņasampanno. Tenassa sāvakā suppaţipannā honti, no duppaţipannā vijjācaraņavipannānaŋ sāvakā attantapādayo viya.

134. Sobhanagamanattā, sundaraŋ ţhānaŋ gatattā, sammā gatattā, sammā ca gadattā sugato. Gamanampi hi gatanti vuccati. Tañca bhagavato sobhanaŋ parisuddhamanavajjaŋ. Kiŋ pana tanti? Ariyamaggo. Tena hesa gamanena khemaŋ disaŋ asajjamāno gatoti sobhanagamanattā sugato. Sundarañcesa ţhānaŋ gato amataŋ nibbānanti sundaraŋ ţhānaŋ gatattāpi sugato. Sammā ca gato tena tena maggena pahīne kilese puna apaccāgacchanto. Vuttañhetaŋ– ‘sotāpattimaggena ye kilesā pahīnā, te kilese na puneti na pacceti na paccāgacchatīti sugato …pe… arahattamaggena ye kilesā pahīnā, te kilese na puneti na pacceti na paccāgacchatīti sugato’ ti, sammā vā gato dīpankarapādamūlato pabhuti yāva bodhimaņđā tāva samatiŋsapāramīpūrikāya sammāpaţipattiyā sabbalokassa hitasukhameva karonto sassataŋ, ucchedaŋ, kāmasukhaŋ, attakilamathanti ime ca ante anupagacchanto gatoti sammā gatattāpi sugato. Sammā cesa gadati yuttaţţhāne yuttameva vācaŋ bhāsatīti sammā gadattāpi sugato. Tatridaŋ sādhakasuttaŋ ‘yaŋ tathāgato vācaŋ jānāti abhūtaŋ atacchaŋ anatthasañhitaŋ, sā ca paresaŋ appiyā amanāpā, na taŋ tathāgato vācaŋ bhāsati. Yampi tathāgato vācaŋ jānāti bhūtaŋ tacchaŋ anatthasañhitaŋ, sā ca paresaŋ appiyā amanāpā, tampi tathāgato vācaŋ na bhāsati. Yañca kho tathāgato vācaŋ jānāti bhūtaŋ tacchaŋ atthasañhitaŋ, sā ca paresaŋ appiyā amanāpā, tatra kālaññū tathāgato hoti tassā vācāya veyyākaraņāya. Yaŋ tathāgato vācaŋ jānāti abhūtaŋ atacchaŋ anatthasañhitaŋ, sā ca paresaŋ piyā manāpā, na taŋ tathāgato vācaŋ bhāsati. Yampi tathāgato vācaŋ jānāti bhūtaŋ tacchaŋ anatthasañhitaŋ, sā ca paresaŋ piyā manāpā, tampi tathāgato vācaŋ na bhāsati. Yañca kho tathāgato vācaŋ jānāti bhūtaŋ tacchaŋ atthasañhitaŋ, sā (p. 1.198) ca paresaŋ piyā manāpā, tatra kālaññū tathāgato hoti tassā vācāya veyyākaraņāyā’ ti (ma. ni. 2.86). Evaŋ sammā gadattāpi sugatoti veditabbo.

135. Sabbathāpi viditalokattā pana lokavidū. So hi bhagavā sabhāvato samudayato nirodhato nirodhūpāyatoti sabbathā lokaŋ avedi aññāsi paţivijjhi. Yathāha– ‘yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmi, na cāhaŋ, āvuso, apatvāva lokassa antaŋ dukkhassa antakiriyaŋ vadāmi. Api cāhaŋ, āvuso, imasmiññeva byāmamatte kaļevare sasaññimhi samanake lokañca paññapemi lokasamudayañca lokanirodhañca lokanirodhagāminiñca paţipadaŋ.


Gamanena na pattabbo, lokassanto kudācanaŋ;


Na ca apatvā lokantaŋ, dukkhā atthi pamocanaŋ.


Tasmā have lokavidū sumedho,


Lokantagū vūsitabrahmacariyo.


Lokassa antaŋ samitāvi ñatvā,


Nāsīsati lokamimaŋ parañcāti. (saŋ. ni. 1.107 a. ni. 4.45).

136. Apica tayo lokā sankhāraloko sattaloko okāsalokoti. Tattha eko loko sabbe sattā āhāraţţhitikāti (paţi. ma. 1.112) āgataţţhāne sankhāraloko veditabbo. Sassato lokoti vā asassato lokoti vāti (dī. ni. 1.421) āgataţţhāne sattaloko.


Yāvatā candimasūriyā pariharanti, disā bhanti virocamānā;


Tāva sahassadhā loko, ettha te vattatī vasoti. (ma. ni. 1.503)–

Āgataţţhāne okāsaloko. Tampi bhagavā sabbathā avedi. Tathā hissa ‘eko loko sabbe sattā āhāraţţhitikā. Dve lokā nāmañca rūpañca. Tayo lokā tisso vedanā. Cattāro lokā (p. 1.199) cattāro āhārā. Pañca lokā pañcupādānakkhandhā. Cha lokā cha ajjhattikāni āyatanāni. Satta lokā satta viññāņaţţhitiyo. Aţţha lokā aţţha lokadhammā. Nava lokā nava sattāvāsā. Dasa lokā dasāyatanāni. Dvādasa lokā dvādasāyatanāni. Aţţhārasa lokā aţţhārasa dhātuyo’ ti (paţi. ma. 1.112) ayaŋ sankhāralokopi sabbathā vidito.

Yasmā panesa sabbesampi sattānaŋ āsayaŋ jānāti, anusayaŋ jānāti, caritaŋ jānāti, adhimuttiŋ jānāti, apparajakkhe mahārajakkhe, tikkhindriye mudindriye, svākāre dvākāre, suviññāpaye duviññāpaye, bhabbe abhabbe satte jānāti. Tasmāssa sattalokopi sabbathā vidito.

137. Yathā ca sattaloko, evaŋ okāsalokopi. Tathā hesa ekaŋ cakkavāļaŋ āyāmato ca vitthārato ca yojanānaŋ dvādasasatasahassāni catutiŋsasatāni ca paññāsañca yojanāni. Parikkhepato pana–


Sabbaŋ satasahassāni, chattiŋsaparimaņđalaŋ;


Dasa ceva sahassāni, ađđhuđđhāni satāni ca.

Tattha–


Duve satasahassāni, cattāri nahutāni ca;


Ettakaŋ bahalattena, sankhātāyaŋ vasundharā.

Tassāyeva sandhārakaŋ–


Cattāri satasahassāni, aţţheva nahutāni ca;


Ettakaŋ bahalattena, jalaŋ vāte patiţţhitaŋ.

Tassāpi sandhārako–


Nava satasahassāni, māluto nabhamuggato;


Saţţhiñceva sahassāni, esā lokassa saņţhiti.

Evaŋ saņţhite cettha yojanānaŋ–


Caturāsīti (p. 1.200) sahassāni, ajjhogāļho mahaņņave;


Accuggato tāvadeva, sineru pabbatuttamo.


Tato upađđhupađđhena, pamāņena yathākkamaŋ;


Ajjhogāļhuggatā dibbā, nānāratanacittitā.


Yugandharo īsadharo, karavīko sudassano;


Nemindharo vinatako, assakaņņo giri brahā.


Ete satta mahāselā, sinerussa samantato;


Mahārājānamāvāsā, devayakkhanisevitā.


Yojanānaŋ satānucco, himavā pañca pabbato;


Yojanānaŋ sahassāni, tīņi āyatavitthato.


Caturāsītisahassehi, kūţehi paţimaņđito;


Tipañcayojanakkhandha-parikkhepā nagavhayā.


Paññāsayojanakkhandha-sākhāyāmā samantato.


Satayojanavitthiņņā, tāvadeva ca uggatā.


Jambū yassānubhāvena, jambudīpo pakāsito.

Yañcetaŋ jambuyā pamāņaŋ, etadeva asurānaŋ citrapāţaliyā, garuļānaŋ simbalirukkhassa, aparagoyāne kadambassa, uttarakurūsu kapparukkhassa, pubbavidehe sirīsassa, tāvatiŋsesu pāricchattakassāti. Tenāhu porāņā–


‘Pāţalī simbalī jambū, devānaŋ pāricchattako;


Kadambo kapparukkho ca, sirīsena bhavati sattamanti.


‘Dve-asīti sahassāni, ajjhogāļho mahaņņave;


Accuggato tāvadeva, cakkavāļasiluccayo.


Parikkhipitvā taŋ sabbaŋ, lokadhātumayaŋ ţhito’ ti.

Tattha candamaņđalaŋ ekūnapaññāsayojanaŋ. Sūriyamaņđalaŋ paññāsayojanaŋ. Tāvatiŋsabhavanaŋ dasasahassayojanaŋ. Tathā asurabhavanaŋ avīcimahānirayo jambudīpo ca. Aparagoyānaŋ sattasahassayojanaŋ. Tathā (p. 1.201) pubbavidehaŋ. Uttarakuru aţţhasahassayojanaŋ. Ekameko cettha mahādīpo pañcasatapañcasataparittadīpaparivāro. Taŋ sabbampi ekaŋ cakkavāļaŋ ekā lokadhātu. Tadantaresu lokantarikanirayā.

Evaŋ anantāni cakkavāļāni anantā lokadhātuyo bhagavā anantena buddhañāņena avedi aññāsi paţivijjhi. Evamassa okāsalokopi sabbathā vidito. Evampi sabbathā viditalokattā lokavidū.

138. Attanā pana guņehi visiţţhatarassa kassaci abhāvato natthi etassa uttaroti anuttaro. Tathā hesa sīlaguņenāpi sabbaŋ lokamabhibhavati, samādhipaññāvimuttivimuttiñāņadassanaguņenāpi. Sīlaguņenāpi asamo asamasamo appaţimo appaţibhāgo appaţipuggalo …pe… vimuttiñāņadassanaguņenāpi. Yathāha– ‘na kho panāhaŋ samanupassāmi sadevake loke samārake …pe… sadevamanussāya pajāya attanā sīlasampannataran’ ti vitthāro. Evaŋ aggapasādasuttādīni (a. ni. 4.34 itivu. 90) ‘na me ācariyo atthī’ ti-ādikā (ma. ni. 1.285 mahāva. 11) gāthāyo ca vitthāretabbā.

139. Purisadamme sāretīti purisadammasārathi. Dameti vinetīti vuttaŋ hoti. Tattha purisadammāti adantā dametuŋ yuttā tiracchānapurisāpi manussapurisāpi amanussapurisāpi. Tathā hi bhagavatā tiracchānapurisāpi apalālo nāgarājā, cūļodaro, mahodaro, aggisikho, dhūmasikho, aravāļo nāgarājā, dhanapālako hatthīti evamādayo damitā nibbisā katā saraņesu ca sīlesu ca patiţţhāpitā, manussapurisāpi saccakanigaņţhaputta-ambaţţhamāņavapokkharasāti soņadantakūţadantādayo, amanussapurisāpi āļavakasūcilomakharalomayakkhasakkadevarājādayo damitā vinītā vicitrehi vinayanūpāyehi. ‘Ahaŋ kho, kesi, purisadamme saņhenapi vinemi, pharusenapi vinemi, saņhapharusenapi vinemī’ ti (a. ni. 4.11) idañcettha suttaŋ vitthāretabbaŋ.

Apica bhagavā visuddhasīlādīnaŋ paţhamajjhānādīni sotāpannādīnañca uttari maggapaţipadaŋ ācikkhanto dantepi dametiyeva.

Atha (p. 1.202) vā anuttaro purisadammasārathīti ekamevidaŋ atthapadaŋ. Bhagavā hi tathā purisadamme sāreti, yathā ekapallankeneva nisinnā aţţha disā asajjamānā dhāvanti. Tasmā anuttaro purisadammasārathīti vuccati. ‘Hatthidamakena, bhikkhave, hatthidammo sārito ekaŋyeva disaŋ dhāvatī’ ti idañcettha suttaŋ (ma. ni. 3.312) vitthāretabbaŋ.

140. Diţţhadhammikasamparāyikaparamatthehi yathārahaŋ anusāsatīti satthā. Apica satthā viyāti satthā, bhagavā satthavāho. Yathā satthavāho satthe kantāraŋ tāreti corakantāraŋ tāreti vāļakantāraŋ tāreti dubbhikkhakantāraŋ tāreti nirudakakantāraŋ tāreti uttāreti nittāreti patāreti khemantabhūmiŋ sampāpeti, evameva bhagavā satthā satthavāho satte kantāraŋ tāreti, jātikantāraŋ tāretīti-ādinā niddesanayenapettha attho veditabbo. Devamanussānanti devānañca manussānañca. Ukkaţţhaparicchedavasena, bhabbapuggalaparicchedavasena cetaŋ vuttaŋ. Bhagavā pana tiracchānagatānampi anusāsanippadānena satthāyeva. Tepi hi bhagavato dhammassavanena upanissayasampattiŋ patvā tāya eva upanissayasampattiyā dutiye vā tatiye vā attabhāve maggaphalabhāgino honti. Maņđūkadevaputtādayo cettha nidassanaŋ.

Bhagavati kira gaggarāya pokkharaņiyā tīre campānagaravāsīnaŋ dhammaŋ desiyamāne eko maņđūko bhagavato sare nimittaŋ aggahesi, taŋ eko vacchapālako daņđaŋ olubbha tiţţhanto sīse sannirumbhitvā aţţhāsi. So tāvadeva kālankatvā tāvatiŋsabhavane dvādasayojanike kanakavimāne nibbatti. Suttappabuddho viya ca tattha accharāsanghaparivutaŋ attānaŋ disvā ‘are ahampi nāma idha nibbatto, kiŋ nu kho kammamakāsin’ ti āvajjento na aññaŋ kiñci addasa aññatra bhagavato sare nimittaggāhā. So tāvadeva saha vimānena āgantvā bhagavato pāde sirasā vandi. Bhagavā jānantova pucchi–


‘Ko me vandati pādāni, iddhiyā yasasā jalaŋ;


Abhikkantena vaņņena, sabbā obhāsayaŋ disā’ ti.


Maņđūkohaŋ (p. 1.203) pure āsiŋ, udake vārigocaro;


Tava dhammaŋ suņantassa, avadhi vacchapālakoti.

Bhagavā tassa dhammaŋ desesi. Caturāsītiyā pāņasahassānaŋ dhammābhisamayo ahosi. Devaputtopi sotāpattiphale patiţţhāya sitaŋ katvā pakkamīti.

141. Yaŋ pana kiñci atthi ñeyyaŋ nāma, sabbasseva buddhattā vimokkhantikaññāņavasena buddho. Yasmā vā cattāri saccāni attanāpi bujjhi, aññepi satte bodhesi, tasmā evamādīhipi kāraņehi buddho. Imassa ca panatthassa viññāpanatthaŋ ‘bujjhitā saccānīti buddho. Bodhetā pajāyāti buddho’ ti evaŋ pavatto sabbopi niddesanayo (mahāni. 192) paţisambhidānayo (paţi. ma. 1.162) vā vitthāretabbo.

142. Bhagavāti idaŋ panassa guņavisiţţhasabbasattuttamagarugāravādhivacanaŋ. Tenāhu porāņā–


‘Bhagavāti vacanaŋ seţţhaŋ, bhagavāti vacanamuttamaŋ;


Garugāravayutto so, bhagavā tena vuccatī’ ti.

Catubbidhaŋ vā nāmaŋ āvatthikaŋ lingikaŋ nemittikaŋ adhiccasamuppannanti. Adhiccasamuppannaŋ nāma lokiyavohārena yadicchakanti vuttaŋ hoti. Tattha vaccho dammo balībaddoti evamādi āvatthikaŋ. Daņđī chattī sikhī karīti evamādi lingikaŋ. Tevijjo chaļabhiññoti evamādi nemittikaŋ. Sirivađđhako dhanavađđhakoti evamādi vacanatthaŋ anapekkhitvā pavattaŋ adhiccasamuppannaŋ. Idaŋ pana bhagavāti nāmaŋ nemittikaŋ, na mahāmāyāya, na suddhodanamahārājena, na asītiyā ñātisahassehi kataŋ, na sakkasantusitādīhi devatāvisesehi. Vuttampi cetaŋ dhammasenāpatinā ‘bhagavāti netaŋ nāmaŋ mātarā kataŋ …pe… vimokkhantikametaŋ buddhānaŋ bhagavantānaŋ bodhiyā mūle saha sabbaññutaññāņassa paţilābhā sacchikā paññatti yadidaŋ bhagavā’ ti (mahāni. 84).

143. Yaŋguņanemittikañcetaŋ nāmaŋ, tesaŋ guņānaŋ pakāsanatthaŋ imaŋ gāthaŋ vadanti–


‘Bhagī (p. 1.204) bhajī bhāgi vibhattavā iti,


Akāsi bhagganti garūti bhāgyavā.


Bahūhi ñāyehi subhāvitattano,


Bhavantago so bhagavāti vuccatī’ ti.–

Niddese (mahāni. 84) vuttanayeneva cettha tesaŋ tesaŋ padānaŋ attho daţţhabbo.

144. Ayaŋ pana aparo nayo.


Bhāgyavā bhaggavā yutto, bhagehi ca vibhattavā;


Bhattavā vantagamano, bhavesu bhagavā tatoti.

Tattha vaņņāgamo vaņņavipariyayoti-ādikaŋ niruttilakkhaņaŋ gahetvā saddanayena vā pisodarādipakkhepalakkhaņaŋ gahetvā yasmā lokiyalokuttarasukhābhinibbattakaŋ dānasīlādipārappattaŋ bhāgyamassa atthi, tasmā bhāgyavāti vattabbe bhagavāti vuccatīti ñātabbaŋ.

Yasmā pana ahirikānottappakodhūpanāhamakkhapaļāsa-issāmacchariyamāyāsāţheyyathambhasārambhamānātimānamadapamādataņhā-avijjā- tividhākusalamūladuccaritasankilesamalavisamasaññāvitakkapapañcacatubbidhavipariyesa- āsavagantha-oghayoga-agatitaņhuppādupādānapañcacetokhīlavinibandhanīvaraņābhinandanā- chavivādamūlataņhākāyasattānusaya-aţţhamicchattanavataņhāmūlakadasākusalakammapathadvāsaţţhidiţţhigata- aţţhasatataņhāvicaritappabhedasabbadarathapariļāhakilesasatasahassāni sankhepato vā pañca kilesakhandha-abhisankhāradevaputtamaccumāre abhañji. Tasmā bhaggattā etesaŋ parissayānaŋ bhaggavāti vattabbe bhagavāti vuccati. Āha cettha–


‘Bhaggarāgo bhaggadoso, bhaggamoho anāsavo;


Bhaggāssa pāpakā dhammā, bhagavā tena vuccatī’ ti.

Bhāgyavatāya cassa satapuññalakkhaņadharassa rūpakāyasampatti dīpitā hoti. Bhaggadosatāya dhammakāyasampatti. Tathā lokiyasarikkhakānaŋ bahumatabhāvo, gahaţţhapabbajitehi abhigamanīyatā, abhigatānañca nesaŋ kāyacittadukkhāpanayane (p. 1.205) paţibalabhāvo, āmisadānadhammadānehi upakāritā, lokiyalokuttarasukhehi ca saŋyojanasamatthatā dīpitā hoti.

Yasmā ca loke issariyadhammayasasirikāmapayattesu chasu dhammesu bhagasaddo pavattati, paramañcassa sakacitte issariyaŋ, aņimālanghimādikaŋ vā lokiyasammataŋ sabbākāraparipūraŋ atthi. Tathā lokuttaro dhammo. Lokattayabyāpako yathābhuccaguņādhigato ativiya parisuddho yaso. Rūpakāyadassanabyāvaţajananayanappasādajananasamatthā sabbākāraparipūrā sabbangapaccangasirī. Yaŋ yaŋ etena icchitaŋ patthitaŋ attahitaŋ parahitaŋ vā, tassa tassa tatheva abhinipphannattā icchitatthanibbattisaññito kāmo. Sabbalokagarubhāvappattihetubhūto sammāvāyāmasankhāto payatto ca atthi. Tasmā imehi bhagehi yuttattāpi bhagā assa santīti iminā atthena bhagavāti vuccati.

Yasmā pana kusalādīhi bhedehi sabbadhamme, khandhāyatanadhātusacca-indriyapaţiccasamuppādādīhi vā kusalādidhamme, pīļanasankhatasantāpavipariņāmaţţhena vā dukkhaŋ ariyasaccaŋ, āyūhananidānasaŋyogapalibodhaţţhena samudayaŋ, nissaraņavivekāsankhata-amataţţhena nirodhaŋ, niyyānikahetudassanādhipateyyaţţhena maggaŋ vibhattavā, vibhajitvā vivaritvā desitavāti vuttaŋ hoti. Tasmā vibhattavāti vattabbe bhagavāti vuccati.

Yasmā ca esa dibbabrahma-ariyavihāre kāyacitta-upadhiviveke suññatappaņihitānimittavimokkhe aññe ca lokiyalokuttare uttarimanussadhamme bhaji sevi bahulaŋ akāsi, tasmā bhattavāti vattabbe bhagavāti vuccati.

Yasmā pana tīsu bhavesu taņhāsankhātaŋ gamanaŋ anena vantaŋ, tasmā bhavesu vantagamanoti vattabbe bhavasaddato bhakāraŋ gamanasaddato gakāraŋ vantasaddato vakārañca dīghaŋ katvā ādāya bhagavāti vuccati yathā loke mehanassa khassa mālāti vattabbe mekhalāti.

145. Tassevaŋ iminā ca iminā ca kāraņena so bhagavā arahaŋ …pe… iminā ca iminā ca kāraņena bhagavāti buddhaguņe anussarato neva tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ, na mohapariyuţţhitaŋ (p. 1.206) cittaŋ hoti. Ujugatamevassa tasmiŋ samaye cittaŋ hoti tathāgatamārabbha (a. ni. 6.10). Iccassa evaŋ rāgādipariyuţţhānābhāvena vikkhambhitanīvaraņassa kammaţţhānābhimukhatāya ujugatacittassa buddhaguņapoņā vitakkavicārā pavattanti. Buddhaguņe anuvitakkayato anuvicārayato pīti uppajjati. Pītimanassa pītipadaţţhānāya passaddhiyā kāyacittadarathā paţippassambhanti. Passaddhadarathassa kāyikampi cetasikampi sukhaŋ uppajjati. Sukhino buddhaguņārammaņaŋ hutvā cittaŋ samādhiyatīti anukkamena ekakkhaņe jhānangāni uppajjanti. Buddhaguņānaŋ pana gambhīratāya nānappakāraguņānussaraņādhimuttatāya vā appanaŋ appatvā upacārappattameva jhānaŋ hoti. Tadetaŋ buddhaguņānussaraņavasena uppannattā buddhānussaticceva sankhaŋ gacchati.

Imañca pana buddhānussatiŋ anuyutto bhikkhu satthari sagāravo hoti sappatisso, saddhāvepullaŋ sativepullaŋ paññāvepullaŋ puññavepullañca adhigacchati, pītipāmojjabahulo hoti, bhayabheravasaho dukkhādhivāsanasamattho, satthārā saŋvāsasaññaŋ paţilabhati. Buddhaguņānussatiyā ajjhāvutthañcassa sarīrampi cetiyagharamiva pūjārahaŋ hoti. Buddhabhūmiyaŋ cittaŋ namati. Vītikkamitabbavatthusamāyoge cassa sammukhā satthāraŋ passato viya hirottappaŋ paccupaţţhāti. Uttari appaţivijjhanto pana sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, buddhānussatiyā sadāti.

Idaŋ tāva buddhānussatiyaŋ vitthārakathāmukhaŋ.

2. Dhammānussatikathā
146. Dhammānussatiŋ bhāvetukāmenāpi rahogatena paţisallīnena ‘svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī’ ti (a. ni. 6.10) evaŋ pariyattidhammassa ceva navavidhassa ca lokuttaradhammassa guņā anussaritabbā.

147. Svākkhātoti imasmiŋ hi pade pariyattidhammopi sangahaŋ gacchati, itaresu lokuttaradhammova. Tattha pariyattidhammo tāva svākkhāto ādimajjhapariyosānakalyāņattā (p. 1.207) sātthasabyañjanakevalaparipuņņaparisuddhabrahmacariyappakāsanattā ca. Yañhi bhagavā ekagāthampi deseti, sā samantabhaddakattā dhammassa paţhamapādena ādikalyāņā, dutiyatatiyapādehi majjhekalyāņā, pacchimapādena pariyosānakalyāņā. Ekānusandhikaŋ suttaŋ nidānena ādikalyāņaŋ, nigamanena pariyosānakalyāņaŋ, sesena majjhekalyāņaŋ. Nānānusandhikaŋ suttaŋ paţhamānusandhinā ādikalyāņaŋ, pacchimena pariyosānakalyāņaŋ, sesehi majjhekalyāņaŋ. Apica sanidānasa-uppattikattā ādikalyāņaŋ, veneyyānaŋ anurūpato atthassa aviparītatāya ca hetudāharaņayuttato ca majjhekalyāņaŋ, sotūnaŋ saddhāpaţilābhajananena nigamanena ca pariyosānakalyāņaŋ.

Sakalopi sāsanadhammo attano atthabhūtena sīlena ādikalyāņo, samathavipassanāmaggaphalehi majjhekalyāņo, nibbānena pariyosānakalyāņo. Sīlasamādhīhi vā ādikalyāņo, vipassanāmaggehi majjhekalyāņo, phalanibbānehi pariyosānakalyāņo. Buddhasubodhitāya vā ādikalyāņo, dhammasudhammatāya majjhekalyāņo, sanghasuppaţippattiyā pariyosānakalyāņo. Taŋ sutvā tathatthāya paţipannena adhigantabbāya abhisambodhiyā vā ādikalyāņo, paccekabodhiyā majjhekalyāņo, sāvakabodhiyā pariyosānakalyāņo.

Suyyamāno cesa nīvaraņavikkhambhanato savanenapi kalyāņameva āvahatīti ādikalyāņo, paţipajjiyamāno samathavipassanāsukhāvahanato paţipattiyāpi kalyāņaŋ āvahatīti majjhekalyāņo, tathāpaţipanno ca paţipattiphale niţţhite tādibhāvāvahanato paţipattiphalenapi kalyāņaŋ āvahatīti pariyosānakalyāņoti evaŋ ādimajjhapariyosānakalyāņattā svākkhāto.

Yaŋ panesa bhagavā dhammaŋ desento sāsanabrahmacariyaŋ maggabrahmacariyañca pakāseti nānānayehi dīpeti, taŋ yathānurūpaŋ atthasampattiyā sātthaŋ, byañjanasampattiyā sabyañjanaŋ. Sankāsanapakāsanavivaraņavibhajana-uttānīkaraņapaññatti-atthapadasamāyogato sātthaŋ, akkharapadabyañjanākāraniruttiniddesasampattiyā sabyañjanaŋ. Atthagambhīratāpaţivedhagambhīratāhi sātthaŋ, dhammagambhīratādesanāgambhīratāhi (p. 1.208) sabyañjanaŋ. Atthapaţibhānapaţisambhidāvisayato sātthaŋ, dhammaniruttipaţisambhidāvisayato sabyañjanaŋ. Paņđitavedanīyato parikkhakajanappasādakanti sātthaŋ, saddheyyato lokiyajanappasādakanti sabyañjanaŋ. Gambhīrādhippāyato sātthaŋ, uttānapadato sabyañjanaŋ. Upanetabbassa abhāvato sakalaparipuņņabhāvena kevalaparipuņņaŋ. Apanetabbassa abhāvato niddosabhāvena parisuddhaŋ.

Apica paţipattiyā adhigamabyattito sātthaŋ, pariyattiyā āgamabyattito sabyañjanaŋ, sīlādipañcadhammakkhandhayuttato kevalaparipuņņaŋ, nirupakkilesato nittaraņatthāya pavattito lokāmisanirapekkhato ca parisuddhanti evaŋ sātthasabyañjanakevalaparipuņņaparisuddhabrahmacariyappakāsanato svākkhāto.

Atthavipallāsābhāvato vā suţţhu akkhātoti svākkhāto. Yathā hi aññatitthiyānaŋ dhammassa attho vipallāsamāpajjati, antarāyikāti vuttadhammānaŋ antarāyikattābhāvato, niyyānikāti vuttadhammānaŋ niyyānikattābhāvato. Tena te durakkhātadhammāyeva honti, na tathā bhagavato dhammassa attho vipallāsamāpajjati. Ime dhammā antarāyikā, ime dhammā niyyānikāti evaŋ vuttadhammānaŋ tathābhāvānatikkamanatoti. Evaŋ tāva pariyattidhammo svākkhāto.

Lokuttaradhammo pana nibbānānurūpāya paţipattiyā paţipadānurūpassa ca nibbānassa akkhātattā svākkhāto. Yathāha– ‘supaññattā kho pana tena bhagavatā sāvakānaŋ nibbānagāminī paţipadā saŋsandati nibbānañca paţipadā ca. Seyyathāpi nāma gangodakaŋ yamunodakena saŋsandati sameti, evameva supaññattā (dī. ni. 2.296) tena bhagavatā sāvakānaŋ nibbānagāminī paţipadā saŋsandati nibbānañca paţipadā cā’ ti. Ariyamaggo cettha antadvayaŋ anupagamma majjhimā paţipadābhūtova ‘majjhimā paţipadā’ ti akkhātattā svākkhāto. Sāmaññaphalāni paţipassaddhakilesāneva ‘paţipassaddhakilesānī’ ti akkhātattā svākkhātāni. Nibbānaŋ sassatāmatatāņaleņādisabhāvameva sassatādisabhāvavasena akkhātattā svākkhātanti evaŋ lokuttaradhammopi svākkhāto.

148. Sandiţţhikoti (p. 1.209) ettha pana ariyamaggo tāva attano santāne rāgādīnaŋ abhāvaŋ karontena ariyapuggalena sāmaŋ daţţhabboti sandiţţhiko. Yathāha–’ratto kho, brāhmaņa, rāgena abhibhūto pariyādiņņacitto attabyābādhāyapi ceteti, parabyābādhāyapi ceteti, ubhayabyābādhāyapi ceteti. Cetasikaŋ dukkhaŋ domanassaŋ paţisaŋvedeti. Rāge pahīne neva attabyābādhāya ceteti, na parabyābādhāya ceteti, na ubhayabyābādhāya ceteti, na cetasikaŋ dukkhaŋ domanassaŋ paţisaŋvedeti. Evampi kho, brāhmaņa, sandiţţhiko dhammo hotī’ ti(a. ni. 3.54). Apica navavidhopi lokuttaradhammo yena yena adhigato hoti, tena tena parasaddhāya gantabbataŋ hitvā paccavekkhaņañāņena sayaŋ daţţhabboti sandiţţhiko. Atha vā pasatthā diţţhi sandiţţhi, sandiţţhiyā jayatīti sandiţţhiko. Tathā hettha ariyamaggo sampayuttāya, ariyaphalaŋ kāraņabhūtāya, nibbānaŋ visayibhūtāya sandiţţhiyā kilese jayati. Tasmā yathā rathena jayatīti rathiko, evaŋ navavidhopi lokuttaradhammo sandiţţhiyā jayatīti sandiţţhiko.

Atha vā diţţhanti dassanaŋ vuccati. Diţţhameva sandiţţhaŋ, dassananti attho. Sandiţţhaŋ arahatīti sandiţţhiko. Lokuttaradhammo hi bhāvanābhisamayavasena sacchikiriyābhisamayavasena ca dissamānoyeva vaţţabhayaŋ nivatteti. Tasmā yathā vatthaŋ arahatīti vatthiko, evaŋ sandiţţhaŋ arahatīti sandiţţhiko.

149. Attano phaladānaŋ sandhāya nāssa kāloti akālo. Akāloyeva akāliko. Na pañcāhasattāhādibhedaŋ kālaŋ khepetvā phalaŋ deti, attano pana pavattisamanantarameva phaladoti vuttaŋ hoti. Atha vā attano phaladāne pakaţţho kālo patto assāti kāliko. Ko so? Lokiyo kusaladhammo. Ayaŋ pana samanantaraphalattā na kālikoti akāliko. Idaŋ maggameva sandhāya vuttaŋ.

150. ‘Ehi passa imaŋ dhamman’ ti evaŋ pavattaŋ ehipassavidhiŋ arahatīti ehipassiko. Kasmā panesa taŋ vidhiŋ arahatīti? Vijjamānattā parisuddhattā ca (p. 1.210) Rittamuţţhiyaŋ hi hiraññaŋ vā suvaņņaŋ vā atthīti vatvāpi ‘ehi passa iman’ ti na sakkā vattuŋ. Kasmā? Avijjamānattā. Vijjamānampi ca gūthaŋ vā muttaŋ vā manuññabhāvappakāsanena cittasampahaŋsanatthaŋ ‘ehi passa iman’ ti na sakkā vattuŋ. Apica kho pana tiņehi vā paņņehi vā paţicchādetabbameva hoti. Kasmā? Aparisuddhattā. Ayaŋ pana navavidhopi lokuttaradhammo sabhāvatova vijjamāno vigatavalāhake ākāse sampuņņacandamaņđalaŋ viya paņđukambale nikkhittajātimaņi viya ca parisuddho. Tasmā vijjamānattā parisuddhattā ca ehipassavidhiŋ arahatīti ehipassiko.

151. Upanetabboti opaneyyiko. Ayaŋ panettha vinicchayo, upanayanaŋ upanayo, ādittaŋ celaŋ vā sīsaŋ vā ajjhupekkhitvāpi bhāvanāvasena attano citte upanayanaŋ arahatīti opanayiko. Opanayikova opaneyyiko. Idaŋ sankhate lokuttaradhamme yujjati. Asankhate pana attano cittena upanayanaŋ arahatīti opaneyyiko. Sacchikiriyāvasena allīyanaŋ arahatīti attho.

Atha vā nibbānaŋ upanetīti ariyamaggo upaneyyo. Sacchikātabbataŋ upanetabboti phalanibbānadhammo upaneyyo. Upaneyyo eva opaneyyiko.

152. Paccattaŋ veditabbo viññūhīti sabbehipi ugghaţitaññū-ādīhi viññūhi attani attani veditabbo ‘bhāvito me maggo, adhigataŋ phalaŋ, sacchikato nirodho’ ti. Na hi upajjhāyena bhāvitena maggena saddhivihārikassa kilesā pahīyanti, na so tassa phalasamāpattiyā phāsuviharati, na tena sacchikataŋ nibbānaŋ sacchikaroti. Tasmā na esa parassa sīse ābharaņaŋ viya daţţhabbo, attano pana citteyeva daţţhabbo, anubhavitabbo viññūhīti vuttaŋ hoti. Bālānaŋ pana avisayo cesa.

Apica (p. 1.211) svākkhāto ayaŋ dhammo. Kasmā? Sandiţţhikattā. Sandiţţhiko, akālikattā. Akāliko, ehipassikattā. Yo ca ehipassiko, so nāma opaneyyiko hotīti.

153. Tassevaŋ svākkhātatādibhede dhammaguņe anussarato neva tasmiŋ samaye rāgapariyuţţhitaŋ cittaŋ hoti. Na dosa …pe… na mohapariyuţţhitaŋ cittaŋ hoti. Ujugatamevassa tasmiŋ samaye cittaŋ hoti dhammaŋ ārabbhāti (a. ni. 6.10) purimanayeneva vikkhambhitanīvaraņassa ekakkhaņe jhānangāni uppajjanti. Dhammaguņānaŋ pana gambhīratāya nānappakāraguņānussaraņādhimuttatāya vā appanaŋ appatvā upacārappattameva jhānaŋ hoti. Tadetaŋ dhammaguņānussaraņavasena uppannattā dhammānussaticceva sankhaŋ gacchati.

Imañca pana dhammānussatiŋ anuyutto bhikkhu evaŋ opaneyyikassa dhammassa desetāraŋ imināpangena samannāgataŋ satthāraŋ neva atītaŋse samanupassāmi, na panetarahi aññatra tena bhagavatāti evaŋ dhammaguņadassaneneva satthari sagāravo hoti sappatisso. Dhamme garucittīkāro saddhādivepullaŋ adhigacchati, pītipāmojjabahulo hoti, bhayabheravasaho, dukkhādhivāsanasamattho, dhammena saŋvāsasaññaŋ paţilabhati, dhammaguņānussatiyā ajjhāvutthañcassa sarīrampi cetiyagharamiva pūjārahaŋ hoti, anuttaradhammādhigamāya cittaŋ namati, vītikkamitabbavatthusamāyoge cassa dhammasudhammataŋ samanussarato hirottappaŋ paccupaţţhāti. Uttari appaţivijjhanto pana sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, dhammānussatiyā sadāti.

Idaŋ dhammānussatiyaŋ vitthārakathāmukhaŋ.

3. Sanghānussatikathā
154. Sanghānussatiŋ bhāvetukāmenāpi rahogatena paţisallīnena ‘suppaţipanno bhagavato sāvakasangho, ujuppaţipanno bhagavato sāvakasangho, ñāyappaţipanno bhagavato sāvakasangho, sāmīcippaţipanno bhagavato sāvakasangho, yadidaŋ cattāri purisayugāni aţţha purisapuggalā (p. 1.212) esa bhagavato sāvakasangho āhuneyyo, pāhuneyyo, dakkhiņeyyo, añjalikaraņīyo, anuttaraŋ puññakkhettaŋ lokassā’ ti (a. ni. 6.10) evaŋ ariyasanghaguņā anussaritabbā.

155. Tattha suppaţipannoti suţţhu paţipanno, sammāpaţipadaŋ anivattipaţipadaŋ anulomapaţipadaŋ apaccanīkapaţipadaŋ dhammānudhammapaţipadaŋ paţipannoti vuttaŋ hoti. Bhagavato ovādānusāsaniŋ sakkaccaŋ suņantīti sāvakā. Sāvakānaŋ sangho sāvakasangho, sīladiţţhisāmaññatāya sanghātabhāvamāpanno sāvakasamūhoti attho. Yasmā pana sā sammāpaţipadā uju avankā akuţilā ajimhā, ariyo ca ñāyotipi vuccati, anucchavikattā ca sāmīcītipi sankhaŋ gatā. Tasmā tampaţipanno ariyasangho ujuppaţipanno ñāyappaţipanno sāmīcippaţipannotipi vutto.

Ettha ca ye maggaţţhā, te sammāpaţipattisamangitāya suppaţipannā. Ye phalaţţhā, te sammāpaţipadāya adhigantabbassa adhigatattā atītaŋ paţipadaŋ sandhāya suppaţipannāti veditabbā.

Apica svākkhāte dhammavinaye yathānusiţţhaŋ paţipannattāpi apaņņakapaţipadaŋ paţipannattāpi suppaţipanno.

Majjhimāya paţipadāya antadvayamanupagamma paţipannattā kāyavacīmanovankakuţilajimhadosappahānāya paţipannattā ca ujuppaţipannattā ca ujuppaţipanno.

Ñāyo vuccati nibbānaŋ. Tadatthāya paţipannattā ñāyappaţipanno.

Yathā paţipannā sāmīcippaţipannārahā honti, tathā paţipannattā sāmīcippaţipanno.

156. Yadidanti yāni imāni. Cattāri purisayugānīti yugaļavasena paţhamamaggaţţho phalaţţhoti idamekaŋ yugaļanti evaŋ cattāri purisayugaļāni honti. Aţţha purisapuggalāti purisapuggalavasena eko paţhamamaggaţţho eko phalaţţhoti iminā nayena aţţheva purisapuggalā honti Ettha ca purisoti vā puggaloti vā ekatthāni etāni padāni. Veneyyavasena panetaŋ vuttaŋ. Esa bhagavato sāvakasanghoti yānimāni yugavasena (p. 1.213) cattāri purisayugāni, pāţi-ekkato aţţha purisapuggalā, esa bhagavato sāvakasangho, āhuneyyoti-ādīsu ānetvā hunitabbanti āhunaŋ, dūratopi ānetvā sīlavantesu dātabbanti attho. Catunnaŋ paccayānametamadhivacanaŋ. Taŋ āhunaŋ paţiggahetuŋ yutto tassa mahapphalakaraņatoti āhuneyyo. Atha vā dūratopi āgantvā sabbasāpateyyampi ettha hunitabbanti āhavanīyo. Sakkādīnampi vā āhavanaŋ arahatīti āhavanīyo. Yo cāyaŋ brāhmaņānaŋ āhavanīyo nāma aggi, yattha hutaŋ mahapphalanti tesaŋ laddhi. Sace hutassa mahapphalatāya āhavanīyo, sanghova āhavanīyo. Sanghe hutañhi mahapphalaŋ hoti. Yathāha–


‘Yo ca vassasataŋ jantu, aggiŋ paricare vane;


Ekañca bhāvitattānaŋ, muhuttamapi pūjaye.


Sāyeva pūjanā seyyo, yañce vassasataŋ hutan’ ti. (dha. pa. 107).

Tadetaŋ nikāyantare āhavanīyoti padaŋ idha āhuneyyoti iminā padena atthato ekaŋ. Byañjanato panettha kiñcimattameva nānaŋ. Iti āhuneyyo.

Pāhuneyyoti ettha pana pāhunaŋ vuccati disāvidisato āgatānaŋ piyamanāpānaŋ ñātimittānamatthāya sakkārena paţiyattaŋ āgantukadānaŋ. Tampi ţhapetvā te tathārūpe pāhunake sanghasseva dātuŋ yuttaŋ, sanghova taŋ paţiggahetuŋ yutto. Sanghasadiso hi pāhunako natthi. Tathā hesa ekabuddhantare ca dissati, abbokiņņañca piyamanāpattakarehi dhammehi samannāgatoti. Evaŋ pāhunamassa dātuŋ yuttaŋ pāhunañca paţiggahetuŋ yuttoti pāhuneyyo. Yesaŋ pana pāhavanīyoti pāļi, tesaŋ yasmā sangho pubbakāramarahati, tasmā sabbapaţhamaŋ ānetvā ettha hunitabbanti pāhavanīyo. Sabbappakārena vā āhavanamarahatīti pāhavanīyo. Svāyamidha teneva atthena pāhuneyyoti vuccati.

Dakkhiņāti pana paralokaŋ saddahitvā dātabbadānaŋ vuccati. Taŋ dakkhiņaŋ arahati, dakkhiņāya vā hito yasmā naŋ mahapphalakaraņatāya visodhetīti dakkhiņeyyo.

Ubho (p. 1.214) hatthe sirasmiŋ patiţţhapetvā sabbalokena kayiramānaŋ añjalikammaŋ arahatīti añjalikaraņīyo.

Anuttaraŋ puññakkhettaŋ lokassāti sabbalokassa asadisaŋ puññavirūhanaţţhānaŋ. Yathā hi rañño vā amaccassa vā sālīnaŋ vā yavānaŋ vā virūhanaţţhānaŋ rañño sālikkhettaŋ rañño yavakkhettanti vuccati, evaŋ sangho sabbalokassa puññānaŋ virūhanaţţhānaŋ. Sanghaŋ nissāya hi lokassa nānappakārahitasukhasaŋvattanikāni puññāni virūhanti. Tasmā sangho anuttaraŋ puññakkhettaŋ lokassāti.

157. Evaŋ suppaţipannatādibhede sanghaguņe anussarato neva tasmiŋ samaye rāgapariyuţţhitaŋ cittaŋ hoti. Na dosa …pe… na mohapariyuţţhitaŋ cittaŋ hoti. Ujugatamevassa tasmiŋ samaye cittaŋ hoti sanghaŋ ārabbhāti (a. ni. 6.10) purimanayeneva vikkhambhitanīvaraņassa ekakkhaņe jhānangāni uppajjanti. Sanghaguņānaŋ pana gambhīratāya nānappakāraguņānussaraņādhimuttatāya vā appanaŋ appatvā upacārappattameva jhānaŋ hoti. Tadetaŋ sanghaguņānussaraņavasena uppannattā sanghānussaticceva sankhaŋ gacchati.

Imañca pana sanghānussatiŋ anuyutto bhikkhu sanghe sagāravo hoti sappatisso. Saddhādivepullaŋ adhigacchati, pītipāmojjabahulo hoti, bhayabheravasaho, dukkhādhivāsanasamattho, sanghena saŋvāsasaññaŋ paţilabhati. Sanghaguņānussatiyā ajjhāvutthañcassa sarīraŋ sannipatitasanghamiva uposathāgāraŋ pūjārahaŋ hoti, sanghaguņādhigamāya cittaŋ namati, vītikkamitabbavatthusamāyoge cassa sammukhā sanghaŋ passato viya hirottappaŋ paccupaţţhāti, uttari appaţivijjhanto pana sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, sanghānussatiyā sadāti.

Idaŋ sanghānussatiyaŋ vitthārakathāmukhaŋ.

4. Sīlānussatikathā
158. Sīlānussatiŋ (p. 1.215) bhāvetukāmena pana rahogatena paţisallīnena ‘aho vata me sīlāni akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikānī’ ti (a. ni. 6.10) evaŋ akhaņđatādiguņavasena attano sīlāni anussaritabbāni. Tāni ca gahaţţhena gahaţţhasīlāni, pabbajitena pabbajitasīlāni.

Gahaţţhasīlāni vā hontu pabbajitasīlāni vā, yesaŋ ādimhi vā ante vā ekampi na bhinnaŋ, tāni pariyante chinnasāţako viya na khaņđānīti akhaņđāni. Yesaŋ vemajjhe ekampi na bhinnaŋ, tāni majjhe vinividdhasāţako viya na chiddānīti acchiddāni. Yesaŋ paţipāţiyā dve vā tīņi vā na bhinnāni, tāni piţţhiyā vā kucchiyā vā uţţhitena dīghavaţţādisaņţhānena visabhāgavaņņena kāļarattādīnaŋ aññatarasarīravaņņā gāvī viya na sabalānīti asabalāni. Yāni antarantarā na bhinnāni, tāni visabhāgabinduvicitrā gāvī viya na kammāsānīti akammāsāni. Avisesena vā sabbānipi sattavidhena methunasaŋyogena kodhupanāhādīhi ca pāpadhammehi anupahatattā akhaņđāni acchiddāni asabalāni akammāsāni. Tāniyeva taņhādāsabyato mocetvā bhujissabhāvakaraņena bhujissāni. Buddhādīhi viññūhi pasatthattā viññuppasatthāni. Taņhādiţţhīhi aparāmaţţhatāya kenaci vā ayaŋ te sīlesu dosoti evaŋ parāmaţţhuŋ asakkuņeyyatāya aparāmaţţhāni. Upacārasamādhiŋ appanāsamādhiŋ vā, atha vā pana maggasamādhiŋ phalasamādhiñcāpi saŋvattentīti samādhisaŋvattanikāni.

159. Evaŋ akhaņđatādiguņavasena attano sīlāni anussarato nevassa tasmiŋ samaye rāgapariyuţţhitaŋ cittaŋ hoti. Na dosa …pe… na mohapariyuţţhitaŋ cittaŋ hoti. Ujugatamevassa tasmiŋ samaye cittaŋ hoti, sīlaŋ ārabbhāti purimanayeneva vikkhambhitanīvaraņassa ekakkhaņe jhānangāni uppajjanti. Sīlaguņānaŋ pana gambhīratāya nānappakāraguņānussaraņādhimuttatāya vā appanaŋ appatvā upacārappattameva jhānaŋ hoti. Tadetaŋ (p. 1.216) sīlaguņānussaraņavasena uppannattā sīlānussaticceva sankhaŋ gacchati.

Imañca pana sīlānussatiŋ anuyutto bhikkhu sikkhāya sagāravo hoti sabhāgavutti, paţisanthāre appamatto, attānuvādādibhayavirahito, aņumattesu vajjesu bhayadassāvī, saddhādivepullaŋ adhigacchati, pītipāmojjabahulo hoti. Uttari appaţivijjhanto pana sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, sīlānussatiyā sadāti.

Idaŋ sīlānussatiyaŋ vitthārakathāmukhaŋ.

5. Cāgānussatikathā
160. Cāgānussatiŋ bhāvetukāmena pana pakatiyā cāgādhimuttena niccappavattadānasaŋvibhāgena bhavitabbaŋ. Atha vā pana bhāvanaŋ ārabhantena ito dāni pabhuti sati paţiggāhake antamaso ekālopamattampi dānaŋ adatvā na bhuñjissāmīti samādānaŋ katvā taŋdivasaŋ guņavisiţţhesu paţiggāhakesu yathāsatti yathābalaŋ dānaŋ datvā tattha nimittaŋ gaņhitvā rahogatena paţisallīnena ‘lābhā vata me suladdhaŋ vata me, yohaŋ maccheramalapariyuţţhitāya pajāya vigatamalamaccherena cetasā viharāmi muttacāgo payatapāņi vossaggarato yācayogo dānasaŋvibhāgarato’ ti evaŋ vigatamalamaccheratādiguņavasena attano cāgo anussaritabbo.

Tattha lābhā vata meti mayhaŋ vata lābhā, ye ime ‘āyuŋ kho pana datvā āyussa bhāgī hoti dibbassa vā mānusassa vā’ iti (a. ni. 5.37) ca, ‘dadaŋ piyo hoti bhajanti naŋ bahū’ iti (a. ni. 5.34) ca, ‘dadamāno piyo hoti, sataŋ dhammaŋ anukkamaŋ’ iti (a. ni. 5.35) ca evamādīhi nayehi bhagavatā dāyakassa lābhā saŋvaņņitā, te mayhaŋ avassaŋ bhāginoti adhippāyo. Suladdhaŋ vata meti yaŋ mayā idaŋ sāsanaŋ manussattaŋ vā laddhaŋ, taŋ suladdhaŋ vata me. Kasmā (p. 1.217) Yohaŋ maccheramalapariyuţţhitāya pajāya …pe… dānasaŋvibhāgaratoti.

Tattha maccheramalapariyuţţhitāyāti maccheramalena abhibhūtāya. Pajāyāti pajāyanavasena sattā vuccanti. Tasmā attano sampattīnaŋ parasādhāraņabhāvamasahanalakkhaņena cittassa pabhassarabhāvadūsakānaŋ kaņhadhammānaŋ aññatarena maccheramalena abhibhūtesu sattesūti ayamettha attho. Vigatamalamaccherenāti aññesampi rāgadosādimalānañceva maccherassa ca vigatattā vigatamalamaccherena. Cetasā viharāmīti yathāvuttappakāracitto hutvā vasāmīti attho. Suttesu pana mahānāmasakkassa sotāpannassa sato nissayavihāraŋ pucchato nissayavihāravasena desitattā agāraŋ ajjhāvasāmīti vuttaŋ. Tattha abhibhavitvā vasāmīti attho.

Muttacāgoti vissaţţhacāgo. Payatapāņīti parisuddhahattho. Sakkaccaŋ sahatthā deyyadhammaŋ dātuŋ sadā dhotahatthoyevāti vuttaŋ hoti. Vossaggaratoti vossajjanaŋ vossaggo, pariccāgoti attho. Tasmiŋ vossagge satatābhiyogavasena ratoti vossaggarato. Yācayogoti yaŋ yaŋ pare yācanti, tassa tassa dānato yācanayogoti attho. Yājayogotipi pāţho. Yajanasankhātena yājena yuttoti attho. Dānasaŋvibhāgaratoti dāne ca saŋvibhāge ca rato. Ahañhi dānañca demi, attanā paribhuñjitabbatopi ca saŋvibhāgaŋ karomi, ettheva casmi ubhaye ratoti evaŋ anussaratīti attho.

161. Tassevaŋ vigatamalamaccheratādiguņavasena attano cāgaŋ anussarato neva tasmiŋ samaye rāgapariyuţţhitaŋ cittaŋ hoti. Na dosa …pe… na mohapariyuţţhitaŋ cittaŋ hoti. Ujugatamevassa tasmiŋ samaye cittaŋ hoti cāgaŋ ārabbhāti (a. ni. 5.10) purimanayeneva vikkhambhitanīvaraņassa ekakkhaņe jhānangāni uppajjanti. Cāgaguņānaŋ pana gambhīratāya nānappakāracāgaguņānussaraņādhimuttatāya vā appanaŋ appatvā upacārappattameva jhānaŋ hoti. Tadetaŋ cāgaguņānussaraņavasena uppannattā cāgānussaticceva sankhaŋ gacchati.

Imañca (p. 1.218) pana cāgānussatiŋ anuyutto bhikkhu bhiyyoso mattāya cāgādhimutto hoti, alobhajjhāsayo, mettāya anulomakārī, visārado, pītipāmojjabahulo, uttari appaţivijjhanto pana sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, cāgānussatiyā sadāti.

Idaŋ cāgānussatiyaŋ vitthārakathāmukhaŋ.

6. Devatānussatikathā
162. Devatānussatiŋ bhāvetukāmena pana ariyamaggavasena samudāgatehi saddhādīhi guņehi samannāgatena bhavitabbaŋ. Tato rahogatena paţisallīnena ‘santi devā cātumahārājikā, santi devā tāvatiŋsā, yāmā, tusitā, nimmānaratino, paranimmitavasavattino, santi devā brahmakāyikā, santi devā tatuttari, yathārūpāya saddhāya samannāgatā tā devatā ito cutā tattha upapannā, mayhampi tathārūpā saddhā saŋvijjati. Yathārūpena sīlena. Yathārūpena sutena. Yathārūpena cāgena. Yathārūpāya paññāya samannāgatā tā devatā ito cutā tattha upapannā, mayhampi tathārūpā paññā saŋvijjatī’ ti (a. ni. 6.10) evaŋ devatā sakkhiţţhāne ţhapetvā attano saddhādiguņā anussaritabbā.

Sutte pana yasmiŋ mahānāma samaye ariyasāvako attano ca tāsañca devatānaŋ saddhañca sīlañca sutañca cāgañca paññañca anussarati, nevassa tasmiŋ samaye rāgapariyuţţhitaŋ cittaŋ hotīti vuttaŋ. Kiñcāpi vuttaŋ, atha kho taŋ sakkhiţţhāne ţhapetabbadevatānaŋ attano saddhādīhi samānaguņadīpanatthaŋ vuttanti veditabbaŋ. Aţţhakathāyañhi devatā sakkhiţţhāne ţhapetvā attano guņe anussaratīti daļhaŋ katvā vuttaŋ.

163. Tasmā pubbabhāge devatānaŋ guņe anussaritvā aparabhāge attano saŋvijjamāne saddhādiguņe anussarato cassa neva tasmiŋ samaye (p. 1.219) rāgapariyuţţhitaŋ cittaŋ hoti. Na dosa …pe… na mohapariyuţţhitaŋ cittaŋ hoti, ujugatamevassa tasmiŋ samaye cittaŋ hoti devatā ārabbhāti (a. ni. 6.10) purimanayeneva vikkhambhitanīvaraņassa ekakkhaņe jhānangāni uppajjanti. Saddhādiguņānaŋ pana gambhīratāya nānappakāraguņānussaraņādhimuttatāya vā appanaŋ appatvā upacārappattameva jhānaŋ hoti. Tadetaŋ devatānaŋ guņasadisasaddhādiguņānussaraņavasena devatānussaticceva sankhaŋ gacchati.

Imañca pana devatānussatiŋ anuyutto bhikkhu devatānaŋ piyo hoti manāpo, bhiyyoso mattāya saddhādivepullaŋ adhigacchati, pītipāmojjabahulo viharati. Uttari appaţivijjhanto pana sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, devatānussatiyā sadāti.

Idaŋ devatānussatiyaŋ vitthārakathāmukhaŋ.

Pakiņņakakathā
164. Yaŋ pana etāsaŋ vitthāradesanāyaŋ ‘ujugatamevassa tasmiŋ samaye cittaŋ hoti tathāgataŋ ārabbhā’ ti-ādīni vatvā ‘ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ, pamuditassa pīti jāyatī’ ti (a. ni. 6.10) vuttaŋ, tattha itipi so bhagavāti-ādīnaŋ atthaŋ nissāya uppannaŋ tuţţhiŋ sandhāya labhati atthavedanti vuttaŋ. Pāļiŋ nissāya uppannaŋ tuţţhiŋ sandhāya labhati dhammavedaŋ. Ubhayavasena labhati dhammūpasaŋhitaŋ pāmojjanti vuttanti veditabbaŋ.

Yañca devatānussatiyaŋ devatā ārabbhāti vuttaŋ, taŋ pubbabhāge devatā ārabbha pavattacittavasena devatāguņasadise vā devatābhāvanipphādake guņe ārabbha pavattacittavasena vuttanti veditabbaŋ.

165. Imā (p. 1.220) pana cha anussatiyo ariyasāvakānaññeva ijjhanti. Tesaŋ hi buddhadhammasanghaguņā pākaţā honti. Te ca akhaņđatādiguņehi sīlehi, vigatamalamaccherena cāgena, mahānubhāvānaŋ devatānaŋ guņasadisehi saddhādiguņehi samannāgatā. Mahānāmasutte (a. ni. 6.10) ca sotāpannassa nissayavihāraŋ puţţhena bhagavatā sotāpannassa nissayavihāradassanatthameva etā vitthārato kathitā.

Gedhasuttepi ‘idha, bhikkhave, ariyasāvako tathāgataŋ anussarati, itipi so bhagavā …pe… ujugatamevassa tasmiŋ samaye cittaŋ hoti nikkhantaŋ muttaŋ vuţţhitaŋ gedhamhā. Gedhoti kho, bhikkhave, pañcannetaŋ kāmaguņānamadhivacanaŋ. Idampi kho, bhikkhave, ārammaņaŋ karitvā evamidhekacce sattā visujjhantī’ ti (a. ni. 6.25) evaŋ ariyasāvakassa anussativasena cittaŋ visodhetvā uttari paramatthavisuddhi-adhigamatthāya kathitā.

Āyasmatā mahākaccānena desite sambādhokāsasuttepi ‘acchariyaŋ, āvuso, abbhutaŋ, āvuso, yāvañcidaŋ tena bhagavatā jānatā passatā arahatā sammāsambuddhena sambādhe okāsādhigamo anubuddho sattānaŋ visuddhiyā …pe… nibbānassa sacchikiriyāya yadidaŋ cha anussatiţţhānāni. Katamāni cha? Idhāvuso, ariyasāvako tathāgataŋ anussarati …pe… evamidhekacce sattā visuddhidhammā bhavantī’ ti (a. ni. 6.26) evaŋ ariyasāvakasseva paramatthavisuddhidhammatāya okāsādhigamavasena kathitā.

Uposathasuttepi ‘kathañca, visākhe, ariyūposatho hoti? Upakkiliţţhassa, visākhe, cittassa upakkamena pariyodapanā hoti. Kathañca, visākhe, upakkiliţţhassa cittassa upakkamena pariyodapanā hoti? Idha, visākhe, ariyasāvako tathāgataŋ anussaratī’ ti (a. ni. 3.71) evaŋ ariyasāvakasseva uposathaŋ upavasato cittavisodhanakammaţţhānavasena uposathassa mahapphalabhāvadassanatthaŋ kathitā.

Ekādasanipātepi ‘saddho kho, mahānāma, ārādhako hoti, no assaddho. Āraddhavīriyo, upaţţhitasati, samāhito, paññavā, mahānāma (p. 1.221) ārādhako hoti, no duppañño. Imesu kho tvaŋ, mahānāma, pañcasu dhammesu patiţţhāya cha dhamme uttari bhāveyyāsi. Idha tvaŋ, mahānāma, tathāgataŋ anussareyyāsi itipi so bhagavā’ ti (a. ni. 11.11) evaŋ ariyasāvakasseva ‘tesaŋ no, bhante, nānāvihārena viharataŋ kenassa vihārena viharitabban’ ti pucchato vihāradassanatthaŋ kathitā.

166. Evaŋ santepi parisuddhasīlādiguņasamannāgatena puthujjanenāpi manasi kātabbā. Anussavavasenāpi hi buddhādīnaŋ guņe anussarato cittaŋ pasīdatiyeva. Yassānubhāvena nīvaraņāni vikkhambhetvā uļārapāmojjo vipassanaŋ ārabhitvā arahattaŋyeva sacchikareyya kaţa-andhakāravāsī phussadevatthero viya.

So kirāyasmā mārena nimmitaŋ buddharūpaŋ disvā ‘ayaŋ tāva sarāgadosamoho evaŋ sobhati, kathaŋ nu kho bhagavā na sobhati, so hi sabbaso vītarāgadosamoho’ ti buddhārammaņaŋ pītiŋ paţilabhitvā vipassanaŋ vađđhetvā arahattaŋ pāpuņīti.

Iti sādhujanapāmojjatthāya kate visuddhimagge

Samādhibhāvanādhikāre

Cha-anussatiniddeso nāma

Sattamo paricchedo.

8. Anussatikammaţţhānaniddeso
Maraņassatikathā
167. Idāni (p. 1.222) ito anantarāya maraņassatiyā bhāvanāniddeso anuppatto. Tattha maraņanti ekabhavapariyāpannassa jīvitindriyassa upacchedo. Yaŋ panetaŋ arahantānaŋ vaţţadukkhasamucchedasankhātaŋ samucchedamaraņaŋ, sankhārānaŋ khaņabhangasankhātaŋ khaņikamaraņaŋ, rukkho mato lohaŋ matanti-ādīsu sammutimaraņañca, na taŋ idha adhippetaŋ.

Yampi cetaŋ adhippetaŋ, taŋ kālamaraņaŋ akālamaraņanti duvidhaŋ hoti. Tattha kālamaraņaŋ puññakkhayena vā āyukkhayena vā ubhayakkhayena vā hoti. Akālamaraņaŋ kammupacchedakakammavasena.

Tattha yaŋ vijjamānāyapi āyusantānajanakapaccayasampattiyā kevalaŋ paţisandhijanakassa kammassa vipakkavipākattā maraņaŋ hoti, idaŋ puññakkhayena maraņaŋ nāma. Yaŋ gatikālāhārādisampattiyā abhāvena ajjatanakālapurisānaŋ viya vassasatamattaparimāņassa āyuno khayavasena maraņaŋ hoti, idaŋ āyukkhayena maraņaŋ nāma. Yaŋ pana dūsīmārakalāburājādīnaŋ viya tankhaņaññeva ţhānācāvanasamatthena kammunā upacchinnasantānānaŋ, purimakammavasena vā satthaharaņādīhi upakkamehi upacchijjamānasantānānaŋ maraņaŋ hoti, idaŋ akālamaraņaŋ nāma. Taŋ sabbampi vuttappakārena jīvitindriyupacchedena sangahitaŋ. Iti jīvitindriyupacchedasankhātassa maraņassa saraņaŋ maraņassati.

168. Taŋ bhāvetukāmena rahogatena paţisallīnena ‘maraņaŋ bhavissati, jīvitindriyaŋ upacchijjissatī’ ti vā, ‘maraņaŋ maraņan’ ti vā yoniso manasikāro pavattetabbo. Ayoniso pavattayato hi iţţhajanamaraņānussaraņe soko uppajjati vijātamātuyā piyaputtamaraņānussaraņe viya. Aniţţhajanamaraņānussaraņe pāmojjaŋ uppajjati verīnaŋ verimaraņānussaraņe viya. Majjhattajanamaraņānussaraņe saŋvego na uppajjati matakaļevaradassane chavađāhakassa viya. Attano maraņānussaraņe santāso uppajjati ukkhittāsikaŋ vadhakaŋ disvā bhīrukajātikassa (p. 1.223) viya. Tadetaŋ sabbampi satisaŋvegañāņavirahato hoti. Tasmā tattha tattha hatamatasatte oloketvā diţţhapubbasampattīnaŋ sattānaŋ matānaŋ maraņaŋ āvajjetvā satiñca saŋvegañca ñāņañca yojetvā ‘maraņaŋ bhavissatī’ ti-ādinā nayena manasikāro pavattetabbo. Evaŋ pavattento hi yoniso pavatteti, upāyena pavattetīti attho. Evaŋ pavattayatoyeva hi ekaccassa nīvaraņāni vikkhambhanti, maraņārammaņā sati saņţhāti, upacārappattameva kammaţţhānaŋ hoti.

169. Yassa pana ettāvatā na hoti, tena vadhakapaccupaţţhānato, sampattivipattito, upasaŋharaņato, kāyabahusādhāraņato, āyudubbalato, animittato, addhānaparicchedato, khaņaparittatoti imehi aţţhahākārehi maraņaŋ anussaritabbaŋ.

Tattha vadhakapaccupaţţhānatoti vadhakassa viya paccupaţţhānato. Yathā hi imassa sīsaŋ chindissāmīti asiŋ gahetvā gīvāya cārayamāno vadhako paccupaţţhitova hoti, evaŋ maraņampi paccupaţţhitamevāti anussaritabbaŋ. Kasmā? Saha jātiyā āgatato, jīvitaharaņato ca. Yathā hi ahicchattakamakuļaŋ matthakena paŋsuŋ gahetvāva uggacchati, evaŋ sattā jarāmaraņaŋ gahetvāva nibbattanti. Tathā hi nesaŋ paţisandhicittaŋ uppādānantarameva jaraŋ patvā pabbatasikharato patitasilā viya bhijjati saddhiŋ sampayuttakhandhehi. Evaŋ khaņikamaraņaŋ tāva saha jātiyā āgataŋ. Jātassa pana avassaŋ maraņato idhādhippetamaraņampi saha jātiyā āgataŋ. Tasmā esa satto jātakālato paţţhāya yathā nāma uţţhito sūriyo atthābhimukho gacchateva, gatagataţţhānato īsakampi na nivattati. Yathā vā nadī pabbateyyā sīghasotā hārahārinī sandateva vattateva īsakampi na nivattati, evaŋ īsakampi anivattamāno maraņābhimukhova yāti. Tena vuttaŋ–


‘Yamekarattiŋ paţhamaŋ, gabbhe vasati māņavo;


Abbhuţţhitova so yāti, sa gacchaŋ na nivattatī’ ti. (jā. 1.15.363).

Evaŋ gacchato cassa gimhābhitattānaŋ kunnadīnaŋ khayo viya, pāto āporasānugatabandhanānaŋ dumapphalānaŋ patanaŋ viya, muggarābhitāļitānaŋ mattikabhājanānaŋ bhedo (p. 1.224) viya, sūriyarasmisamphuţţhānaŋ ussāvabindūnaŋ viddhaŋsanaŋ viya ca maraņameva āsannaŋ hoti. Tenāha–


‘Accayanti ahorattā, jīvitamuparujjhati;


Āyu khīyati maccānaŋ, kunnadīnaŋva odakaŋ. (saŋ. ni. 1.146).


‘Phalānamiva pakkānaŋ, pāto papatato bhayaŋ;


Evaŋ jātāna maccānaŋ, niccaŋ maraņato bhayaŋ.


‘Yathāpi kumbhakārassa, kataŋ mattikabhājanaŋ;


Khuddakañca mahantañca, yaŋ pakkaŋ yañca āmakaŋ.


Sabbaŋ bhedanapariyantaŋ, evaŋ maccāna jīvitaŋ”. (su. ni. 581-582).


‘Ussāvova tiņaggamhi, sūriyuggamanaŋ pati;


Evamāyu manussānaŋ, mā maŋ amma nivārayā’ ti. (jā. 1.11.79).

Evaŋ ukkhittāsiko vadhako viya saha jātiyā āgataŋ panetaŋ maraņaŋ gīvāya asiŋ cārayamāno so vadhako viya jīvitaŋ haratiyeva, na aharitvā nivattati. Tasmā saha jātiyā āgatato, jīvitaharaņato ca ukkhittāsiko vadhako viya maraņampi paccupaţţhitamevāti evaŋ vadhakapaccupaţţhānato maraņaŋ anussaritabbaŋ.

170. Sampattivipattitoti idha sampatti nāma tāvadeva sobhati, yāva naŋ vipatti nābhibhavati, na ca sā sampatti nāma atthi, yā vipattiŋ atikkamma tiţţheyya. Tathā hi–


‘Sakalaŋ mediniŋ bhutvā, datvā koţisataŋ sukhī;


Ađđhāmalakamattassa, ante issarataŋ gato.


‘Teneva dehabandhena, puññamhi khayamāgate;


Maraņābhimukho sopi, asoko sokamāgato’ ti.

Apica (p. 1.225) sabbaŋ ārogyaŋ byādhipariyosānaŋ, sabbaŋ yobbanaŋ jarāpariyosānaŋ, sabbaŋ jīvitaŋ maraņapariyosānaŋ, sabboyeva lokasannivāso jātiyā anugato, jarāya anusaţo, byādhinā abhibhūto, maraņena abbhāhato. Tenāha–


‘Yathāpi selā vipulā, nabhaŋ āhacca pabbatā;


Samantā anupariyeyyuŋ, nippothentā catuddisā.


‘Evaŋ jarā ca maccu ca, adhivattanti pāņine;


Khattiye brāhmaņe vesse, sudde caņđālapukkuse.


Na kiñci parivajjeti, sabbamevābhimaddati.


‘Na tattha hatthīnaŋ bhūmi, na rathānaŋ na pattiyā;


Na cāpi mantayuddhena, sakkā jetuŋ dhanena vā’ ti. (saŋ. ni. 1.136).

Evaŋ jīvitasampattiyā maraņavipattipariyosānataŋ vavatthapentena sampattivipattito maraņaŋ anussaritabbaŋ.

171. Upasaŋharaņatoti parehi saddhiŋ attano upasaŋharaņato. Tattha sattahākārehi upasaŋharaņato maraņaŋ anussaritabbaŋ, yasamahattato, puññamahattato, thāmamahattato, iddhimahattato, paññāmahattato, paccekabuddhato, sammāsambuddhatoti. Kathaŋ? Idaŋ maraņaŋ nāma mahāyasānaŋ mahāparivārānaŋ sampannadhanavāhanānaŋ mahāsammatamandhātumahāsudassana daļhanemi nimippabhutīnampi upari nirāsankameva patitaŋ, kimangaŋ pana mayhaŋ upari na patissati?


Mahāyasā rājavarā, mahāsammata-ādayo;


Tepi maccuvasaŋ pattā, mādisesu kathāva kāti.

Evaŋ tāva yasamahattato anussaritabbaŋ.

Kathaŋ puññamahattato?


Jotiko jaţilo uggo, meņđako atha puņņako;


Ete caññe ca ye loke, mahāpuññāti vissutā.


Sabbe maraņamāpannā, mādisesu kathāva kāti.

Evaŋ puññamahattato anussaritabbaŋ.

Kathaŋ (p. 1.226) thāmamahattato?


Vāsudevo baladevo, bhīmaseno yudhiţţhilo;


Cānuro yo mahāmallo, antakassa vasaŋ gatā.


Evaŋ thāmabalūpetā, iti lokamhi vissutā;


Etepi maraņaŋ yātā, mādisesu kathāva kāti.

Evaŋ thāmamahattato anussaritabbaŋ.

Kathaŋ iddhimahattato?


Pādanguţţhakamattena vejayantamakampayi;


Yo nāmiddhimataŋ seţţho, dutiyo aggasāvako.


Sopi maccumukhaŋ ghoraŋ, migo sīhamukhaŋ viya;


Paviţţho saha iddhīhi, mādisesu kathāva kāti.

Evaŋ iddhimahattato anussaritabbaŋ.

Kathaŋ paññāmahattato?


Lokanāthaŋ ţhapetvāna, ye caññe atthi pāņino;


Paññāya sāriputtassa, kalaŋ nāgghanti soļasiŋ.


Evaŋ nāma mahāpañño, paţhamo aggasāvako;


Maraņassa vasaŋ patto, mādisesu kathāva kāti.

Evaŋ paññāmahattato anussaritabbaŋ.

Kathaŋ paccekabuddhato? Yepi te attano ñāņavīriyabalena sabbakilesasattunimmathanaŋ katvā paccekabodhiŋ pattā khaggavisāņakappā sayambhuno, tepi maraņato na muttā, kuto panāhaŋ muccissāmīti.


Taŋ taŋ nimittamāgamma, vīmaŋsantā mahesayo;


Sayambhuññāņatejena, ye pattā āsavakkhayaŋ.


Ekacariyanivāsena, khaggasingasamūpamā;


Tepi nātigatā maccuŋ, mādisesu kathāva kāti.

Evaŋ (p. 1.227) paccekabuddhato anussaritabbaŋ.

Kathaŋ sammāsambuddhato? Yopi so bhagavā asīti-anubyañjanapaţimaņđitadvattiŋsamahāpurisalakkhaņavicitrarūpakāyo sabbākāraparisuddhasīlakkhandhādiguņaratanasamiddhadhammakāyo yasamahattapuññamahattathāmamahatta-iddhimahattapaññāmahattānaŋ pāraŋ gato asamo asamasamo appaţipuggalo arahaŋ sammāsambuddho, sopi salilavuţţhinipātena mahā-aggikkhandho viya maraņavuţţhinipātena ţhānaso vūpasanto.


Evaŋ mahānubhāvassa, yaŋ nāmetaŋ mahesino;


Na bhayena na lajjāya, maraņaŋ vasamāgataŋ.


Nillajjaŋ vītasārajjaŋ, sabbasattābhimaddanaŋ;


Tayidaŋ mādisaŋ sattaŋ, kathaŋ nābhibhavissatīti.

Evaŋ sammāsambuddhato anussaritabbaŋ.

Tassevaŋ yasamahattatādisampannehi parehi saddhiŋ maraņasāmaññatāya attānaŋ upasaŋharitvā tesaŋ viya sattavisesānaŋ mayhampi maraņaŋ bhavissatīti anussarato upacārappattaŋ kammaţţhānaŋ hotīti. Evaŋ upasaŋharaņato maraņaŋ anussaritabbaŋ.

172. Kāyabahusādhāraņatoti ayaŋ kāyo bahusādhāraņo. Asītiyā tāva kimikulānaŋ sādhāraņo, tattha chavinissitā pāņā chaviŋ khādanti, cammanissitā cammaŋ khādanti, maŋsanissitā maŋsaŋ khādanti, nhārunissitā nhāruŋ khādanti, aţţhinissitā aţţhiŋ khādanti, miñjanissitā miñjaŋ khādanti. Tattheva jāyanti jīyanti mīyanti, uccārapassāvaŋ karonti. Kāyova nesaŋ sūtigharañceva gilānasālā ca susānañca vaccakuţi ca passāvadoņikā ca. Svāyaŋ tesampi kimikulānaŋ pakopena maraņaŋ nigacchatiyeva. Yathā ca asītiyā kimikulānaŋ, evaŋ ajjhattikānaŋyeva anekasatānaŋ rogānaŋ bāhirānañca ahivicchikādīnaŋ maraņassa paccayānaŋ sādhāraņo.

Yathā hi catumahāpathe ţhapite lakkhamhi sabbadisāhi āgatā sarasattitomarapāsāņādayo nipatanti, evaŋ kāyepi sabbupaddavā nipatanti (p. 1.228) Svāyaŋ tesampi upaddavānaŋ nipātena maraņaŋ nigacchatiyeva. Tenāha bhagavā– ‘idha, bhikkhave, bhikkhu divase nikkhante rattiyā paţihitāya iti paţisañcikkhati, bahukā kho me paccayā maraņassa, ahi vā maŋ đaŋseyya, vicchiko vā maŋ đaŋseyya, satapadī vā maŋ đaŋseyya, tena me assa kālankiriyā, so mamassa antarāyo, upakkhalitvā vā papateyyaŋ, bhattaŋ vā me bhuttaŋ byāpajjeyya, pittaŋ vā me kuppeyya, semhaŋ vā me kuppeyya, satthakā vā me vātā kuppeyyuŋ, tena me assa kālankiriyā, so mamassa antarāyo’ ti. Evaŋ (a. ni. 6.20) kāyabahusādhāraņato maraņaŋ anussaritabbaŋ.

173. Āyudubbalatoti āyu nāmetaŋ abalaŋ dubbalaŋ. Tathā hi sattānaŋ jīvitaŋ assāsapassāsūpanibaddhañceva iriyāpathūpanibaddhañca sītuņhūpanibaddhañca mahābhūtūpanibaddhañca āhārūpanibaddhañca. Tadetaŋ assāsapassāsānaŋ samavuttitaŋ labhamānameva pavattati. Bahi nikkhantanāsikavāte pana anto apavisante, paviţţhe vā anikkhamante mato nāma hoti. Catunnaŋ iriyāpathānampi samavuttitaŋ labhamānameva pavattati. Aññataraññatarassa pana adhimattatāya āyusankhārā upacchijjanti. Sītuņhānampi samavuttitaŋ labhamānameva pavattati. Atisītena pana ati-uņhena vā abhibhūtassa vipajjati. Mahābhūtānampi samavuttitaŋ labhamānameva pavattati. Pathavīdhātuyā pana āpodhātu-ādīnaŋ vā aññataraññatarassa pakopena balasampannopi puggalo patthaddhakāyo vā atisārādivasena kilinnapūtikāyo vā mahāđāhapareto vā sambhijjamānasandhibandhano vā hutvā jīvitakkhayaŋ pāpuņāti. Kabaļīkārāhārampi yuttakāle labhantasseva jīvitaŋ pavattati, āhāraŋ alabhamānassa pana parikkhayaŋ gacchatīti. Evaŋ āyudubbalato maraņaŋ anussaritabbaŋ.

174. Animittatoti avavatthānato, paricchedābhāvatoti attho. Sattānaŋ hi–


Jīvitaŋ byādhi kālo ca, dehanikkhepanaŋ gati;


Pañcete jīvalokasmiŋ, animittā na nāyare.

Tattha (p. 1.229) jīvitaŋ tāva ‘ettakameva jīvitabbaŋ, na ito paran’ ti vavatthānābhāvato animittaŋ Kalalakālepi hi sattā maranti, abbudapesighanamāsikadvemāsatemāsacatumāsapañcamāsadasamāsakālepi. Kucchito nikkhantasamayepi. Tato paraŋ vassasatassa antopi bahipi marantiyeva. Byādhipi ‘imināva byādhinā sattā maranti, nāññenā’ ti vavatthānābhāvato animitto. Cakkhurogenāpi hi sattā maranti, sotarogādīnaŋ aññatarenāpi. Kālopi ‘imasmiŋyeva kāle maritabbaŋ, nāññasmin’ ti evaŋ vavatthānābhāvato animitto. Pubbaņhepi hi sattā maranti, majjhanhikādīnaŋ aññatarasmimpi. Dehanikkhepanampi ‘idheva mīyamānānaŋ dehena patitabbaŋ, nāññatrā’ ti evaŋ vavatthānābhāvato animittaŋ. Antogāme jātānaŋ hi bahigāmepi attabhāvo patati. Bahigāme jātānampi antogāme. Tathā thalajānaŋ vā jale, jalajānaŋ vā thaleti anekappakārato vitthāretabbaŋ. Gatipi ‘ito cutena idha nibbattitabban’ ti evaŋ vavatthānābhāvato animittā. Devalokato hi cutā manussesupi nibbattanti, manussalokato cutā devalokādīnampi yattha katthaci nibbattantīti evaŋ yantayuttagoņo viya gatipañcake loko samparivattatīti evaŋ animittato maraņaŋ anussaritabbaŋ.

175. Addhānaparicchedatoti manussānaŋ jīvitassa nāma etarahi paritto addhā. Yo ciraŋ jīvati, so vassasataŋ, appaŋ vā bhiyyo. Tenāha bhagavā– ‘appamidaŋ, bhikkhave, manussānaŋ āyu, gamanīyo samparāyo, kattabbaŋ kusalaŋ, caritabbaŋ brahmacariyaŋ, natthi jātassa amaraņaŋ. Yo, bhikkhave, ciraŋ jīvati, so vassasataŋ, appaŋ vā bhiyyoti.


Appamāyumanussānaŋ, hīļeyya naŋ suporiso;


Careyyādittasīsova, natthi maccussa nāgamoti. (saŋ. ni. 1.145).

Aparampi āha– ‘bhūtapubbaŋ, bhikkhave, arako nāma satthā ahosī’ ti sabbampi sattahi upamāhi alankataŋ suttaŋ vitthāretabbaŋ.

Aparampi āha– ‘yocāyaŋ, bhikkhave, bhikkhu evaŋ maraņassatiŋ bhāveti, aho vatāhaŋ rattindivaŋ jīveyyaŋ, bhagavato sāsanaŋ manasikareyyaŋ, bahuŋ vata me kataŋ assāti. Yocāyaŋ, bhikkhave, bhikkhu evaŋ maraņassatiŋ bhāveti (p. 1.230) aho vatāhaŋ divasaŋ jīveyyaŋ, bhagavato sāsanaŋ manasikareyyaŋ, bahuŋ vata me kataŋ assāti. Yo cāyaŋ, bhikkhave, bhikkhu evaŋ maraņassatiŋ bhāveti, aho vatāhaŋ tadantaraŋ jīveyyaŋ, yadantaraŋ ekaŋ piņđapātaŋ bhuñjāmi, bhagavato sāsanaŋ manasikareyyaŋ, bahuŋ vata me kataŋ assāti. Yo cāyaŋ, bhikkhave, bhikkhu evaŋ maraņassatiŋ bhāveti, aho vatāhaŋ tadantaraŋ jīveyyaŋ, yadantaraŋ cattāro pañca ālope sankhāditvā ajjhoharāmi, bhagavato sāsanaŋ manasikareyyaŋ, bahuŋ vata me kataŋ assāti. Ime vuccanti, bhikkhave, bhikkhū pamattā viharanti, dandhaŋ maraņassatiŋ bhāventi āsavānaŋ khayāya. Yo ca khvāyaŋ, bhikkhave, bhikkhu evaŋ maraņassatiŋ bhāveti, aho vatāhaŋ tadantaraŋ jīveyyaŋ, yadantaraŋ ekaŋ ālopaŋ sankhāditvā ajjhoharāmi, bhagavato sāsanaŋ manasikareyyaŋ, bahuŋ vata me kataŋ assāti. Yo cāyaŋ, bhikkhave, bhikkhu evaŋ maraņassatiŋ bhāveti, aho vatāhaŋ tadantaraŋ jīveyyaŋ, yadantaraŋ assasitvā vā passasāmi, passasitvā vā assasāmi, bhagavato sāsanaŋ manasikareyyaŋ, bahuŋ vata me kataŋ assāti. Ime vuccanti, bhikkhave, bhikkhū appamattā viharanti, tikkhaŋ maraņassatiŋ bhāventi āsavānaŋ khayāyā’ ti (a. ni. 6.19). Evaŋ catupañcālopasankhādanamattaŋ avissāsiyo paritto jīvitassa addhāti evaŋ addhānaparicchedato maraņaŋ anussaritabbaŋ.

176. Khaņaparittatoti paramatthato hi atiparitto sattānaŋ jīvitakkhaņo ekacittappavattimattoyeva. Yathā nāma rathacakkaŋ pavattamānampi ekeneva nemippadesena pavattati, tiţţhamānampi ekeneva tiţţhati, evameva ekacittakkhaņikaŋ sattānaŋ jīvitaŋ. Tasmiŋ citte niruddhamatte satto niruddhoti vuccati. Yathāha– ‘atīte cittakkhaņe jīvittha, na jīvati, na jīvissati. Anāgate cittakkhaņe na jīvittha, na jīvati, jīvissati. Paccuppanne cittakkhaņe na jīvittha, jīvati, na jīvissati.


‘Jīvitaŋ attabhāvo ca, sukhadukkhā ca kevalā;


Ekacittasamāyuttā, lahu so vattate khaņo.


‘Ye niruddhā marantassa, tiţţhamānassa vā idha;


Sabbepi sadisā khandhā, gatā appaţisandhikā.


‘Anibbattena (p. 1.231) na jāto, paccuppannena jīvati;


Cittabhangā mato loko, paññatti paramatthiyā’ ti. (mahāni. 39).

Evaŋ khaņaparittato maraņaŋ anussaritabbaŋ.

177. Iti imesaŋ aţţhannaŋ ākārānaŋ aññataraññatarena anussaratopi punappunaŋ manasikāravasena cittaŋ āsevanaŋ labhati, maraņārammaņā sati santiţţhati, nīvaraņāni vikkhambhanti, jhānangāni pātubhavanti. Sabhāvadhammattā pana saŋvejanīyattā ca ārammaņassa appanaŋ appatvā upacārappattameva jhānaŋ hoti. Lokuttarajjhānaŋ pana dutiyacatutthāni ca āruppajjhānāni sabhāvadhammepi bhāvanāvisesena appanaŋ pāpuņanti. Visuddhibhāvanānukkamavasena hi lokuttaraŋ appanaŋ pāpuņāti. Ārammaņātikkamabhāvanāvasena āruppaŋ. Appanāpattasseva hi jhānassa ārammaņasamatikkamanamattaŋ tattha hoti. Idha pana tadubhayampi natthi. Tasmā upacārappattameva jhānaŋ hoti. Tadetaŋ maraņassatibalena uppannattā maraņassaticceva sankhaŋ gacchati.

Imañca pana maraņassatiŋ anuyutto bhikkhu satataŋ appamatto hoti, sabbabhavesu anabhiratisaññaŋ paţilabhati, jīvitanikantiŋ jahāti, pāpagarahī hoti, asannidhibahulo parikkhāresu vigatamalamacchero, aniccasaññā cassa paricayaŋ gacchati, tadanusāreneva dukkhasaññā anattasaññā ca upaţţhāti. Yathā abhāvitamaraņā sattā sahasā vāļamigayakkhasappacoravadhakābhibhūtā viya maraņasamaye bhayaŋ santāsaŋ sammohaŋ āpajjanti, evaŋ anāpajjitvā abhayo asammūļho kālaŋ karoti. Sace diţţheva dhamme amataŋ nārādheti, kāyassa bhedā sugatiparāyano hoti.


Tasmā have appamādaŋ, kayirātha sumedhaso;


Evaŋ mahānubhāvāya, maraņassatiyā sadāti.

Idaŋ maraņassatiyaŋ vitthārakathāmukhaŋ.

Kāyagatāsatikathā
178. Idāni (p. 1.232) yaŋ taŋ aññatra buddhuppādā appavattapubbaŋ sabbatitthiyānaŋ avisayabhūtaŋ tesu tesu suttantesu ‘ekadhammo, bhikkhave, bhāvito bahulīkato mahato saŋvegāya saŋvattati. Mahato atthāya saŋvattati. Mahato yogakkhemāya saŋvattati. Mahato satisampajaññāya saŋvattati. Ñāņadassanapaţilābhāya saŋvattati. Diţţhadhammasukhavihārāya saŋvattati. Vijjāvimuttiphalasacchikiriyāya saŋvattati. Katamo ekadhammo? Kāyagatā sati… (a. ni. 1.563ādayo). Amataŋ te, bhikkhave, paribhuñjanti, ye kāyagatāsatiŋ paribhuñjanti. Amataŋ te, bhikkhave, na paribhuñjanti, ye kāyagatāsatiŋ na paribhuñjanti. Amataŋ tesaŋ, bhikkhave, paribhuttaŋ… aparibhuttaŋ… parihīnaŋ… aparihīnaŋ… viraddhaŋ… aviraddhaŋ, yesaŋ kāyagatāsati āraddhāti (a. ni. 1.603) evaŋ bhagavatā anekehi ākārehi pasaŋsitvā ‘kathaŋ bhāvitā, bhikkhave, kāyagatāsati kathaŋ bahulīkatā mahapphalā hoti mahānisaŋsā? Idha, bhikkhave, bhikkhu araññagato vā’ ti-ādinā (ma. ni. 3.154) nayena ānāpānapabbaŋ, iriyāpathapabbaŋ, catusampajaññapabbaŋ, paţikkūlamanasikārapabbaŋ, dhātumanasikārapabbaŋ, navasivathikapabbānīti imesaŋ cuddasannaŋ pabbānaŋ vasena kāyagatāsatikammaţţhānaŋ niddiţţhaŋ, tassa bhāvanāniddeso anuppatto.

Tattha yasmā iriyāpathapabbaŋ catusampajaññapabbaŋ dhātumanasikārapabbanti imāni tīņi vipassanāvasena vuttāni. Nava sivathikapabbāni vipassanāñāņesuyeva ādīnavānupassanāvasena vuttāni. Yāpi cettha uddhumātakādīsu samādhibhāvanā ijjheyya, sā asubhaniddese pakāsitāyeva. Ānāpānapabbaŋ pana paţikkūlamanasikārapabbañca imānevettha dve samādhivasena vuttāni. Tesu ānāpānapabbaŋ ānāpānassativasena visuŋ kammaţţhānaŋyeva. Yaŋ panetaŋ ‘puna caparaŋ, bhikkhave, bhikkhu imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati. Atthi imasmiŋ kāye kesā lomā …pe… muttan’ ti (ma. ni. 3.154) evaŋ matthalungaŋ aţţhimiñjena sangahetvā paţikkūlamanasikāravasena desitaŋ dvattiŋsākārakammaţţhānaŋ, idamidha kāyagatāsatīti adhippetaŋ.

179. Tatthāyaŋ (p. 1.233) pāļivaņņanāpubbangamo bhāvanāniddeso. Imameva kāyanti imaŋ catumahābhūtikaŋ pūtikāyaŋ. Uddhaŋ pādatalāti pādatalato upari. Adho kesamatthakāti kesaggato heţţhā. Tacapariyantanti tiriyaŋ tacaparicchinnaŋ. Pūraŋ nānappakārassa asucino paccavekkhatīti nānappakārakesādi-asucibharito ayaŋ kāyoti passati. Kathaŋ? Atthi imasmiŋ kāye kesā …pe… muttanti.

Tattha atthīti saŋvijjanti. Imasminti yvāyaŋ uddhaŋ pādatalā adho kesamatthakā tacapariyanto pūro nānappakārassa asucinoti vuccati, tasmiŋ. Kāyeti sarīre. Sarīraŋ hi asucisañcayato kucchitānaŋ kesādīnañceva cakkhurogādīnañca rogasatānaŋ āyabhūtato kāyoti vuccati. Kesā lomāti ete kesādayo dvattiŋsākārā. Tattha atthi imasmiŋ kāye kesā, atthi imasmiŋ kāye lomāti evaŋ sambandho veditabbo.

Imasmiŋ hi pādatalā paţţhāya upari, kesamatthakā paţţhāya heţţhā, tacato paţţhāya paritoti ettake byāmamatte kaļevare sabbākārenapi vicinanto na koci kiñci muttaŋ vā maņiŋ vā veļuriyaŋ vā agaruŋ vā kunkumaŋ vā kappūraŋ vā vāsacuņņādiŋ vā aņumattampi sucibhāvaŋ passati, atha kho paramaduggandhajegucchaŋ asirikadassanaŋ nānappakāraŋ kesalomādibhedaŋ asuciŋyeva passati. Tena vuttaŋ ‘atthi imasmiŋ kāye kesā lomā …pe… muttan’ ti. Ayamettha padasambandhato vaņņanā.

180. Imaŋ pana kammaţţhānaŋ bhāvetukāmena ādikammikena kulaputtena vuttappakāraŋ kalyāņamittaŋ upasankamitvā idaŋ kammaţţhānaŋ gahetabbaŋ. Tenāpissa kammaţţhānaŋ kathentena sattadhā uggahakosallaŋ dasadhā ca manasikārakosallaŋ ācikkhitabbaŋ. Tattha vacasā manasā vaņņato saņţhānato disato okāsato paricchedatoti evaŋ sattadhā uggahakosallaŋ ācikkhitabbaŋ.

Imasmiŋ hi paţikkūlamanasikārakammaţţhāne yopi tipiţako hoti, tenāpi manasikārakāle paţhamaŋ vācāya sajjhāyo kātabbo. Ekaccassa hi sajjhāyaŋ karontasseva kammaţţhānaŋ pākaţaŋ hoti malayavāsī mahādevattherassa santike uggahitakammaţţhānānaŋ dvinnaŋ therānaŋ viya. Thero (p. 1.234) kira tehi kammaţţhānaŋ yācito cattāro māse imaŋyeva sajjhāyaŋ karothāti dvattiŋsākārapāļiŋ adāsi. Te kiñcāpi nesaŋ dve tayo nikāyā paguņā, padakkhiņaggāhitāya pana cattāro māse dvattiŋsākāraŋ sajjhāyantāva sotāpannā ahesuŋ. Tasmā kammaţţhānaŋ kathentena ācariyena antevāsiko vattabbo ‘paţhamaŋ tāva vācāya sajjhāyaŋ karohī’ ti.

Karontena ca tacapañcakādīni paricchinditvā anulomapaţilomavasena sajjhāyo kātabbo. Kesā lomā nakhā dantā tacoti hi vatvā puna paţilomato taco dantā nakhā lomā kesāti vattabbaŋ.

Tadanantaraŋ vakkapañcake maŋsaŋ nhāru aţţhi aţţhimiñjaŋ vakkanti vatvā puna paţilomato vakkaŋ aţţhimiñjaŋ aţţhi nhāru maŋsaŋ, taco dantā nakhā lomā kesāti vattabbaŋ.

Tato papphāsapañcake hadayaŋ yakanaŋ kilomakaŋ pihakaŋ papphāsanti vatvā puna paţilomato papphāsaŋ pihakaŋ kilomakaŋ yakanaŋ hadayaŋ, vakkaŋ aţţhimiñjaŋ aţţhi nhāru maŋsaŋ, taco dantā nakhā lomā kesāti vattabbaŋ.

Tato matthalungapañcake antaŋ antaguņaŋ udariyaŋ karīsaŋ matthalunganti vatvā puna paţilomato matthalungaŋ karīsaŋ udariyaŋ antaguņaŋ antaŋ, papphāsaŋ pihakaŋ kilomakaŋ yakanaŋ hadayaŋ, vakkaŋ aţţhimiñjaŋ aţţhi nhāru maŋsaŋ, taco dantā nakhā lomā kesāti vattabbaŋ.

Tato medachakke pittaŋ semhaŋ pubbo lohitaŋ sedo medoti vatvā puna paţilomato medo sedo lohitaŋ pubbo semhaŋ pittaŋ, matthalungaŋ karīsaŋ udariyaŋ antaguņaŋ antaŋ, papphāsaŋ pihakaŋ kilomakaŋ yakanaŋ hadayaŋ, vakkaŋ aţţhimiñjaŋ aţţhi nhāru maŋsaŋ, taco dantā nakhā lomā kesāti vattabbaŋ.

Tato muttachakke assu vasā kheļo singhāņikā lasikā muttanti vatvā puna paţilomato muttaŋ lasikā singhāņikā kheļo vasā assu, medo sedo lohitaŋ pubbo semhaŋ pittaŋ, matthalungaŋ karīsaŋ udariyaŋ antaguņaŋ antaŋ, papphāsaŋ pihakaŋ kilomakaŋ yakanaŋ hadayaŋ, vakkaŋ aţţhimiñjaŋ aţţhi nhāru maŋsaŋ, taco dantā nakhā lomā kesāti vattabbaŋ.

Evaŋ (p. 1.235) kālasataŋ kālasahassaŋ kālasatasahassampi vācāya sajjhāyo kātabbo. Vacasā sajjhāyena hi kammaţţhānatanti paguņā hoti, na ito cito ca cittaŋ vidhāvati. Koţţhāsā pākaţā honti, hatthasankhalikā viya vatipādapanti viya ca khāyanti.

Yathā pana vacasā, tatheva manasāpi sajjhāyo kātabbo. Vacasā sajjhāyo hi manasā sajjhāyassa paccayo hoti. Manasā sajjhāyo lakkhaņapaţivedhassa paccayo hoti.

Vaņņatoti kesādīnaŋ vaņņo vavatthapetabbo.

Saņţhānatoti tesaññeva saņţhānaŋ vavatthapetabbaŋ.

Disatoti imasmiŋ hi sarīre nābhito uddhaŋ uparimadisā, adho heţţhimadisā, tasmā ayaŋ koţţhāso imissā nāma disāyāti disā vavatthapetabbā.

Okāsatoti ayaŋ koţţhāso imasmiŋ nāma okāse patiţţhitoti evaŋ tassa tassa okāso vavatthapetabbo.

Paricchedatoti sabhāgaparicchedo visabhāgaparicchedoti dve paricchedā. Tattha ayaŋ koţţhāso heţţhā ca upari ca tiriyañca iminā nāma paricchinnoti evaŋ sabhāgaparicchedo veditabbo. Kesā na lomā, lomāpi na kesāti evaŋ amissakatāvasena visabhāgaparicchedo veditabbo.

Evaŋ sattadhā uggahakosallaŋ ācikkhantena pana idaŋ kammaţţhānaŋ asukasmiŋ sutte paţikkūlavasena kathitaŋ, asukasmiŋ dhātuvasenāti ñatvā ācikkhitabbaŋ. Idañhi mahāsatipaţţhāne (dī. ni. 2.377) paţikkūlavaseneva kathitaŋ. Mahāhatthipadopama(ma. ni. 1.300 ādayo) mahārāhulovāda(ma. ni. 2.113ādayo) dhātuvibhangesu(ma. ni. 3.342ādayo) dhātuvasena kathitaŋ. Kāyagatāsatisutte (ma. ni. 3.153) pana yassa vaņņato upaţţhāti, taŋ sandhāya cattāri jhānāni vibhattāni. Tattha dhātuvasena kathitaŋ vipassanākammaţţhānaŋ hoti. Paţikkūlavasena kathitaŋ samathakammaţţhānaŋ. Tadetaŋ idha samathakammaţţhānamevāti.

181. Evaŋ (p. 1.236) sattadhā uggahakosallaŋ ācikkhitvā anupubbato, nātisīghato, nātisaņikato, vikkhepapaţibāhanato, paņņattisamatikkamanato, anupubbamuñcanato, appanāto, tayo ca suttantāti evaŋ dasadhā manasikārakosallaŋ ācikkhitabbaŋ. Tattha anupubbatoti idañhi sajjhāyakaraņato paţţhāya anupaţipāţiyā manasikātabbaŋ, na ekantarikāya. Ekantarikāya hi manasikaronto yathā nāma akusalo puriso dvattiŋsapadaŋ nisseņiŋ ekantarikāya ārohanto kilantakāyo patati, na ārohanaŋ sampādeti, evameva bhāvanāsampattivasena adhigantabbassa assādassa anadhigamā kilantacitto patati, na bhāvanaŋ sampādeti.

Anupubbato manasikarontenāpi ca nātisīghato manasikātabbaŋ. Atisīghato manasikaroto hi yathā nāma tiyojanamaggaŋ paţipajjitvā okkamanavissajjanaŋ asallakkhetvā sīghena javena satakkhattumpi gamanāgamanaŋ karoto purisassa kiñcāpi addhānaŋ parikkhayaŋ gacchati, atha kho pucchitvāva gantabbaŋ hoti, evameva kevalaŋ kammaţţhānaŋ pariyosānaŋ pāpuņāti, avibhūtaŋ pana hoti, na visesaŋ āvahati, tasmā nātisīghato manasikātabbaŋ.

Yathā ca nātisīghato, evaŋ nātisaņikatopi. Atisaņikato manasikaroto hi yathā nāma tadaheva tiyojanamaggaŋ gantukāmassa purisassa antarāmagge rukkhapabbatataļākādīsu vilambamānassa maggo parikkhayaŋ na gacchati, dvīhatīhena pariyosāpetabbo hoti, evameva kammaţţhānaŋ pariyosānaŋ na gacchati, visesādhigamassa paccayo na hoti.

Vikkhepapaţibāhanatoti kammaţţhānaŋ vissajjetvā bahiddhā puthuttārammaņe cetaso vikkhepo paţibāhitabbo. Appaţibāhato hi yathā nāma ekapadikaŋ papātamaggaŋ paţipannassa purisassa akkamanapadaŋ asallakkhetvā ito cito ca vilokayato padavāro virajjhati, tato sataporise papāte patitabbaŋ hoti, evameva bahiddhā vikkhepe sati kammaţţhānaŋ parihāyati paridhaŋsati. Tasmā vikkhepapaţibāhanato manasikātabbaŋ.

Paņņattisamatikkamanatoti (p. 1.237) yāyaŋ kesā lomāti-ādikā paņņatti, taŋ atikkamitvā paţikkūlanti cittaŋ ţhapetabbaŋ. Yathā hi udakadullabhakāle manussā araññe udapānaŋ disvā tattha tālapaņņādikaŋ kiñcideva saññāņaŋ bandhitvā tena saññāņena āgantvā nhāyanti ceva pivanti ca. Yadā pana nesaŋ abhiņhasañcārena āgatāgatapadaŋ pākaţaŋ hoti, tadā saññāņena kiccaŋ na hoti, icchiticchitakkhaņe gantvā nhāyanti ceva pivanti ca, evameva pubbabhāge kesā lomātipaņņattivasena manasikaroto paţikkūlabhāvo pākaţo hoti. Atha kesā lomātipaņņattiŋ samatikkamitvā paţikkūlabhāveyeva cittaŋ ţhapetabbaŋ.

Anupubbamuñcanatoti yo yo koţţhāso na upaţţhāti, taŋ taŋ muñcantena anupubbamuñcanato manasikātabbaŋ. Ādikammikassa hi kesāti manasikaroto manasikāro gantvā muttanti imaŋ pariyosānakoţţhāsameva āhacca tiţţhati. Muttanti ca manasikaroto manasikāro gantvā kesāti imaŋ ādikoţţhāsameva āhacca tiţţhati. Athassa manasikaroto manasikaroto keci koţţhāsā upaţţhahanti, keci na upaţţhahanti. Tena ye ye upaţţhahanti, tesu tesu tāva kammaŋ kātabbaŋ. Yāva dvīsu upaţţhitesu tesampi eko suţţhutaraŋ upaţţhahati, evaŋ upaţţhitaŋ pana tameva punappunaŋ manasikarontena appanā uppādetabbā.

Tatrāyaŋ upamā– yathā hi dvattiŋsatālake tālavane vasantaŋ makkaţaŋ gahetukāmo luddo ādimhi ţhitatālassa paņņaŋ sarena vijjhitvā ukkuţţhiŋ kareyya, atha kho so makkaţo paţipāţiyā tasmiŋ tasmiŋ tāle patitvā pariyantatālameva gaccheyya, tatthapi gantvā luddena tatheva kate puna teneva nayena āditālaŋ āgaccheyya, so evaŋ punappunaŋ paripātiyamāno ukkuţţhukkuţţhiţţhāneyeva uţţhahitvā anukkamena ekasmiŋ tāle nipatitvā tassa vemajjhe makuļatālapaņņasūciŋ daļhaŋ gahetvā vijjhiyamānopi na uţţhaheyya, evaŋsampadamidaŋ daţţhabbaŋ.

Tatridaŋ opammasaŋsandanaŋ– yathā hi tālavane dvattiŋsatālā, evaŋ imasmiŋ kāye dvattiŋsakoţţhāsā. Makkaţo viya cittaŋ. Luddo viya yogāvacaro. Makkaţassa dvattiŋsatālake tālavane nivāso viya yogino (p. 1.238) cittassa dvattiŋsakoţţhāsake kāye ārammaņavasena anusañcaraņaŋ. Luddena ādimhi ţhitatālassa paņņaŋ sarena vijjhitvā ukkuţţhiyā katāya makkaţassa tasmiŋ tasmiŋ tāle patitvā pariyantatālagamanaŋ viya yogino kesāti manasikāre āraddhe paţipāţiyā gantvā pariyosānakoţţhāseyeva cittassa saņţhānaŋ. Puna paccāgamanepi eseva nayo. Punappunaŋ paripātiyamānassa makkaţassa ukkuţţhukkuţţhiţţhāne uţţhānaŋ viya punappunaŋ manasikaroto kesuci kesuci upaţţhitesu anupaţţhahante vissajjetvā upaţţhitesu parikammakaraņaŋ. Anukkamena ekasmiŋ tāle nipatitvā tassa majjhe makuļatālapaņņasūciŋ daļhaŋ gahetvā vijjhiyamānassapi anuţţhānaŋ viya avasāne dvīsu upaţţhitesu yo suţţhutaraŋ upaţţhāti, tameva punappunaŋ manasikaritvā appanāya uppādanaŋ.

Aparāpi upamā– yathā nāma piņđapātiko bhikkhu dvattiŋsakulaŋ gāmaŋ upanissāya vasanto paţhamageheyeva dve bhikkhā labhitvā parato ekaŋ vissajjeyya. Punadivase tisso labhitvā parato dve vissajjeyya. Tatiyadivase ādimhiyeva pattapūraŋ labhitvā āsanasālaŋ gantvā paribhuñjeyya. Evaŋsampadamidaŋ daţţhabbaŋ. Dvattiŋsakulagāmo viya hi dvattiŋsākāro. Piņđapātiko viya yogāvacaro. Tassa taŋ gāmaŋ upanissāya vāso viya yogino dvattiŋsākāre parikammakaraņaŋ. Paţhamagehe dve bhikkhā labhitvā parato ekissā vissajjanaŋ viya dutiyadivase tisso labhitvā parato dvinnaŋ vissajjanaŋ viya ca manasikaroto manasikaroto anupaţţhahante vissajjetvā upaţţhitesu yāva koţţhāsadvaye parikammakaraņaŋ. Tatiyadivase ādimhiyeva pattapūraŋ labhitvā āsanasālāyaŋ nisīditvā paribhogo viya dvīsu yo suţţhutaraŋ upaţţhāti, tameva punappunaŋ manasikaritvā appanāya uppādanaŋ.

Appanātoti appanākoţţhāsato kesādīsu ekekasmiŋ koţţhāse appanā hotīti veditabbāti ayamevettha adhippāyo.

Tayo ca suttantāti adhicittaŋ, sītibhāvo, bojjhangakosallanti ime tayo suttantā vīriyasamādhiyojanatthaŋ veditabbāti ayamettha adhippāyo. Tattha–

‘Adhicittamanuyuttena (p. 1.239) bhikkhave, bhikkhunā tīņi nimittāni kālenakālaŋ manasikātabbāni. Kālenakālaŋ samādhinimittaŋ manasikātabbaŋ. Kālenakālaŋ paggahanimittaŋ manasikātabbaŋ. Kālenakālaŋ upekkhānimittaŋ manasikātabbaŋ. Sace, bhikkhave, adhicittamanuyutto bhikkhu ekantaŋ samādhinimittaññeva manasikareyya, ţhānaŋ taŋ cittaŋ kosajjāya saŋvatteyya. Sace, bhikkhave, adhicittamanuyutto bhikkhu ekantaŋ paggahanimittaññeva manasikareyya, ţhānaŋ taŋ cittaŋ uddhaccāya saŋvatteyya. Sace, bhikkhave, adhicittamanuyutto bhikkhu ekantaŋ upekkhānimittaññeva manasikareyya, ţhānaŋ taŋ cittaŋ na sammā samādhiyeyya āsavānaŋ khayāya. Yato ca kho, bhikkhave, adhicittamanuyutto bhikkhu kālenakālaŋ samādhinimittaŋ paggahanimittaŋ upekkhānimittaŋ manasikaroti, taŋ hoti cittaŋ muduñca kammaññañca pabhassarañca, na ca pabhangu, sammā samādhiyati āsavānaŋ khayāya.

‘Seyyathāpi, bhikkhave, suvaņņakāro vā suvaņņakārantevāsī vā ukkaŋ bandhati, ukkaŋ bandhitvā ukkāmukhaŋ ālimpeti, ukkāmukhaŋ ālimpetvā saņđāsena jātarūpaŋ gahetvā ukkāmukhe pakkhipitvā kālenakālaŋ abhidhamati, kālenakālaŋ udakena paripphoseti, kālenakālaŋ ajjhupekkhati. Sace, bhikkhave, suvaņņakāro vā suvaņņakārantevāsī vā taŋ jātarūpaŋ ekantaŋ abhidhameyya, ţhānaŋ taŋ jātarūpaŋ đaheyya. Sace, bhikkhave, suvaņņakāro vā suvaņņakārantevāsī vā taŋ jātarūpaŋ ekantaŋ udakena paripphoseyya, ţhānaŋ taŋ jātarūpaŋ nibbāyeyya. Sace, bhikkhave, suvaņņakāro vā suvaņņakārantevāsī vā taŋ jātarūpaŋ ekantaŋ ajjhupekkheyya, ţhānaŋ taŋ jātarūpaŋ na sammā paripākaŋ gaccheyya. Yato ca kho, bhikkhave, suvaņņakāro vā suvaņņakārantevāsī vā taŋ jātarūpaŋ kālenakālaŋ abhidhamati, kālenakālaŋ udakena paripphoseti, kālenakālaŋ ajjhupekkhati, taŋ hoti jātarūpaŋ muduñca kammaññañca pabhassarañca, na ca pabhangu, sammā upeti kammāya. Yassā yassā ca piļandhanavikatiyā ākankhati yadi paţikāya yadi kuņđalāya yadi (p. 1.240) gīveyyāya yadi suvaņņamālāya, tañcassa atthaŋ anubhoti.

‘Evameva kho, bhikkhave, adhicittamanuyuttena …pe… samādhiyati āsavānaŋ khayāya. Yassa yassa ca abhiññā sacchi karaņīyassa dhammassa cittaŋ abhininnāmeti abhiññā sacchi kiriyāya, tatra tatreva sakkhibhabbataŋ pāpuņāti sati sati āyatane’ ti (a. ni. 3.103).

Idaŋ suttaŋ adhicittanti veditabbaŋ.

‘Chahi, bhikkhave, dhammehi samannāgato bhikkhu bhabbo anuttaraŋ sītibhāvaŋ sacchikātuŋ. Katamehi chahi? Idha, bhikkhave, bhikkhu yasmiŋ samaye cittaŋ niggahetabbaŋ, tasmiŋ samaye cittaŋ niggaņhāti. Yasmiŋ samaye cittaŋ paggahetabbaŋ, tasmiŋ samaye cittaŋ paggaņhāti. Yasmiŋ samaye cittaŋ sampahaŋsitabbaŋ, tasmiŋ samaye cittaŋ sampahaŋseti. Yasmiŋ samaye cittaŋ ajjhupekkhitabbaŋ, tasmiŋ samaye cittaŋ ajjhupekkhati. Paņītādhimuttiko ca hoti nibbānābhirato. Imehi kho, bhikkhave, chahi dhammehi samannāgato bhikkhu bhabbo anuttaraŋ sītibhāvaŋ sacchikātun’ ti (a. ni. 6.85).

Idaŋ suttaŋ anuttaraŋ sītibhāvoti veditabbaŋ.

Bojjhangakosallaŋ ‘pana evameva kho, bhikkhave, yasmiŋ samaye līnaŋ cittaŋ hoti, akālo tasmiŋ samaye passaddhisambojjhangassa bhāvanāyā’ ti (saŋ. ni. 5.234) appanākosallakathāyaŋ dassitameva.

Iti idaŋ sattavidhaŋ uggahakosallaŋ suggahitaŋ katvā idañca dasavidhaŋ manasikārakosallaŋ suţţhu vavatthapetvā tena yoginā ubhayakosallavasena kammaţţhānaŋ sādhukaŋ uggahetabbaŋ. Sace panassa ācariyena saddhiŋ ekavihāreyeva phāsu hoti, evaŋ vitthārena akathāpetvā kammaţţhānaŋ suţţhu vavatthapetvā kammaţţhānaŋ anuyujjantena visesaŋ labhitvā uparūpari kathāpetabbaŋ. Aññattha vasitukāmena yathāvuttena vidhinā vitthārato kathāpetvā punappunaŋ parivattetvā sabbaŋ gaņţhiţţhānaŋ chinditvā pathavīkasiņaniddese vuttanayeneva ananurūpaŋ senāsanaŋ pahāya anurūpe (p. 1.241) vihāre vasantena khuddakapalibodhupacchedaŋ katvā paţikkūlamanasikāre parikammaŋ kātabbaŋ.

Karontena pana kesesu tāva nimittaŋ gahetabbaŋ. Kathaŋ? Ekaŋ vā dve vā kese luñcitvā hatthatale ţhapetvā vaņņo tāva vavatthapetabbo. Chinnaţţhānepi kese oloketuŋ vaţţati. Udakapatte vā yāgupatte vā oloketumpi vaţţatiyeva. Kāļakakāle disvā kāļakāti manasikātabbā Setakāle setāti. Missakakāle pana ussadavasena manasikātabbā honti. Yathā ca kesesu, evaŋ sakalepi tacapañcake disvāva nimittaŋ gahetabbaŋ.

Koţţhāsavavatthāpanakathā
182. Evaŋ nimittaŋ gahetvā sabbakoţţhāse vaņņasaņţhānadisokāsaparicchedavasena vavatthapetvā vaņņasaņţhānagandha-āsayokāsavasena pañcadhā paţikkūlato vavatthapetabbā.

Tatrāyaŋ sabbakoţţhāsesu anupubbakathā. Kesā tāva pakativaņņena kāļakā addāriţţhakavaņņā. Saņţhānato dīghavaţţalikā tulādaņđasaņţhānā. Disato uparimadisāya jātā. Okāsato ubhosu passesu kaņņacūļikāhi, purato nalāţantena, pacchato galavāţakena paricchinnā. Sīsakaţāhaveţhanaŋ allacammaŋ kesānaŋ okāso. Paricchedato kesā sīsaveţhanacamme vīhaggamattaŋ pavisitvā patiţţhitena heţţhā attano mūlatalena, upari ākāsena, tiriyaŋ aññamaññena paricchinnā, dve kesā ekato natthīti ayaŋ sabhāgaparicchedo. Kesā na lomā, lomā na kesāti evaŋ avasesa-ekatiŋsakoţţhāsehi amissīkatā kesā nāma pāţiyekko ekakoţţhāsoti ayaŋ visabhāgaparicchedo. Idaŋ kesānaŋ vaņņādito vavatthāpanaŋ.

183. Idaŋ pana nesaŋ vaņņādivasena pañcadhā paţikkūlato vavatthāpanaŋ. Kesā nāmete vaņņatopi paţikkūlā. Saņţhānatopi gandhatopi āsayatopi okāsatopi paţikkūlā.

Manuññepi (p. 1.242) hi yāgupatte vā bhattapatte vā kesavaņņaŋ kiñci disvā kesamissakamidaŋ haratha nanti jigucchanti. Evaŋ kesā vaņņato paţikkūlā. Rattiŋ bhuñjantāpi kesasaņţhānaŋ akkavākaŋ vā makacivākaŋ vā chupitvāpi tatheva jigucchanti. Evaŋ saņţhānato paţikkūlā.

Telamakkhanapupphadhūpādi sankhāravirahitānañca kesānaŋ gandho paramajeguccho hoti. Tato jegucchataro aggimhi pakkhittānaŋ. Kesā hi vaņņasaņţhānato appaţikkūlāpi siyuŋ, gandhena pana paţikkūlāyeva. Yathā hi daharassa kumārassa vaccaŋ vaņņato haliddivaņņaŋ, saņţhānatopi haliddipiņđasaņţhānaŋ. Sankāraţţhāne chađđitañca uddhumātakakāļasunakhasarīraŋ vaņņato tālapakkavaņņaŋ Saņţhānato vaţţetvā vissaţţhamudingasaņţhānaŋ. Dāţhāpissa sumanamakuļasadisāti ubhayampi vaņņasaņţhānato siyā appaţikkūlaŋ gandhena pana paţikkūlameva. Evaŋ kesāpi siyuŋ vaņņasaņţhānato appaţikkūlā gandhena pana paţikkūlāyevāti.

Yathā pana asuciţţhāne gāmanissandena jātāni sūpeyyapaņņāni nāgarikamanussānaŋ jegucchāni honti aparibhogāni, evaŋ kesāpi pubbalohitamuttakarīsapittasemhādinissandena jātattā jegucchāti idaŋ nesaŋ āsayato pāţikkulyaŋ.

Ime ca kesā nāma gūtharāsimhi uţţhitakaņņikaŋ viya ekatiŋsakoţţhāsarāsimhi jātā. Te susānasankāraţţhānādīsu jātasākaŋ viya parikkhādīsu jātakamalakuvalayādipupphaŋ viya ca asuciţţhāne jātattā paramajegucchāti idaŋ nesaŋ okāsato pāţikkulyaŋ.

Yathā ca kesānaŋ, evaŋ sabbakoţţhāsānaŋ vaņņasaņţhānagandhāsayokāsavasena pañcadhā paţikkūlatā veditabbā. Vaņņasaņţhānadisokāsaparicchedavasena pana sabbepi visuŋ visuŋ vavatthapetabbā.

184. Tattha lomā tāva pakativaņņato na kesā viya asambhinnakāļakā, kāļapingalā pana honti. Saņţhānato onataggā tālamūlasaņţhānā. Disato dvīsu disāsu jātā. Okāsato ţhapetvā kesānaŋ patiţţhitokāsañca hatthapādatalāni ca yebhuyyena avasesasarīraveţhanacamme jātā. Paricchedato sarīraveţhanacamme likhāmattaŋ pavisitvā (p. 1.243) patiţţhitena heţţhā attano mūlatalena, upari ākāsena, tiriyaŋ aññamaññena paricchinnā, dve lomā ekato natthi, ayaŋ nesaŋ sabhāgaparicchedo. Visabhāgaparicchedo pana kesasadisoyeva.

185. Nakhāti vīsatiyā nakhapattānaŋ nāmaŋ. Te sabbepi vaņņato setā. Saņţhānato macchasakalikasaņţhānā. Disato pādanakhā heţţhimadisāya, hatthanakhā uparimadisāyāti dvīsu disāsu jātā. Okāsato angulīnaŋ aggapiţţhesu patiţţhitā. Paricchedato dvīsu disāsu angulikoţimaŋsehi, anto angulipiţţhimaŋsena, bahi ceva agge ca ākāsena, tiriyaŋ aññamaññena paricchinnā, dve nakhā ekato natthi, ayaŋ nesaŋ sabhāgaparicchedo. Visabhāgaparicchedo pana kesasadisoyeva.

186. Dantāti paripuņņadantassa dvattiŋsa dantaţţhikāni. Tepi vaņņato setā. Saņţhānato anekasaņţhānā. Tesaŋ hi heţţhimāya tāva dantapāļiyā majjhe cattāro dantā mattikāpiņđe paţipāţiyā ţhapita-alābubījasaņţhānā. Tesaŋ ubhosu passesu ekeko ekamūlako ekakoţiko mallikamakuļasaņţhāno. Tato ekeko dvimūlako dvikoţiko yānaka-upatthambhinisaņţhāno. Tato dve dve timūlā tikoţikā. Tato dve dve catumūlā catukoţikāti. Uparimapāļiyāpi eseva nayo. Disato uparimadisāya jātā. Okāsato dvīsu hanukaţţhikesu patiţţhitā. Paricchedato heţţhā hanukaţţhike patiţţhitena attano mūlatalena, upari ākāsena, tiriyaŋ aññamaññena paricchinnā, dve dantā ekato natthi, ayaŋ nesaŋ sabhāgaparicchedo. Visabhāgaparicchedo pana kesasadisoyeva.

187. Tacoti sakalasarīraŋ veţhetvā ţhitacammaŋ. Tassa upari kāļasāmapītādivaņņā chavi nāma yā sakalasarīratopi sankađđhiyamānā badaraţţhimattā hoti. Taco pana vaņņato setoyeva. So cassa setabhāvo aggijālābhighātapaharaņappahārādīhi viddhaŋsitāya chaviyā pākaţo hoti. Saņţhānato sarīrasaņţhānova hoti. Ayamettha sankhepo.

Vitthārato (p. 1.244) pana pādangulittaco kosakārakakosasaņţhāno. Piţţhipādattaco puţabandha-upāhanasaņţhāno. Janghattaco bhattapuţakatālapaņņasaņţhāno. Ūruttaco taņđulabharitadīghatthavikasaņţhāno. Ānisadattaco udakapūritapaţaparissāvanasaņţhāno. Piţţhittaco phalakonaddhacammasaņţhāno. Kucchittaco vīņādoņikonaddhacammasaņţhāno. Urattaco yebhuyyena caturassasaņţhāno. Ubhayabāhuttaco tūņironaddhacammasaņţhāno. Piţţhihatthattaco khurakosasaņţhāno, phaņakatthavikasaņţhāno vā. Hatthangulittaco kuñcikākosakasaņţhāno. Gīvattaco galakañcukasaņţhāno. Mukhattaco chiddāvachiddo kīţakulāvakasaņţhāno. Sīsattaco pattatthavikasaņţhānoti.

Tacapariggaņhakena ca yogāvacarena uttaroţţhato paţţhāya uparimukhaŋ ñāņaŋ pesetvā paţhamaŋ tāva mukhaŋ pariyonandhitvā ţhitacammaŋ vavatthapetabbaŋ. Tato nalāţaţţhicammaŋ. Tato thavikāya pakkhittapattassa ca thavikāya ca antarena hatthamiva sīsaţţhikassa ca sīsacammassa ca antarena ñāņaŋ pesetvā aţţhikena saddhiŋ cammassa ekābaddhabhāvaŋ viyojentena sīsacammaŋ vavatthapetabbaŋ. Tato khandhacammaŋ. Tato anulomena paţilomena ca dakkhiņahatthacammaŋ. Atha teneva nayena vāmahatthacammaŋ. Tato piţţhicammaŋ taŋ vavatthapetvā anulomena paţilomena ca dakkhiņapādacammaŋ. Atha teneva nayena vāmapādacammaŋ. Tato anukkameneva vatthi-udarahadayagīvacammāni vavatthapetabbāni. Atha gīvacammānantaraŋ heţţhimahanucammaŋ vavatthapetvā adharoţţhapariyosānaŋ pāpetvā niţţhapetabbaŋ. Evaŋ oļārikoļārikaŋ pariggaņhantassa sukhumampi pākaţaŋ hoti. Disato dvīsu disāsu jāto. Okāsato sakalasarīraŋ pariyonandhitvā ţhito. Paricchedato heţţhā patiţţhitatalena, upari ākāsena paricchinno, ayamassa sabhāgaparicchedo. Visabhāgaparicchedo pana kesasadisoyeva.

188. Maŋsanti nava maŋsapesisatāni. Taŋ sabbampi vaņņato rattaŋ kiŋsukapupphasadisaŋ. Saņţhānato janghapiņđikamaŋsaŋ tālapaņņapuţabhattasaņţhānaŋ. Ūrumaŋsaŋ nisadapotasaņţhānaŋ. Ānisadamaŋsaŋ uddhanakoţisaņţhānaŋ. Piţţhimaŋsaŋ tālaguļapaţalasaņţhānaŋ. Phāsukadvayamaŋsaŋ koţţhalikāya kucchiyaŋ tanumattikālepasaņţhānaŋ. Thanamaŋsaŋ vaţţetvā avakkhittamattikāpiņđasaņţhānaŋ. Bāhudvayamaŋsaŋ (p. 1.245) dviguņaŋ katvā ţhapitaniccammamahāmūsikasaņţhānaŋ. Evaŋ oļārikoļārikaŋ pariggaņhantassa sukhumampi pākaţaŋ hoti. Disato dvīsu disāsu jātaŋ. Okāsato vīsādhikāni tīņi aţţhisatāni anulimpitvā ţhitaŋ. Paricchedato heţţhā aţţhisanghāte patiţţhitatalena, upari tacena, tiriyaŋ aññamaññena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

189. Nhārūti nava nhārusatāni. Vaņņato sabbepi nhārū setā. Saņţhānato nānāsaņţhānā. Etesu hi gīvāya uparimabhāgato paţţhāya pañca mahānhārū sarīraŋ vinandhamānā purimapassena otiņņā. Pañca pacchimapassena. Pañca dakkhiņapassena. Pañca vāmapassena. Dakkhiņahatthaŋ vinandhamānāpi hatthassa purimapassena pañca. Pacchimapassena pañca. Tathā vāmahatthaŋ vinandhamānā. Dakkhiņapādaŋ vinandhamānāpi pādassa purimapassena pañca. Pacchimapassena pañca. Tathā vāmapādaŋ vinandhamānāpīti evaŋ sarīradhārakā nāma saţţhimahānhārū kāyaŋ vinandhamānā otiņņā Ye kaņđarātipi vuccanti. Te sabbepi kandalamakuļasaņţhānā. Aññe pana taŋ taŋ padesaŋ ajjhottharitvā ţhitā. Tato sukhumatarā suttarajjukasaņţhānā. Aññe tato sukhumatarā pūtilatāsaņţhānā, aññe tato sukhumatarā mahāvīņātantisaņţhānā. Aññe thūlasuttakasaņţhānā. Hatthapādapiţţhīsu nhārū sakuņapādasaņţhānā. Sīse nhārū dārakānaŋ sīsajālakasaņţhānā. Piţţhiyaŋ nhārū ātape pasārita-allajālasaņţhānā. Avasesā taŋtaŋ-angapaccangānugatā nhārū sarīre paţimukkajālakañcukasaņţhānā. Disato dvīsu disāsu jātā. Okāsato sakalasarīre aţţhīni ābandhitvā ţhitā. Paricchedato heţţhā tiņņaŋ aţţhisatānaŋ upari patiţţhitatalehi, upari maŋsacammāni āhacca ţhitappadesehi, tiriyaŋ aññamaññena paricchinnā, ayaŋ nesaŋ sabhāgaparicchedo. Visabhāgaparicchedo pana kesasadisoyeva.

190. Aţţhīti ţhapetvā dvattiŋsa dantaţţhīni avasesāni catusaţţhi hatthaţţhīni, catusaţţhi pādaţţhīni, catusaţţhi maŋsanissitāni mudu-aţţhīni, dve paņhikaţţhīni, ekekasmiŋ pāde dve dve gopphakaţţhīni, dve janghaţţhīni, ekaŋ jaņņukaţţhi, ekaŋ ūruţţhi, dve kaţiţţhīni, aţţhārasa piţţhikaņţakaţţhīni, catuvīsati phāsukaţţhīni, cuddasa uraţţhīni (p. 1.246) ekaŋ hadayaţţhi, dve akkhakaţţhīni, dve koţţaţţhīni, dve bāhuţţhīni, dve dve aggabāhuţţhīni, satta gīvaţţhīni, dve hanukaţţhīni, ekaŋ nāsikaţţhi, dve akkhiţţhīni, dve kaņņaţţhīni, ekaŋ nalāţaţţhi. Ekaŋ muddhaţţhi, nava sīsakapālaţţhīnīti evaŋ timattāni aţţhisatāni, tāni sabbānipi vaņņato setāni. Saņţhānato nānāsaņţhānāni.

Tattha hi aggapādanguli-aţţhīni katakabījasaņţhānāni. Tadanantarāni majjhapabbaţţhīni panasaţţhisaņţhānāni. Mūlapabbaţţhīni paņavasaņţhānāni. Piţţhipādaţţhīni koţţitakandalakandarāsisaņţhānāni. Paņhikaţţhi ekaţţhitālaphalabījasaņţhānaŋ. Gopphakaţţhīni baddhakīļāgoļakasaņţhānāni. Janghaţţhīnaŋ gopphakaţţhīsu patiţţhitaţţhānaŋ apanītatacasindikaļīrasaņţhānaŋ. Khuddakajanghaţţhikaŋ dhanukadaņđasaņţhānaŋ. Mahantaŋ milātasappapiţţhisaņţhānaŋ. Jaņņukaţţhi ekato parikkhīņapheņakasaņţhānaŋ. Tattha janghaţţhikassa patiţţhitaţţhānaŋ atikhiņaggagosingasaņţhānaŋ. Ūruţţhi duttacchitavāsiparasudaņđasaņţhānaŋ. Tassa kaţiţţhimhi patiţţhitaţţhānaŋ kīļāgoļakasaņţhānaŋ. Tena kaţiţţhino patiţţhitaţţhānaŋ aggacchinnamahāpunnāgaphalasaņţhānaŋ.

Kaţiţţhīni dvepi ekābaddhāni hutvā kumbhakārika-uddhanasaņţhānāni. Pāţiyekkaŋ kammārakūţayottakasaņţhānāni. Koţiyaŋ ţhitaŋ ānisadaţţhi adhomukhaŋ katvā gahitasappaphaņasaņţhānaŋ, sattaţţhaţţhānesu chiddāvachiddaŋ. Piţţhikaņţakaţţhīni abbhantarato uparūpari ţhapitasīsapaţţaveţhakasaņţhānāni. Bāhirato vaţţanāvaļisaņţhānāni. Tesaŋ antarantarā kakacadantasadisā dve tayo kaņţakā honti. Catuvīsatiyā phāsukaţţhīsu aparipuņņāni aparipuņņa-asisaņţhānāni. Paripuņņāni paripuņņa-asisaņţhānāni. Sabbānipi odātakukkuţassa pasāritapakkhasaņţhānāni. Cuddasa uraţţhīni jiņņasandamānikapañjarasaņţhānāni. Hadayaţţhi dabbiphaņasaņţhānaŋ.

Akkhakaţţhīni khuddakalohavāsidaņđasaņţhānāni. Koţţaţţhīni ekato parikkhīņasīhaļakuddālasaņţhānāni. Bāhuţţhīni ādāsadaņđakasaņţhānāni. Aggabāhuţţhīni yamakatālakandasaņţhānāni. Maņibandhaţţhīni ekato alliyāpetvā ţhapitasīsakapaţţaveţhakasaņţhānāni. Piţţhihatthaţţhīni koţţitakandalakandarāsisaņţhānāni (p. 1.247) Hatthangulīsu mūlapabbaţţhīni paņavasaņţhānāni. Majjhapabbaţţhīni aparipuņņapanasaţţhisaņţhānāni. Aggapabbaţţhīni katakabījasaņţhānāni.

Satta gīvaţţhīni daņđena vijjhitvā paţipāţiyā ţhapitavaŋsakaļīracakkalakasaņţhānāni. Heţţhimahanukaţţhi kammārānaŋ ayokūţayottakasaņţhānaŋ. Uparimaŋ avalekhanasatthakasaņţhānaŋ. Akkhikūpanāsakūpaţţhīni apanītamiñjataruņatālaţţhisaņţhānāni. Nalāţaţţhi adhomukhaţţhapitasankhathālakakapālasaņţhānaŋ. Kaņņacūļikaţţhīni nhāpitakhurakosasaņţhānāni. Nalāţakaņņacūļikānaŋ upari paţţabandhanokāse aţţhisankuţitaghaţapuņņapaţalakhaņđasaņţhānaŋ. Muddhaţţhi mukhacchinnavankanāļikerasaņţhānaŋ. Sīsaţţhīni sibbetvā ţhapitajajjaralābukaţāhasaņţhānāni.

Disato dvīsu disāsu jātāni. Okāsato avisesena sakalasarīre ţhitāni. Visesena panettha sīsaţţhīni givaţţhīsu patiţţhitāni. Gīvaţţhīni piţţhikaņţakaţţhīsu. Piţţhikaņţakaţţhīni kaţiţţhīsu. Kaţiţţhīni ūruţţhīsu. Ūruţţhīni jaņņukaţţhīsu. Jaņņukaţţhīni janghaţţhīsu. Janghaţţhīni gopphakaţţhīsu. Gopphakaţţhīni piţţhipādaţţhīsu patiţţhitāni. Paricchedato anto aţţhimiñjena, uparito maŋsena, agge mūle ca aññamaññena paricchinnāni, ayaŋ nesaŋ sabhāgaparicchedo. Visabhāgaparicchedo pana kesasadisoyeva.

191. Aţţhimiñjanti tesaŋ tesaŋ aţţhīnaŋ abbhantaragataŋ miñjaŋ. Taŋ vaņņato setaŋ. Saņţhānato mahantamahantānaŋ aţţhīnaŋ abbhantaragataŋ veļunāļiyaŋ pakkhittaseditamahāvettaggasaņţhānaŋ. Khuddānukhuddakānaŋ abbhantaragataŋ veļuyaţţhipabbesu pakkhittaseditatanuvettaggasaņţhānaŋ. Disato dvīsu disāsu jātaŋ. Okāsato aţţhīnaŋ abbhantare patiţţhitaŋ. Paricchedato aţţhīnaŋ abbhantaratalehi paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

192. Vakkanti ekabandhanā dve maŋsapiņđikā. Taŋ vaņņato mandarattaŋ pāļibhaddakaţţhivaņņaŋ. Saņţhānato dārakānaŋ yamakakīļāgoļakasaņţhānaŋ, ekavaņţapaţibaddha-ambaphaladvayasaņţhānaŋ vā. Disato uparimāya disāya jātaŋ. Okāsato galavāţakā nikkhantena ekamūlena thokaŋ gantvā dvidhā (p. 1.248) bhinnena thūlanhārunā vinibaddhaŋ hutvā hadayamaŋsaŋ parikkhipitvā ţhitaŋ. Paricchedato vakkaŋ vakkabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

193. Hadayanti hadayamaŋsaŋ. Taŋ vaņņato rattapadumapattapiţţhivaņņaŋ. Saņţhānato bāhirapattāni apanetvā adhomukhaŋ ţhapitapadumamakuļasaņţhānaŋ. Bahi maţţhaŋ, anto kosātakīphalassa abbhantarasadisaŋ. Paññavantānaŋ thokaŋ vikasitaŋ, mandapaññānaŋ makuļitameva. Anto cassa punnāgaţţhipatiţţhānamatto āvāţako hoti, yattha addhapasatamattaŋ lohitaŋ saņţhāti, yaŋ nissāya manodhātu ca manoviññāņadhātu ca vattanti. Taŋ panetaŋ rāgacaritassa rattaŋ hoti, dosacaritassa kāļakaŋ, mohacaritassa maŋsadhovana-udakasadisaŋ, vitakkacaritassa kulatthayūsavaņņaŋ, saddhācaritassa kaņikārapupphavaņņaŋ, paññācaritassa acchaŋ vippasannaŋ anāvilaŋ paņđaraŋ parisuddhaŋ niddhotajātimaņi viya jutimantaŋ khāyati. Disato uparimāya disāya jātaŋ. Okāsato sarīrabbhantare dvinnaŋ thanānaŋ majjhe patiţţhitaŋ. Paricchedato hadayaŋ hadayabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

194. Yakananti yamakamaŋsapaţalaŋ. Taŋ vaņņato rattaŋ paņđukadhātukaŋ nātirattakumudassa pattapiţţhivaņņaŋ. Saņţhānato mūle ekaŋ agge yamakaŋ koviļārapattasaņţhānaŋ. Tañca dandhānaŋ ekameva hoti mahantaŋ, paññavantānaŋ dve vā tīņi vā khuddakāni. Disato uparimāya disāya jātaŋ, okāsato dvinnaŋ thanānaŋ abbhantare dakkhiņapassaŋ nissāya ţhitaŋ. Paricchedato yakanaŋ yakanabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

195. Kilomakanti paţicchannāpaţicchannabhedato duvidhaŋ pariyonahanamaŋsaŋ. Taŋ duvidhampi vaņņato setaŋ dukūlapilotikavaņņaŋ. Saņţhānato attano okāsasaņţhānaŋ. Disato paţicchannakilomakaŋ uparimāya disāya. Itaraŋ dvīsu disāsu jātaŋ. Okāsato paţicchannakilomakaŋ (p. 1.249) hadayañca vakkañca paţicchādetvā, appaţicchannakilomakaŋ sakalasarīre cammassa heţţhato maŋsaŋ pariyonandhitvā ţhitaŋ. Paricchedato heţţhā maŋsena, upari cammena, tiriyaŋ kilomakabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

196. Pihakanti udarajivhāmaŋsaŋ. Taŋ vaņņato nīlaŋ nigguņđipupphavaņņaŋ. Saņţhānato sattangulappamāņaŋ abandhanaŋ kāļavacchakajivhāsaņţhānaŋ. Disato uparimāya disāya jātaŋ. Okāsato hadayassa vāmapasse udarapaţalassa matthakapassaŋ nissāya ţhitaŋ, yasmiŋ paharaņappahārena bahinikkhante sattānaŋ jīvitakkhayo hoti. Paricchedato pihakabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

197. Papphāsanti dvattiŋsamaŋsakhaņđappabhedaŋ papphāsamaŋsaŋ. Taŋ vaņņato rattaŋ nātipakka-udumbaraphalavaņņaŋ. Saņţhānato visamacchinnabahalapūvakhaņđasaņţhānaŋ. Abbhantare asitapītānaŋ abhāve uggatena kammajatejusmānā abbhāhatattā sankhāditapalālapiņđamiva nirasaŋ nirojaŋ. Disato uparimāya disāya jātaŋ. Okāsato sarīrabbhantare dvinnaŋ thanānaŋ antare hadayañca yakanañca upari chādetvā olambantaŋ ţhitaŋ. Paricchedato papphāsabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

198. Antanti purisassa dvattiŋsahatthā itthiyā aţţhavīsatihatthā ekavīsatiyā ţhānesu obhaggā antavaţţi. Tadetaŋ vaņņato setaŋ sakkharasudhāvaņņaŋ. Saņţhānato lohitadoņiyaŋ ābhujitvā ţhapitasīsacchinnasappasaņţhānaŋ. Disato dvīsu disāsu jātaŋ. Okāsato upari galavāţake heţţhā ca karīsamagge vinibandhattā galavāţakakarīsamaggapariyante sarīrabbhantare ţhitaŋ. Paricchedato antabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

199. Antaguņanti (p. 1.250) antabhogaţţhānesu bandhanaŋ. Taŋ vaņņato setaŋ dakasītalikamūlavaņņaŋ. Saņţhānato dakasītalikamūlasaņţhānameva. Disato dvīsu disāsu jātaŋ. Okāsato kuddālapharasukammādīni karontānaŋ yantākađđhanakāle yantasuttakamiva yantaphalakāni antabhoge ekato agaļante ābandhitvā pādapuñchanarajjumaņđalakassa antarā saŋsibbitvā ţhitarajjukā viya ekavīsatiyā antabhogānaŋ antarā ţhitaŋ. Paricchedato antaguņabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

200. Udariyanti udare bhavaŋ asitapītakhāyitasāyitaŋ. Taŋ vaņņato ajjhohaţāhāravaņņaŋ. Saņţhānato parissāvane sithilabaddhataņđulasaņţhānaŋ. Disato uparimāya disāya jātaŋ. Okāsato udare ţhitaŋ.

Udaraŋ nāma ubhato nippīļiyamānassa allasāţakassa majjhe sañjātaphoţakasadisaŋ antapaţalaŋ, bahi maţţhaŋ, anto maŋsakasambupaliveţhanakiliţţhapāvārakapupphakasadisaŋ, kuthitapanasatacassa abbhantarasadisantipi vattuŋ vaţţati, yattha takkoţakā gaņđuppādakā tālahīrakā sūcimukhakā paţatantasuttakā iccevamādidvattiŋsakulappabhedā kimayo ākulabyākulā saņđasaņđacārino hutvā nivasanti, ye pānabhojanādimhi avijjamāne ullanghitvā viravantā hadayamaŋsaŋ abhihananti, pānabhojanādi-ajjhoharaņavelāyañca uddhaŋmukhā hutvā paţhamajjhohaţe dve tayo ālope turitaturitā viluppanti, yaŋ tesaŋ kimīnaŋ sūtigharaŋ vaccakuţi gilānasālā susānañca hoti. Yattha seyyathāpi nāma caņđālagāmadvāre candanikāya nidāghasamaye thūlaphusitake deve vassante udakena vuyhamānaŋ muttakarīsacamma-aţţhinhārukhaņđakheļasinghāņikālohitappabhutinānākuņapajātaŋ nipatitvā kaddamodakāluļitaŋ dvīhatīhaccayena sañjātakimikulaŋ sūriyātapasantāpavegakuthitaŋ upari pheņapupphuļake muñcantaŋ abhinīlavaņņaŋ paramaduggandhajegucchaŋ neva upagantuŋ, na daţţhuŋ araharūpataŋ āpajjitvā tiţţhati, pageva (p. 1.251) ghāyituŋ vā sāyituŋ vā, evameva nānappakāraŋ pānabhojanādidantamusalasañcuņņitaŋ jivhāhatthaparivattitakheļalālāpalibuddhaŋ tankhaņavigatavaņņagandharasādisampadaŋ tantavāyakhalisuvānavamathusadisaŋ nipatitvā pittasemhavātapaliveţhitaŋ hutvā udaraggisantāpavegakuthitaŋ kimikulākulaŋ uparūpari pheņapupphuļakāni muñcantaŋ paramakasambuduggandhajegucchabhāvaŋ āpajjitvā tiţţhati. Yaŋ sutvāpi pānabhojanādīsu amanuññatā saņţhāti, pageva paññācakkhunā avaloketvā. Yattha ca patitaŋ pānabhojanādi pañcadhā vivekaŋ gacchati, ekaŋ bhāgaŋ pāņakā khādanti, ekaŋ bhāgaŋ udaraggi jhāpeti, eko bhāgo muttaŋ hoti, eko bhāgo karīsaŋ, eko bhāgo rasabhāvaŋ āpajjitvā soņitamaŋsādīni upabrūhayati.

Paricchedato udarapaţalena ceva udariyabhāgena ca paricchinnaŋ. Ayamassa sabhāgaparicchedo. Visabhāgaparicchedo pana kesasadisoyeva.

201. Karīsanti vaccaŋ. Taŋ vaņņato yebhuyyena ajjhohaţāhāravaņņameva hoti. Saņţhānato okāsasaņţhānaŋ. Disato heţţhimāya disāya jātaŋ. Okāsato pakkāsaye ţhitaŋ. Pakkāsayo nāma heţţhānābhi-piţţhikaņţakamūlānaŋ antare antāvasāne ubbedhena aţţhangulamatto veļunāļikasadiso, yattha seyyathāpi nāma upari bhūmibhāge patitaŋ vassodakaŋ ogaļitvā heţţhā bhūmibhāgaŋ pūretvā tiţţhati, evameva yankiñci āmāsaye patitaŋ pānabhojanādikaŋ udaragginā pheņuddehakaŋ pakkaŋ pakkaŋ nisadāya pisitamiva saņhabhāvaŋ āpajjitvā antabilena ogaļitvā ogaļitvā omadditvā veļupabbe pakkhipamānapaņđumattikā viya sannicitaŋ hutvā tiţţhati. Paricchedato pakkāsayapaţalena ceva karīsabhāgena ca paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

202. Matthalunganti sīsakaţāhabbhantare ţhitamiñjarāsi. Taŋ vaņņato setaŋ ahicchattakapiņđavaņņaŋ. Dadhibhāvaŋ asampattaŋ duţţhakhīravaņņantipi vattuŋ vaţţati. Saņţhānato okāsasaņţhānaŋ. Disato uparimāya disāya jātaŋ. Okāsato sīsakaţāhabbhantare cattāro sibbinimagge nissāya samodhānetvā ţhapitā cattāro piţţhapiņđā viya samohitaŋ tiţţhati. Paricchedato sīsakaţāhassa abbhantaratalehi ceva matthalungabhāgena ca paricchinnaŋ (p. 1.252) ayamassa sabhāgaparicchedo. Visabhāgaparicchedo pana kesasadisoyeva.

203. Pittanti dve pittāni baddhapittañca abaddhapittañca. Tattha baddhapittaŋ vaņņato bahalamadhukatelavaņņaŋ. Abaddhapittaŋ milāta-ākulipupphavaņņaŋ. Saņţhānato ubhayampi okāsasaņţhānaŋ. Disato baddhapittaŋ uparimāya disāya jātaŋ, itaraŋ dvīsu disāsu jātaŋ. Okāsato abaddhapittaŋ ţhapetvā kesalomadantanakhānaŋ maŋsavinimuttaţţhānañceva thaddhasukkhacammañca udakamiva telabindu avasesasarīraŋ byāpetvā ţhitaŋ, yamhi kupite akkhīni pītakāni honti, bhamanti, gattaŋ kampati, kaņđūyati. Baddhapittaŋ hadayapapphāsānaŋ antare yakanamaŋsaŋ nissāya patiţţhite mahākosātakīkosakasadise pittakosake ţhitaŋ, yamhi kupite sattā ummattakā honti, vipallatthacittā hirottappaŋ chađđetvā akātabbaŋ karonti, abhāsitabbaŋ bhāsanti, acintitabbaŋ cintenti. Paricchedato pittabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

204. Semhanti sarīrabbhantare ekapatthapūrappamāņaŋ semhaŋ. Taŋ vaņņato setaŋ nāgabalāpaņņarasavaņņaŋ. Saņţhānato okāsasaņţhānaŋ. Disato uparimāya disāya jātaŋ. Okāsato udarapaţale ţhitaŋ. Yaŋ pānabhojanādi-ajjhoharaņakāle seyyathāpi nāma udake sevālapaņakaŋ kaţţhe vā kathale vā patante chijjitvā dvidhā hutvā puna ajjhottharitvā tiţţhati, evameva pānabhojanādimhi nipatante chijjitvā dvidhā hutvā puna ajjhottharitvā tiţţhati, yamhi ca mandībhūte pakkagaņđo viya pūtikukkuţaņđamiva ca udaraŋ paramajegucchaŋ kuņapagandhaŋ hoti, tato uggatena ca gandhena uddekopi mukhampi duggandhaŋ pūtikuņapasadisaŋ hoti. So ca puriso apehi duggandhaŋ vāyasīti vattabbataŋ āpajjati, yañca vađđhitvā bahalattamāpannaŋ pidhānaphalakamiva vaccakuţiyaŋ udarapaţalassa abbhantareyeva kuņapagandhaŋ sannirumbhitvā tiţţhati. Paricchedato semhabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

205. Pubboti (p. 1.253) pūtilohitavasena pavattapubbaŋ. Taŋ vaņņato paņđupalāsavaņņo. Matasarīre pana pūtibahalācāmavaņņo hoti. Saņţhānato okāsasaņţhāno. Disato dvīsu disāsu hoti. Okāsato pana pubbassa okāso nāma nibaddho natthi, yattha so sannicito tiţţheyya, yatra yatra khāņukaņţakapaharaņaggijālādīhi abhihate sarīrappadese lohitaŋ saņţhahitvā paccati, gaņđapīļakādayo vā uppajjanti, tatra tatra tiţţhati. Paricchedato pubbabhāgena paricchinno, ayamassa sabhāgaparicchedo. Visabhāgaparicchedo pana kesasadisoyeva.

206. Lohitanti dve lohitāni sannicitalohitañca saŋsaraņalohitañca. Tattha sannicitalohitaŋ vaņņato nipakkabahalalākhārasavaņņaŋ. Saŋsaraņalohitaŋ acchalākhārasavaņņaŋ. Saņţhānato ubhayampi okāsasaņţhānaŋ. Disato sannicitalohitaŋ uparimāya disāya jātaŋ. Itaraŋ dvisu disāsu jātaŋ. Okāsato saŋsaraņalohitaŋ ţhapetvā kesalomadantanakhānaŋ maŋsavinimuttaţţhānañceva thaddhasukkhacammañca dhamanijālānusārena sabbaŋ upādiņņasarīraŋ pharitvā ţhitaŋ. Sannicitalohitaŋ yakanaţţhānassa heţţhābhāgaŋ pūretvā ekapatthapūramattaŋ hadayavakkapapphāsānaŋ upari thokaŋ thokaŋ paggharantaŋ vakkahadayayakanapapphāse temayamānaŋ ţhitaŋ. Tasmiŋ hi vakkahadayādīni atemente sattā pipāsitā honti. Paricchedato lohitabhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

207. Sedoti lomakūpādīhi paggharaņaka-āpodhātu. So vaņņato vippasannatilatelavaņņo. Saņţhānato okāsasaņţhāno. Disato dvīsu disāsu jāto. Okāsato sedassokāso nāma nibaddho natthi, yattha so lohitaŋ viya sadā tiţţheyya. Yadā pana aggisantāpasūriyasantāpa-utuvikārādīhi sarīraŋ santapati, tadā udakato abbūļhamattavisamacchinnabhisamuļālakumudanāļakalāpo viya sabbakesalomakūpavivarehi paggharati, tasmā tassa saņţhānampi kesalomakūpavivarānaññeva vasena veditabbaŋ. Sedapariggaņhakena ca yoginā kesalomakūpavivare pūretvā ţhitavaseneva sedo manasi kātabbo. Paricchedato (p. 1.254) sedabhāgena paricchinno, ayamassa sabhāgaparicchedo. Visabhāgaparicchedo pana kesasadisoyeva.

Medoti thinasineho. So vaņņato phālitahaliddivaņņo. Saņţhānato thūlasarīrassa tāva cammamaŋsantare ţhapitahaliddivaņņadukūlapilotikasaņţhāno hoti. Kisasarīrassa janghamaŋsaŋ ūrumaŋsaŋ piţţhikaņţakanissitaŋ piţţhimaŋsaŋ udaravaţţimaŋsanti etāni nissāya diguņatiguņaŋ katvā ţhapitahaliddivaņņadukūlapilotikasaņţhāno. Disato dvīsu disāsu jāto. Okāsato thūlassa sakalasarīraŋ pharitvā kisassa janghamaŋsādīni nissāya ţhito, yaŋ sinehasankhaŋ gatampi paramajegucchattā neva muddhani telatthāya, na nāsatelādīnamatthāya gaņhanti. Paricchedato heţţhā maŋsena, upari cammena, tiriyaŋ medabhāgena paricchinno, ayamassa sabhāgaparicchedo. Visabhāgaparicchedo pana kesasadisoyeva.

208. Assūti akkhīhi paggharaņaka-āpodhātu. Taŋ vaņņato vippasannatilatelavaņņaŋ. Saņţhānato okāsasaņţhānaŋ. Disato uparimāya disāya jātaŋ. Okāsato akkhikūpakesu ţhitaŋ. Na cetaŋ pittakosake pittamiva akkhikūpakesu sadā sannicitaŋ tiţţhati. Yadā pana sattā somanassajātā mahāhasitaŋ hasanti, domanassajātā rodanti paridevanti, tathārūpaŋ vā visamāhāraŋ āhārenti, yadā ca nesaŋ akkhīni dhūmarajapaŋsukādīhi abhihaññanti. Tadā etehi somanassadomanassavisabhāgāhāra-utūhi samuţţhahitvā akkhikūpake pūretvā tiţţhati vā paggharati vā. Assupariggaņhakena ca yoginā akkhikūpake pūretvā ţhitavaseneva pariggaņhitabbaŋ. Paricchedato assubhāgena paricchinnaŋ, ayamassa sabhāgaparicchedo. Visabhāgaparicchedo pana kesasadisoyeva.

209. Vasāti vilīnasineho. Sā vaņņato nāļikeratelavaņņā. Ācāme āsittatelavaņņātipi vattuŋ vaţţati. Saņţhānato nhānakāle pasanna-udakassa upari paribbhamantasinehabinduvisaţasaņţhānā. Disato dvīsu disāsu jātā. Okāsato yebhuyyena hatthatalahatthapiţţhipādatalapādapiţţhināsapuţanalāţa-aŋsakūţesu ţhitā. Na cesā etesu okāsesu sadā vilīnāva hutvā tiţţhati. Yadā pana aggisantāpasūriyasantāpa-utuvisabhāgadhātuvisabhāgehi te padesā usmājātā (p. 1.255) honti, tadā tattha nhānakāle pasanna-udakūpari sinehabinduvisaţo viya ito cito ca sañcarati. Paricchedato vasābhāgena paricchinnā, ayamassa sabhāgaparicchedo. Visabhāgaparicchedo pana kesasadisoyeva.

210. Kheļoti antomukhe pheņamissā āpodhātu. So vaņņato seto pheņavaņņo. Saņţhānato okāsasaņţhāno. Pheņasaņţhānotipi vattuŋ vaţţati. Disato uparimāya disāya jāto. Okāsato ubhohi kapolapassehi oruyha jivhāya ţhito. Na cesa ettha sadā sannicito hutvā tiţţhati. Yadā pana sattā tathārūpamāhāraŋ passanti vā saranti vā, uņhatittakaţukaloņambilānaŋ vā kiñci mukhe ţhapenti, yadā vā nesaŋ hadayaŋ āgilāyati, kismiñci deva vā jigucchā uppajjati, tadā kheļo uppajjitvā ubhohi kapolapassehi oruyha jivhāya saņţhāti. Aggajivhāya cesa tanuko hoti, mūlajivhāya bahalo, mukhe pakkhittañca puthukaŋ vā taņđulaŋ vā aññaŋ vā kiñci khādanīyaŋ nadīpuline khatakūpakasalilaŋ viya parikkhayaŋ agacchantova temetuŋ samattho hoti. Paricchedato kheļabhāgena paricchinno, ayamassa sabhāgaparicchedo. Visabhāgaparicchedo pana kesasadisova.

211. Singhāņikāti matthalungato paggharaņaka-asuci. Sā vaņņato taruņatālaţţhimiñjavaņņā. Saņţhānato okāsasaņţhānā. Disato uparimāya disāya jātā. Okāsato nāsāpuţe pūretvā ţhitā. Na cesā ettha sadā sannicitā hutvā tiţţhati, atha kho yathā nāma puriso paduminipatte dadhiŋ bandhitvā heţţhā kaņţakena vijjheyya, athānena chiddena dadhimuttaŋ gaļitvā bahi pateyya, evameva yadā sattā rodanti, visabhāgāhāra-utuvasena vā sañjātadhātukhobhā honti, tadā anto sīsato pūtisemhabhāvamāpannaŋ matthalungaŋ gaļitvā tālumatthakavivarena otaritvā nāsāpuţe pūretvā tiţţhati vā paggharati vā. Singhāņikā pariggaņhakena ca yoginā nāsāpuţe pūretvā ţhitavaseneva pariggaņhitabbā. Paricchedato singhāņikābhāgena paricchinnā, ayamassā sabhāgaparicchedo. Visabhāgaparicchedo pana kesasadisova.

212. Lasikāti (p. 1.256) sarīrasandhīnaŋ abbhantare picchilakuņapaŋ. Sā vaņņato kaņikāraniyyāsavaņņā. Saņţhānato okāsasaņţhānā. Disato dvīsu disāsu jātā. Okāsato aţţhisandhīnaŋ abbhañjanakiccaŋ sādhayamānā asītisatasandhīnaŋ abbhantare ţhitā. Yassa cesā mandā hoti, tassa uţţhahantassa nisīdantassa abhikkamantassa paţikkamantassa samiñjantassa pasārentassa aţţhikāni kaţakaţāyanti, accharāsaddaŋ karonto viya sañcarati. Ekayojanadviyojanamattaŋ addhānaŋ gatassa vāyodhātu kuppati, gattāni dukkhanti. Yassa pana bahukā honti, tassa uţţhānanisajjādīsu na aţţhīni kaţakaţāyanti, dīghampi addhānaŋ gatassa na vāyodhātu kuppati, na gattāni dukkhanti. Paricchedato lasikābhāgena paricchinnā, ayamassā sabhāgaparicchedo. Visabhāgaparicchedo pana kesasadisova.

213. Muttanti muttarasaŋ. Taŋ vaņņato māsakhārodakavaņņaŋ. Saņţhānato adhomukhaţţhapita-udakakumbha-abbhantaragata-udakasaņţhānaŋ. Disato heţţhimāya disāya jātaŋ. Okāsato vatthissa abbhantare ţhitaŋ. Vatthi nāma vatthi puţo vuccati. Yattha seyyathāpi candanikāya pakkhitte amukhe ravaņaghaţe candanikāraso pavisati, na cassa pavisanamaggo paññāyati evameva sarīrato muttaŋ pavisati, na cassa pavisanamaggo paññāyati, nikkhamanamaggo pana pākaţo hoti. Yamhi ca muttassa bharite passāvaŋ karomāti sattānaŋ āyūhanaŋ hoti. Paricchedato vatthi-abbhantarena ceva muttabhāgena ca paricchinnaŋ, ayamassa sabhāgaparicchedo. Visabhāgaparicchedo pana kesasadisova.

214. Evañhi kesādike koţţhāse vaņņasaņţhānadisokāsaparicchedavasena vavatthapetvā anupubbato nātisīghatoti-ādinā nayena vaņņasaņţhānagandhāsayokāsavasena pañcadhā paţikkūlā paţikkūlāti manasikaroto paņņattisamatikkamāvasāne seyyathāpi cakkhumato purisassa dvattiŋsavaņņānaŋ kusumānaŋ ekasuttakaganthitaŋ mālaŋ olokentassa sabbapupphāni apubbāpariyamiva pākaţāni honti, evameva atthi imasmiŋ kāye kesāti imaŋ kāyaŋ olokentassa sabbe te dhammā (p. 1.257) apubbāpariyāva pākaţā honti. Tena vuttaŋ manasikārakosallakathāyaŋ ‘ādikammikassa hi kesāti manasikaroto manasikāro gantvā muttanti imaŋ pariyosānakoţţhāsameva āhacca tiţţhatī’ ti.

Sace pana bahiddhāpi manasikāraŋ upasaŋharati, athassa evaŋ sabbakoţţhāsesu pākaţībhūtesu āhiņđantā manussatiracchānādayo sattākāraŋ vijahitvā koţţhāsarāsivaseneva upaţţhahanti, tehi ca ajjhohariyamānaŋ pānabhojanādi koţţhāsarāsimhi pakkhipamānamiva upaţţhāti.

Athassa anupubbamuñcanādivasena paţikkūlā paţikkūlāti punappunaŋ manasikaroto anukkamena appanā uppajjati. Tattha kesādīnaŋ vaņņasaņţhānadisokāsaparicchedavasena upaţţhānaŋ uggahanimittaŋ. Sabbākārato paţikkūlavasena upaţţhānaŋ paţibhāganimittaŋ. Taŋ āsevato bhāvayato vuttanayena asubhakammaţţhānesu viya paţhamajjhānavaseneva appanā uppajjati.

Sā yassa ekova koţţhāso pākaţo hoti, ekasmiŋ vā koţţhāse appanaŋ patvā puna aññasmiŋ yogaŋ na karoti, tassa ekāva uppajjati. Yassa pana aneke koţţhāsā pākaţā honti, ekasmiŋ vā jhānaŋ patvā puna aññasmiŋpi yogaŋ karoti, tassa mallakattherassa viya koţţhāsagaņanāya paţhamajjhānāni nibbattanti.

So kirāyasmā dīghabhāņaka-abhayattheraŋ hatthe gahetvā ‘āvuso abhaya, imaŋ tāva pañhaŋ uggaņhāhī’ ti vatvā āha– ‘mallakatthero dvattiŋsakoţţhāsesu dvattiŋsāya paţhamajjhānānaŋ lābhī. Sace rattiŋ ekaŋ, divā ekaŋ samāpajjati, atirekaddhamāsena puna sampajjati, sace pana devasikaŋ ekaŋ samāpajjati, atirekamāsena puna sampajjatī’ ti.

Evaŋ paţhamajjhānavasena ijjhamānampi cetaŋ kammaţţhānaŋ vaņņasaņţhānādīsu satibalena ijjhanato kāyagatāsatīti vuccati.

Imañca kāyagatāsatimanuyutto bhikkhu aratiratisaho hoti, na ca naŋ arati sahati, uppannaŋ aratiŋ abhibhuyya abhibhuyya viharati. Bhayabheravasaho hoti, na ca naŋ bhayabheravaŋ sahati, uppannaŋ bhayabheravaŋ abhibhuyya abhibhuyya viharati. Khamo hoti sītassa uņhassa (p. 1.258) …pe… pāņaharānaŋ adhivāsakajātiko hoti (ma. ni. 3.159). Kesādīnaŋ vaņņabhedaŋ nissāya catunnaŋ jhānānaŋ lābhī hoti. Cha abhiññā paţivijjhati (ma. ni. 3.159).


Tasmā have appamatto, anuyuñjetha paņđito;


Evaŋ anekānisaŋsaŋ, imaŋ kāyagatāsatinti.

Idaŋ kāyagatāsatiyaŋ vitthārakathāmukhaŋ.

Ānāpānassatikathā
215. Idāni yaŋ taŋ bhagavatā ‘ayampi kho, bhikkhave, ānāpānassatisamādhi bhāvito bahulīkato santo ceva paņīto ca asecanako ca sukho ca vihāro, uppannuppanne ca pāpake akusale dhamme ţhānaso antaradhāpeti vūpasametī’ ti evaŋ pasaŋsitvā–

‘Kathaŋ bhāvito ca, bhikkhave, ānāpānassatisamādhi kathaŋ bahulīkato santo ceva paņīto ca asecanako ca sukho ca vihāro, uppannuppanne ca pāpake akusale dhamme ţhānaso antaradhāpeti vūpasameti? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, so satova assasati sato passasati. Dīghaŋ vā assasanto dīghaŋ assasāmīti pajānāti. Dīghaŋ vā passasanto …pe… rassaŋ vā assasanto …pe… rassaŋ vā passasanto rassaŋ passasāmīti pajānāti. Sabbakāyapaţisaŋvedī assasissāmīti sikkhati. Sabbakāyapaţisaŋvedī passasissāmīti sikkhati. Passambhayaŋ kāyasankhāraŋ assasissāmīti sikkhati. Passambhayaŋ kāyasankhāraŋ passasissāmīti sikkhati. Pītipaţisaŋvedī… sukhapaţisaŋvedī… cittasankhārapaţisaŋvedī… passambhayaŋ cittasankhāraŋ… cittapaţisaŋvedī… abhippamodayaŋ cittaŋ… samādahaŋ cittaŋ… vimocayaŋ cittaŋ (p. 1.259) … aniccānupassī… virāgānupassī… nirodhānupassī. Paţinissaggānupassī assasissāmīti sikkhati. Paţinissaggānupassī passasissāmīti sikkhatī’ ti–

Evaŋ soļasavatthukaŋ ānāpānassatikammaţţhānaŋ niddiţţhaŋ. Tassa bhāvanānayo anuppatto. So pana yasmā pāļivaņņanānusāreneva vuccamāno sabbākāraparipūro hoti. Tasmā ayamettha pāļivaņņanāpubbangamo niddeso.

216. Kathaŋ bhāvito ca, bhikkhave, ānāpānassati samādhīti ettha tāva kathanti ānāpānassatisamādhibhāvanaŋ nānappakārato vitthāretukamyatāpucchā. Bhāvito ca bhikkhave ānāpānassatisamādhīti nānappakārato vitthāretukamyatāya puţţhadhammanidassanaŋ. Kathaŋ bahulīkato …pe… vūpasametīti etthāpi eseva nayo. Tattha bhāvitoti uppādito vađđhito vā. Ānāpānassatisamādhīti ānāpānapariggāhikāya satiyā saddhiŋ sampayutto samādhi. Ānāpānassatiyaŋ vā samādhi ānāpānassatisamādhi. Bahulīkatoti punappunaŋ kato. Santoceva paņīto cāti santo ceva paņīto ceva. Ubhayattha eva saddena niyamo veditabbo. Kiŋ vuttaŋ hoti? Ayañhi yathā asubhakammaţţhānaŋ kevalaŋ paţivedhavasena santañca paņītañca, oļārikārammaņattā pana paţikkūlārammaņattā ca ārammaņavasena neva santaŋ na paņītaŋ, na evaŋ kenaci pariyāyena asanto vā apaņīto vā, atha kho ārammaņasantatāyapi santo vūpasanto nibbuto, paţivedhasankhāta-angasantatāyapi. Ārammaņapaņītatāyapi paņīto atittikaro, angapaņītatāyapīti. Tena vuttaŋ ‘santo ceva paņīto cā’ ti.

Asecanako ca sukho ca vihāroti ettha pana nāssa secananti asecanako, anāsittako abbokiņņo pāţiyekko āveņiko. Natthi ettha parikammena vā upacārena vā santatā. Ādisamannāhārato pabhuti attano sabhāveneva santo ca paņīto cāti attho. Keci pana asecanakoti anāsittako ojavanto sabhāveneva (p. 1.260) madhuroti vadanti. Evaŋ ayaŋ asecanako ca, appitappitakkhaņe kāyikacetasikasukhapaţilābhāya saŋvattanato sukho ca vihāroti veditabbo. Uppannuppanneti avikkhambhite avikkhambhite. Pāpaketi lāmake. Akusale dhammeti akosallasambhūte dhamme. Ṭhānaso antaradhāpetīti khaņeneva antaradhāpeti vikkhambheti. Vūpasametīti suţţhu upasameti. Nibbedhabhāgiyattā vā anupubbena ariyamaggavuddhippatto samucchindati, paţippassambhetīti vuttaŋ hoti.

Ayaŋ panettha sankhepattho. Bhikkhave, kena pakārena kenākārena kena vidhinā bhāvito ānāpānassatisamādhi kena pakārena bahulīkato santo ceva …pe… vūpasametīti.

217. Idāni tamatthaŋ vitthārento ‘idha, bhikkhave’ ti-ādimāha. Tattha idha bhikkhave bhikkhūti bhikkhave, imasmiŋ sāsane bhikkhu. Ayañhi ettha idhasaddo sabbappakāra-ānāpānassatisamādhinibbattakassa puggalassa sannissayabhūtasāsanaparidīpano aññasāsanassa tathābhāvapaţisedhano ca. Vuttañhetaŋ– idheva, bhikkhave, samaņo …pe… suññā parappavādā samaņebhi aññehī’ ti (ma. ni. 1.139). Tena vuttaŋ ‘imasmiŋ sāsane bhikkhū’ ti.

Araññagato vā …pe… suññāgāragato vāti idamassa ānāpānassatisamādhibhāvanānurūpasenāsanapariggahaparidīpanaŋ. Imassa hi bhikkhuno dīgharattaŋ rūpādīsu ārammaņesu anuvisaţaŋ cittaŋ ānāpānassatisamādhi-ārammaņaŋ abhiruhituŋ na icchati, kūţagoņayuttaratho viya uppathameva dhāvati. Tasmā seyyathāpi nāma gopo kūţadhenuyā sabbaŋ khīraŋ pivitvā vađđhitaŋ kūţavacchaŋ dametukāmo dhenuto apanetvā ekamante mahantaŋ thambhaŋ nikhaņitvā tattha yottena bandheyya, athassa so vaccho ito cito ca vipphanditvā palāyituŋ asakkonto tameva thambhaŋ upanisīdeyya vā upanipajjeyya vā, evameva imināpi bhikkhunā dīgharattaŋ rūpārammaņādirasapānavađđhitaŋ duţţhacittaŋ dametukāmena rūpādi-ārammaņato apanetvā araññaŋ vā …pe… suññāgāraŋ vā pavesetvā tattha assāsapassāsathambhe satiyottena bandhitabbaŋ. Evamassa taŋ cittaŋ ito cito ca vipphanditvāpi pubbe āciņņārammaņaŋ alabhamānaŋ satiyottaŋ chinditvā palāyituŋ (p. 1.261) asakkontaŋ tamevārammaņaŋ upacārappanāvasena upanisīdati ceva upanipajjati ca. Tenāhu porāņā–


‘Yathā thambhe nibandheyya, vacchaŋ damaŋ naro idha;


Bandheyyevaŋ sakaŋ cittaŋ, satiyārammaņe daļhan’ ti. (pārā. aţţha. 2.165 dī. ni. aţţha. 3.374 ma. ni. aţţha. 1.107).

Evamassetaŋ senāsanaŋ bhāvanānurūpaŋ hoti. Tena vuttaŋ ‘idamassa ānāpānassatisamādhibhāvanānurūpasenāsanapariggahaparidīpanan’ ti.

Atha vā yasmā idaŋ kammaţţhānappabhede muddhabhūtaŋ sabbaññubuddhapaccekabuddhabuddhasāvakānaŋ visesādhigamadiţţhadhammasukhavihārapadaţţhānaŋ ānāpānassatikammaţţhānaŋ itthipurisahatthi-assādisaddasamākulaŋ gāmantaŋ apariccajitvā na sukaraŋ bhāvetuŋ, saddakaņţakattā jhānassa. Agāmake pana araññe sukaraŋ yogāvacarena idaŋ kammaţţhānaŋ pariggahetvā ānāpānacatutthajjhānaŋ nibbattetvā tadeva pādakaŋ katvā sankhāre sammasitvā aggaphalaŋ arahattaŋ sampāpuņituŋ. Tasmāssa anurūpasenāsanaŋ dassento bhagavā ‘araññagato vā’ ti-ādimāha.

Vatthuvijjācariyo viya hi bhagavā, so yathā vatthuvijjācariyo nagarabhūmiŋ passitvā suţţhu upaparikkhitvā ‘ettha nagaraŋ māpethā’ ti upadisati, sotthinā ca nagare niţţhite rājakulato mahāsakkāraŋ labhati, evameva yogāvacarassa anurūpasenāsanaŋ upaparikkhitvā ‘ettha kammaţţhānaŋ anuyuñjitabban’ ti upadisati, tato tattha kammaţţhānaŋ anuyuttena yoginā kamena arahatte patte ‘sammāsambuddho vata so bhagavā’ ti mahantaŋ sakkāraŋ labhati.

Ayaŋ pana bhikkhu dīpisadisoti vuccati. Yathā hi mahādīpirājā araññe tiņagahanaŋ vā vanagahanaŋ vā pabbatagahanaŋ vā nissāya nilīyitvā vanamahiŋsagokaņņasūkarādayo mige gaņhāti, evameva ayaŋ araññādīsu kammaţţhānaŋ anuyuñjanto bhikkhu yathākkamena sotāpattisakadāgāmi-anāgāmi-arahattamagge ceva ariyaphalañca gaņhatīti veditabbo. Tenāhu porāņā–


‘Yathāpi (p. 1.262) dīpiko nāma, nilīyitvā gaņhatī mige;


Tathevāyaŋ buddhaputto, yuttayogo vipassako.


Araññaŋ pavisitvāna, gaņhāti phalamuttaman’ ti. (pārā. aţţha. 2.165 dī. ni. aţţha. 2.374 ma. ni. aţţha. 1.107).

Tenassa parakkamajavayoggabhūmiŋ araññasenāsanaŋ dassento bhagavā ‘araññagato vā’ ti-ādimāha.

218. Tattha araññagatoti ‘araññanti nikkhamitvā bahi indakhīlā sabbametaŋ araññan’ ti (vibha. 529) ca, ‘āraññakaŋ nāma senāsanaŋ pañcadhanusatikaŋ pacchiman’ ti (pārā. 654) ca evaŋ vuttalakkhaņesu araññesu yankiñci pavivekasukhaŋ araññaŋ gato. Rukkhamūlagatoti rukkhasamīpaŋ gato. Suññāgāragatoti suññaŋ vivittokāsaŋ gato. Ettha ca ţhapetvā araññañca rukkhamūlañca avasesasattavidhasenāsanagatopi suññāgāragatoti vattuŋ vaţţati.

Evamassa ututtayānukūlaŋ dhātucariyānukūlañca ānāpānassatibhāvanānurūpaŋ senāsanaŋ upadisitvā alīnānuddhaccapakkhikaŋ santaŋ iriyāpathaŋ upadisanto nisīdatīti āha. Athassa nisajjāya daļhabhāvaŋ assāsapassāsānaŋ pavattanasukhataŋ ārammaņapariggahūpāyañca dassento pallankaŋ ābhujitvāti-ādimāha. Tattha pallankanti samantato ūrubaddhāsanaŋ. Ābhujitvāti bandhitvā. Ujuŋ kāyaŋ paņidhāyāti uparimasarīraŋ ujukaŋ ţhapetvā. Aţţhārasapiţţhikaņţake koţiyā koţiŋ paţipādetvā. Evañhi nisīdantassa cammamaŋsanhārūni na paņamanti. Athassa yā tesaŋ paņamanappaccayā khaņe khaņe vedanā uppajjeyyuŋ, tā na uppajjanti. Tāsu anuppajjamānāsu cittaŋ ekaggaŋ hoti, kammaţţhānaŋ na paripatati, vuddhiŋ phātiŋ upagacchati. Parimukhaŋ satiŋ upaţţhapetvāti kammaţţhānābhimukhaŋ satiŋ ţhapayitvā. Atha vā parīti pariggahaţţho. Mukhanti niyyānaţţho. Satīti upaţţhānaţţho. Tena vuccati ‘parimukhaŋ satin’ ti evaŋ paţisambhidāyaŋ (paţi. ma. 1.164) vuttanayenapettha attho daţţhabbo. Tatrāyaŋ sankhepo, pariggahitaniyyānaŋ satiŋ katvāti.

219. So (p. 1.263) satova assasati sato passasatīti so bhikkhu evaŋ nisīditvā evañca satiŋ upaţţhapetvā taŋ satiŋ avijahanto sato eva assasati sato passasati, satokārī hotīti vuttaŋ hoti. Idāni yehākārehi satokārī hoti, te dassetuŋ dīghaŋ vā assasantoti-ādimāha. Vuttañhetaŋ paţisambhidāyaŋ ‘so satova assasati sato passasatī’ ti etasseva vibhange–

‘Bāttiŋsāya ākārehi sato kārī hoti. Dīghaŋ assāsavasena cittassa ekaggataŋ avikkhepaŋ pajānato sati upaţţhitā hoti. Tāya satiyā tena ñāņena sato kārī hoti. Dīghaŋ passāsavasena …pe… paţinissaggānupassī assāsavasena. Paţinissaggānupassī passāsavasena cittassa ekaggataŋ avikkhepaŋ pajānato sati upaţţhitā hoti. Tāya satiyā tena ñāņena sato kārī hotī’ ti (paţi. ma. 1.165).

Tattha dīghaŋ vā assasantoti dīghaŋ vā assāsaŋ pavattayanto. Assāsoti bahi nikkhamanavāto. Passāsoti anto pavisanavātoti vinayaţţhakathāyaŋ vuttaŋ. Suttantaţţhakathāsu pana uppaţipāţiyā āgataŋ. Tattha sabbesampi gabbhaseyyakānaŋ mātukucchito nikkhamanakāle paţhamaŋ abbhantaravāto bahi nikkhamati. Pacchā bāhiravāto sukhumarajaŋ gahetvā abbhantaraŋ pavisanto tāluŋ āhacca nibbāyati. Evaŋ tāva assāsapassāsā veditabbā.

Yā pana tesaŋ dīgharassatā, sā addhānavasena veditabbā. Yathā hi okāsaddhānaŋ pharitvā ţhitaŋ udakaŋ vā vālikā vā ‘dīghamudakaŋ dīghā vālikā, rassamudakaŋ rassā vālikā’ ti vuccati, evaŋ cuņņavicuņņāpi assāsapassāsā hatthisarīre ca ahisarīre ca tesaŋ attabhāvasankhātaŋ dīghaŋ addhānaŋ saņikaŋ pūretvā saņikameva nikkhamanti. Tasmā dīghāti vuccanti. Sunakhasasādīnaŋ attabhāvasankhātaŋ rassaŋ addhānaŋ sīghaŋ pūretvā sīghameva nikkhamanti, tasmā rassāti vuccanti. Manussesu pana keci hatthi-ahi-ādayo viya kāladdhānavasena dīghaŋ assasanti ca passasanti ca. Keci sunakhasasādayo viya rassaŋ, tasmā tesaŋ kālavasena dīghamaddhānaŋ (p. 1.264) nikkhamantā ca pavisantā ca te ‘dīghā’ ittaramaddhānaŋ nikkhamantā ca pavisantā ca ‘rassā’ ti veditabbā.

Tatrāyaŋ bhikkhu navahākārehi dīghaŋ assasanto passasanto ca ‘dīghaŋ assasāmi, passasāmī’ ti pajānāti. Evaŋ pajānato cassa ekenākārena kāyānupassanāsatipaţţhānabhāvanā sampajjatīti veditabbā. Yathāha paţisambhidāyaŋ (paţi. ma. 1.166)–

‘Kathaŋ dīghaŋ assasanto dīghaŋ assasāmīti pajānāti. Dīghaŋ passasanto dīghaŋ passasāmīti pajānāti. Dīghaŋ assāsaŋ addhānasankhāte assasati. Dīghaŋ passāsaŋ addhānasankhāte passasati. Dīghaŋ assāsapassāsaŋ addhānasankhāte assasatipi passasatipi. Dīghaŋ assāsapassāsaŋ addhānasankhāte assasatopi passasatopi chando uppajjati. Chandavasena tato sukhumataraŋ dīghaŋ assāsaŋ addhānasankhāte assasati. Chandavasena tato sukhumataraŋ dīghaŋ passāsaŋ …pe… dīghaŋ assāsapassāsaŋ addhānasankhāte assasatipi passasatipi. Chandavasena tato sukhumataraŋ dīghaŋ assāsapassāsaŋ addhānasankhāte assasatopi passasatopi pāmojjaŋ uppajjati. Pāmojjavasena tato sukhumataraŋ dīghaŋ assāsaŋ addhānasankhāte assasati. Pāmojjavasena tato sukhumataraŋ dīghaŋ passāsaŋ …pe… dīghaŋ assāsapassāsaŋ addhānasankhāte assasatipi passasatipi. Pāmojjavasena tato sukhumataraŋ dīghaŋ assāsapassāsaŋ addhānasankhāte assasatopi passasatopi dīghaŋ assāsapassāsā cittaŋ vivattati, upekkhā saņţhāti. Imehi navahi ākārehi dīghaŋ assāsapassāsā kāyo. Upaţţhānaŋ sati. Anupassanā ñāņaŋ. Kāyo upaţţhānaŋ, no sati. Sati upaţţhānañceva sati ca. Tāya satiyā tena ñāņena taŋ kāyaŋ anupassati. Tena vuccati kāye kāyānupassanāsatipaţţhānabhāvanā’ ti.

Esa (p. 1.265) nayo rassapadepi. Ayaŋ pana viseso, yathā ettha ‘dīghaŋ assāsaŋ addhānasankhāte’ ti vuttaŋ, evamidha ‘rassaŋ assāsaŋ ittarasankhāte assasatī’ ti āgataŋ. Tasmā rassavasena yāva ‘tena vuccati kāye kāyānupassanāsatipaţţhānabhāvanā’ ti, tāva yojetabbaŋ.

Evaŋ ayaŋ addhānavasena ittaravasena ca imehākārehi assāsapassāse pajānanto dīghaŋ vā assasanto dīghaŋ assasāmīti pajānāti …pe… rassaŋ vā passasanto rassaŋ passasāmīti pajānātīti veditabbo. Evaŋ pajānato cassa–


Dīgho rasso ca assāso,

Passāsopi ca tādiso.

Cattāro vaņņā vattanti,

Nāsikaggeva bhikkhunoti. (pārā. aţţha. 2.165).

220. Sabbakāyapaţisaŋvedī assasissāmi …pe… passasissāmīti sikkhatīti sakalassa assāsakāyassa ādimajjhapariyosānaŋ viditaŋ karonto pākaţaŋ karonto assasissāmīti sikkhati. Sakalassa passāsakāyassa ādimajjhapariyosānaŋ viditaŋ karonto pākaţaŋ karonto passasissāmīti sikkhati. Evaŋ viditaŋ karonto pākaţaŋ karonto ñāņasampayuttacittena assasati ceva passasati ca. Tasmā ‘assasissāmi passasissāmī’ ti sikkhatīti vuccati. Ekassa hi bhikkhuno cuņņavicuņņavisaţe assāsakāye passāsakāye vā ādi pākaţo hoti, na majjhapariyosānaŋ. So ādimeva pariggahetuŋ sakkoti, majjhapariyosāne kilamati. Ekassa majjhaŋ pākaţaŋ hoti, na ādipariyosānaŋ. Ekassa pariyosānaŋ pākaţaŋ hoti, na ādimajjhaŋ. So pariyosānaŋyeva pariggahetuŋ sakkoti, ādimajjhe kilamati. Ekassa sabbampi pākaţaŋ hoti, so sabbampi pariggahetuŋ sakkoti, na katthaci kilamati, tādisena bhavitabbanti dassento āha– ‘sabbakāyapaţisaŋvedī assasissāmīti …pe… passasissāmīti sikkhatī’ ti.

Tattha (p. 1.266) sikkhatīti evaŋ ghaţati vāyamati. Yo vā tathābhūtassa saŋvaro, ayamettha adhisīlasikkhā. Yo tathābhūtassa samādhi, ayaŋ adhicittasikkhā. Yā tathābhūtassa paññā, ayaŋ adhipaññāsikkhāti imā tisso sikkhāyo tasmiŋ ārammaņe tāya satiyā tena manasikārena sikkhati āsevati bhāveti bahulīkarotīti evamettha attho daţţhabbo.

Tattha yasmā purimanaye kevalaŋ assasitabbaŋ passasitabbameva, na ca aññaŋ kiñci kātabbaŋ. Ito paţţhāya pana ñāņuppādanādīsu yogo karaņīyo. Tasmā tattha assasāmīti pajānāti passasāmīti pajānāticceva vattamānakālavasena pāļiŋ vatvā ito paţţhāya kattabbassa ñāņuppādanādino ākārassa dassanatthaŋ sabbakāyapaţisaŋvedī assasissāmīti-ādinā nayena anāgatavacanavasena pāļi āropitāti veditabbā.

Passambhayaŋ kāyasankhāraŋ assasissāmīti …pe… passasissāmīti sikkhatīti oļārikaŋ kāyasankhāraŋ passambhento paţippassambhento nirodhento vūpasamento assasissāmi passasissāmīti sikkhati. Tatra evaŋ oļārikasukhumatā ca passaddhi ca veditabbā. Imassa hi bhikkhuno pubbe apariggahitakāle kāyo ca cittañca sadarathā honti oļārikā. Kāyacittānaŋ oļārikatte avūpasante assāsapassāsāpi oļārikā honti, balavatarā hutvā pavattanti, nāsikā nappahoti, mukhena assasantopi passasantopi tiţţhati. Yadā panassa kāyopi cittampi pariggahitā honti, tadā te santā honti vūpasantā. Tesu vūpasantesu assāsapassāsā sukhumā hutvā pavattanti, ‘atthi nu kho natthī’ ti vicetabbatākārappattā honti.

Seyyathāpi purisassa dhāvitvā, pabbatā vā orohitvā, mahābhāraŋ vā sīsato oropetvā ţhitassa oļārikā assāsapassāsā honti, nāsikā nappahoti, mukhena assasantopi passasantopi tiţţhati. Yadā panesa taŋ parissamaŋ vinodetvā nhatvā ca pivitvā ca allasāţakaŋ hadaye katvā sītāya chāyāya nipanno hoti, athassa te assāsapassāsā (p. 1.267) sukhumā honti ‘atthi nu kho natthī’ ti vicetabbatākārappattā, evameva imassa bhikkhuno pubbe apariggahitakāle kāyo ca …pe… vicetabbatākārappattā honti. Taŋ kissa hetu? Tathā hissa pubbe apariggahitakāle ‘oļārikoļārike kāyasankhāre passambhemī’ ti ābhogasamannāhāramanasikārapaccavekkhaņā natthi, pariggahitakāle pana atthi. Tenassa apariggahitakālato pariggahitakāle kāyasankhāro sukhumo hoti. Tenāhu porāņā–


‘Sāraddhe kāye citte ca, adhimattaŋ pavattati;


Asāraddhamhi kāyamhi, sukhumaŋ sampavattatī’ ti. (pārā. aţţha. 2.165).

221. Pariggahepi oļāriko, paţhamajjhānupacāre sukhumo. Tasmimpi oļāriko, paţhamajjhāne sukhumo. Paţhamajjhāne ca dutiyajjhānupacāre ca oļāriko, dutiyajjhāne sukhumo. Dutiyajjhāne ca tatiyajjhānupacāre ca oļāriko, tatiyajjhāne sukhumo. Tatiyajjhāne ca catutthajjhānupacāre ca oļāriko, catutthajjhāne atisukhumo appavattimeva pāpuņātīti. Idaŋ tāva dīghabhāņakasaŋyuttabhāņakānaŋ mataŋ.

Majjhimabhāņakā pana paţhamajjhāne oļāriko, dutiyajjhānupacāre sukhumoti evaŋ heţţhimaheţţhimajjhānato uparūparijjhānupacārepi sukhumataramicchanti. Sabbesaññeva pana matena apariggahitakāle pavattakāyasankhāro pariggahitakāle paţippassambhati. Pariggahitakāle pavattakāyasankhāro paţhamajjhānupacāre …pe… catutthajjhānupacāre pavattakāyasankhāro catutthajjhāne paţippassambhati. Ayaŋ tāva samathe nayo.

Vipassanāyaŋ pana apariggahe pavatto kāyasankhāro oļāriko, mahābhūtapariggahe sukhumo. Sopi oļāriko, upādārūpapariggahe sukhumo. Sopi oļāriko, sakalarūpapariggahe sukhumo. Sopi oļāriko, arūpapariggahe sukhumo. Sopi oļāriko, rūpārūpapariggahe sukhumo. Sopi oļāriko, paccayapariggahe sukhumo. Sopi oļāriko, sappaccayanāmarūpapariggahe sukhumo. Sopi oļāriko, lakkhaņārammaņikavipassanāya sukhumo. Sopi dubbalavipassanāya oļāriko, balavavipassanāya sukhumo. Tattha pubbe vuttanayeneva purimassa purimassa pacchimena (p. 1.268) pacchimena paţippassaddhi veditabbā. Evamettha oļārikasukhumatā ca passaddhi ca veditabbā.

Paţisambhidāyaŋ (paţi. ma. 1.171) panassa saddhiŋ codanāsodhanāhi evamattho vutto–

‘Kathaŋ passambhayaŋ kāyasankhāraŋ assasissāmi …pe… passasissāmīti sikkhati? Katame kāyasankhārā? Dīghaŋ assāsapassāsā kāyikā ete dhammā kāyapaţibaddhā kāyasankhārā. Te kāyasankhāre passambhento nirodhento vūpasamento sikkhati …pe… yathārūpehi kāyasankhārehi kāyassa ānamanā, vinamanā, sannamanā, paņamanā, iñjanā, phandanā, calanā, kampanā passambhayaŋ kāyasankhāraŋ assasissāmīti sikkhati, passambhayaŋ kāyasankhāraŋ passasissāmīti sikkhati. Yathārūpehi kāyasankhārehi kāyassa na ānamanā, na vinamanā, na sannamanā, na paņamanā, aniñjanā, aphandanā, acalanā, akampanā santaŋ sukhumaŋ passambhayaŋ kāyasankhāraŋ assasissāmi passasissāmīti sikkhati.

‘Iti kira passambhayaŋ kāyasankhāraŋ assasissāmīti sikkhati. Passambhayaŋ kāyasankhāraŋ passasissāmīti sikkhati. Evaŋ sante vātūpaladdhiyā ca pabhāvanā na hoti. Assāsapassāsānañca pabhāvanā na hoti. Ānāpānassatiyā ca pabhāvanā na hoti, ānāpānassatisamādhissa ca pabhāvanā na hoti, na ca naŋ taŋ samāpattiŋ paņđitā samāpajjantipi vuţţhahantipi.

‘Iti kira passambhayaŋ kāyasankhāraŋ assasissāmi passasissāmīti sikkhati. Evaŋ sante vātūpaladdhiyā ca pabhāvanā hoti, assāsapassāsānañca pabhāvanā hoti, ānāpānassatiyā ca pabhāvanā hoti, ānāpānassatisamādhissa ca pabhāvanā hoti, tañca naŋ samāpattiŋ paņđitā samāpajjantipi vuţţhahantipi. Yathā kathaŋ viya?

‘Seyyathāpi kaŋse ākoţite paţhamaŋ oļārikā saddā pavattanti. Oļārikānaŋ saddānaŋ nimittaŋ sugahitattā sumanasikatattā sūpadhāritattā niruddhepi oļārike sadde atha pacchā sukhumakā (p. 1.269) saddā pavattanti. Sukhumakānaŋ saddānaŋ nimittaŋ suggahitattā sumanasikatattā sūpadhāritattā niruddhepi sukhumake sadde atha pacchā sukhumasaddanimittārammaņatāpi cittaŋ pavattati, evameva paţhamaŋ oļārikā assāsapassāsā pavattanti. Oļārikānaŋ assāsapassāsānaŋ nimittaŋ suggahitattā sumanasikatattā sūpadhāritattā niruddhepi oļārike assāsapassāse atha pacchā sukhumakā assāsapassāsā pavattanti. Sukhumakānaŋ assāsapassāsānaŋ nimittaŋ suggahitattā sumanasikatattā sūpadhāritattā niruddhepi sukhumake assāsapassāse atha pacchā sukhuma-assāsapassāsanimittārammaņatāpi cittaŋ na vikkhepaŋ gacchati.

‘Evaŋ sante vātūpaladdhiyā ca pabhāvanā hoti, assāsapassāsānañca pabhāvanā hoti, ānāpānassatiyā ca pabhāvanā hoti, ānāpānassatisamādhissa ca pabhāvanā hoti, tañca naŋ samāpattiŋ paņđitā samāpajjantipi vuţţhahantipi. Passambhayaŋ kāyasankhāraŋ assāsapassāsā kāyo, upaţţhānaŋ sati, anupassanā ñāņaŋ, kāyo upaţţhānaŋ, no sati, sati upaţţhānañceva sati ca, tāya satiyā tena ñāņena taŋ kāyaŋ anupassati. Tena vuccati kāye kāyānupassanā satipaţţhānabhāvanā’ ti.

Ayaŋ tāvettha kāyānupassanāvasena vuttassa paţhamacatukkassa anupubbapadavaņņanā.

222. Yasmā panettha idameva catukkaŋ ādikammikassa kammaţţhānavasena vuttaŋ. Itarāni pana tīņi catukkāni ettha pattajjhānassa vedanācittadhammānupassanāvasena vuttāni. Tasmā idaŋ kammaţţhānaŋ bhāvetvā ānāpānacatutthajjhānapadaţţhānāya vipassanāya saha paţisambhidāhi arahattaŋ pāpuņitukāmena ādikammikena kulaputtena pubbe vuttanayeneva sīlaparisodhanādīni sabbakiccāni katvā vuttappakārassa ācariyassa santike pañcasandhikaŋ kammaţţhānaŋ uggahetabbaŋ.

Tatrime (p. 1.270) pañca sandhayo uggaho, paripucchā, upaţţhānaŋ, appanā, lakkhaņanti. Tattha uggaho nāma kammaţţhānassa uggaņhanaŋ. Paripucchā nāma kammaţţhānassa paripucchanā. Upaţţhānaŋ nāma kammaţţhānassa upaţţhānaŋ. Appanā nāma kammaţţhānassa appanā. Lakkhaņaŋ nāma kammaţţhānassa lakkhaņaŋ. ‘Evaŋlakkhaņamidaŋ kammaţţhānan’ ti kammaţţhānasabhāvūpadhāraņanti vuttaŋ hoti.

Evaŋ pañcasandhikaŋ kammaţţhānaŋ uggaņhanto attanāpi na kilamati, ācariyampi na viheseti. Tasmā thokaŋ uddisāpetvā bahukālaŋ sajjhāyitvā evaŋ pañcasandhikaŋ kammaţţhānaŋ uggahetvā ācariyassa santike vā aññatra vā pubbe vuttappakāre senāsane vasantena upacchinnakhuddakapalibodhena katabhattakiccena bhattasammadaŋ paţivinodetvā sukhanisinnena ratanattayaguņānussaraņena cittaŋ sampahaŋsetvā ācariyuggahato ekapadampi asammuyhantena idaŋ ānāpānassatikammaţţhānaŋ manasi kātabbaŋ. Tatrāyaŋ manasikāravidhi–

223. 
Gaņanā anubandhanā, phusanā ţhapanā sallakkhaņā;


Vivaţţanā pārisuddhi, tesañca paţipassanāti.

Tattha gaņanāti gaņanāyeva. Anubandhanāti anuvahanā. Phusanāti phuţţhaţţhānaŋ. Ṭhapanāti appanā. Sallakkhaņāti vipassanā. Vivaţţanāti maggo. Pārisuddhīti phalaŋ. Tesañca paţipassanāti paccavekkhaņā.

Tattha iminā ādikammikena kulaputtena paţhamaŋ gaņanāya idaŋ kammaţţhānaŋ manasi kātabbaŋ Gaņentena ca pañcannaŋ heţţhā na ţhapetabbaŋ. Dasannaŋ upari na netabbaŋ. Antarā khaņđaŋ na dassetabbaŋ. Pañcannaŋ heţţhā ţhapentassa hi sambādhe okāse cittuppādo vipphandati sambādhe vaje sanniruddhagogaņo viya. Dasannampi upari nentassa gaņananissitako cittuppādo hoti. Antarā khaņđaŋ dassentassa ‘sikhāppattaŋ nu kho me kammaţţhānaŋ, no’ ti cittaŋ vikampati. Tasmā ete dose vajjetvā gaņetabbaŋ.

Gaņentena ca paţhamaŋ dandhagaņanāya dhaññamāpakagaņanāya gaņetabbaŋ. Dhaññamāpako hi nāļiŋ pūretvā ‘ekan’ ti vatvā okirati. Puna pūrento kiñci kacavaraŋ disvā taŋ chađđento ‘ekaŋ ekan’ ti vadati. Esa nayo dve dveti-ādīsu. Evameva imināpi assāsapassāsesu yo upaţţhāti, taŋ (p. 1.271) gahetvā ‘ekaŋ ekan’ ti ādiŋ katvā yāva ‘dasa dasā’ ti pavattamānaŋ pavattamānaŋ upalakkhetvāva gaņetabbaŋ. Tassa evaŋ gaņayato nikkhamantā ca pavisantā ca assāsapassāsā pākaţā honti.

Athānena taŋ dandhagaņanaŋ dhaññamāpakagaņanaŋ pahāya sīghagaņanāya gopālakagaņanāya gaņetabbaŋ. Cheko hi gopālako sakkharādayo ucchangena gahetvā rajjudaņđahattho pātova vajaŋ gantvā gāvo piţţhiyaŋ paharitvā palighatthambhamatthake nisinno dvārappattaŋ dvārappattaŋyeva gāviŋ ekā dveti sakkharaŋ khipitvā gaņeti. Tiyāmarattiŋ sambādhe okāse dukkhaŋ vutthagogaņo nikkhamanto nikkhamanto aññamaññaŋ upanighaŋsanto vegena vegena puñjapuñjo hutvā nikkhamati. So vegena vegena ‘tīņi cattāri pañca dasā’ ti gaņetiyeva, evamimassāpi purimanayena gaņayato assāsapassāsā pākaţā hutvā sīghaŋ sīghaŋ punappunaŋ sañcaranti. Tatonena ‘punappunaŋ sañcarantī’ ti ñatvā anto ca bahi ca agahetvā dvārappattaŋ dvārappattaŋyeva gahetvā ‘eko dve tīņi cattāri pañca cha. Eko dve tīņi cattāri pañca cha satta …pe… aţţha, nava, dasā’ ti sīghaŋ sīyaŋ gaņetabbameva. Gaņanapaţibaddhe hi kammaţţhāne gaņanabaleneva cittaŋ ekaggaŋ hoti, arittupatthambhanavasena caņđasote nāvāţţhapanamiva.

Tassevaŋ sīghaŋ sīghaŋ gaņayato kammaţţhānaŋ nirantaraŋ pavattaŋ viya hutvā upaţţhāti. Atha nirantaraŋ pavattatīti ñatvā anto ca bahi ca vātaŋ apariggahetvā purimanayeneva vegena vegena gaņetabbaŋ. Anto pavisanavātena hi saddhiŋ cittaŋ pavesayato abbhantaraŋ vātabbhāhataŋ medapūritaŋ viya hoti. Bahi nikkhamanavātena saddhiŋ cittaŋ nīharato bahiddhā puthuttārammaņe cittaŋ vikkhipati. Phuţţhaphuţţhokāse pana satiŋ ţhapetvā bhāventasseva bhāvanā sampajjati. Tena vuttaŋ ‘anto ca bahi ca vātaŋ apariggahetvā purimanayeneva vegena vegena gaņetabban’ ti.

Kīvaciraŋ panetaŋ gaņetabbanti? Yāva vinā gaņanāya assāsapassāsārammaņe sati santiţţhati. Bahivisaţavitakkavicchedaŋ katvā assāsapassāsārammaņe satisaņţhāpanatthaŋyeva hi gaņanāti.

224. Evaŋ (p. 1.272) gaņanāya manasi katvā anubandhanāya manasi kātabbaŋ. Anubandhanā nāma gaņanaŋ paţisaŋharitvā satiyā nirantaraŋ assāsapassāsānaŋ anugamanaŋ. Tañca kho na ādimajjhapariyosānānugamanavasena. Bahinikkhamanavātassa hi nābhi ādi, hadayaŋ majjhaŋ, nāsikaggaŋ pariyosānaŋ. Abbhantaraŋ pavisanavātassa nāsikaggaŋ ādi, hadayaŋ majjhaŋ nābhi pariyosānaŋ. Tañcassa anugacchato vikkhepagataŋ cittaŋ sāraddhāya ceva hoti iñjanāya ca. Yathāha–

‘Assāsādimajjhapariyosānaŋ satiyā anugacchato ajjhattaŋ vikkhepagatena cittena kāyopi cittampi sāraddhā ca honti iñjitā ca phanditā ca. Passāsādimajjhapariyosānaŋ satiyā anugacchato bahiddhā vikkhepagatena cittena kāyopi cittampi sāraddhā ca honti iñjitā ca phanditā cā’ ti (paţi. ma. 1.157).

Tasmā anubandhanāya manasikarontena ādimajjhapariyosānavasena na manasi kātabbaŋ. Apica kho phusanāvasena ca ţhapanāvasena ca manasi kātabbaŋ. Gaņanānubandhanāvasena viya hi phusanāţhapanāvasena visuŋ manasikāro natthi. Phuţţhaphuţţhaţţhāneyeva pana gaņento gaņanāya ca phusanāya ca manasi karoti. Tattheva gaņanaŋ paţisaŋharitvā te satiyā anubandhanto, appanāvasena ca cittaŋ ţhapento anubandhanāya ca phusanāya ca ţhapanāya ca manasi karotīti vuccati. Svāyamattho aţţhakathāsu vuttapanguļadovārikūpamāhi paţisambhidāyaŋ vuttakakacūpamāya ca veditabbo.

225. Tatrāyaŋ panguļopamā– seyyathāpi panguļo dolāya kīļataŋ mātāputtānaŋ dolaŋ khipitvā tattheva dolāthambhamūle nisinno kamena āgacchantassa ca gacchantassa ca dolāphalakassa ubho koţiyo majjhañca passati, na ca ubhokoţimajjhānaŋ dassanatthaŋ byāvaţo hoti, evamevāyaŋ bhikkhu sativasena upanibandhanathambhamūle ţhatvā assāsapassāsadolaŋ khipitvā tattheva nimitte satiyā nisīdanto kamena āgacchantānañca gacchantānañca phuţţhaţţhāne assāsapassāsānaŋ ādimajjhapariyosānaŋ satiyā anugacchanto tattha ca cittaŋ ţhapento passati, na ca tesaŋ dassanatthaŋ byāvaţo hoti, ayaŋ panguļopamā.

226. Ayaŋ (p. 1.273) pana dovārikūpamā– seyyathāpi dovāriko nagarassa anto ca bahi ca purise ‘ko tvaŋ, kuto vā āgato, kuhiŋ vā gacchasi, kiŋ vā te hatthe’ ti na vīmaŋsati. Na hi tassa te bhārā, dvārappattaŋ dvārappattaŋyeva pana vīmaŋsati, evameva imassa bhikkhuno antopaviţţhavātā ca bahinikkhantavātā ca na bhārā honti, dvārappattā dvārappattāyeva bhārāti ayaŋ dovārikūpamā.

227. Kakacūpamā pana ādito paţţhāya evaŋ veditabbā. Vuttañhetaŋ–


‘Nimittaŋ assāsapassāsā, anārammaņamekacittassa;


Ajānato ca tayo dhamme, bhāvanā nupalabbhati.


‘Nimittaŋ assāsapassāsā, anārammaņamekacittassa;


Jānato ca tayo dhamme, bhāvanā upalabbhatī’ ti. (paţi. ma. 1.159).

‘Kathaŋ ime tayo dhammā ekacittassa ārammaņā na honti, na cime tayo dhammā aviditā honti, na ca cittaŋ vikkhepaŋ gacchati, padhānañca paññāyati, payogañca sādheti, visesamadhi gacchati? Seyyathāpi rukkho same bhūmibhāge nikkhitto, tamenaŋ puriso kakacena chindeyya. Rukkhe phuţţhakakacadantānaŋ vasena purisassa sati upaţţhitā hoti, na āgate vā gate vā kakacadante manasi karoti, na āgatā vā gatā vā kakacadantā aviditā honti, padhānañca paññāyati, payogañca sādheti, visesamadhigacchati.

‘Yathā rukkho same bhūmibhāge nikkhitto, evaŋ upanibandhanānimittaŋ. Yathā kakacadantā, evaŋ assāsapassāsā. Yathā rukkhe phuţţhakakacadantānaŋ vasena purisassa sati upaţţhitā hoti, na āgate vā gate vā kakacadante manasi karoti, na āgatā vā gatā vā kakacadantā aviditā honti, padhānañca paññāyati, payogañca sādheti, visesamadhigacchati, evameva bhikkhu nāsikagge vā mukhanimitte vā satiŋ upaţţhapetvā nisinno hoti, na āgate vā gate vā assāsapassāse manasi karoti, na ca āgatā vā gatā vā assāsapassāsā aviditā (p. 1.274) honti, padhānañca paññāyati, payogañca sādheti, visesamadhigacchati.

‘Padhānanti katamaŋ padhānaŋ? Āraddhavīriyassa kāyopi cittampi kammaniyaŋ hoti, idaŋ padhānaŋ. Katamo payogo? Āraddhavīriyassa upakkilesā pahīyanti, vitakkā vūpasamanti, ayaŋ payogo. Katamo viseso? Āraddhavīriyassa saŋyojanā pahīyanti, anusayā byantī honti, ayaŋ viseso. Evaŋ ime tayo dhammā ekacittassa ārammaņā na honti, na cime tayo dhammā aviditā honti, na ca cittaŋ vikkhepaŋ gacchati, padhānañca paññāyati, payogañca sādheti, visesamadhigacchati (paţi. ma. 1.159).


‘Ānāpānassati yassa, paripuņņā subhāvitā;

Anupubbaŋ paricitā, yathā buddhena desitā.

So imaŋ lokaŋ pabhāseti, abbhā muttova candimā’ ti. (paţi. ma. 1.160).

Ayaŋ kakacūpamā. Idha panassa āgatāgatavasena amanasikāramattameva payojananti veditabbaŋ.

228. Idaŋ kammaţţhānaŋ manasikaroto kassaci na cireneva nimittañca uppajjati, avasesajhānangapaţimaņđitā appanāsankhātā ţhapanā ca sampajjati. Kassaci pana gaņanāvaseneva manasikārakālato pabhuti anukkamato oļārika-assāsapassāsanirodhavasena kāyadarathe vūpasante kāyopi cittampi lahukaŋ hoti, sarīraŋ ākāse langhanākārappattaŋ viya hoti. Yathā sāraddhakāyassa mañce vā pīţhe vā nisīdato mañcapīţhaŋ onamati, vikūjati, paccattharaņaŋ valiŋ gaņhāti. Asāraddhakāyassa pana nisīdato neva mañcapīţhaŋ onamati, na vikūjati, na paccattharaņaŋ valiŋ gaņhāti, tūlapicupūritaŋ viya mañcapīţhaŋ hoti. Kasmā? Yasmā asāraddho kāyo lahuko hoti. Evameva gaņanāvasena manasikārakālato pabhuti anukkamato oļārika-assāsapassāsanirodhavasena kāyadarathe vūpasante kāyopi cittampi lahukaŋ hoti, sarīraŋ ākāse langhanākārappattaŋ viya hoti.

Tassa (p. 1.275) oļārike assāsapassāse niruddhe sukhumassāsapassāsanimittārammaņaŋ cittaŋ pavattati. Tasmimpi niruddhe aparāparaŋ tato sukhumataraŋ sukhumataraŋ nimittārammaņaŋ pavattatiyeva. Kathaŋ? Yathā puriso mahatiyā lohasalākāya kaŋsathālaŋ ākoţeyya, ekappahārena mahāsaddo uppajjeyya, tassa oļārikasaddārammaņaŋ cittaŋ pavatteyya. Niruddhe oļārike sadde atha pacchā sukhumasaddanimittārammaņaŋ, tasmimpi niruddhe aparāparaŋ tato sukhumataraŋ sukhumataraŋ saddanimittārammaņaŋ pavattateva, evanti veditabbaŋ. Vuttampicetaŋ– ‘seyyathāpi kaŋse ākoţite’ ti (paţi. ma. 1.171) vitthāro.

229. Yathā hi aññāni kammaţţhānāni uparūpari vibhūtāni honti, na tathā idaŋ. Idaŋ pana uparūpari bhāventassa sukhumattaŋ gacchati, upaţţhānampi na upagacchati, evaŋ anupaţţhahante pana tasmiŋ tena bhikkhunā uţţhāyāsanā cammakhaņđaŋ papphoţetvā na gantabbaŋ. Kiŋ kātabbaŋ? ‘Ācariyaŋ pucchissāmī’ ti vā, ‘naţţhaŋ dāni me kammaţţhānan’ ti vā na vuţţhātabbaŋ. Iriyāpathaŋ vikopetvā gacchato hi kammaţţhānaŋ navanavameva hoti. Tasmā yathānisinneneva desato āharitabbaŋ.

Tatrāyaŋ āharaņūpāyo, tena hi bhikkhunā kammaţţhānassa anupaţţhānabhāvaŋ ñatvā iti paţisañcikkhitabbaŋ, ime assāsapassāsā nāma kattha atthi, kattha natthi. Kassa vā atthi, kassa vā natthīti. Athevaŋ paţisañcikkhatā ime antomātukucchiyaŋ natthi, udake nimuggānaŋ natthi, tathā asaññībhūtānaŋ, matānaŋ, catutthajjhānasamāpannānaŋ, rūpārūpabhavasamangīnaŋ, nirodhasamāpannānanti ñatvā evaŋ attanāva attā paţicodetabbo ‘nanu tvaŋ, paņđita, neva mātukucchigato, na udake nimuggo, na asaññībhūto, na mato, na catutthajjhānasamāpanno, na rūpārūpabhavasamangī, na nirodhasamāpanno. Atthiyeva te assāsapassāsā, mandapaññatāya pana pariggahetuŋ na sakkosī’ ti. Athānena pakatiphuţţhavasena cittaŋ ţhapetvā manasikāro pavattetabbo. Ime hi dīghanāsikassa nāsāpuţaŋ ghaţţentā pavattanti. Rassanāsikassa uttaroţţhaŋ. Tasmānena imaŋ nāma ţhānaŋ ghaţţentīti nimittaŋ ţhapetabbaŋ. Imameva hi atthavasaŋ paţicca vuttaŋ bhagavatā– ‘nāhaŋ, bhikkhave, muţţhasatissa asampajānassa ānāpānassatibhāvanaŋ vadāmī’ ti (ma. ni. 3.149 saŋ. ni. 5.992).

230. Kiñcāpi (p. 1.276) hi yankiñci kammaţţhānaŋ satassa sampajānasseva sampajjati. Ito aññaŋ pana manasikarontassa pākaţaŋ hoti. Idaŋ pana ānāpānassatikammaţţhānaŋ garukaŋ garukabhāvanaŋ buddhapaccekabuddhabuddhaputtānaŋ mahāpurisānaŋyeva manasikārabhūmibhūtaŋ, na ceva ittaraŋ, na ca ittarasattasamāsevitaŋ. Yathā yathā manasi karīyati, tathā tathā santañceva hoti sukhumañca. Tasmā ettha balavatī sati ca paññā ca icchitabbā.

Yathā hi maţţhasāţakassa tunnakaraņakāle sūcipi sukhumā icchitabbā. Sūcipāsavedhanampi tato sukhumataraŋ, evameva maţţhasāţakasadisassa imassa kammaţţhānassa bhāvanākāle sūcipaţibhāgā satipi, sūcipāsavedhanapaţibhāgā taŋsampayuttā paññāpi balavatī icchitabbā. Tāhi ca pana satipaññāhi samannāgatena bhikkhunā na te assāsapassāsā aññatra pakatiphuţţhokāsā pariyesitabbā.

Yathā pana kassako kasiŋ kasitvā balībadde muñcitvā gocaramukhe katvā chāyāya nisinno vissameyya, athassa te balībaddā vegena aţaviŋ paviseyyuŋ. Yo hoti cheko kassako, so puna te gahetvā yojetukāmo na tesaŋ anupadaŋ gantvā aţaviŋ āhiņđahi, atha kho rasmiñca patodañca gahetvā ujukameva tesaŋ nipātanatitthaŋ gantvā nisīdati vā nipajjati vā, atha te goņe divasabhāgaŋ caritvā nipātanatitthaŋ otaritvā nhatvā ca pivitvā ca paccuttaritvā ţhite disvā rasmiyā bandhitvā patodena vijjhanto ānetvā yojetvā puna kammaŋ karoti, evameva tena bhikkhunā na te assāsapassāsā aññatra pakatiphuţţhokāsā pariyesitabbā. Satirasmiŋ pana paññāpatodañca gahetvā pakatiphuţţhokāse cittaŋ ţhapetvā manasikāro pavattetabbo. Evañhissa manasikaroto na cirasseva te upaţţhahanti nipātanatitthe viya goņā. Tatonena satirasmiyā bandhitvā tasmiŋyeva ţhāne yojetvā paññāpatodena vijjhantena punappunaŋ kammaţţhānaŋ anuyuñjitabbaŋ.

231. Tassevamanuyuñjato na cirasseva nimittaŋ upaţţhāti. Taŋ panetaŋ na sabbesaŋ ekasadisaŋ hoti. Apica kho kassaci sukhasamphassaŋ uppādayamāno tūlapicu viya kappāsapicu viya vātadhārā viya ca upaţţhātīti ekacce āhu.

Ayaŋ (p. 1.277) pana aţţhakathāsu vinicchayo, idañhi kassaci tārakarūpaŋ viya maņiguļikā viya muttāguļikā viya ca, kassaci kharasamphassaŋ hutvā kappāsaţţhi viya dārusārasūci viya ca, kassaci dīghapāmangasuttaŋ viya kusumadāmaŋ viya dhūmasikhā viya ca, kassaci vitthataŋ makkaţakasuttaŋ viya valāhakapaţalaŋ viya padumapupphaŋ viya rathacakkaŋ viya candamaņđalaŋ viya sūriyamaņđalaŋ viya ca upaţţhāti. Tañca panetaŋ yathā sambahulesu bhikkhūsu suttantaŋ sajjhāyitvā nisinnesu ekena bhikkhunā ‘tumhākaŋ kīdisaŋ hutvā idaŋ suttaŋ upaţţhātī’ ti vutte eko ‘mayhaŋ mahatī pabbateyyā nadī viya hutvā upaţţhātī’ ti āha. Aparo ‘mayhaŋ ekā vanarāji viya’. Añño ‘mayhaŋ eko sītacchāyo sākhāsampanno phalabhārabharitarukkho viyā’ ti. Tesaŋ hi taŋ ekameva suttaŋ saññānānatāya nānato upaţţhāti. Evaŋ ekameva kammaţţhānaŋ saññānānatāya nānato upaţţhāti. Saññajañhi etaŋ saññānidānaŋ saññāpabhavaŋ. Tasmā saññānānatāya nānato upaţţhātīti veditabbaŋ.

Ettha ca aññameva assāsārammaņaŋ cittaŋ, aññaŋ passāsārammaņaŋ, aññaŋ nimittārammaņaŋ. Yassa hi ime tayo dhammā natthi, tassa kammaţţhānaŋ neva appanaŋ, na upacāraŋ pāpuņāti. Yassa pana ime tayo dhammā atthi, tasseva kammaţţhānaŋ upacārañca appanañca pāpuņāti. Vuttañhetaŋ–


‘Nimittaŋ assāsapassāsā, anārammaņamekacittassa;


Ajānato tayo dhamme, bhāvanā nupalabbhati.


‘Nimittaŋ assāsapassāsā, anārammaņamekacittassa;


Jānatova tayo dhamme, bhāvanā upalabbhatī’ ti. (pārā. aţţha. 2.165).

232. Evaŋ upaţţhite pana nimitte tena bhikkhunā ācariyassa santikaŋ gantvā ārocetabbaŋ ‘mayhaŋ, bhante, evarūpaŋ nāma upaţţhātī’ ti. Ācariyena pana etaŋ nimittanti vā na vā nimittanti na vattabbaŋ. ‘Evaŋ hoti, āvuso’ ti vatvā punappunaŋ manasi karohīti vattabbo. Nimittanti hi vutte vosānaŋ āpajjeyya. Na nimittanti vutte nirāso visīdeyya. Tasmā tadubhayampi avatvā manasikāreyeva niyojetabboti. Evaŋ tāva dīghabhāņakā.

Majjhimabhāņakā panāhu ‘nimittamidaŋ, āvuso, kammaţţhānaŋ punappunaŋ manasi karohi sappurisāti vattabbo’ ti. Athānena nimitteyeva cittaŋ ţhapetabbaŋ (p. 1.278) Evamassāyaŋ ito pabhuti ţhapanāvasena bhāvanā hoti. Vuttañhetaŋ porāņehi–


‘Nimitte ţhapayaŋ cittaŋ, nānākāraŋ vibhāvayaŋ;


Dhīro assāsapassāse, sakaŋ cittaŋ nibandhatī’ ti. (pārā. aţţha. 2.165).

Tassevaŋ nimittupaţţhānato pabhuti nīvaraņāni vikkhambhitāneva honti, kilesā sannisinnāva. Sati upaţţhitāyeva. Cittaŋ upacārasamādhinā samāhitameva. Athānena taŋ nimittaŋ neva vaņņato manasi kātabbaŋ, na lakkhaņato paccavekkhitabbaŋ. Apica kho khattiyamahesiyā cakkavattigabbho viya kassakena sāliyavagabbho viya ca āvāsādīni satta asappāyāni vajjetvā tāneva satta sappāyāni sevantena sādhukaŋ rakkhitabbaŋ. Atha naŋ evaŋ rakkhitvā punappunaŋ manasikāravasena vuddhiŋ virūļhiŋ gamayitvā dasavidhaŋ appanākosallaŋ sampādetabbaŋ, vīriyasamatā yojetabbā. Tassevaŋ ghaţentassa pathavīkasiņe vuttānukkameneva tasmiŋ nimitte catukkapañcakajjhānāni nibbattanti.

233. Evaŋ nibbattacatukkapañcakajjhāno panettha bhikkhu sallakkhaņāvivaţţanāvasena kammaţţhānaŋ vađđhetvā pārisuddhiŋ pattukāmo tadeva jhānaŋ pañcahākārehi vasippattaŋ paguņaŋ katvā nāmarūpaŋ vavatthapetvā vipassanaŋ paţţhapeti. Kathaŋ? So hi samāpattito vuţţhāya assāsapassāsānaŋ samudayo karajakāyo ca cittañcāti passati. Yathā hi kammāragaggariyā dhamamānāya bhastañca purisassa ca tajjaŋ vāyāmaŋ paţicca vāto sañcarati, evameva kāyañca cittañca paţicca assāsapassāsāti. Tato assāsapassāse ca kāyañca rūpanti cittañca taŋsampayuttadhamme ca arūpanti vavatthapeti. Ayamettha sankhepo. Vitthārato pana nāmarūpavavatthānaŋ parato āvibhavissati.

Evaŋ nāmarūpaŋ vavatthapetvā tassa paccayaŋ pariyesati. Pariyesanto ca naŋ disvā tīsupi addhāsu nāmarūpassa pavattiŋ ārabbha kankhaŋ vitarati. Vitiņņakankho kalāpasammasanavasena tilakkhaņaŋ āropetvā udayabbayānupassanāya pubbabhāge uppanne obhāsādayo dasa vipassanupakkilese pahāya (p. 1.279) upakkilesavimuttaŋ paţipadāñāņaŋ maggoti vavatthapetvā udayaŋ pahāya bhangānupassanaŋ patvā nirantaraŋ bhangānupassanena vayato upaţţhitesu sabbasankhāresu nibbindanto virajjanto vimuccanto yathākkamena cattāro ariyamagge pāpuņitvā arahattaphale patiţţhāya ekūnavīsatibhedassa paccavekkhaņāñāņassa pariyantaŋ patto sadevakassa lokassa aggadakkhiņeyyo hoti.

Ettāvatā cassa gaņanaŋ ādiŋ katvā vipassanāpariyosānā ānāpānassatisamādhibhāvanā samattā hotīti ayaŋ sabbākārato paţhamacatukkavaņņanā.

234. Itaresu pana tīsu catukkesu yasmā visuŋ kammaţţhānabhāvanānayo nāma natthi. Tasmā anupadavaņņanānayeneva tesaŋ evaŋ attho veditabbo.

Pītipaţisaŋvedīti pītiŋ paţisaŋviditaŋ karonto pākaţaŋ karonto assasissāmi passasissāmīti sikkhati. Tattha dvīhākārehi pīti paţisaŋviditā hoti ārammaņato ca asammohato ca.

Kathaŋ ārammaņato pīti paţisaŋviditā hoti? Sappītike dve jhāne samāpajjati. Tassa samāpattikkhaņe jhānapaţilābhena ārammaņato pīti paţisaŋviditā hoti, ārammaņassa paţisaŋviditattā. Kathaŋ asammohato? Sappītike dve jhāne samāpajjitvā vuţţhāya jhānasampayuttaŋ pītiŋ khayato vayato sammasati. Tassa vipassanākkhaņe lakkhaņapaţivedhena asammohato pīti paţisaŋviditā hoti. Vuttañhetaŋ paţisambhidāyaŋ (paţi. ma. 1.172)–

‘Dīghaŋ assāsavasena cittassa ekaggataŋ avikkhepaŋ pajānato sati upaţţhitā hoti. Tāya satiyā tena ñāņena sā pīti paţisaŋviditā hoti. Dīghaŋ passāsavasena… rassaŋ assāsavasena… rassaŋ passāsavasena… sabbakāyapaţisaŋvedī assāsapassāsavasena… passambhayaŋ kāyasankhāraŋ assāsapassāsavasena cittassa ekaggataŋ avikkhepaŋ pajānato sati (p. 1.280) upaţţhitā hoti. Tāya satiyā tena ñāņena sā pīti paţisaŋviditā hoti. Āvajjato sā pīti paţisaŋviditā hoti. Jānato passato paccavekkhato cittaŋ adhiţţhahato saddhāya adhimuccato vīriyaŋ paggaņhato satiŋ upaţţhāpayato cittaŋ samādahato paññāya pajānato abhiññeyyaŋ pariññeyyaŋ pahātabbaŋ bhāvetabbaŋ sacchikātabbaŋ sacchikaroto sā pīti paţisaŋviditā hoti. Evaŋ sā pīti paţisaŋviditā hotī’ ti.

Eteneva nayena avasesapadānipi atthato veditabbāni. Idampanettha visesamattaŋ, tiņņaŋ jhānānaŋ vasena sukhapaţisaŋveditā, catunnampi vasena cittasankhārapaţisaŋveditā veditabbā. Cittasankhāroti vedanādayo dve khandhā. Sukhapaţisaŋvedīpade cettha vipassanābhūmidassanatthaŋ ‘sukhanti dve sukhāni kāyikañca sukhaŋ cetasikañcā’ ti paţisambhidāyaŋ (paţi. ma. 1.173) vuttaŋ. Passambhayaŋ cittasankhāranti oļārikaŋ oļārikaŋ cittasankhāraŋ passambhento, nirodhentoti attho. So vitthārato kāyasankhāre vuttanayeneva veditabbo.

Apicettha pītipade pītisīsena vedanā vuttā. Sukhapade sarūpeneva vedanā. Dvīsu cittasankhārapadesu ‘saññā ca vedanā ca cetasikā ete dhammā cittapaţibaddhā cittasankhārā’ ti (paţi. ma. 1.174 ma. ni. 1.463) vacanato saññāsampayuttā vedanāti evaŋ vedanānupassanānayena idaŋ catukkaŋ bhāsitanti veditabbaŋ.

235. Tatiyacatukkepi catunnaŋ jhānānaŋ vasena cittapaţisaŋveditā veditabbā. Abhippamodayaŋ cittanti cittaŋ modento pamodento hāsento pahāsento assasissāmi passasissāmīti sikkhati. Tattha dvīhākārehi abhippamodo hoti samādhivasena ca vipassanāvasena ca.

Kathaŋ samādhivasena? Sappītike dve jhāne samāpajjati. So samāpattikkhaņe sampayuttapītiyā cittaŋ āmodeti pamodeti. Kathaŋ vipassanāvasena? Sappītike dve jhāne samāpajjitvā vuţţhāya jhānasampayuttapītiŋ khayato vayato sammasati. Evaŋ vipassanākkhaņe jhānasampayuttaŋ pītiŋ ārammaņaŋ katvā cittaŋ āmodeti pamodeti. Evaŋ (p. 1.281) paţipanno ‘abhippamodayaŋ cittaŋ assasissāmi passasissāmīti sikkhatī’ ti vuccati.

Samādahaŋ cittanti paţhamajjhānādivasena ārammaņe cittaŋ samaŋ ādahanto samaŋ ţhapento. Tāni vā pana jhānāni samāpajjitvā vuţţhāya jhānasampayuttaŋ cittaŋ khayato vayato sampassato vipassanākkhaņe lakkhaņapaţivedhena uppajjati khaņikacittekaggatā. Evaŋ uppannāya khaņikacittekaggatāya vasenapi ārammaņe cittaŋ samaŋ ādahanto samaŋ ţhapento ‘samādahaŋ cittaŋ assasissāmi passasissāmīti sikkhatī’ ti vuccati.

Vimocayaŋ cittanti paţhamajjhānena nīvaraņehi cittaŋ mocento vimocento, dutiyena vitakkavicārehi, tatiyena pītiyā, catutthena sukhadukkhehi cittaŋ mocento vimocento. Tāni vā pana jhānāni samāpajjitvā vuţţhāya jhānasampayuttaŋ cittaŋ khayato vayato sammasati. So vipassanākkhaņe aniccānupassanāya niccasaññāto cittaŋ mocento, dukkhānupassanāya sukhasaññāto, anattānupassanāya attasaññāto, nibbidānupassanāya nandito, virāgānupassanāya rāgato, nirodhānupassanāya samudayato, paţinissaggānupassanāya ādānato cittaŋ mocento assasati ceva passasati ca. Tena vuccati ‘vimocayaŋ cittaŋ assasissāmi passasissāmīti sikkhatī’ ti. Evaŋ cittānupassanāvasena idaŋ catukkaŋ bhāsitanti veditabbaŋ.

236. Catutthacatukke pana aniccānupassīti ettha tāva aniccaŋ veditabbaŋ. Aniccatā veditabbā. Aniccānupassanā veditabbā. Aniccānupassī veditabbo.

Tattha aniccanti pañcakkhandhā. Kasmā? Uppādavayaññathattabhāvā. Aniccatāti tesaŋyeva uppādavayaññathattaŋ, hutvā abhāvo vā, nibbattānaŋ tenevākārena aţţhatvā khaņabhangena bhedoti attho. Aniccānupassanāti tassā aniccatāya vasena rūpādīsu aniccanti anupassanā. Aniccānupassīti tāya anupassanāya samannāgato. Tasmā evaŋbhūto assasanto (p. 1.282) passasanto ca idha ‘aniccānupassī assasissāmi passasissāmīti sikkhatī’ ti veditabbo.

Virāgānupassīti ettha pana dve virāgā khayavirāgo ca accantavirāgo ca. Tattha khayavirāgoti sankhārānaŋ khaņabhango. Accantavirāgoti nibbānaŋ. Virāgānupassanāti tadubhayadassanavasena pavattā vipassanā ca maggo ca. Tāya duvidhāyapi anupassanāya samannāgato hutvā assasanto passasanto ca ‘virāgānupassī assasissāmi passasissāmīti sikkhatī’ ti veditabbo. Nirodhānupassīpadepi eseva nayo.

Paţinissaggānupassīti etthāpi dve paţinissaggā pariccāgapaţinissaggo ca pakkhandanapaţinissaggo ca. Paţinissaggoyeva anupassanā paţinissaggānupassanā. Vipassanāmaggānaŋ etamadhivacanaŋ.

Vipassanā hi tadangavasena saddhiŋ khandhābhisankhārehi kilese pariccajati, sankhatadosadassanena ca tabbiparīte nibbāne tanninnatāya pakkhandatīti pariccāgapaţinissaggo ceva pakkhandanapaţinissaggoti ca vuccati. Maggo samucchedavasena saddhiŋ khandhābhisankhārehi kilese pariccajati, ārammaņakaraņena ca nibbāne pakkhandatīti pariccāgapaţinissaggo ceva pakkhandanapaţinissaggoti ca vuccati. Ubhayampi pana purimapurimaññāņānaŋ anu-anupassanato anupassanāti vuccati. Tāya duvidhāyapi paţinissaggānupassanāya samannāgato hutvā assasanto passasanto ca ‘paţinissaggānupassī assasissāmi passasissāmīti sikkhatī’ ti veditabbo.

Idaŋ catutthacatukkaŋ suddhavipassanāvaseneva vuttaŋ. Purimāni pana tīņi samathavipassanāvasena. Evaŋ catunnaŋ catukkānaŋ vasena soļasavatthukāya ānāpānassatiyā bhāvanā veditabbā. Evaŋ soļasavatthuvasena ca pana ayaŋ ānāpānassati mahapphalā hoti mahānisaŋsā.

237. Tatrassa ‘ayampi kho, bhikkhave, ānāpānassatisamādhi bhāvito bahulīkato santo ceva paņīto cā’ ti-ādivacanato santabhāvādivasenāpi mahānisaŋsatā veditabbā, vitakkupacchedasamatthatāyapi. Ayañhi santapaņīta-asecanakasukhavihārattā samādhi-antarāyakarānaŋ vitakkānaŋ vasena ito cito ca cittassa vidhāvanaŋ vicchinditvā ānāpānārammaņābhimukhameva (p. 1.283) cittaŋ karoti. Teneva vuttaŋ ‘ānāpānassati bhāvetabbā vitakkupacchedāyā’ ti (a. ni. 9.1).

Vijjāvimuttipāripūriyā mūlabhāvenāpi cassā mahānisaŋsatā veditabbā. Vuttañhetaŋ bhagavatā– ‘ānāpānassati, bhikkhave, bhāvitā bahulīkatā cattāro satipaţţhāne paripūreti, cattāro satipaţţhānā bhāvitā bahulīkatā satta bojjhange paripūrenti, satta bojjhangā bhāvitā bahulīkatā vijjāvimuttiŋ paripūrentī’ ti (ma. ni. 3.147).

Apica carimakānaŋ assāsapassāsānaŋ viditabhāvakaraņatopissā mahānisaŋsatā veditabbā. Vuttañhetaŋ bhagavatā– ‘evaŋ bhāvitāya kho, rāhula, ānāpānassatiyā evaŋ bahulīkatāya yepi te carimakā assāsapassāsā, tepi viditāva nirujjhanti, no aviditā’ ti (ma. ni. 2.121).

238. Tattha nirodhavasena tayo carimakā bhavacarimakā, jhānacarimakā, cuticarimakāti. Bhavesu hi kāmabhave assāsapassāsā pavattanti, rūpārūpabhavesu nappavattanti, tasmā te bhavacarimakā. Jhānesu purime jhānattaye pavattanti, catutthe nappavattanti, tasmā te jhānacarimakā. Ye pana cuticittassa purato soļasamena cittena saddhiŋ uppajjitvā cuticittena saha nirujjhanti, ime cuticarimakā nāma. Ime idha ‘carimakā’ ti adhippetā.

Imaŋ kira kammaţţhānaŋ anuyuttassa bhikkhuno ānāpānārammaņassa suţţhu pariggahitattā cuticittassa purato soļasamassa cittassa uppādakkhaņe uppādaŋ āvajjayato uppādopi nesaŋ pākaţo hoti. Ṭhitiŋ āvajjayato ţhitipi nesaŋ pākaţā hoti. Bhangaŋ āvajjayato ca bhango nesaŋ pākaţo hoti.

Ito aññaŋ kammaţţhānaŋ bhāvetvā arahattaŋ pattassa bhikkhuno hi āyu-antaraŋ paricchinnaŋ vā hoti aparicchinnaŋ vā. Idaŋ pana soļasavatthukaŋ ānāpānassatiŋ bhāvetvā arahattaŋ pattassa āyu-antaraŋ paricchinnameva hoti. So ‘ettakaŋ dāni me āyusankhārā pavattissanti, na ito (p. 1.284) paran’ ti ñatvā attano dhammatāya eva sarīrapaţijaggananivāsanapārupanādīni sabbakiccāni katvā akkhīni nimīleti koţapabbatavihāravāsītissatthero viya mahākarañjiyavihāravāsīmahātissatthero viya devaputtamahāraţţhe piņđapātikatissatthero viya cittalapabbatavihāravāsino dve bhātiyattherā viya ca.

Tatridaŋ ekavatthuparidīpanaŋ. Dvebhātiyattherānaŋ kireko puņņamuposathadivase pātimokkhaŋ osāretvā bhikkhusanghaparivuto attano vasanaţţhānaŋ gantvā cankame ţhito candālokaŋ oloketvā attano āyusankhāre upadhāretvā bhikkhusanghamāha– ‘tumhehi kathaŋ parinibbāyantā bhikkhū diţţhapubbā’ ti. Tatra keci āhaŋsu ‘amhehi āsane nisinnakāva parinibbāyantā diţţhapubbā’ ti. Keci ‘amhehi ākāse pallankamābhujitvā nisinnakā’ ti. Thero āha– ‘ahaŋ dāni vo cankamantameva parinibbāyamānaŋ dassessāmī’ ti tato cankame lekhaŋ katvā ‘ahaŋ ito cankamakoţito parakoţiŋ gantvā nivattamāno imaŋ lekhaŋ patvāva parinibbāyissāmī’ ti vatvā cankamaŋ oruyha parabhāgaŋ gantvā nivattamāno ekena pādena lekhaŋ akkantakkhaņeyeva parinibbāyi.


Tasmā have appamatto, anuyuñjetha paņđito;


Evaŋ anekānisaŋsaŋ, ānāpānassatiŋ sadāti.

Idaŋ ānāpānassatiyaŋ vitthārakathāmukhaŋ.

Upasamānussatikathā
239. Ānāpānassatiyā anantaraŋ uddiţţhaŋ pana upasamānussatiŋ bhāvetukāmena rahogatena paţisallīnena– ‘yāvatā, bhikkhave, dhammā sankhatā vā asankhatā vā virāgo tesaŋ dhammānaŋ aggamakkhāyati, yadidaŋ madanimmadano pipāsavinayo ālayasamugghāto vaţţupacchedo taņhakkhayo virāgo nirodho nibbānan’ ti (a. ni. 4.34 itivu. 90) evaŋ sabbadukkhūpasamasankhātassa nibbānassa guņā anussaritabbā.

Tattha yāvatāti yattakā. Dhammāti sabhāvā. Sankhatā vā asankhatā vāti sangamma samāgamma paccayehi katā vā akatā vā. Virāgo tesaŋ dhammānaŋ (p. 1.285) aggamakkhāyatīti tesaŋ sankhatāsankhatadhammānaŋ virāgo aggamakkhāyati seţţho uttamoti vuccati. Tattha virāgoti na rāgābhāvamattameva, atha kho yadidaŋ madanimmadano …pe… nibbānanti yo so madanimmadanoti-ādīni nāmāni asankhatadhammo labhati, so virāgoti paccetabbo. So hi yasmā tamāgamma sabbepi mānamadapurisamadādayo madā nimmadā amadā honti vinassanti, tasmā madanimmadanoti vuccati. Yasmā ca tamāgamma sabbāpi kāmapipāsā vinayaŋ abbhatthaŋ yāti, tasmā pipāsavinayoti vuccati. Yasmā pana tamāgamma pañcakāmaguņālayā samugghātaŋ gacchanti, tasmā ālayasamugghātoti vuccati. Yasmā ca tamāgamma tebhūmakaŋ vaţţaŋ upacchijjati, tasmā vaţţupacchedoti vuccati. Yasmā pana tamāgamma sabbaso taņhā khayaŋ gacchati virajjati nirujjhati ca, tasmā taņhakkhayo virāgo nirodhoti vuccati. Yasmā panesa catasso yoniyo pañca gatiyo satta viññāņaţţhitiyo nava ca sattāvāse aparāparabhāvāya vinanato ābandhanato saŋsibbanato vānanti laddhavohārāya taņhāya nikkhanto nissaţo visaŋyutto, tasmā nibbānanti vuccatīti.

Evametesaŋ madanimmadanatādīnaŋ guņānaŋ vasena nibbānasankhāto upasamo anussaritabbo. Ye vā panaññepi bhagavatā– ‘asankhatañca vo, bhikkhave, desessāmi… saccañca… pārañca… sududdasañca… ajarañca… dhuvañca… nippapañcañca… amatañca… sivañca… khemañca… abbhutañca… anītikañca… abyābajjhañca… visuddhiñca… dīpañca… tāņañca leņañca vo, bhikkhave, desessāmī’ ti-ādīsu (saŋ. ni. 4.366) suttesu upasamaguņā vuttā, tesampi vasena anussaritabboyeva.

Tassevaŋ madanimmadanatādiguņavasena upasamaŋ anussarato neva tasmiŋ samaye rāgapariyuţţhitaŋ cittaŋ hoti, na dosa… na mohapariyuţţhitaŋ cittaŋ hoti. Ujugatamevassa tasmiŋ samaye cittaŋ hoti upasamaŋ ārabbhāti buddhānussati-ādīsu vuttanayeneva vikkhambhitanīvaraņassa ekakkhaņe jhānangāni uppajjanti. Upasamaguņānaŋ pana gambhīratāya nānappakāraguņānussaraņādhimuttatāya vā appanaŋ appatvā upacārappattameva jhānaŋ hoti (p. 1.286) Tadetamupasamaguņānussaraņavasena upasamānussaticceva sankhyaŋ gacchati.

Cha anussatiyo viya ca ayampi ariyasāvakasseva ijjhati, evaŋ santepi upasamagarukena puthujjanenāpi manasi kātabbā. Sutavasenāpi hi upasame cittaŋ pasīdati. Imañca pana upasamānussatiŋ anuyutto bhikkhu sukhaŋ supati, sukhaŋ paţibujjhati, santindriyo hoti santamānaso hirottappasamannāgato pāsādiko paņītādhimuttiko sabrahmacārīnaŋ garu ca bhāvanīyo ca. Uttari appaţivijjhanto pana sugatiparāyano hoti.


Tasmā have appamatto, bhāvayetha vicakkhaņo;


Evaŋ anekānisaŋsaŋ, ariye upasame satinti.

Idaŋ upasamānussatiyaŋ vitthārakathāmukhaŋ.

Iti sādhujanapāmojjatthāya kate visuddhimagge

Samādhibhāvanādhikāre

Anussatikammaţţhānaniddeso nāma

Aţţhamo paricchedo.

9. Brahmavihāraniddeso
Mettābhāvanākathā
240. Anussatikammaţţhānānantaraŋ (p. 1.287) uddiţţhesu pana mettā, karuņā, muditā, upekkhāti imesu catūsu brahmavihāresu mettaŋ bhāvetukāmena tāva ādikammikena yogāvacarena upacchinnapalibodhena gahitakammaţţhānena bhattakiccaŋ katvā bhattasammadaŋ paţivinodetvā vivitte padese supaññatte āsane sukhanisinnena ādito tāva dose ādīnavo, khantiyañca ānisaŋso paccavekkhitabbo.

Kasmā? Imāya hi bhāvanāya doso pahātabbo, khanti adhigantabbā. Na ca sakkā kiñci adiţţhādīnavaŋ pahātuŋ, aviditānisaŋsaŋ vā adhigantuŋ. Tasmā ‘duţţho kho, āvuso, dosena abhibhūto pariyādiņņacitto pāņampi hanatī’ ti-ādīnaŋ (a. ni. 3.72) vasena dose ādīnavo daţţhabbo.


‘Khantī paramaŋ tapo titikkhā, nibbānaŋ paramaŋ vadanti buddhā’; (dī. ni. 2.90 dha. pa. 184).


‘Khantibalaŋ balānīkaŋ, tamahaŋ brūmi brāhmaņaŋ’. (dha. pa. 399 su. ni. 628).

‘Khantā bhiyyo na vijjatī’ ti-ādīnaŋ (saŋ. ni. 1.250) vasena khantiyaŋ ānisaŋso veditabbo.

Athevaŋ diţţhādīnavato dosato cittaŋ vivecanatthāya, viditānisaŋsāya ca khantiyā saŋyojanatthāya mettābhāvanā ārabhitabbā. Ārabhantena ca āditova puggalabhedo jānitabbo ‘imesu puggalesu mettā paţhamaŋ na bhāvetabbā, imesu neva bhāvetabbā’ ti.

Ayañhi mettā appiyapuggale, atippiyasahāyake, majjhatte, verīpuggaleti imesu catūsu paţhamaŋ na bhāvetabbā. Lingavisabhāge odhiso na bhāvetabbā. Kālakate na bhāvetabbāva. Kinkāraņā appiyādīsu paţhamaŋ na bhāvetabbā? Appiyaŋ hi piyaţţhāne ţhapento kilamati. Atippiyasahāyakaŋ majjhattaţţhāne ţhapento kilamati, appamattakepi cassa dukkhe uppanne ārodanākārappatto viya hoti. Majjhattaŋ (p. 1.288) garuţţhāne ca piyaţţhāne ca ţhapento kilamati. Verimanussarato kodho uppajjati, tasmā appiyādīsu paţhamaŋ na bhāvetabbā.

Lingavisabhāge pana tameva ārabbha odhiso bhāventassa rāgo uppajjati. Aññataro kira amaccaputto kulūpakattheraŋ pucchi ‘bhante, kassa mettā bhāvetabbā’ ti? Thero ‘piyapuggale’ ti āha. Tassa attano bhariyā piyā hoti. So tassā mettaŋ bhāvento sabbarattiŋ bhittiyuddhamakāsi. Tasmā lingavisabhāge odhiso na bhāvetabbā.

Kālakate pana bhāvento neva appanaŋ, na upacāraŋ pāpuņāti. Aññataro kira daharabhikkhu ācariyaŋ ārabbha mettaŋ ārabhi. Tassa mettā nappavattati. So mahātherassa santikaŋ gantvā ‘bhante, paguņāva me mettājhānasamāpatti, na ca naŋ samāpajjituŋ sakkomi, kiŋ nu kho kāraņan’ ti āha. Thero ‘nimittaŋ, āvuso, gavesāhī’ ti āha. So gavesanto ācariyassa matabhāvaŋ ñatvā aññaŋ ārabbha mettāyanto samāpattiŋ appesi. Tasmā kālakate na bhāvetabbāva.

241. Sabbapaţhamaŋ pana ‘ahaŋ sukhito homi niddukkho’ ti vā, ‘avero abyāpajjo anīgho sukhī attānaŋ pariharāmī’ ti vā evaŋ punappunaŋ attaniyeva bhāvetabbā.

Evaŋ sante yaŋ vibhange (vibha. 643) vuttaŋ–

‘Kathañca bhikkhu mettāsahagatena cetasā ekaŋ disaŋ pharitvā viharati? Seyyathāpi nāma ekaŋ puggalaŋ piyaŋ manāpaŋ disvā mettāyeyya, evameva sabbe satte mettāya pharatī’ ti.

‘Yañca paţisambhidāyaŋ (paţi. ma. 2.22)–

‘Katamehi pañcahākārehi anodhisopharaņā mettā cetovimutti bhāvetabbā, sabbe sattā averā hontu’ abyāpajjā anīghā sukhī attānaŋ pariharantu. Sabbe pāņā… sabbe bhūtā… sabbe puggalā… sabbe attabhāvapariyāpannā averā abyāpajjā anīghā sukhī attānaŋ pariharantū’ ti-ādi–

Vuttaŋ. Yañca mettasutte (khu. pā. 9.3 su. ni. 145)–


‘Sukhinova (p. 1.289) khemino hontu,

Sabbasattā bhavantu sukhitattā’ ti-ādi.–

Vuttaŋ, taŋ virujjhati. Na hi tattha attani bhāvanā vuttāti ce. Tañca na virujjhati. Kasmā? Tañhi appanāvasena vuttaŋ. Idaŋ sakkhibhāvavasena.

Sacepi hi vassasataŋ vassasahassaŋ vā ‘ahaŋ sukhito homī’ ti-ādinā nayena attani mettaŋ bhāveti, nevassa appanā uppajjati. ‘Ahaŋ sukhito homī’ ti bhāvayato pana yathā ahaŋ sukhakāmo dukkhapaţikkūlo jīvitukāmo amaritukāmo ca, evaŋ aññepi sattāti attānaŋ sakkhiŋ katvā aññasattesu hitasukhakāmatā uppajjati. Bhagavatāpi–


‘Sabbā disā anuparigamma cetasā,

Nevajjhagā piyataramattanā kvaci.

Evaŋ piyo puthu attā paresaŋ,

Tasmā na hiŋse paramattakāmo’ ti. (saŋ. ni. 1.119 udā. 41).–

Vadatā ayaŋ nayo dassito.

242. Tasmā sakkhibhāvatthaŋ paţhamaŋ attānaŋ mettāya pharitvā tadanantaraŋ sukhappavattanatthaŋ yvāyaŋ piyo manāpo garu bhāvanīyo ācariyo vā ācariyamatto vā upajjhāyo vā upajjhāyamatto vā tassa dānapiyavacanādīni piyamanāpattakāraņāni sīlasutādīni garubhāvanīyattakāraņāni ca anussaritvā ‘esa sappuriso sukhī hotu niddukkho’ ti-ādinā nayena mettā bhāvetabbā.

Evarūpe ca puggale kāmaŋ appanā sampajjati, iminā pana bhikkhunā tāvatakeneva tuţţhiŋ anāpajjitvā sīmāsambhedaŋ kattukāmena tadanantaraŋ atippiyasahāyake, atippiyasahāyakato majjhatte, majjhattato verīpuggale mettā bhāvetabbā. Bhāventena ca ekekasmiŋ koţţhāse muduŋ kammaniyaŋ cittaŋ katvā tadanantare tadanantare upasaŋharitabbaŋ.

Yassa (p. 1.290) pana verīpuggalo vā natthi, mahāpurisajātikattā vā anatthaŋ karontepi pare verīsaññāva nuppajjati, tena ‘majjhatte me mettacittaŋ kammaniyaŋ jātaŋ, idāni naŋ verimhi upasaŋharāmī’ ti byāpārova na kātabbo. Yassa pana atthi, taŋ sandhāya vuttaŋ ‘majjhattato verīpuggale mettā bhāvetabbā’ ti.

243. Sace panassa verimhi cittamupasaŋharato tena katāparādhānussaraņena paţighamuppajjati, athānena purimapuggalesu yattha katthaci punappunaŋ mettaŋ samāpajjitvā vuţţhahitvā punappunaŋ taŋ puggalaŋ mettāyantena paţighaŋ vinodetabbaŋ. Sace evampi vāyamato na nibbāti, atha–


Kakacūpama-ovāda-ādīnaŋ anusārato.


Paţighassa pahānāya, ghaţitabbaŋ punappunaŋ.

Tañca kho iminā ākārena attānaŋ ovadanteneva ‘are kujjhanapurisa, nanu vuttaŋ bhagavatā–

“Ubhatodaņđakena cepi, bhikkhave, kakacena corā ocarakā angamangāni okanteyyuŋ, tatrāpi yo mano padoseyya. Na me so tena sāsanakaro” ti (ma. ni. 1.232) ca,


“Tasseva tena pāpiyo, yo kuddhaŋ paţikujjhati;

Kuddhamappaţikujjhanto, sangāmaŋ jeti dujjayaŋ.


‘“Ubhinnamatthaŋ carati, attano ca parassa ca;

Paraŋ sankupitaŋ ñatvā, yo sato upasammatī” ti ca. (saŋ. ni. 1.188).–

‘“Sattime, bhikkhave, dhammā sapattakantā sapattakaraņā kodhanaŋ āgacchanti itthiŋ vā purisaŋ vā. Katame satta? Idha, bhikkhave, sapatto sapattassa evaŋ icchati aho vatāyaŋ dubbaņņo assāti. Taŋ kissahetu? Na, bhikkhave, sapatto sapattassa vaņņavatāya nandati. Kodhanāyaŋ, bhikkhave, purisapuggalo kodhābhibhūto kodhapareto kiñcāpi so hoti sunhāto suvilitto kappitakesamassu odātavatthavasano, atha kho so dubbaņņova hoti kodhābhibhūto. Ayaŋ, bhikkhave, (p. 1.291) paţhamo dhammo sapattakanto sapattakaraņo kodhanaŋ āgacchati itthiŋ vā purisaŋ vā. Puna caparaŋ, bhikkhave, sapatto sapattassa evaŋ icchati ahovatāyaŋ dukkhaŋ sayeyyāti …pe… na pacurattho assāti …pe… na bhogavā assāti …pe… na yasavā assāti …pe… na mittavā assāti …pe… na kāyassa bhedā paraŋ maraņā sugatiŋ saggaŋ lokaŋ upapajjeyyāti. Taŋ kissa hetu? Na, bhikkhave, sapatto sapattassa sugatigamanena nandati. Kodhanāyaŋ, bhikkhave, purisapuggalo kodhābhibhūto kodhapareto kāyena duccaritaŋ carati, vācāya manasā duccaritaŋ carati. So kāyena vācāya manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati kodhābhibhūto” ti (a. ni. 7.64) ca,

‘“Seyyathāpi bhikkhave, chavālātaŋ ubhatopadittaŋ majjhe gūthagataŋ neva gāme kaţţhatthaŋ pharati, na araññe kaţţhatthaŋ pharati. Tathūpamāhaŋ, bhikkhave, imaŋ puggalaŋ vadāmī” ti ca,

‘So dāni tvaŋ evaŋ kujjhanto na ceva bhagavato sāsanakaro bhavissasi, paţikujjhanto ca kuddhapurisatopi pāpiyo hutvā na dujjayaŋ sangāmaŋ jessasi, sapattakaraņe ca dhamme attāva attano karissasi, chavālātūpamo ca bhavissasī’ ti.

244. Tassevaŋ ghaţayato vāyamato sace taŋ paţighaŋ vūpasammati, iccetaŋ kusalaŋ. No ce vūpasammati, atha yo yo dhammo tassa puggalassa vūpasanto hoti parisuddho, anussariyamāno pasādaŋ āvahati, taŋ taŋ anussaritvā āghāto paţivinetabbo.

Ekaccassa hi kāyasamācārova upasanto hoti. Upasantabhāvo cassa bahuŋ vattapaţipattiŋ karontassa sabbajanena ñāyati. Vacīsamācāramanosamācārā pana avūpasantā honti. Tassa te acintetvā kāyasamācāravūpasamoyeva anussaritabbo.

Ekaccassa (p. 1.292) vacīsamācārova upasanto hoti. Upasantabhāvo cassa sabbajanena ñāyati. So hi pakatiyā ca paţisanthārakusalo hoti sakhilo sukhasambhāso sammodako uttānamukho pubbabhāsī madhurena sarena dhammaŋ osāreti, parimaņđalehi padabyañjanehi dhammakathaŋ katheti. Kāyasamācāramanosamācārā pana avūpasantā honti, tassa te acintetvā vacīsamācāravūpasamoyeva anussaritabbo.

Ekaccassa manosamācārova upasanto hoti, upasantabhāvo cassa cetiyavandanādīsu sabbajanassa pākaţo hoti. Yo hi avūpasantacitto hoti, so cetiyaŋ vā bodhiŋ vā there vā vandamāno na sakkaccaŋ vandati, dhammassavanamaņđape vikkhittacitto vā pacalāyanto vā nisīdati. Upasantacitto pana okappetvā vandati, ohitasoto aţţhinkatvā kāyena vā vācāya vā cittappasādaŋ karonto dhammaŋ suņāti. Iti ekaccassa manosamācārova upasanto hoti, kāyavacīsamācārā avūpasantā honti, tassa te acintetvā manosamācāravūpasamoyeva anussaritabbo.

Ekaccassa pana imesu tīsu dhammesu ekopi avūpasanto hoti, tasmiŋ puggale ‘kiñcāpi esa idāni manussaloke carati, atha kho katipāhassa accayena aţţhamahānirayasoļasa-ussadanirayaparipūrako bhavissatī’ ti kāruññaŋ upaţţhapetabbaŋ. Kāruññampi hi paţicca āghāto vūpasammati.

Ekaccassa tayopime dhammā vūpasantā honti, tassa yaŋ yaŋ icchati, taŋ taŋ anussaritabbaŋ. Tādise hi puggale na dukkarā hoti mettābhāvanāti.

Imassa ca atthassa āvibhāvatthaŋ– ‘pañcime, āvuso, āghātapaţivinayā. Yattha bhikkhuno uppanno āghāto sabbaso paţivinodetabbo’ ti (a. ni. 5.162) idaŋ pañcakanipāte āghātapaţivinayasuttaŋ vitthāretabbaŋ.

245. Sace panassa evampi vāyamato āghāto uppajjatiyeva, athānena evaŋ attā ovaditabbo–


‘Attano (p. 1.293) visaye dukkhaŋ, kataŋ te yadi verinā;


Kiŋ tassāvisaye dukkhaŋ, sacitte kattumicchasi.


‘Bahūpakāraŋ hitvāna, ñātivaggaŋ rudammukhaŋ;


Mahānatthakaraŋ kodhaŋ, sapattaŋ na jahāsi kiŋ.


‘Yāni rakkhasi sīlāni, tesaŋ mūlanikantanaŋ;


Kodhaŋ nāmupaļālesi, ko tayā sadiso jaļo.


‘Kataŋ anariyaŋ kammaŋ, parena iti kujjhasi;


Kiŋ nu tvaŋ tādisaŋyeva, yo sayaŋ kattumicchasi.


‘Dosetukāmo yadi taŋ, amanāpaŋ paro kari;


Dosuppādena tasseva, kiŋ pūresi manorathaŋ.


‘Dukkhaŋ tassa ca nāma tvaŋ, kuddho kāhasi vā navā;


Attānaŋ panidāneva, kodhadukkhena bādhasi.


‘Kodhaŋ vā ahitaŋ maggaŋ, ārūļhā yadi verino;


Kasmā tuvampi kujjhanto, tesaŋyevānusikkhasi.


‘Yaŋ dosaŋ tava nissāya, sattunā appiyaŋ kataŋ;


Tameva dosaŋ chindassu, kimaţţhāne vihaññasi.


‘Khaņikattā ca dhammānaŋ, yehi khandhehi te kataŋ;


Amanāpaŋ niruddhā te, kassa dānīdha kujjhasi.


‘Dukkhaŋ karoti yo yassa, taŋ vinā kassa so kare;


Sayampi dukkhahetutta, miti kiŋ tassa kujjhasī’ ti.

246. Sace panassa evaŋ attānaŋ ovadatopi paţighaŋ neva vūpasammati, athānena attano ca parassa ca kammassakatā paccavekkhitabbā. Tattha attano tāva evaŋ paccavekkhitabbā ‘ambho tvaŋ tassa kuddho kiŋ karissasi? Nanu taveva cetaŋ dosanidānaŋ kammaŋ anatthāya saŋvattissati? Kammassako hi tvaŋ kammadāyādo kammayoni kammabandhu kammapaţisaraņo, yaŋ kammaŋ karissasi, tassa dāyādo bhavissasi, idañca te kammaŋ neva sammāsambodhiŋ (p. 1.294) na paccekabodhiŋ, na sāvakabhūmiŋ, na brahmattasakkattacakkavattipadesarājādisampattīnaŋ aññataraŋ sampattiŋ sādhetuŋ samatthaŋ, atha kho sāsanato cāvetvā vighāsādādibhāvassa ceva nerayikādidukkhavisesānañca te saŋvattanikamidaŋ kammaŋ. So tvaŋ idaŋ karonto ubhohi hatthehi vītaccite vā angāre, gūthaŋ vā gahetvā paraŋ paharitukāmo puriso viya attānameva paţhamaŋ dahasi ceva duggandhañca karosī’ ti.

Evaŋ attano kammassakataŋ paccavekkhitvā parassapi evaŋ paccavekkhitabbā ‘esopi tava kujjhitvā kiŋ karissati? Nanu etassevetaŋ anatthāya saŋvattissati? Kammassako hi ayamāyasmā kammadāyādo …pe… yaŋ kammaŋ karissati, tassa dāyādo bhavissati. Idañcassa kammaŋ neva sammāsambodhiŋ, na paccekabodhiŋ, na sāvakabhūmiŋ, na brahmattasakkattacakkavattipadesarājādisampattīnaŋ aññataraŋ sampattiŋ sādhetuŋ samatthaŋ, atha kho sāsanato cāvetvā vighāsādādibhāvassa ceva nerayikādidukkhavisesānañcassa saŋvattanikamidaŋ kammaŋ. Svāyaŋ idaŋ karonto paţivāte ţhatvā paraŋ rajena okiritukāmo puriso viya attānaŋyeva okirati. Vuttañhetaŋ bhagavatā–


‘“Yo appaduţţhassa narassa dussati,


Suddhassa posassa anangaņassa.


Tameva bālaŋ pacceti pāpaŋ,


Sukhumo rajo paţivātaŋva khitto”‘ ti. (dha. pa. 125 su. ni. 667).

247. Sace panassa evaŋ kammassakatampi paccavekkhato neva vūpasammati, athānena satthu pubbacariyaguņā anussaritabbā.

Tatrāyaŋ paccavekkhaņānayo– ambho pabbajita, nanu te satthā pubbeva sambodhā anabhisambuddho bodhisattopi samāno cattāri asankhyeyyāni kappasatasahassañca pāramiyo pūrayamāno tattha tattha vadhakesupi paccatthikesu cittaŋ nappadūsesi. Seyyathidaŋ, sīlavajātake tāva attano deviyā paduţţhena pāpa-amaccena ānītassa paţirañño tiyojanasataŋ (p. 1.295) rajjaŋ gaņhantassa nisedhanatthāya uţţhitānaŋ amaccānaŋ āvudhampi chupituŋ na adāsi. Puna saddhiŋ amaccasahassena āmakasusāne galappamāņaŋ bhūmiŋ khaņitvā nikhaññamāno cittappadosamattampi akatvā kuņapakhādanatthaŋ āgatānaŋ singālānaŋ paŋsuviyūhanaŋ nissāya purisakāraŋ katvā paţiladdhajīvito yakkhānubhāvena attano sirigabbhaŋ oruyha sirisayane sayitaŋ paccatthikaŋ disvā kopaŋ akatvāva aññamaññaŋ sapathaŋ katvā taŋ mittaţţhāne ţhapayitvā āha–


‘Āsīsetheva puriso, na nibbindeyya paņđito;


Passāmi vohamattānaŋ, yathā icchiŋ tathā ahū’ ti. (jā. 1.1.51).

Khantivādījātake dummedhena kāsiraññā ‘kiŋvādī tvaŋ samaņā’ ti puţţho ‘khantivādī nāmāhan’ ti vutte sakaņţakāhi kasāhi tāļetvā hatthapādesu chijjamānesu kopamattampi nākāsi.

Anacchariyañcetaŋ, yaŋ mahallako pabbajjūpagato evaŋ kareyya. Cūļadhammapālajātake pana uttānaseyyakopi samāno–


‘Candanarasānulittā, bāhā chijjanti dhammapālassa;


Dāyādassa pathabyā, pāņā me deva rujjhantī’ ti. (jā. 1.5.49).

Evaŋ vippalapamānāya mātuyā pitarā mahāpatāpena nāma raññā vaŋsakaļīresu viya catūsu hatthapādesu chedāpitesu tāvatāpi santuţţhiŋ anāpajjitvā sīsamassa chindathāti āņatte ‘ayaŋ dāni te cittapariggaņhanakālo, idāni ambho dhammapāla, sīsacchedāņāpake pitari, sīsacchedake purise, paridevamānāya mātari, attani cāti imesu catūsu samacitto hohī’ ti daļhaŋ samādānamadhiţţhāya paduţţhākāramattampi nākāsi.

Idañcāpi anacchariyameva, yaŋ manussabhūto evamakāsi. Tiracchānabhūtopi pana chaddanto nāma vāraņo hutvā visappitena sallena nābhiyaŋ viddhopi tāva anatthakārimhi luddake cittaŋ nappadūsesi. Yathāha–


‘Samappito (p. 1.296) puthusallena nāgo,


Aduţţhacitto luddakaŋ ajjhabhāsi.


Kimatthayaŋ kissa vā samma hetu,


Mamaŋ vadhī kassa vāyaŋ payogo’ ti. (jā. 1.16.124).

Evaŋ vatvā ca kāsirañño mahesiyā tava dantānamatthāya pesitomhi bhadanteti vutte tassā manorathaŋ pūrento chabbaņņarasminiccharaņasamujjalitacārusobhe attano dante chetvā adāsi.

Mahākapi hutvā attanāyeva pabbatapapātato uddharitena purisena–


‘Bhakkho ayaŋ manussānaŋ, yathevaññe vane migā;


Yaŋnūnimaŋ vadhitvāna, chāto khādeyya vānaraŋ.


‘Āhitova gamissāmi, maŋsamādāya sambalaŋ;


Kantāraŋ nittharissāmi, pātheyyaŋ me bhavissatī’ ti. (jā. 1.16.205-206).–

Evaŋ cintetvā silaŋ ukkhipitvā matthake sampadālite assupuņņehi nettehi taŋ purisaŋ udikkhamāno–


‘Mā ayyosi me bhadante, tvaŋ nāmetādisaŋ kari;


Tvaŋ khosi nāma dīghāvu, aññaŋ vāretumarahasī’ ti. (jā. 1.16.209).–

Vatvā tasmiŋ purise cittaŋ appadūsetvā attano ca dukkhaŋ acintetvā tameva purisaŋ khemantabhūmiŋ sampāpesi.

Bhūridatto nāma nāgarājā hutvā uposathangāni adhiţţhāya vammikamuddhani sayamāno kappuţţhānaggisadisena osadhena sakalasarīre siñciyamānopi peļāya pakkhipitvā sakalajambudīpe kīļāpiyamānopi tasmiŋ brāhmaņe manopadosamattampi na akāsi. Yathāha–


‘Peļāya pakkhipantepi, maddantepi ca pāņinā;


Alampāne na kuppāmi, sīlakhaņđabhayā mamā’ ti. (cariyā. 2.16).

Campeyyopi (p. 1.297) nāgarājā hutvā ahituņđikena viheţhiyamāno manopadosamattampi nuppādesi. Yathāha–


‘Tadāpi maŋ dhammacāriŋ, upavuttha-uposathaŋ;


Ahituņđiko gahetvāna, rājadvāramhi kīļati.


‘Yaŋ so vaņņaŋ cintayati, nīlaŋ pītaŋ va lohitaŋ;


Tassa cittānuvattanto, homi cintitasannibho.


‘Thalaŋ kareyyaŋ udakaŋ, udakampi thalaŋ kare;


Yadihaŋ tassa kuppeyyaŋ, khaņena chārikaŋ kare.


‘Yadi cittavasī hessaŋ, parihāyissāmi sīlato;


Sīlena parihīnassa, uttamattho na sijjhatī’ ti. (cariyā. 2.21-24).

Sankhapālanāgarājā hutvā tikhiņāhi sattīhi aţţhasu ţhānesu ovijjhitvā pahāramukhehi sakaņţakā latāyo pavesetvā nāsāya daļhaŋ rajjuŋ pakkhipitvā soļasahi bhojaputtehi kājenādāya vayhamāno dharaņītale ghaŋsiyamānasarīro mahantaŋ dukkhaŋ paccanubhonto kujjhitvā olokitamatteneva sabbe bhojaputte bhasmaŋ kātuŋ samatthopi samāno cakkhuŋ ummīletvā paduţţhākāramattampi na akāsi.

Yathāha–


‘Cātuddasiŋ pañcadasiñcaļāra,


Uposathaŋ niccamupāvasāmi.


Athāgamuŋ soļasa bhojaputtā,


Rajjuŋ gahetvāna daļhañca pāsaŋ.


‘Bhetvāna nāsaŋ atikassa rajjuŋ,


Nayiŋsu maŋ samparigayha luddā.


Etādisaŋ dukkhamahaŋ titikkhaŋ,


Uposathaŋ appaţikopayanto’ ti. (jā. 2.17.180-181).

Na (p. 1.298) kevalañca etāneva, aññānipi mātuposakajātakādīsu anekāni acchariyāni akāsi. Tassa te idāni sabbaññutaŋ pattaŋ sadevaloke kenaci appaţisamakhantiguņaŋ taŋ bhagavantaŋ satthāraŋ apadisato paţighacittaŋ nāma uppādetuŋ ativiya ayuttaŋ appatirūpanti.

248. Sace panassa evaŋ satthu pubbacaritaguņaŋ paccavekkhatopi dīgharattaŋ kilesānaŋ dāsabyaŋ upagatassa neva taŋ paţighaŋ vūpasammati, athānena anamataggiyāni paccavekkhitabbāni. Tatra hi vuttaŋ–

‘Na so, bhikkhave, satto sulabharūpo, yo na mātābhūtapubbo, yo na pitābhūtapubbo, yo na bhātā, yo na bhaginī, yo na putto, yo na dhītābhūtapubbā’ ti (saŋ. ni. 2.137-142).

Tasmā tasmiŋ puggale evaŋ cittaŋ uppādetabbaŋ, ‘ayaŋ kira me atīte mātā hutvā dasamāse kucchiyā pariharitvā muttakarīsakheļasinghāņikādīni haricandanaŋ viya ajigucchamānā apanetvā ure naccāpentī angena pariharamānā posesi, pitā hutvā ajapathasankupathādīni gantvā vāņijjaŋ payojayamāno mayhamatthāya jīvitampi pariccajitvā ubhatobyūļhe sangāme pavisitvā nāvāya mahāsamuddaŋ pakkhanditvā aññāni ca dukkarāni karitvā “puttake posessāmī” ti tehi tehi upāyehi dhanaŋ saŋharitvā maŋ posesi. Bhātā, bhaginī, putto, dhītā ca hutvāpi idañcidañcupakāraŋ akāsīti tatra me nappatirūpaŋ manaŋ padūsetun’ ti.

249. Sace pana evampi cittaŋ nibbāpetuŋ na sakkotiyeva, athānena evaŋ mettānisaŋsā paccavekkhitabbā– ‘ambho pabbajita, nanu vuttaŋ bhagavatā–

“Mettāya kho, bhikkhave, cetovimuttiyā āsevitāya bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya ekādasānisaŋsā pāţikankhā (p. 1.299) Katame ekādasa? Sukhaŋ supati, sukhaŋ paţibujjhati, na pāpakaŋ supinaŋ passati, manussānaŋ piyo hoti, amanussānaŋ piyo hoti, devatā rakkhanti, nāssa aggi vā visaŋ vā satthaŋ vā kamati, tuvaţaŋ cittaŋ samādhiyati, mukhavaņņo pasīdati, asammūļho kālankaroti, uttarimappaţivijjhanto brahmalokūpago hotī” ti (a. ni. 11.15).

‘Sace tvaŋ idaŋ cittaŋ na nibbāpessasi, imehi ānisaŋsehi paribāhiro bhavissasī’ ti.

250. Evampi nibbāpetuŋ asakkontena pana dhātuvinibbhogo kātabbo. Kathaŋ? ‘Ambho pabbajita, tvaŋ etassa kujjhamāno kassa kujjhasi? Kiŋ kesānaŋ kujjhasi, udāhu lomānaŋ, nakhānaŋ …pe… muttassa kujjhasi? Atha vā pana kesādīsu pathavīdhātuyā kujjhasi, āpodhātuyā, tejodhātuyā, vāyodhātuyā kujjhasi? Ye vā pañcakkhandhe dvādasāyatanāni aţţhārasa dhātuyo upādāya ayamāyasmā itthannāmoti vuccati, tesu kiŋ rūpakkhandhassa kujjhasi, udāhu vedanā saññā sankhāraviññāņakkhandhassa kujjhasi? Kiŋ vā cakkhāyatanassa kujjhasi, kiŋ rūpāyatanassa kujjhasi …pe… kiŋ manāyatanassa kujjhasi, kiŋ dhammāyatanassa kujjhasi? Kiŋ vā cakkhudhātuyā kujjhasi, kiŋ rūpadhātuyā, kiŋ cakkhuviññāņadhātuyā …pe… kiŋ manodhātuyā, kiŋ dhammadhātuyā, kiŋ manoviññāņadhātuyā’ ti? Evañhi dhātuvinibbhogaŋ karoto āragge sāsapassa viya ākāse cittakammassa viya ca kodhassa patiţţhānaţţhānaŋ na hoti.

251. Dhātuvinibbhogaŋ pana kātuŋ asakkontena dānasaŋvibhāgo kātabbo. Attano santakaŋ parassa dātabbaŋ, parassa santakaŋ attanā gahetabbaŋ. Sace pana paro bhinnājīvo hoti aparibhogārahaparikkhāro, attano santakameva dātabbaŋ. Tassevaŋ karoto ekanteneva tasmiŋ puggale āghāto vūpasammati. Itarassa ca atītajātito paţţhāya anubandhopi kodho tankhaņaññeva vūpasammati, cittalapabbatavihāre tikkhattuŋ vuţţhāpitasenāsanena piņđapātikattherena ‘ayaŋ (p. 1.300) bhante, aţţhakahāpaņagghanako patto mama mātarā upāsikāya dinno dhammiyalābho, mahā-upāsikāya puññalābhaŋ karothā’ ti vatvā dinnaŋ pattaŋ laddhamahātherassa viya. Evaŋ mahānubhāvametaŋ dānaŋ nāma. Vuttampi cetaŋ–


‘Adantadamanaŋ dānaŋ, dānaŋ sabbatthasādhakaŋ;


Dānena piyavācāya, unnamanti namanti cā’ ti.

252. Tassevaŋ verīpuggale vūpasantapaţighassa yathā piyātippiyasahāyakamajjhattesu, evaŋ tasmimpi mettāvasena cittaŋ pavattati. Athānena punappunaŋ mettāyantena attani piyapuggale majjhatte verīpuggaleti catūsu janesu samacittataŋ sampādentena sīmāsambhedo kātabbo. Tassidaŋ lakkhaņaŋ, sace imasmiŋ puggale piyamajjhattaverīhi saddhiŋ attacatutthe ekasmiŋ padese nisinne corā āgantvā ‘bhante, ekaŋ bhikkhuŋ amhākaŋ dethā’ ti vatvā ‘kiŋ kāraņā’ ti vutte ‘taŋ māretvā galalohitaŋ gahetvā balikaraņatthāyā’ ti vadeyyuŋ, tatra ceso bhikkhu ‘asukaŋ vā asukaŋ vā gaņhantū’ ti cinteyya, akatova hoti sīmāsambhedo. Sacepi ‘maŋ gaņhantu, mā ime tayo’ tipi cinteyya, akatova hoti sīmāsambhedo. Kasmā? Yassa yassa hi gahaņamicchati, tassa tassa ahitesī hoti, itaresaŋyeva hitesī hoti.

Yadā pana catunnaŋ janānamantare ekampi corānaŋ dātabbaŋ na passati, attani ca tesu ca tīsu janesu samameva cittaŋ pavatteti, kato hoti sīmāsambhedo. Tenāhu porāņā–


‘Attani hitamajjhatte, ahite ca catubbidhe;


Yadā passati nānattaŋ, hitacittova pāņinaŋ.


‘Na nikāmalābhī mettāya, kusalīti pavuccati;


Yadā catasso sīmāyo, sambhinnā honti bhikkhuno.


‘Samaŋ pharati mettāya, sabbalokaŋ sadevakaŋ;


Mahāviseso purimena, yassa sīmā na ñāyatī’ ti.

253. Evaŋ (p. 1.301) sīmāsambhedasamakālameva ca iminā bhikkhunā nimittañca upacārañca laddhaŋ hoti. Sīmāsambhede pana kate tameva nimittaŋ āsevanto bhāvento bahulīkaronto appakasireneva pathavīkasiņe vuttanayeneva appanaŋ pāpuņāti.

Ettāvatānena adhigataŋ hoti pañcangavippahīnaŋ pañcangasamannāgataŋ tividhakalyāņaŋ dasalakkhaņasampannaŋ paţhamajjhānaŋ mettāsahagataŋ. Adhigate ca tasmiŋ tadeva nimittaŋ āsevanto bhāvento bahulīkaronto anupubbena catukkanaye dutiyatatiyajjhānāni, pañcakanaye dutiyatatiyacatutthajjhānāni ca pāpuņāti.

So hi paţhamajjhānādīnaŋ aññataravasena mettāsahagatena cetasā ekaŋ disaŋ pharitvā viharati. Tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāņena averena abyāpajjena pharitvā viharati (vibha. 642 dī. ni. 1.556). Paţhamajjhānādivasena appanāppattacittasseva hi ayaŋ vikubbanā sampajjati.

254. Ettha ca mettāsahagatenāti mettāya samannāgatena. Cetasāti cittena. Ekaŋ disanti ekamekissā disāya paţhamapariggahitaŋ sattaŋ upādāya ekadisāpariyāpannasattapharaņavasena vuttaŋ. Pharitvāti phusitvā ārammaņaŋ katvā. Viharatīti brahmavihārādhiţţhitaŋ iriyāpathavihāraŋ pavatteti. Tathā dutiyanti yathā puratthimādīsu disāsu yankiñci ekaŋ disaŋ pharitvā viharati, tatheva tadanantaraŋ dutiyaŋ tatiyaŋ catutthañcāti attho. Iti uddhanti eteneva nayena uparimaŋ disanti vuttaŋ hoti. Adho tiriyanti adhodisampi tiriyaŋdisampi evameva. Tattha ca adhoti heţţhā. Tiriyanti anudisāsu. Evaŋ sabbadisāsu assamaņđale assamiva mettāsahagataŋ cittaŋ sāretipi paccāsāretipīti. Ettāvatā ekaŋ disaŋ pariggahetvā odhiso mettāpharaņaŋ dassitaŋ.

Sabbadhīti-ādi pana anodhiso dassanatthaŋ vuttaŋ. Tattha sabbadhīti sabbattha. Sabbattatāyāti sabbesu hīnamajjhimukkaţţhamittasapattamajjhattādippabhedesu attatāya (p. 1.302) ‘Ayaŋ parasatto’ ti vibhāgaŋ akatvā attasamatāyāti vuttaŋ hoti. Atha vā sabbattatāyāti sabbena cittabhāgena īsakampi bahi avikkhipamānoti vuttaŋ hoti. Sabbāvantanti sabbasattavantaŋ, sabbasattayuttanti attho. Lokanti sattalokaŋ. Vipulenāti-evamādipariyāyadassanato panettha puna mettāsahagatenāti vuttaŋ. Yasmā vā ettha odhiso pharaņe viya puna tathāsaddo itisaddo vā na vutto, tasmā puna mettāsahagatena cetasāti vuttaŋ. Nigamavasena vā etaŋ vuttaŋ. Vipulenāti ettha ca pharaņavasena vipulatā daţţhabbā. Bhūmivasena pana etaŋ mahaggataŋ paguņavasena ca appamāņasattārammaņavasena ca appamāņaŋ, byāpādapaccatthikappahānena averaŋ, domanassappahānato abyāpajjaŋ, niddukkhanti vuttaŋ hoti. Ayaŋ mettāsahagatena cetasāti-ādinā nayena vuttāya vikubbanāya attho.

255. Yathā cāyaŋ appanāppattacittasseva vikubbanā sampajjati, tathā yampi paţisambhidāyaŋ (paţi. ma. 2.22) ‘pañcahākārehi anodhisopharaņā mettācetovimutti, sattahākārehi odhisopharaņā mettā cetovimutti, dasahākārehi disāpharaņā mettā cetovimuttī’ ti vuttaŋ, tampi appanāppattacittasseva sampajjatīti veditabbaŋ.

Tattha ca sabbe sattā averā abyāpajjā anīghā sukhī attānaŋ pariharantu, sabbe pāņā, sabbe bhūtā, sabbe puggalā, sabbe attabhāvapariyāpannā averā …pe… pariharantūti imehi pañcahākārehi anodhisopharaņā mettā cetovimutti veditabbā.

Sabbā itthiyo averā …pe… attānaŋ pariharantu, sabbe purisā, sabbe ariyā, sabbe anariyā, sabbe devā, sabbe manussā, sabbe vinipātikā averā …pe… pariharantūti imehi sattahākārehi odhisopharaņā mettā cetovimutti veditabbā.

Sabbe puratthimāya disāya sattā averā …pe… attānaŋ pariharantu. Sabbe pacchimāya disāya, sabbe uttarāya disāya, sabbe dakkhiņāya disāya, sabbe puratthimāya anudisāya, sabbe pacchimāya anudisāya, sabbe (p. 1.303) uttarāya anudisāya, sabbe dakkhiņāya anudisāya, sabbe heţţhimāya disāya, sabbe uparimāya disāya sattā averā …pe… pariharantu. Sabbe puratthimāya disāya pāņā, bhūtā, puggalā, attabhāvapariyāpannā, averā …pe… pariharantu. Sabbā puratthimāya disāya itthiyo, sabbe purisā, ariyā, anariyā, devā, manussā, vinipātikā averā …pe… pariharantu. Sabbā pacchimāya disāya, uttarāya, dakkhiņāya, puratthimāya anudisāya, pacchimāya, uttarāya, dakkhiņāya anudisāya, heţţhimāya disāya, uparimāya disāya itthiyo …pe… vinipātikā averā abyāpajjā anīghā sukhī attānaŋ pariharantūti imehi dasahākārehi disāpharaņā mettā cetovimutti veditabbā.

256. Tattha sabbeti anavasesapariyādānametaŋ. Sattāti rūpādīsu khandhesu chandarāgena sattā visattāti sattā. Vuttañhetaŋ bhagavatā–

‘Rūpe kho, rādha, yo chando yo rāgo yā nandī yā taņhā, tatra satto, tatra visatto, tasmā sattoti vuccati… vedanāya… saññāya… sankhāresu… viññāņe yo chando yo rāgo yā nandī yā taņhā, tatra satto, tatra visatto, tasmā sattoti vuccatī’ ti (saŋ. ni. 3.161).

Ruļhīsaddena pana vītarāgesupi ayaŋ vohāro vattatiyeva, vilīvamayepi bījanivisese tālavaņţavohāro viya. Akkharacintakā pana atthaŋ avicāretvā nāmamattametanti icchanti. Yepi atthaŋ vicārenti, te satvayogena sattāti icchanti.

Pāņanatāya pāņā, assāsapassāsāyattavuttitāyāti attho. Bhūtattā bhūtā, saŋbhūtattā abhinibbattattāti attho. Punti vuccati nirayo. Tasmiŋ galantīti puggalā, gacchantīti attho. Attabhāvo vuccati sarīraŋ. Khandhapañcakameva vā, tamupādāya paññattimattasambhavato. Tasmiŋ attabhāve pariyāpannāti attabhāvapariyāpannā. Pariyāpannāti paricchinnā, antogadhāti attho.

Yathā (p. 1.304) ca sattāti vacanaŋ, evaŋ sesānipi ruļhīvasena āropetvā sabbānetāni sabbasattavevacanānīti veditabbāni. Kāmañca aññānipi sabbe jantū sabbe jīvāti-ādīni sabbasattavevacanāni atthi, pākaţavasena pana imāneva pañca gahetvā ‘pañcahākārehi anodhisopharaņā mettā cetovimuttī’ ti vuttaŋ.

Ye pana sattā pāņāti-ādīnaŋ na kevalaŋ vacanamattatova, atha kho atthatopi nānattameva iccheyyuŋ, tesaŋ anodhisopharaņā virujjhati, tasmā tathā atthaŋ agahetvā imesu pañcasu ākāresu aññataravasena anodhiso mettā pharitabbā.

257. Ettha ca sabbe sattā averā hontūti ayamekā appanā. Abyāpajjā hontūti ayamekā appanā. Abyāpajjāti byāpādarahitā. Anīghā hontūti ayamekā appanā. Anīghāti niddukkhā. Sukhī attānaŋ pariharantūti ayamekā appanā. Tasmā imesupi padesu yaŋ yaŋ pākaţaŋ hoti, tassa tassa vasena mettā pharitabbā. Iti pañcasu ākāresu catunnaŋ appanānaŋ vasena anodhisopharaņe vīsati appanā honti.

Odhisopharaņe pana sattasu ākāresu catunnaŋ vasena aţţhavīsati. Ettha ca itthiyo purisāti lingavasena vuttaŋ. Ariyā anariyāti ariyaputhujjanavasena. Devā manussā vinipātikāti upapattivasena.

Disāpharaņe pana sabbe puratthimāya disāya sattāti-ādinā nayena ekamekissā disāya vīsati vīsati katvā dvesatāni, sabbā puratthimāya disāya itthiyoti-ādinā nayena ekamekissā disāya aţţhavīsati aţţhavīsati katvā asīti dvesatānīti cattāri satāni asīti ca appanā. Iti sabbānipi paţisambhidāyaŋ vuttāni aţţhavīsādhikāni pañca appanāsatānīti.

Iti etāsu appanāsu yassa kassaci vasena mettaŋ cetovimuttiŋ bhāvetvā ayaŋ yogāvacaro ‘sukhaŋ supatī’ ti-ādinā nayena vutte ekādasānisaŋse paţilabhati.

258. Tattha (p. 1.305) sukhaŋ supatīti yathā sesā janā samparivattamānā kākacchamānā dukkhaŋ supanti, evaŋ asupitvā sukhaŋ supati. Niddaŋ okkantopi samāpattiŋ samāpanno viya hoti.

Sukhaŋ paţibujjhatīti yathā aññe nitthunantā vijambhantā samparivattantā dukkhaŋ paţibujjhanti, evaŋ appaţibujjhitvā vikasamānamiva padumaŋ sukhaŋ nibbikāraŋ paţibujjhati.

Na pāpakaŋ supinaŋ passatīti supinaŋ passantopi bhaddakameva supinaŋ passati, cetiyaŋ vandanto viya pūjaŋ karonto viya dhammaŋ suņanto viya ca hoti. Yathā pana aññe attānaŋ corehi samparivāritaŋ viya vāļehi upaddutaŋ viya papāte patantaŋ viya ca passanti, evaŋ pāpakaŋ supinaŋ na passati.

Manussānaŋ piyo hotīti ure āmuttamuttāhāro viya sīse piļandhamālā viya ca manussānaŋ piyo hoti manāpo.

Amanussānaŋ piyo hotīti yatheva manussānaŋ, evaŋ amanussānampi piyo hoti visākhatthero viya.

So kira pāţaliputte kuţumbiyo ahosi. So tattheva vasamāno assosi ‘tambapaņņidīpo kira cetiyamālālankato kāsāvapajjoto icchiticchitaţţhāneyeva ettha sakkā nisīdituŋ vā nipajjituŋ vā utusappāyaŋ senāsanasappāyaŋ puggalasappāyaŋ dhammassavanasappāyanti sabbamettha sulabhan’ ti.

So attano bhogakkhandhaŋ puttadārassa niyyādetvā dussante baddhena ekakahāpaņeneva gharā nikkhamitvā samuddatīre nāvaŋ udikkhamāno ekamāsaŋ vasi. So vohārakusalatāya imasmiŋ ţhāne bhaņđaŋ kiņitvā asukasmiŋ vikkiņanto dhammikāya vaņijjāya tenevantaramāsena sahassaŋ abhisaŋhari. Anupubbena mahāvihāraŋ āgantvā pabbajjaŋ yāci.

So (p. 1.306) pabbājanatthāya sīmaŋ nīto taŋ sahassatthavikaŋ ovaţţikantarena bhūmiyaŋ pātesi. ‘Kimetan’ ti ca vutte ‘kahāpaņasahassaŋ, bhante’ ti vatvā ‘upāsaka, pabbajitakālato paţţhāya na sakkā vicāretuŋ, idānevetaŋ vicārehī’ ti vutte ‘visākhassa pabbajjaţţhānamāgatā mā rittahatthā gamiŋsū’ ti muñcitvā sīmāmāļake vippakiritvā pabbajitvā upasampanno.

So pañcavasso hutvā dvemātikā paguņā katvā pavāretvā attano sappāyaŋ kammaţţhānaŋ gahetvā ekekasmiŋ vihāre cattāro māse katvā samappavattavāsaŋ vasamāno cari. Evaŋ caramāno–


Vanantare ţhito thero, visākho gajjamānako;


Attano guņamesanto, imamatthaŋ abhāsatha.


‘Yāvatā upasampanno, yāvatā idha āgato;


Etthantare khalitaŋ natthi, aho lābhā te mārisā’ ti.

So cittalapabbatavihāraŋ gacchanto dvedhā pathaŋ patvā ‘ayaŋ nu kho maggo udāhu ayan’ ti cintayanto aţţhāsi. Athassa pabbate adhivatthā devatā hatthaŋ pasāretvā ‘esa maggo’ ti vatvā dasseti. So cittalapabbatavihāraŋ gantvā tattha cattāro māse vasitvā paccūse gamissāmīti cintetvā nipajji. Cankamasīse maņilarukkhe adhivatthā devatā sopānaphalake nisīditvā parodi.

Thero ‘ko eso’ ti āha. Ahaŋ, bhante, maņiliyāti. Kissa rodasīti? Tumhākaŋ gamanaŋ paţiccāti. Mayi idha vasante tumhākaŋ ko guņoti? Tumhesu, bhante, idha vasantesu amanussā aññamaññaŋ mettaŋ paţilabhanti, te dāni tumhesu gatesu kalahaŋ karissanti, duţţhullampi kathayissantīti. Thero ‘sace mayi idha vasante tumhākaŋ phāsuvihāro hoti, sundaran’ ti vatvā aññepi cattāro māse tattheva vasitvā puna tatheva gamanacittaŋ uppādesi. Devatāpi puna tatheva parodi. Etenevupāyena thero tattheva vasitvā tattheva parinibbāyīti evaŋ mettāvihārī bhikkhu amanussānaŋ piyo hoti.

Devatā rakkhantīti puttamiva mātāpitaro devatā rakkhanti.

Nāssa (p. 1.307) aggi vā visaŋ vā satthaŋ vā kamatīti mettāvihārissa kāye uttarāya upāsikāya viya aggi vā, saŋyuttabhāņakacūļasivattherasseva visaŋ vā, sankiccasāmaņerasseva satthaŋ vā na kamati, na pavisati. Nāssa kāyaŋ vikopetīti vuttaŋ hoti. Dhenuvatthumpi cettha kathayanti Ekā kira dhenu vacchakassa khīradhāraŋ muñcamānā aţţhāsi. Eko luddako taŋ vijjhissāmīti hatthena samparivattetvā dīghadaņđasattiŋ muñci. Sā tassā sarīraŋ āhacca tālapaņņaŋ viya pavaţţamānā gatā, neva upacārabalena, na appanābalena, kevalaŋ vacchake balavapiyacittatāya. Evaŋ mahānubhāvā mettāti.

Tuvaţaŋ cittaŋ samādhiyatīti mettāvihārino khippameva cittaŋ samādhiyati, natthi tassa dandhāyitattaŋ.

Mukhavaņņo vippasīdatīti bandhanā pavuttaŋ tālapakkaŋ viya cassa vippasannavaņņaŋ mukhaŋ hoti.

Asammūļho kālankarotīti mettāvihārino sammohamaraņaŋ nāma natthi, asammūļhova niddaŋ okkamanto viya kālaŋ karoti.

Uttarimappaţivijjhantoti mettāsamāpattito uttariŋ arahattaŋ adhigantuŋ asakkonto ito cavitvā suttappabuddho viya brahmalokamupapajjatīti.

Ayaŋ mettābhāvanāyaŋ vitthārakathā.

Karuņābhāvanākathā
259. Karuņaŋ bhāvetukāmena pana nikkaruņatāya ādīnavaŋ karuņāya ca ānisaŋsaŋ paccavekkhitvā karuņābhāvanā ārabhitabbā. Tañca pana ārabhantena paţhamaŋ piyapuggalādīsu na ārabhitabbā. Piyo hi piyaţţhāneyeva tiţţhati. Atippiyasahāyako atippiyasahāyakaţţhāneyeva. Majjhatto majjhattaţţhāneyeva. Appiyo appiyaţţhāneyeva. Verī veriţţhāneyeva tiţţhati. Lingavisabhāgakālakatā akhettameva.

‘Kathañca bhikkhu karuņāsahagatena cetasā ekaŋ disaŋ pharitvā viharati? Seyyathāpi nāma ekaŋ puggalaŋ duggataŋ durūpetaŋ disvā karuņāyeyya, evameva (p. 1.308) sabbasatte karuņāya pharatī’ ti vibhange (vibha. 653) pana vuttattā sabbapaţhamaŋ tāva kiñcideva karuņāyitabbarūpaŋ paramakicchappattaŋ duggataŋ durūpetaŋ kapaņapurisaŋ chinnāhāraŋ kapālaŋ purato ţhapetvā anāthasālāya nisinnaŋ hatthapādehi paggharantakimigaņaŋ aţţassaraŋ karontaŋ disvā ‘kicchaŋ vatāyaŋ satto āpanno, appeva nāma imamhā dukkhā mucceyyā’ ti karuņā pavattetabbā. Taŋ alabhantena sukhitopi pāpakārī puggalo vajjhena upametvā karuņāyitabbo.

Kathaŋ? Seyyathāpi saha bhaņđena gahitacoraŋ ‘vadhetha nan’ ti rañño āņāya rājapurisā bandhitvā catukke catukke pahārasatāni dentā āghātanaŋ nenti. Tassa manussā khādanīyampi bhojanīyampi mālāgandhavilepanatambulānipi denti. Kiñcāpi so tāni khādanto ceva paribhuñjanto ca sukhito bhogasamappito viya gacchati, atha kho taŋ neva koci ‘sukhito ayaŋ mahābhogo’ ti maññati, aññadatthu ‘ayaŋ varāko idāni marissati, yaŋ yadeva hi ayaŋ padaŋ nikkhipati, tena tena santike maraņassa hotī’ ti taŋ jano karuņāyati. Evameva karuņākammaţţhānikena bhikkhunā sukhitopi puggalo evaŋ karuņāyitabbo ‘ayaŋ varāko kiñcāpi idāni sukhito susajjito bhoge paribhuñjati, atha kho tīsu dvāresu ekenāpi katassa kalyāņakammassa abhāvā idāni apāyesu anappakaŋ dukkhaŋ domanassaŋ paţisaŋvedissatī’ ti.

Evaŋ taŋ puggalaŋ karuņāyitvā tato paraŋ eteneva upāyena piyapuggale, tato majjhatte, tato verimhīti anukkamena karuņā pavattetabbā. Sace panassa pubbe vuttanayeneva verimhi paţighaŋ uppajjati, taŋ mettāya vuttanayeneva vūpasametabbaŋ. Yopi cettha katakusalo hoti, tampi ñātirogabhogabyasanādīnaŋ aññatarena byasanena samannāgataŋ disvā vā sutvā vā tesaŋ abhāvepi vaţţadukkhaŋ anatikkantattā ‘dukkhitova ayan’ ti evaŋ sabbathāpi karuņāyitvā vuttanayeneva attani piyapuggale majjhatte verimhīti catūsu janesu sīmāsambhedaŋ katvā (p. 1.309) taŋ nimittaŋ āsevantena bhāventena bahulīkarontena mettāya vuttanayeneva tikacatukkajjhānavasena appanā vađđhetabbā.

Anguttaraţţhakathāyaŋ pana paţhamaŋ veripuggalo karuņāyitabbo, tasmiŋ cittaŋ muduŋ katvā duggato, tato piyapuggalo, tato attāti ayaŋ kamo vutto, so ‘duggataŋ durūpetan’ ti pāļiyā na sameti, tasmā vuttanayenevettha bhāvanamārabhitvā sīmāsambhedaŋ katvā appanā vađđhetabbā. Tato paraŋ ‘pañcahākārehi anodhisopharaņā sattahākārehi odhisopharaņā dasahākārehi disāpharaņā’ ti ayaŋ vikubbanā, ‘sukhaŋ supatī’ ti-ādayo ānisaŋsā ca mettāyaŋ vuttanayeneva veditabbāti.

Ayaŋ karuņābhāvanāya vitthārakathā.

Muditābhāvanākathā
260. Muditābhāvanaŋ ārabhantenāpi na paţhamaŋ piyapuggalādīsu ārabhitabbā. Na hi piyo piyabhāvamatteneva muditāya padaţţhānaŋ hoti, pageva majjhattaverino. Lingavisabhāgakālakatā akhettameva.

Atippiyasahāyako pana siyā padaţţhānaŋ, yo aţţhakathāyaŋ soņđasahāyoti vutto. So hi muditamuditova hoti, paţhamaŋ hasitvā pacchā katheti, tasmā so vā paţhamaŋ muditāya pharitabbo. Piyapuggalaŋ vā sukhitaŋ sajjitaŋ modamānaŋ disvā vā sutvā vā ‘modati vatāyaŋ satto, aho sādhu aho suţţhū’ ti muditā uppādetabbā. Imameva hi atthavasaŋ paţicca vibhange (vibha. 663) vuttaŋ ‘kathañca bhikkhu muditāsahagatena cetasā ekaŋ disaŋ pharitvā viharati? Seyyathāpi nāma ekaŋ puggalaŋ piyaŋ manāpaŋ disvā mudito assa, evameva sabbasatte muditāya pharatī’ ti.

Sacepissa so soņđasahāyo vā piyapuggalo vā atīte sukhito ahosi, sampati pana duggato durūpeto, atītameva cassa sukhitabhāvaŋ anussaritvā ‘esa atīte evaŋ mahābhogo mahāparivāro niccappamudito ahosī’ ti tamevassa muditākāraŋ gahetvā muditā uppādetabbā ‘anāgate vā pana puna taŋ sampattiŋ labhitvā (p. 1.310) hatthikkhandha-assapiţţhisuvaņņasivikādīhi vicarissatī’ ti anāgatampissa muditākāraŋ gahetvā muditā uppādetabbā.

Evaŋ piyapuggale muditaŋ uppādetvā atha majjhatte tato verimhīti anukkamena muditā pavattetabbā. Appanā vađđhetabbā. Sace panassa pubbe vuttanayeneva verimhi paţighaŋ uppajjati, taŋ mettāyaŋ vuttanayeneva vūpasametvā ‘imesu ca tīsu attani cā’ ti catūsu janesu samacittatāya sīmāsambhedaŋ katvā taŋ nimittaŋ āsevantena bhāventena bahulīkarontena mettāyaŋ vuttanayeneva tikacatukkajjhānavaseneva appanā vađđhetabbā. Tato paraŋ ‘pañcahākārehi anodhisopharaņā sattahākārehi odhisopharaņā dasahākārehi disāpharaņā’ ti ayaŋ vikubbanā, ‘sukhaŋ supatī’ ti-ādayo ānisaŋsā ca mettāyaŋ vuttanayeneva veditabbāti.

Ayaŋ muditābhāvanāya vitthārakathā.

Upekkhābhāvanākathā
261. Upekkhābhāvanaŋ bhāvetukāmena pana mettādīsu paţiladdhatikacatukkajjhānena paguņatatiyajjhānā vuţţhāya ‘sukhitā hontū’ ti-ādivasena sattakelāyanamanasikārayuttattā, paţighānunayasamīpacārittā, somanassayogena oļārikattā ca purimāsu ādīnavaŋ, santasabhāvattā upekkhāya ānisaŋsañca disvā yvāssa pakatimajjhatto puggalo, taŋ ajjhupekkhitvā upekkhā uppādetabbā. Tato piyapuggalādīsu. Vuttañhetaŋ ‘kathañca bhikkhu upekkhāsahagatena cetasā ekaŋ disaŋ pharitvā viharati? Seyyathāpi nāma ekaŋ puggalaŋ neva manāpaŋ na amanāpaŋ disvā upekkhako assa, evameva sabbe satte upekkhāya pharatī’ ti (vibha. 673).

Tasmā vuttanayena majjhattapuggale upekkhaŋ uppādetvā atha piyapuggale, tato soņđasahāyake, tato verimhīti evaŋ ‘imesu ca tīsu attani cā’ ti sabbattha majjhattavasena sīmāsambhedaŋ katvā taŋ nimittaŋ āsevitabbaŋ bhāvetabbaŋ bahulīkātabbaŋ. Tassevaŋ karoto pathavīkasiņe vuttanayeneva catutthajjhānaŋ uppajjati.

Kiŋ (p. 1.311) panetaŋ pathavīkasiņādīsu uppannatatiyajjhānassāpi uppajjatīti? Nuppajjati. Kasmā? Ārammaņavisabhāgatāya. Mettādīsu uppannatatiyajjhānasseva pana uppajjati, ārammaņasabhāgatāyāti. Tato paraŋ pana vikubbanā ca ānisaŋsapaţilābho ca mettāyaŋ vuttanayeneva veditabboti.

Ayaŋ upekkhābhāvanāya vitthārakathā.

Pakiņņakakathā
262. 
Brahmuttamena kathite, brahmavihāre ime iti viditvā;


Bhiyyo etesu ayaŋ, pakiņņakakathāpi viññeyyā.

Etāsu hi mettākaruņāmuditā-upekkhāsu atthato tāva mejjatīti mettā, siniyhatīti attho. Mitte vā bhavā, mittassa vā esā pavattītipi mettā. Paradukkhe sati sādhūnaŋ hadayakampanaŋ karotīti karuņā. Kiņāti vā paradukkhaŋ hiŋsati vināsetīti karuņā. Kiriyati vā dukkhitesu pharaņavasena pasāriyatīti karuņā. Modanti tāya taŋsamangino, sayaŋ vā modati, modanamattameva vā tanti muditā. ‘Averā hontū’ ti-ādibyāpārappahānena majjhattabhāvūpagamanena ca upekkhatīti upekkhā.

263. Lakkhaņādito panettha hitākārappavattilakkhaņā mettā, hitūpasaŋhārarasā, āghātavinayapaccupaţţhānā, sattānaŋ manāpabhāvadassanapadaţţhānā. Byāpādūpasamo etissā sampatti, sinehasambhavo vipatti. Dukkhāpanayanākārappavattilakkhaņā karuņā, paradukkhāsahanarasā, avihiŋsāpaccupaţţhānā, dukkhābhibhūtānaŋ anāthabhāvadassanapadaţţhānā. Vihiŋsūpasamo tassā sampatti, sokasambhavo vipatti. Pamodanalakkhaņā muditā, anissāyanarasā, arativighātapaccupaţţhānā, sattānaŋ sampattidassanapadaţţhānā. Arativūpasamo tassā sampatti, pahāsasambhavo vipatti. Sattesu majjhattākārappavattilakkhaņā upekkhā, sattesu samabhāvadassanarasā, paţighānunayavūpasamapaccupaţţhānā, ‘kammassakā sattā, te kassa (p. 1.312) ruciyā sukhitā vā bhavissanti, dukkhato vā muccissanti, pattasampattito vā na parihāyissantī’ ti evaŋ pavattakammassakatādassanapadaţţhānā. Paţighānunayavūpasamo tassā sampatti, gehasitāya aññāņupekkhāya sambhavo vipatti.

264. Catunnampi panetesaŋ brahmavihārānaŋ vipassanāsukhañceva bhavasampatti ca sādhāraņappayojanaŋ Byāpādādipaţighāto āveņikaŋ. Byāpādapaţighātappayojanā hettha mettā. Vihiŋsā-aratirāgapaţighātappayojanā itarā. Vuttampi cetaŋ–

‘Nissaraņañhetaŋ, āvuso, byāpādassa yadidaŋ mettā cetovimutti. Nissaraņañhetaŋ, āvuso, vihesāya yadidaŋ karuņā cetovimutti. Nissaraņañhetaŋ, āvuso, aratiyā yadidaŋ muditā cetovimutti. Nissaraņañhetaŋ, āvuso, rāgassa yadidaŋ upekkhā cetovimuttī’ ti (dī. ni. 3.326 a. ni. 6.13).

265. Ekekassa cettha āsannadūravasena dve dve paccatthikā. Mettābrahmavihārassa hi samīpacāro viya purisassa sapatto guņadassanasabhāgatāya rāgo āsannapaccatthiko, so lahuŋ otāraŋ labhati, tasmā tato suţţhu mettā rakkhitabbā. Pabbatādigahananissito viya purisassa sapatto sabhāgavisabhāgatāya byāpādo dūrapaccatthiko, tasmā tato nibbhayena mettāyitabbaŋ. Mettāyissati ca nāma, kopañca karissatīti aţţhānametaŋ.

Karuņābrahmavihārassa ‘cakkhuviññeyyānaŋ rūpānaŋ iţţhānaŋ kantānaŋ manāpānaŋ manoramānaŋ lokāmisapaţisaŋyuttānaŋ appaţilābhaŋ vā appaţilābhato samanupassato pubbe vā paţiladdhapubbaŋ atītaŋ niruddhaŋ vipariņataŋ samanussarato uppajjati domanassaŋ, yaŋ evarūpaŋ domanassaŋ, idaŋ vuccati gehasitaŋ domanassan’ ti-ādinā (ma. ni. 3.307) nayena āgataŋ gehasitaŋ domanassaŋ vipattidassanasabhāgatāya āsannapaccatthikaŋ. Sabhāgavisabhāgatāya vihiŋsā dūrapaccatthikā (p. 1.313) Tasmā tato nibbhayena karuņāyitabbaŋ. Karuņañca nāma karissati, pāņi-ādīhi ca viheţhissatīti aţţhānametaŋ.

Muditābrahmavihārassa ‘cakkhuviññeyyānaŋ rūpānaŋ iţţhānaŋ …pe… lokāmisapaţisaŋyuttānaŋ paţilābhaŋ vā paţilābhato samanupassato pubbe vā paţiladdhapubbaŋ atītaŋ niruddhaŋ vipariņataŋ samanussarato uppajjati somanassaŋ, yaŋ evarūpaŋ somanassaŋ, idaŋ vuccati gehasitaŋ somanassan’ ti-ādinā (ma. ni. 3.306) nayena āgataŋ gehasitaŋ somanassaŋ sampattidassanasabhāgatāya āsannapaccatthikaŋ, sabhāgavisabhāgatāya arati dūrapaccatthikā. Tasmā tato nibbhayena muditā bhāvetabbā. Mudito ca nāma bhavissati, pantasenāsanesu ca adhikusalesu dhammesu vā ukkaņţhissatīti aţţhānametaŋ.

Upekkhābrahmavihārassa pana ‘cakkhunā rūpaŋ disvā uppajjati upekkhā bālassa mūļhassa puthujjanassa anodhijinassa avipākajinassa anādīnavadassāvino assutavato puthujjanassa yā evarūpā upekkhā, rūpaŋ sā nātivattati. Tasmā sā upekkhā gehasitāti vuccatī’ ti-ādinā (ma. ni. 3.308) nayena āgatā gehasitā aññāņupekkhā dosaguņāvicāraņavasena sabhāgattā āsannapaccatthikā. Sabhāgavisabhāgatāya rāgapaţighā dūrapaccatthikā. Tasmā tato nibbhayena upekkhitabbaŋ. Upekkhissati ca nāma, rajjissati ca paţihaññissati cāti aţţhānametaŋ.

266. Sabbesampi ca etesaŋ kattukāmatā chando ādi, nīvaraņādivikkhambhanaŋ majjhaŋ, appanā pariyosānaŋ. Paññattidhammavasena eko vā satto aneke vā sattā ārammaņaŋ. Upacāre vā appanāya vā pattāya ārammaņavađđhanaŋ.

Tatrāyaŋ vađđhanakkamo, yathā hi kusalo kassako kasitabbaţţhānaŋ paricchinditvā kasati, evaŋ paţhamameva ekamāvāsaŋ paricchinditvā tattha sattesu imasmiŋ āvāse sattā averā hontūti-ādinā nayena mettā bhāvetabbā. Tattha cittaŋ muduŋ kammaniyaŋ katvā dve āvāsā paricchinditabbā. Tato anukkamena tayo, cattāro, pañca, cha, satta, aţţha, nava, dasa, ekā racchā, upađđhagāmo, gāmo, janapado, rajjaŋ, ekā disāti evaŋ yāva ekaŋ cakkavāļaŋ, tato vā pana bhiyyo tattha tattha sattesu mettā (p. 1.314) bhāvetabbā. Tathā karuņādayoti ayamettha ārammaņavađđhanakkamo.

267. Yathā pana kasiņānaŋ nissando āruppā, samādhinissando nevasaññānāsaññāyatanaŋ, vipassanānissando phalasamāpatti, samathavipassanānissando nirodhasamāpatti, evaŋ purimabrahmavihārattayanissando ettha upekkhābrahmavihāro. Yathā hi thambhe anussāpetvā tulāsanghāţaŋ anāropetvā na sakkā ākāse kūţagopānasiyo ţhapetuŋ, evaŋ purimesu tatiyajjhānaŋ vinā na sakkā catutthaŋ bhāvetunti.

268. Ettha siyā, kasmā panetā mettākaruņāmuditā-upekkhā brahmavihārāti vuccanti? Kasmā ca catassova? Ko ca etāsaŋ kamo, abhidhamme ca kasmā appamaññāti vuttāti? Vuccate, seţţhaţţhena tāva niddosabhāvena cettha brahmavihāratā veditabbā. Sattesu sammāpaţipattibhāvena hi seţţhā ete vihārā. Yathā ca brahmāno niddosacittā viharanti, evaŋ etehi sampayuttā yogino brahmasamā hutvā viharantīti seţţhaţţhena niddosabhāvena ca brahmavihārāti vuccanti.

269. Kasmā ca catassovāti-ādi pañhassa pana idaŋ vissajjanaŋ.


Visuddhimaggādivasā catasso,


Hitādi-ākāravasā panāsaŋ.


Kamo pavattanti ca appamāņe,


Tā gocare yena tadappamaññā.

Etāsu hi yasmā mettā byāpādabahulassa, karuņā vihesābahulassa, muditā aratibahulassa, upekkhā rāgabahulassa visuddhimaggo. Yasmā ca hitūpasaŋhāra-ahitāpanayanasampattimodana-anābhogavasena catubbidhoyeva sattesu manasikāro. Yasmā ca yathā mātā daharagilānayobbanappattasakiccapasutesu catūsu puttesu daharassa abhivuđđhikāmā hoti, gilānassa gelaññāpanayanakāmā, yobbanappattassa yobbanasampattiyā ciraţţhitikāmā, sakakiccapasutassa kismiñci pariyāye abyāvaţā hoti, tathā appamaññāvihārikenāpi sabbasattesu mettādivasena bhavitabbaŋ. Tasmā ito visuddhimaggādivasā catassova appamaññā.

Yasmā (p. 1.315) catassopetā bhāvetukāmena paţhamaŋ hitākārappavattivasena sattesu paţipajjitabbaŋ, hitākārappavattilakkhaņā ca mettā. Tato evaŋ patthitahitānaŋ sattānaŋ dukkhābhibhavaŋ disvā vā sutvā vā sambhāvetvā vā dukkhāpanayanākārappavattivasena, dukkhāpanayanākārappavattilakkhaņā ca karuņā. Athevaŋ patthitahitānaŋ patthitadukkhāpagamānañca nesaŋ sampattiŋ disvā sampattipamodanavasena, pamodanalakkhaņā ca muditā. Tato paraŋ pana kattabbābhāvato ajjhupekkhakattasankhātena majjhattākārena paţipajjitabbaŋ, majjhattākārappavattilakkhaņā ca upekkhā Tasmā ito hitādi-ākāravasā panāsaŋ paţhamaŋ mettā vuttā, atha karuņā muditā upekkhāti ayaŋ kamo veditabbo.

Yasmā pana sabbāpetā appamāņe gocare pavattanti. Appamāņā hi sattā etāsaŋ gocarabhūtā. Ekasattassāpi ca ettake padese mettādayo bhāvetabbāti evaŋ pamāņaŋ agahetvā sakalapharaņavaseneva pavattāti. Tena vuttaŋ–


Visuddhimaggādivasā catasso,


Hitādi-ākāravasā panāsaŋ.


Kamo pavattanti ca appamāņe,


Tā gocare yena tadappamaññāti.

270. Evaŋ appamāņagocaratāya ekalakkhaņāsu cāpi etāsu purimā tisso tikacatukkajjhānikāva honti. Kasmā? Somanassāvippayogato. Kasmā panāyaŋ somanassena avippayogoti? Domanassasamuţţhitānaŋ byāpādādīnaŋ nissaraņattā. Pacchimā pana avasesa-ekajjhānikāva. Kasmā? Upekkhāvedanāsampayogato. Na hi sattesu majjhattākārappavattā brahmavihārupekkhā upekkhāvedanaŋ vinā vattatīti.

271. Yo panevaŋ vadeyya ‘yasmā bhagavatā aţţhakanipāte catūsupi appamaññāsu avisesena vuttaŋ “tato tvaŋ bhikkhu imaŋ samādhiŋ savitakkampi savicāraŋ bhāveyyāsi, avitakkampi vicāramattaŋ bhāveyyāsi, avitakkampi avicāraŋ bhāveyyāsi, sappītikampi bhāveyyāsi, nippītikampi bhāveyyāsi, sātasahagatampi bhāveyyāsi, upekkhāsahagatampi bhāveyyāsī” ti (a. ni. 8.63), tasmā (p. 1.316) catasso appamaññā catukkapañcakajjhānikā’ ti. So māhevantissa vacanīyo. Evañhi sati kāyānupassanādayopi catukkapañcakajjhānikā siyuŋ, vedanādīsu ca paţhamajjhānampi natthi, pageva dutiyādīni. Tasmā byañjanacchāyāmattaŋ gahetvā mā bhagavantaŋ abbhācikkhi, gambhīraŋ hi buddhavacanaŋ, taŋ ācariye payirupāsitvā adhippāyato gahetabbaŋ.

272. Ayañhi tatrādhippāyo– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti evaŋ āyācitadhammadesanaŋ kira taŋ bhikkhuŋ yasmā so pubbepi dhammaŋ sutvā tattheva vasati, na samaņadhammaŋ kātuŋ gacchati, tasmā naŋ bhagavā ‘evameva panidhekacce moghapurisā mamaññeva ajjhesanti, dhamme ca bhāsite mamaññeva anubandhitabbaŋ maññantī’ ti apasādetvā puna yasmā so arahattassa upanissayasampanno, tasmā naŋ ovadanto āha– ‘tasmātiha te bhikkhu evaŋ sikkhitabbaŋ, ajjhattaŋ me cittaŋ ţhitaŋ bhavissati susaņţhitaŋ, na cuppannā pāpakā akusalā dhammā cittaŋ pariyādāya ţhassantīti. Evañhi te bhikkhu sikkhitabban’ ti.

Iminā panassa ovādena niyakajjhattavasena cittekaggatāmatto mūlasamādhi vutto. Tato ‘ettakeneva santuţţhiŋ anāpajjitvā evaŋ so eva samādhi vađđhetabbo’ ti dassetuŋ ‘yato kho te bhikkhu ajjhattaŋ cittaŋ ţhitaŋ hoti susaņţhitaŋ, na cuppannā pāpakā akusalā dhammā cittaŋ pariyādāya tiţţhanti. Tato te bhikkhu evaŋ sikkhitabbaŋ mettā me cetovimutti bhāvitā bhavissati bahulīkatā yānikatā vatthukatā anuţţhitā paricitā susamāraddhāti. Evañhi te bhikkhu sikkhitabban’ ti evamassa mettāvasena bhāvanaŋ vatvā puna ‘yato kho te bhikkhu ayaŋ samādhi evaŋ bhāvito hoti bahulīkato, tato tvaŋ bhikkhu imaŋ mūlasamādhiŋ savitakkampi savicāraŋ bhāveyyāsi …pe… upekkhāsahagatampi bhāveyyāsī’ ti vuttaŋ.

Tassattho– yadā te bhikkhu ayaŋ mūlasamādhi evaŋ mettāvasena bhāvito hoti, tadā tvaŋ tāvatakenāpi tuţţhiŋ anāpajjitvāva imaŋ mūlasamādhiŋ (p. 1.317) aññesupi ārammaņesu catukkapañcakajjhānāni pāpayamāno savitakkampi savicāranti-ādinā nayena bhāveyyāsīti.

Evaŋ vatvā ca puna karuņādi-avasesabrahmavihārapubbangamampissa aññesu ārammaņesu catukkapañcakajjhānavasena bhāvanaŋ kareyyāsīti dassento ‘yato kho te bhikkhu ayaŋ samādhi evaŋ bhāvito hoti bahulīkato. Tato te bhikkhu evaŋ sikkhitabbaŋ karuņā me cetovimuttī’ ti-ādimāha.

Evaŋ mettādipubbangamaŋ catukkapañcakajjhānavasena bhāvanaŋ dassetvā puna kāyānupassanādipubbangamaŋ dassetuŋ ‘yato kho te bhikkhu ayaŋ samādhi evaŋ bhāvito hoti bahulīkato, tato te bhikkhu evaŋ sikkhitabbaŋ kāye kāyānupassī viharissāmī’ ti ādiŋ vatvā ‘yato kho te bhikkhu ayaŋ samādhi evaŋ bhāvito bhavissati subhāvito, tato tvaŋ bhikkhu yena yeneva gagghasi, phāsuññeva gagghasi, yattha yattheva ţhassasi, phāsuññeva ţhassasi, yattha yattheva nisīdissasi, phāsuññeva nisīdissasi, yattha yattheva seyyaŋ kappessasi, phāsuññeva seyyaŋ kappessasī’ ti arahattanikūţena desanaŋ samāpesi. Tasmā tikacatukkajjhānikāva mettādayo, upekkhā pana avasesa-ekajjhānikāvāti veditabbā. Tatheva ca abhidhamme (dha. sa. 251ādayo; vibha. 673ādayo) vibhattāti.

273. Evaŋ tikacatukkajjhānavasena ceva avasesa-ekajjhānavasena ca dvidhā ţhitānampi etāsaŋ subhaparamādivasena aññamaññaŋ asadiso ānubhāvaviseso veditabbo. Haliddavasanasuttasmiŋ hi etā subhaparamādibhāvena visesetvā vuttā. Yathāha– ‘subhaparamāhaŋ, bhikkhave, mettaŋ cetovimuttiŋ vadāmi. Ākāsānañcāyatanaparamāhaŋ, bhikkhave, karuņaŋ cetovimuttiŋ vadāmi. Viññāņañcāyatanaparamāhaŋ, bhikkhave, muditaŋ cetovimuttiŋ vadāmi. Ākiñcaññāyatanaparamāhaŋ, bhikkhave, upekkhaŋ cetovimuttiŋ vadāmī’ ti (saŋ. ni. 5.235).

Kasmā (p. 1.318) panetā evaŋ vuttāti? Tassa tassa upanissayattā. Mettāvihārissa hi sattā appaţikkūlā honti. Athassa appaţikkūlaparicayā appaţikkūlesu parisuddhavaņņesu nīlādīsu cittaŋ upasaŋharato appakasireneva tattha cittaŋ pakkhandati. Iti mettā subhavimokkhassa upanissayo hoti, na tato paraŋ, tasmā subhaparamāti vuttā.

Karuņāvihārissa pana daņđābhighātādirūpanimittaŋ pattadukkhaŋ samanupassantassa karuņāya pavattisambhavato rūpe ādīnavo parividito hoti. Athassa parividitarūpādīnavattā pathavīkasiņādīsu aññataraŋ ugghāţetvā rūpanissaraņe ākāse cittaŋ upasaŋharato appakasireneva tattha cittaŋ pakkhandati. Iti karuņā ākāsānañcāyatanassa upanissayo hoti, na tato paraŋ, tasmā ākāsānañcāyatanaparamāti vuttā.

Muditāvihārissa pana tena tena pāmojjakāraņena uppannapāmojjasattānaŋ viññāņaŋ samanupassantassa muditāya pavattisambhavato viññāņaggahaņaparicitaŋ cittaŋ hoti. Athassa anukkamādhigataŋ ākāsānañcāyatanaŋ atikkamma ākāsanimittagocare viññāņe cittaŋ upasaŋharato appakasireneva tattha cittaŋ pakkhandatīti muditā viññāņañcāyatanassa upanissayo hoti, na tato paraŋ, tasmā viññāņañcāyatanaparamāti vuttā.

Upekkhāvihārissa pana ‘sattā sukhitā vā hontu dukkhato vā vimuccantu, sampattasukhato vā mā vimuccantū’ ti ābhogābhāvato sukhadukkhādiparamatthagāhavimukhabhāvato avijjamānaggahaņadukkhaŋ cittaŋ hoti. Athassa paramatthagāhato vimukhabhāvaparicitacittassa paramatthato avijjamānaggahaņadukkhacittassa ca anukkamādhigataŋ viññāņañcāyatanaŋ samatikkamma sabhāvato avijjamāne paramatthabhūtassa viññāņassa abhāve cittaŋ upasaŋharato appakasireneva tattha cittaŋ pakkhandati. Iti upekkhā ākiñcaññāyatanassa upanissayo hoti, na tato paraŋ, tasmā ākiñcaññāyatanaparamāti vuttāti.

274. Evaŋ subhaparamādivasena etāsaŋ ānubhāvaŋ viditvā puna sabbāpetā dānādīnaŋ sabbakalyāņadhammānaŋ paripūrikāti veditabbā. Sattesu (p. 1.319) hi hitajjhāsayatāya sattānaŋ dukkhāsahanatāya, pattasampattivisesānaŋ ciraţţhitikāmatāya, sabbasattesu ca pakkhapātābhāvena samappavattacittā mahāsattā ‘imassa dātabbaŋ, imassa na dātabban’ ti vibhāgaŋ akatvā sabbasattānaŋ sukhanidānaŋ dānaŋ denti. Tesaŋ upaghātaŋ parivajjayantā sīlaŋ samādiyanti. Sīlaparipūraņatthaŋ nekkhammaŋ bhajanti. Sattānaŋ hitāhitesu asammohatthāya paññaŋ pariyodapenti. Sattānaŋ hitasukhatthāya niccaŋ vīriyamārabhanti. Uttamavīriyavasena vīrabhāvaŋ pattāpi ca sattānaŋ nānappakārakaŋ aparādhaŋ khamanti. ‘Idaŋ vo dassāma karissāmā’ ti kataŋ paţiññaŋ na visaŋvādenti. Tesaŋ hitasukhāya avicalādhiţţhānā honti. Tesu avicalāya mettāya pubbakārino honti. Upekkhāya paccupakāraŋ nāsīsantīti evaŋ pāramiyo pūretvā yāva dasabalacatuvesārajjacha-asādhāraņañāņa-aţţhārasabuddhadhammappabhede sabbepi kalyāņadhamme paripūrentīti evaŋ dānādisabbakalyāņadhammaparipūrikā etāva hontīti.

Iti sādhujanapāmojjatthāya kate visuddhimagge

Samādhibhāvanādhikāre

Brahmavihāraniddeso nāma

Navamo paricchedo.

10. Āruppaniddeso
Paţhamāruppavaņņanā
275. Brahmavihārānantaraŋ (p. 1.320) uddiţţhesu pana catūsu āruppesu ākāsānañcāyatanaŋ tāva bhāvetukāmo ‘dissante kho pana rūpādhikaraņaŋ daņđādānasatthādānakalahaviggahavivādā, natthi kho panetaŋ sabbaso āruppeti. So iti paţisankhāya rūpānaŋyeva nibbidāya virāgāya nirodhāya paţipanno hotī’ ti (ma. ni. 2.103) vacanato etesaŋ daņđādānādīnañceva cakkhusotarogādīnañca ābādhasahassānaŋ vasena karajarūpe ādīnavaŋ disvā tassa samatikkamāya ţhapetvā paricchinnākāsakasiņaŋ navasu pathavīkasiņādīsu aññatarasmiŋ catutthajjhānaŋ uppādeti.

Tassa kiñcāpi rūpāvacaracatutthajjhānavasena karajarūpaŋ atikkantaŋ hoti, atha kho kasiņarūpampi yasmā tappaţibhāgameva, tasmā tampi samatikkamitukāmo hoti. Kathaŋ? Yathā ahibhīruko puriso araññe sappena anubaddho vegena palāyitvā palātaţţhāne lekhācittaŋ tālapaņņaŋ vā valliŋ vā rajjuŋ vā phalitāya vā pana pathaviyā phalitantaraŋ disvā bhāyateva uttasateva, neva naŋ dakkhitukāmo hoti. Yathā ca anatthakārinā veripurisena saddhiŋ ekagāme vasamāno puriso tena vadhabandhagehajhāpanādīhi upadduto aññaŋ gāmaŋ vasanatthāya gantvā tatrāpi verinā samānarūpasaddasamudācāraŋ purisaŋ disvā bhāyateva uttasateva, neva naŋ dakkhitukāmo hoti.

Tatridaŋ opammasaŋsandanaŋ– tesaŋ hi purisānaŋ ahinā verinā vā upaddutakālo viya bhikkhuno ārammaņavasena karajarūpasamangikālo. Tesaŋ vegena palāyana-aññagāmagamanāni viya bhikkhuno rūpāvacaracatutthajjhānavasena karajarūpasamatikkamanakālo. Tesaŋ palātaţţhāne ca aññagāme ca lekhācittatālapaņņādīni ceva verisadisaŋ purisañca disvā bhayasantāsa-adassanakāmatā viya bhikkhuno kasiņarūpampi tappaţibhāgameva idanti sallakkhetvā tampi samatikkamitukāmatā. Sūkarābhihatasunakhapisācabhīrukādikāpi cettha upamā veditabbā.

276. Evaŋ (p. 1.321) so tasmā catutthajjhānassa ārammaņabhūtā kasiņarūpā nibbijja pakkamitukāmo pañcahākārehi ciņņavasī hutvā paguņarūpāvacaracatutthajjhānato vuţţhāya tasmiŋ jhāne ‘imaŋ mayā nibbiņņaŋ rūpaŋ ārammaņaŋ karotī’ ti ca, ‘āsannasomanassapaccatthikan’ ti ca, ‘santavimokkhato oļārikan’ ti ca ādīnavaŋ passati. Angoļārikatā panettha natthi. Yatheva hetaŋ rūpaŋ duvangikaŋ, evaŋ āruppānipīti.

So tattha evaŋ ādīnavaŋ disvā nikantiŋ pariyādāya ākāsānañcāyatanaŋ santato anantato manasikaritvā cakkavāļapariyantaŋ vā yattakaŋ icchati tattakaŋ vā kasiņaŋ pattharitvā tena phuţţhokāsaŋ ‘ākāso ākāso’ ti vā, ‘ananto ākāso’ ti vā manasikaronto ugghāţeti kasiņaŋ. Ugghāţento hi neva kilañjaŋ viya saŋvelleti, na kapālato pūvaŋ viya uddharati, kevalaŋ pana taŋ neva āvajjeti, na manasi karoti, na paccavekkhati, anāvajjento amanasikaronto apaccavekkhanto ca aññadatthu tena phuţţhokāsaŋ ‘ākāso ākāso’ ti manasikaronto kasiņaŋ ugghāţeti nāma. Kasiņampi ugghāţiyamānaŋ neva ubbaţţati na vivaţţati, kevalaŋ imassa amanasikārañca ‘ākāso ākāso’ ti manasikārañca paţicca ugghāţitaŋ nāma hoti, kasiņugghāţimākāsamattaŋ paññāyati. Kasiņugghāţimākāsanti vā kasiņaphuţţhokāsoti vā kasiņavivittākāsanti vā sabbametaŋ ekameva.

So taŋ kasiņugghāţimākāsanimittaŋ ‘ākāso ākāso’ ti punappunaŋ āvajjeti, takkāhataŋ vitakkāhataŋ karoti. Tassevaŋ punappunaŋ āvajjayato takkāhataŋ vitakkāhataŋ karoto nīvaraņāni vikkhambhanti, sati santiţţhati, upacārena cittaŋ samādhiyati. So taŋ nimittaŋ punappunaŋ āsevati, bhāveti, bahulīkaroti. Tassevaŋ punappunaŋ āvajjayato manasikaroto pathavīkasiņādīsu rūpāvacaracittaŋ viya ākāse ākāsānañcāyatanacittaŋ appeti. Idhāpi hi purimabhāge tīņi cattāri vā javanāni kāmāvacarāni upekkhāvedanāsampayuttāneva honti. Catutthaŋ pañcamaŋ vā arūpāvacaraŋ. Sesaŋ pathavīkasiņe vuttanayameva.

Ayaŋ (p. 1.322) pana viseso, evaŋ uppanne arūpāvacaracitte so bhikkhu yathā nāma yānapputoļi kumbhimukhādīnaŋ aññataraŋ nīlapilotikāya vā pītalohitodātādīnaŋ vā aññatarāya pilotikāya bandhitvā pekkhamāno puriso vātavegena vā aññena vā kenaci apanītāya pilotikāya ākāsaŋyeva pekkhamāno tiţţheyya, evameva pubbe kasiņamaņđalaŋ jhānacakkhunā pekkhamāno viharitvā ‘ākāso ākāso’ ti iminā parikammamanasikārena sahasā apanīte tasmiŋ nimitte ākāsaññeva pekkhamāno viharati. Ettāvatā cesa ‘sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharatī’ ti vuccati (vibha. 508 dī. ni. 2.129).

277. Tattha sabbasoti sabbākārena, sabbāsaŋ vā anavasesānanti attho. Rūpasaññānanti saññāsīsena vuttarūpāvacarajjhānānañceva tadārammaņānañca. Rūpāvacarajjhānampi hi rūpanti vuccati ‘rūpī rūpāni passatī’ ti-ādīsu (dī. ni. 2.129), tassa ārammaņampi ‘bahiddhā rūpāni passati suvaņņadubbaņņānī’ ti-ādīsu (dī. ni. 2.173), tasmā idha rūpe saññā rūpasaññāti evaŋ saññāsīsena vuttarūpāvacarajjhānassetaŋ adhivacanaŋ. Rūpaŋ saññā assāti rūpasaññaŋ. Rūpaŋ assa nāmanti vuttaŋ hoti. Pathavīkasiņādibhedassa tadārammaņassa cetaŋ adhivacananti veditabbaŋ. Samatikkamāti virāgā nirodhā ca. Kiŋ vuttaŋ hoti? Etāsaŋ kusalavipākakiriyavasena pañcadasannaŋ jhānasankhātānaŋ rūpasaññānaŋ, etesañca pathavīkasiņādivasena navannaŋ ārammaņasankhātānaŋ rūpasaññānaŋ sabbākārena anavasesānaŋ vā virāgā ca nirodhā ca virāgahetuñceva nirodhahetuñca ākāsānañcāyatanaŋ upasampajja viharati. Na hi sakkā sabbaso anatikkantarūpasaññena etaŋ upasampajja viharitunti.

Tattha yasmā ārammaņe avirattassa saññāsamatikkamo na hoti, samatikkantāsu ca saññāsu ārammaņaŋ samatikkantameva hoti. Tasmā ārammaņasamatikkamaŋ avatvā ‘tattha katamā rūpasaññā Rūpāvacarasamāpattiŋ samāpannassa vā upapannassa vā diţţhadhammasukhavihārissa vā saññā sañjānanā sañjānitattaŋ (p. 1.323) imā vuccanti rūpasaññāyo. Imā rūpasaññāyo atikkanto hoti vītikkanto samatikkanto. Tena vuccati sabbaso rūpasaññānaŋ samatikkamā’ ti (vibha. 602) evaŋ vibhange saññānaŋyeva samatikkamo vutto. Yasmā pana ārammaņasamatikkamena pattabbā etā samāpattiyo, na ekasmiññeva ārammaņe paţhamajjhānādīni viya. Tasmā ayaŋ ārammaņasamatikkamavasenāpi atthavaņņanā katāti veditabbā.

278. Paţighasaññānaŋ atthangamāti cakkhādīnaŋ vatthūnaŋ rūpādīnaŋ ārammaņānañca paţighātena samuppannā saññā paţighasaññā. Rūpasaññādīnaŋ etamadhivacanaŋ. Yathāha– ‘tattha katamā paţighasaññā? Rūpasaññā saddasaññā gandhasaññā rasasaññā phoţţhabbasaññā, imā vuccanti paţighasaññāyo’ ti (vibha. 603). Tāsaŋ kusalavipākānaŋ pañcannaŋ, akusalavipākānaŋ pañcannanti sabbaso dasannampi paţighasaññānaŋ atthangamā pahānā asamuppādā appavattiŋ katvāti vuttaŋ hoti.

Kāmañcetā paţhamajjhānādīni samāpannassāpi na santi. Na hi tasmiŋ samaye pañcadvāravasena cittaŋ pavattati. Evaŋ santepi aññattha pahīnānaŋ sukhadukkhānaŋ catutthajjhāne viya, sakkāyadiţţhādīnaŋ tatiyamagge viya ca imasmiŋ jhāne ussāhajananatthaŋ imassa jhānassa pasaŋsāvasena etāsamettha vacanaŋ veditabbaŋ.

Atha vā kiñcāpi tā rūpāvacaraŋ samāpannassāpi na santi, atha kho na pahīnattā na santi. Na hi rūpavirāgāya rūpāvacarabhāvanā saŋvattati, rūpāyattā ca etāsaŋ pavatti. Ayaŋ pana bhāvanā rūpavirāgāya saŋvattati. Tasmā tā ettha pahīnāti vattuŋ vaţţati. Na kevalañca vattuŋ, ekaŋseneva evaŋ dhāretumpi vaţţati. Tāsañhi ito pubbe appahīnattāyeva paţhamaŋ jhānaŋ samāpannassa saddo ‘kaņţako’ ti (a. ni. 10.72) vutto bhagavatā. Idha ca pahīnattāyeva arūpasamāpattīnaŋ āneñjatā (vibha. 226) santavimokkhatā (ma. ni. 1.66) ca vuttā. Āļāro ca kālāmo arūpasamāpanno pañcamattāni sakaţasatāni nissāya nissāya atikkamantāni neva addasa, na pana saddaŋ assosīti (dī. ni. 2.192).

279. Nānattasaññānaŋ (p. 1.324) amanasikārāti nānatte vā gocare pavattānaŋ saññānaŋ, nānattānaŋ vā saññānaŋ. Yasmā hi etā ‘tattha katamā nānattasaññā? Asamāpannassa manodhātusamangissa vā manoviññāņadhātusamangissa vā saññā sañjānanā sañjānitattaŋ, imā vuccanti nānattasaññāyo’ ti evaŋ vibhange (vibha. 604) vibhajitvā vuttā idha adhippetā asamāpannassa manodhātumanoviññāņadhātusangahitā saññā rūpasaddādibhede nānatte nānāsabhāve gocare pavattanti, yasmā cetā aţţha kāmāvacarakusalasaññā, dvādasākusalasaññā, ekādasa kāmāvacarakusalavipākasaññā, dve akusalavipākasaññā, ekādasa kāmāvacarakiriyasaññāti evaŋ catucattālīsampi saññā nānattā nānāsabhāvā aññamaññaŋ asadisā, tasmā nānattasaññāti vuttā. Tāsaŋ sabbaso nānattasaññānaŋ amanasikārā anāvajjanā asamannāhārā apaccavekkhaņā. Yasmā tā nāvajjeti, na manasi karoti, na paccavekkhati, tasmāti vuttaŋ hoti.

Yasmā cettha purimā rūpasaññā paţighasaññā ca iminā jhānena nibbatte bhavepi na vijjanti. Pageva tasmiŋ bhave imaŋ jhānaŋ upasampajja viharaņakāle, tasmā tāsaŋ samatikkamā atthangamāti dvedhāpi abhāvoyeva vutto. Nānattasaññāsu pana yasmā aţţha kāmāvacarakusalasaññā, nava kiriyasaññā, dasākusalasaññāti imā sattavīsatisaññā iminā jhānena nibbatte bhave vijjanti, tasmā tāsaŋ amanasikārāti vuttanti veditabbaŋ. Tatrāpi hi imaŋ jhānaŋ upasampajja viharanto tāsaŋ amanasikārāyeva upasampajja viharati, tā pana manasikaronto asamāpanno hotīti.

Sankhepato cettha rūpasaññānaŋ samatikkamāti iminā sabbarūpāvacaradhammānaŋ pahānaŋ vuttaŋ. Paţighasaññānaŋ atthangamā nānattasaññānaŋ amanasikārāti iminā sabbesaŋ kāmāvacaracittacetasikānaŋ pahānañca amanasikāro ca vuttoti veditabbo.

280. Ananto ākāsoti ettha nāssa uppādanto vā vayanto vā paññāyatīti ananto. Ākāsoti kasiņugghāţimākāso vuccati. Manasikāravasenāpi cettha anantatā veditabbā. Teneva (p. 1.325) vibhange vuttaŋ ‘tasmiŋ ākāse cittaŋ ţhapeti, saņţhapeti, anantaŋ pharati, tena vuccati ananto ākāso’ ti (vibha. 605).

Ākāsānañcāyatanaŋ upasampajja viharatīti ettha pana nāssa antoti anantaŋ, ākāsaŋ anantaŋ ākāsānantaŋ, ākāsānantameva ākāsānañcaŋ, taŋ ākāsānañcaŋ adhiţţhānaţţhena āyatanamassa sasampayuttadhammassa jhānassa devānaŋ devāyatanamivāti ākāsānañcāyatanaŋ.

Upasampajja viharatīti tamākāsānañcāyatanaŋ patvā nipphādetvā tadanurūpena iriyāpathavihārena viharatīti.

Ayaŋ ākāsānañcāyatanakammaţţhāne vitthārakathā.

Viññāņañcāyatanakathā
281. Viññāņañcāyatanaŋ bhāvetukāmena pana pañcahākārehi ākāsānañcāyatanasamāpattiyaŋ ciņņavasībhāvena ‘āsannarūpāvacarajjhānapaccatthikā ayaŋ samāpatti, no ca viññāņañcāyatanamiva santā’ ti ākāsānañcāyatane ādīnavaŋ disvā tattha nikantiŋ pariyādāya viññāņañcāyatanaŋ santato manasikaritvā taŋ ākāsaŋ pharitvā pavattaviññāņaŋ ‘viññāņaŋ viññāņan’ ti punappunaŋ āvajjitabbaŋ, manasikātabbaŋ, paccavekkhitabbaŋ, takkāhataŋ vitakkāhataŋ kātabbaŋ. ‘Anantaŋ anantan’ ti pana na manasikātabbaŋ.

Tassevaŋ tasmiŋ nimitte punappunaŋ cittaŋ cārentassa nīvaraņāni vikkhambhanti, sati santiţţhati, upacārena cittaŋ samādhiyati. So taŋ nimittaŋ punappunaŋ āsevati, bhāveti, bahulīkaroti. Tassevaŋ karoto ākāse ākāsānañcāyatanaŋ viya ākāsaphuţe viññāņe viññāņañcāyatanacittaŋ appeti. Appanānayo panettha vuttanayeneva veditabbo. Ettāvatā cesa ‘sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja viharatī’ ti (vibha. 508 dī. ni. 2.129) vuccati.

282. Tattha sabbasoti idaŋ vuttanayameva. Ākāsānañcāyatanaŋ samatikkammāti ettha pana pubbe vuttanayena jhānampi ākāsānañcāyatanaŋ, ārammaņampi (p. 1.326) Ārammaņampi hi purimanayeneva ākāsānañcañca taŋ paţhamassa āruppajjhānassa ārammaņattā devānaŋ devāyatanaŋ viya adhiţţhānaţţhena āyatanañcāti ākāsānañcāyatanaŋ. Tathā ākāsānañcañca taŋ tassa jhānassa sañjātihetuttā ‘kambojā assānaŋ āyatanan’ ti-ādīni viya sañjātidesaţţhena āyatanañcātipi ākāsānañcāyatanaŋ. Evametaŋ jhānañca ārammaņañcāti ubhayampi appavattikaraņena ca amanasikaraņena ca samatikkamitvāva yasmā idaŋ viññāņañcāyatanaŋ upasampajja vihātabbaŋ, tasmā ubhayampetaŋ ekajjhaŋ katvā ‘ākāsānañcāyatanaŋ samatikkammā’ ti idaŋ vuttanti veditabbaŋ.

Anantaŋ viññāņanti taŋyeva ananto ākāsoti evaŋ pharitvā pavattaviññāņaŋ ‘anantaŋ viññāņan’ ti evaŋ manasikarontoti vuttaŋ hoti. Manasikāravasena vā anantaŋ. So hi tamākāsārammaņaŋ viññāņaŋ anavasesato manasikaronto ‘anantan’ ti manasi karoti. Yaŋ pana vibhange vuttaŋ ‘anantaŋ viññāņanti, taŋyeva ākāsaŋ viññāņena phuţaŋ manasi karoti, anantaŋ pharati, tena vuccati anantaŋ viññāņan’ ti (vibha. 610).

Tattha viññāņenāti upayogatthe karaņavacanaŋ veditabbaŋ. Evañhi aţţhakathācariyā tassa atthaŋ vaņņayanti, anantaŋ pharati taññeva ākāsaŋ phuţaŋ viññāņaŋ manasi karotīti vuttaŋ hoti.

Viññāņañcāyatanaŋ upasampajja viharatīti ettha pana nāssa antoti anantaŋ. Anantameva ānañcaŋ. Viññāņaŋ ānañcaŋ viññāņānañcanti avatvā viññāņañcanti vuttaŋ. Ayañhettha rūļhīsaddo. Taŋ viññāņañcaŋ adhiţţhānaţţhena āyatanamassa sasampayuttadhammassa jhānassa devānaŋ devāyatanamivāti viññāņañcāyatanaŋ. Sesaŋ purimasadisamevāti.

Ayaŋ viññāņañcāyatanakammaţţhāne vitthārakathā.

Ākiñcaññāyatanakathā
283. Ākiñcaññāyatanaŋ bhāvetukāmena pana pañcahākārehi viññāņañcāyatanasamāpattiyaŋ ciņņavasībhāvena ‘āsanna-ākāsānañcāyatanapaccatthikā ayaŋ samāpatti, no ca ākiñcaññāyatanamiva santā’ ti viññāņañcāyatane (p. 1.327) ādīnavaŋ disvā tattha nikantiŋ pariyādāya ākiñcaññāyatanaŋ santato manasikaritvā tasseva viññāņañcāyatanārammaņabhūtassa ākāsānañcāyatanaviññāņassa abhāvo suññatā vivittākāro manasikātabbo. Kathaŋ? Taŋ viññāņaŋ amanasikaritvā ‘natthi natthī’ ti vā, ‘suññaŋ suññan’ ti vā, ‘vivittaŋ vivittan’ ti vā punappunaŋ āvajjitabbaŋ, manasikātabbaŋ, paccavekkhitabbaŋ, takkāhataŋ vitakkāhataŋ kātabbaŋ.

Tassevaŋ tasmiŋ nimitte cittaŋ cārentassa nīvaraņāni vikkhambhanti, sati santiţţhati, upacārena cittaŋ samādhiyati. So taŋ nimittaŋ punappunaŋ āsevati, bhāveti, bahulīkaroti. Tassevaŋ karoto ākāse phuţe mahaggataviññāņe viññāņañcāyatanaŋ viya tasseva ākāsaŋ pharitvā pavattassa mahaggataviññāņassa suññavivittanatthibhāve ākiñcaññāyatanacittaŋ appeti. Etthāpi ca appanānayo vuttanayeneva veditabbo.

Ayaŋ pana viseso, tasmiŋ hi appanācitte uppanne so bhikkhu yathā nāma puriso maņđalamāļādīsu kenacideva karaņīyena sannipatitaŋ bhikkhusanghaŋ disvā katthaci gantvā sannipātakiccāvasāneva uţţhāya pakkantesu bhikkhūsu āgantvā dvāre ţhatvā puna taŋ ţhānaŋ olokento suññameva passati, vivittameva passati. Nāssa evaŋ hoti ‘ettakā nāma bhikkhū kālankatā vā disāpakkantā vā’ ti, atha kho suññamidaŋ vivittanti natthibhāvameva passati, evameva pubbe ākāse pavattitaviññāņaŋ viññāņañcāyatanajjhānacakkhunā passanto viharitvā ‘natthi natthī’ ti-ādinā parikammamanasikārena antarahite tasmiŋ viññāņe tassa apagamasankhātaŋ abhāvameva passanto viharati. Ettāvatā cesa ‘sabbaso viññāņañcāyatanaŋ samatikkamma natthi kiñcīti ākiñcaññāyatanaŋ upasampajja viharatī’ ti (vibha. 508 dī. ni. 2.129) vuccati.

284. Idhāpi sabbasoti idaŋ vuttanayameva. Viññāņañcāyatananti etthāpi ca pubbe vuttanayeneva jhānampi viññāņañcāyatanaŋ ārammaņampi. Ārammaņampi hi purimanayeneva viññāņañcañca taŋ dutiyassa āruppajjhānassa ārammaņattā devānaŋ devāyatanaŋ viya adhiţţhānaţţhena āyatanañcāti viññāņañcāyatanaŋ (p. 1.328) Tathā viññāņañcañca taŋ tasseva jhānassa sañjātihetuttā ‘kambojā assānaŋ āyatanan’ ti-ādīni viya sañjātidesaţţhena āyatanañcātipi viññāņañcāyatanaŋ. Evametaŋ jhānañca ārammaņañcāti ubhayampi appavattikaraņena ca amanasikaraņena ca samatikkamitvāva yasmā idaŋ ākiñcaññāyatanaŋ upasampajja vihātabbaŋ, tasmā ubhayampetaŋ ekajjhaŋ katvā viññāņañcāyatanaŋ samatikkammāti idaŋ vuttanti veditabbaŋ.

Natthi kiñcīti natthi natthi, suññaŋ suññaŋ, vivittaŋ vivittanti evaŋ manasikarontoti vuttaŋ hoti. Yampi vibhange vuttaŋ ‘natthi kiñcīti taññeva viññāņaŋ abhāveti vibhāveti antaradhāpeti natthi kiñcīti passati, tena vuccati natthi kiñcī’ ti, taŋ kiñcāpi khayato sammasanaŋ viya vuttaŋ, atha khvassa evameva attho daţţhabbo. Tañhi viññāņaŋ anāvajjento amanasikaronto apaccavekkhanto kevalamassa natthibhāvaŋ suññabhāvaŋ vivittabhāvameva manasikaronto abhāveti vibhāveti antaradhāpetīti vuccati, na aññathāti.

Ākiñcaññāyatanaŋ upasampajja viharatīti ettha pana nāssa kiñcananti akiñcanaŋ, antamaso bhangamattampi assa avasiţţhaŋ natthīti vuttaŋ hoti. Akiñcanassa bhāvo ākiñcaññaŋ, ākāsānañcāyatanaviññāņāpagamassetaŋ adhivacanaŋ. Taŋ ākiñcaññaŋ adhiţţhānaţţhena āyatanamassa jhānassa devānaŋ devāyatanamivāti ākiñcaññāyatanaŋ. Sesaŋ purimasadisamevāti.

Ayaŋ ākiñcaññāyatanakammaţţhāne vitthārakathā.

Nevasaññānāsaññāyatanakathā
285. Nevasaññānāsaññāyatanaŋ bhāvetukāmena pana pañcahākārehi ākiñcaññāyatanasamāpattiyaŋ ciņņavasībhāvena ‘āsannaviññāņañcāyatanapaccatthikā ayaŋ samāpatti, no ca nevasaññānāsaññāyatanaŋ viya santā’ ti vā ‘saññā rogo, saññā gaņđo, saññā sallaŋ, etaŋ santaŋ, etaŋ paņītaŋ yadidaŋ nevasaññānāsaññā’ ti vā evaŋ ākiñcaññāyatane ādīnavaŋ, upari ānisaŋsañca disvā ākiñcaññāyatane nikantiŋ pariyādāya nevasaññānāsaññāyatanaŋ santato manasikaritvā ‘sāva abhāvaŋ ārammaņaŋ katvā pavattitā ākiñcaññāyatanasamāpatti santā santā’ ti (p. 1.329) punappunaŋ āvajjitabbā, manasikātabbā, paccavekkhitabbā, takkāhatā vitakkāhatā kātabbā.

Tassevaŋ tasmiŋ nimitte punappunaŋ mānasaŋ cārentassa nīvaraņāni vikkhambhanti, sati santiţţhati, upacārena cittaŋ samādhiyati. So taŋ nimittaŋ punappunaŋ āsevati, bhāveti, bahulīkaroti. Tassevaŋ karoto viññāņāpagame ākiñcaññāyatanaŋ viya ākiñcaññāyatanasamāpattisankhātesu catūsu khandhesu nevasaññānāsaññāyatanacittaŋ appeti. Appanānayo panettha vuttanayeneva veditabbo. Ettāvatā cesa ‘sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharatī’ ti (vibha. 508 dī. ni. 2.129) vuccati.

286. Idhāpi sabbasoti idaŋ vuttanayameva. Ākiñcaññāyatanaŋ samatikkammāti etthāpi pubbe vuttanayeneva jhānampi ākiñcaññāyatanaŋ ārammaņampi. Ārammaņampi hi purimanayeneva ākiñcaññañca taŋ tatiyassa āruppajjhānassa ārammaņattā devānaŋ devāyatanaŋ viya adhiţţhānaţţhena āyatanañcāti ākiñcaññāyatanaŋ. Tathā ākiñcaññañca taŋ tasseva jhānassa sañjātihetuttā kambojā assānaŋ āyatananti-ādīni viya sañjātidesaţţhena āyatanañcātipi ākiñcaññāyatanaŋ. Evametaŋ jhānañca ārammaņañcāti ubhayampi appavattikaraņena ca amanasikaraņena ca samatikkamitvāva yasmā idaŋ nevasaññānāsaññāyatanaŋ upasampajja vihātabbaŋ, tasmā ubhayampetaŋ ekajjhaŋ katvā ākiñcaññāyatanaŋ samatikkammāti idaŋ vuttanti veditabbaŋ.

Nevasaññānāsaññāyatananti ettha pana yāya saññāya bhāvato taŋ nevasaññānāsaññāyatananti vuccati. Yathā paţipannassa sā saññā hoti, taŋ tāva dassetuŋ vibhange ‘nevasaññīnāsaññī’ ti uddharitvā ‘taññeva ākiñcaññāyatanaŋ santato manasi karoti, sankhārāvasesasamāpattiŋ bhāveti, tena vuccati nevasaññīnāsaññī’ ti (vibha. 619) vuttaŋ. Tattha santato manasi karotīti ‘santā vatāyaŋ samāpatti, yatra hi nāma natthibhāvampi ārammaņaŋ karitvā ţhassatī’ ti evaŋ santārammaņatāya taŋ santāti manasi karoti.

Santato (p. 1.330) ce manasi karoti, kathaŋ samatikkamo hotīti? Asamāpajjitukāmatāya. So hi kiñcāpi taŋ santato manasi karoti, atha khvassa ‘ahametaŋ āvajjissāmi, samāpajjissāmi, adhiţţhahissāmi, vuţţhahissāmi, paccavekkhissāmī’ ti esa ābhogo samannāhāro manasikāro na hoti. Kasmā? Ākiñcaññāyatanato nevasaññānāsaññāyatanassa santatarapaņītataratāya.

Yathā hi rājā mahacca rājānubhāvena hatthikkhandhavaragato nagaravīthiyaŋ vicaranto dantakārādayo sippike ekaŋ vatthaŋ daļhaŋ nivāsetvā ekena sīsaŋ veţhetvā dantacuņņādīhi samokiņņagatte anekāni dantavikati-ādīni sippāni karonte disvā ‘aho vata re chekā ācariyā īdisānipi nāma sippāni karissantī’ ti evaŋ tesaŋ chekatāya tussati, na cassa evaŋ hoti ‘aho vatāhaŋ rajjaŋ pahāya evarūpo sippiko bhaveyyan’ ti. Taŋ kissa hetu? Rajjasiriyā mahānisaŋsatāya. So sippino samatikkamitvāva gacchati. Evameva esa kiñcāpi taŋ samāpattiŋ santato manasi karoti, atha khvassa ‘ahametaŋ samāpattiŋ āvajjissāmi, samāpajjissāmi, adhiţţhahissāmi, vuţţhahissāmi, paccavekkhissāmī’ ti neva esa ābhogo samannāhāro manasikāro hoti.

So taŋ santato manasikaronto pubbe vuttanayena taŋ paramasukhumaŋ appanāppattaŋ saññaŋ pāpuņāti, yāya nevasaññīnāsaññī nāma hoti, sankhārāvasesasamāpattiŋ bhāvetīti vuccati. Sankhārāvasesasamāpattinti accantasukhumabhāvappattasankhāraŋ catutthāruppasamāpattiŋ.

287. Idāni yaŋ taŋ evamadhigatāya saññāya vasena nevasaññānāsaññāyatananti vuccati, taŋ atthato dassetuŋ ‘nevasaññānāsaññāyatananti nevasaññānāsaññāyatanaŋ samāpannassa vā upapannassa vā diţţhadhammasukhavihārissa vā cittacetasikā dhammā’ ti (vibha. 620) vuttaŋ. Tesu idha samāpannassa cittacetasikā dhammā adhippetā. Vacanattho panettha oļārikāya saññāya abhāvato sukhumāya ca bhāvato nevassa sasampayuttadhammassa jhānassa saññā nāsaññanti nevasaññānāsaññaŋ. Nevasaññānāsaññañca taŋ (p. 1.331) manāyatanadhammāyatanapariyāpannattā āyatanañcāti nevasaññānāsaññāyatanaŋ. Atha vā yāyamettha saññā, sā paţusaññākiccaŋ kātuŋ asamatthatāya nevasaññā, sankhārāvasesasukhumabhāvena vijjamānattā nāsaññāti nevasaññānāsaññā Nevasaññānāsaññā ca sā sesadhammānaŋ adhiţţhānaţţhena āyatanañcāti nevasaññānāsaññāyatanaŋ.

Na kevalañcettha saññāva edisī, atha kho vedanāpi nevavedanānāvedanā, cittampi nevacittaŋnācittaŋ, phassopi nevaphassonāphasso. Esa nayo sesasampayuttadhammesu. Saññāsīsena panāyaŋ desanā katāti veditabbā. Pattamakkhanatelappabhutīhi ca upamāhi esa attho vibhāvetabbo.

Sāmaņero kira telena pattaŋ makkhetvā ţhapesi, taŋ yāgupānakāle thero pattamāharāti āha. So ‘patte telamatthi, bhante’ ti āha. Tato ‘āhara, sāmaņera, telaŋ, nāļiŋ pūressāmī’ ti vutte ‘natthi, bhante, telan’ ti āha. Tattha yathā antovutthattā yāguyā saddhiŋ akappiyaţţhena ‘telamatthī’ ti hoti. Nāļipūraņādīnaŋ vasena ‘natthī’ ti hoti. Evaŋ sāpi saññā paţusaññākiccaŋ kātuŋ asamatthatāya nevasaññā, sankhārāvasesasukhumabhāvena vijjamānattā nāsaññā hoti.

Kiŋ panettha saññākiccanti? Ārammaņasañjānanañceva vipassanāya ca visayabhāvaŋ upagantvā nibbidājananaŋ. Dahanakiccamiva hi sukhodake tejodhātu sañjānanakiccaŋ pesā paţuŋ kātuŋ na sakkoti. Sesasamāpattīsu saññā viya vipassanāya visayabhāvaŋ upagantvā nibbidājananampi kātuŋ na sakkoti. Aññesu hi khandhesu akatābhiniveso bhikkhu nevasaññānāsaññāyatanakkhandhe sammasitvā nibbidaŋ pattuŋ samattho nāma natthi apica āyasmā sāriputto. Pakativipassako pana mahāpañño sāriputtasadisova sakkuņeyya. Sopi ‘evaŋ kirime dhammā ahutvā sambhonti, hutvā paţiventī’ ti (ma. ni. 3.95) evaŋ kalāpasammasanavaseneva, no anupadadhammavipassanāvasena. Evaŋ sukhumattaŋ gatā esā samāpatti.

Yathā (p. 1.332) ca pattamakkhanatelūpamāya, evaŋ maggudakūpamāyapi ayamattho vibhāvetabbo. Maggappaţipannassa kira therassa purato gacchanto sāmaņero thokaŋ udakaŋ disvā ‘udakaŋ, bhante, upāhanā omuñcathā’ ti āha. Tato therena ‘sace udakamatthi, āhara nhānasāţikaŋ, nhāyissāmā’ ti vutte ‘natthi, bhante’ ti āha. Tattha yathā upāhanatemanamattaţţhena ‘udakamatthī’ ti hoti, nhāyanaţţhena ‘natthī’ ti hoti. Evampi sā paţusaññākiccaŋ kātuŋ asamatthatāya nevasaññā, sankhārāvasesasukhumabhāvena vijjamānattā nāsaññā hoti.

Na kevalañca etāheva, aññāhipi anurūpāhi upamāhi esa attho vibhāvetabbo. Upasampajja viharatīti idaŋ vuttanayamevāti.

Ayaŋ nevasaññānāsaññāyatanakammaţţhāne vitthārakathā.

Pakiņņakakathā
288. Asadisarūpo nātho, āruppaŋ yaŋ catubbidhaŋ āha.


Taŋ iti ñatvā tasmiŋ, pakiņņakakathāpi viññeyyā.

289. Āruppasamāpattiyo hi–


Ārammaņātikkamato, catassopi bhavantimā;


Angātikkamametāsaŋ, na icchanti vibhāvino.

Etāsu hi rūpanimittātikkamato paţhamā, ākāsātikkamato dutiyā, ākāse pavattitaviññāņātikkamato tatiyā. Ākāse pavattitaviññāņassa apagamātikkamato catutthīti sabbathā ārammaņātikkamato catassopi bhavantimā āruppasamāpattiyoti veditabbā. Angātikkamaŋ pana etāsaŋ na icchanti paņđitā. Na hi rūpāvacarasamāpattīsu viya etāsu angātikkamo atthi. Sabbāsupi hi etāsu upekkhā, cittekaggatāti dve eva jhānangāni honti.

290. Evaŋ santepi–


Suppaņītatarā honti, pacchimā pacchimā idha;


Upamā tattha viññeyyā, pāsādatalasāţikā.

Yathā (p. 1.333) hi catubhūmikassa pāsādassa heţţhimatale dibbanaccagītavāditasurabhigandhamālābhojanasayanacchādanādivasena paņītā pañcakāmaguņā paccupaţţhitā assu. Dutiye tato paņītatarā. Tatiye tato paņītatarā. Catutthe sabbapaņītatarā. Tattha kiñcāpi tāni cattāripi pāsādatalāneva, natthi nesaŋ pāsādatalabhāvena viseso. Pañcakāmaguņasamiddhavisesena pana heţţhimato heţţhimato uparimaŋ uparimaŋ paņītataraŋ hoti.

Yathā ca ekāya itthiyā kantitathūlasaņhasaņhatarasaņhatamasuttānaŋ catupalatipaladvipala-ekapalasāţikā assu āyāmena ca vitthārena ca samappamāņā. Tattha kiñcāpi tā sāţikā catassopi āyāmato ca vitthārato ca samappamāņā, natthi tāsaŋ pamāņato viseso. Sukhasamphassasukhumabhāvamahagghabhāvehi pana purimāya purimāya pacchimā pacchimā paņītatarā honti, evameva kiñcāpi catūsu etāsu upekkhā, cittekaggatāti etāni dveyeva angāni honti, atha kho bhāvanāvisesena tesaŋ angāni paņītapaņītatarabhāvena suppaņītatarā honti pacchimā pacchimā idhāti veditabbā.

291. Evaŋ anupubbena paņītapaņītā cetā–


Asucimhi maņđape laggo, eko tannissito paro;


Añño bahi anissāya, taŋ taŋ nissāya cāparo.


Ṭhito catūhi etehi, purisehi yathākkamaŋ;


Samānatāya ñātabbā, catassopi vibhāvinā.

Tatrāyamatthayojanā– asucimhi kira dese eko maņđapo, atheko puriso āgantvā taŋ asuciŋ jigucchamāno taŋ maņđapaŋ hatthehi ālambitvā tattha laggo laggito viya aţţhāsi. Athāparo āgantvā taŋ maņđape laggaŋ purisaŋ nissito. Athañño āgantvā cintesi ‘yo esa maņđapalaggo, yo ca tannissito, ubhopete duţţhitā. Dhuvo (p. 1.334) ca nesaŋ maņđapapapāte pāto, handāhaŋ bahiyeva tiţţhāmī’ ti. So tannissitaŋ anissāya bahiyeva aţţhāsi. Athāparo āgantvā maņđapalaggassa ca tannissitassa ca akhemabhāvaŋ cintetvā bahiţţhitañca suţţhitoti mantvā taŋ nissāya aţţhāsi. Tattha asucimhi dese maņđapo viya kasiņugghāţimākāsaŋ daţţhabbaŋ, asucijigucchāya maņđapalaggo puriso viya rūpanimittajigucchāya ākāsārammaņaŋ ākāsānañcāyatanaŋ, maņđapalaggaŋ purisaŋ nissito viya ākāsārammaņaŋ ākāsānañcāyatanaŋ ārabbha pavattaŋ viññāņañcāyatanaŋ, tesaŋ dvinnampi akhemabhāvaŋ cintetvā anissāya taŋ maņđapalaggaŋ bahiţţhito viya ākāsānañcāyatanaŋ ārammaņaŋ akatvā tadabhāvārammaņaŋ ākiñcaññāyatanaŋ, maņđapalaggassa tannissitassa ca akhemataŋ cintetvā bahiţţhitañca suţţhitoti mantvā taŋ nissāya ţhito viya viññāņābhāvasankhāte bahipadese ţhitaŋ ākiñcaññāyatanaŋ ārabbha pavattaŋ nevasaññānāsaññāyatanaŋ daţţhabbaŋ.

292. Evaŋ pavattamānañca–


Ārammaņaŋ karoteva, aññābhāvena taŋ idaŋ;


Diţţhadosampi rājānaŋ, vuttihetu jano yathā.

Idañhi nevasaññānāsaññāyatanaŋ ‘āsannaviññāņañcāyatanapaccatthikā ayaŋ samāpattī’ ti evaŋ diţţhadosampi taŋ ākiñcaññāyatanaŋ aññassa ārammaņassa abhāvā ārammaņaŋ karoteva. Yathā kiŋ? Diţţhadosampi rājānaŋ vuttihetu yathā jano. Yathā hi asaŋyataŋ pharusakāyavacīmanosamācāraŋ kañci sabbadisampatiŋ rājānaŋ ‘pharusasamācāro ayan’ ti evaŋ diţţhadosampi aññattha vuttiŋ alabhamāno jano vuttihetu nissāya vattati, evaŋ diţţhadosampi taŋ ākiñcaññāyatanaŋ aññaŋ ārammaņaŋ alabhamānamidaŋ nevasaññānāsaññāyatanaŋ ārammaņaŋ karoteva.

293. Evaŋ kurumānañca–


Āruļho dīghanisseņiŋ, yathā nisseņibāhukaŋ;


Pabbataggañca āruļho, yathā pabbatamatthakaŋ.


Yathā (p. 1.335) vā girimārūļho, attanoyeva jaņņukaŋ;


Olubbhati tathevetaŋ, jhānamolubbha vattatīti.

Iti sādhujanapāmojjatthāya kate visuddhimagge

Samādhibhāvanādhikāre

Āruppaniddeso nāma

Dasamo paricchedo.

11. Samādhiniddeso
Āhārepaţikkūlabhāvanā

294. Idāni (p. 1.336) āruppānantaraŋ ekā saññāti evaŋ uddiţţhāya āhāre paţikkūlasaññāya bhāvanāniddeso anuppatto. Tattha āharatīti āhāro. So catubbidho kabaļīkārāhāro, phassāhāro, manosañcetanāhāro, viññāņāhāroti.

Ko panettha kimāharatīti? Kabaļīkārāhāro ojaţţhamakaŋ rūpaŋ āharati. Phassāhāro tisso vedanā āharati. Manosañcetanāhāro tīsu bhavesu paţisandhiŋ āharati. Viññāņāhāro paţisandhikkhaņe nāmarūpaŋ āharati.

Tesu kabaļīkārāhāre nikantibhayaŋ. Phassāhāre upagamanabhayaŋ. Manosañcetanāhāre upapattibhayaŋ. Viññāņāhāre paţisandhibhayaŋ. Evaŋ sappaţibhayesu ca tesu kabaļīkārāhāro puttamaŋsūpamena (saŋ. ni. 2.63) dīpetabbo. Phassāhāro niccammagāvūpamena (saŋ. ni. 2.63). Manosañcetanāhāro angārakāsūpamena (saŋ. ni. 2.63). Viññāņāhāro sattisatūpamenāti (saŋ. ni. 2.63). Imesu pana catūsu āhāresu asitapītakhāyitasāyitappabhedo kabaļīkāro āhārova imasmiŋ atthe āhāroti adhippeto. Tasmiŋ āhāre paţikkūlākāraggahaņavasena uppannā saññā āhāre paţikkūlasaññā.

Taŋ āhāre paţikkūlasaññaŋ bhāvetukāmena kammaţţhānaŋ uggahetvā uggahato ekapadampi avirajjhantena rahogatena paţisallīnena asitapītakhāyitasāyitappabhede kabaļīkārāhāre dasahākārehi paţikkūlatā paccavekkhitabbā. Seyyathidaŋ, gamanato, pariyesanato, paribhogato, āsayato, nidhānato, aparipakkato, paripakkato, phalato, nissandato, sammakkhanatoti.

295. Tattha gamanatoti evaŋ mahānubhāve nāma sāsane pabbajitena sakalarattiŋ buddhavacanasajjhāyaŋ vā samaņadhammaŋ vā katvā kālasseva vuţţhāya cetiyangaņabodhiyangaņavattaŋ katvā pānīyaŋ paribhojanīyaŋ upaţţhapetvā pariveņaŋ (p. 1.337) sammajjitvā sarīraŋ paţijaggitvā āsanamārūyha vīsatiŋsa vāre kammaţţhānaŋ manasikaritvā uţţhāya pattacīvaraŋ gahetvā nijanasambādhāni pavivekasukhāni chāyūdakasampannāni sucīni sītalāni ramaņīyabhūmibhāgāni tapovanāni pahāya ariyaŋ vivekaratiŋ anapekkhitvā susānābhimukhena singālena viya āhāratthāya gāmābhimukhena gantabbaŋ.

Evaŋ gacchatā ca mañcamhā vā pīţhamhā vā otaraņato paţţhāya pādarajagharagolikavaccādisamparikiņņaŋ paccattharaņaŋ akkamitabbaŋ hoti. Tato appekadā mūsikajatukavaccādīhi upahatattā antogabbhato paţikkūlataraŋ pamukhaŋ daţţhabbaŋ hoti. Tato ulūkapārāvatādivaccasammakkhitattā uparimatalato paţikkūlataraŋ heţţhimatalaŋ. Tato kadāci kadāci vāteritehi purāņatiņapaņņehi gilānasāmaņerānaŋ muttakarīsakheļasinghāņikāhi vassakāle udakacikkhallādīhi ca sankiliţţhattā heţţhimatalato paţikkūlataraŋ pariveņaŋ. Pariveņato paţikkūlatarā vihāraracchā daţţhabbā hoti.

Anupubbena pana bodhiñca cetiyañca vanditvā vitakkamāļake ţhitena muttarāsisadisaŋ cetiyaŋ morapiñchakalāpamanoharaŋ bodhiŋ devavimānasampattisassirīkaŋ senāsanañca anapaloketvā evarūpaŋ nāma ramaņīyaŋ padesaŋ piţţhito katvā āhārahetu gantabbaŋ bhavissatīti pakkamitvā gāmamaggaŋ paţipannena khāņukaņţakamaggopi udakavegabhinnavisamamaggopi daţţhabbo hoti.

Tato gaņđaŋ paţicchādentena viya nivāsanaŋ nivāsetvā vaņacoļakaŋ bandhantena viya kāyabandhanaŋ bandhitvā aţţhisanghātaŋ paţicchādentena viya cīvaraŋ pārupitvā bhesajjakapālaŋ nīharantena viya pattaŋ nīharitvā gāmadvārasamīpaŋ pāpuņantena hatthikuņapa-assakuņapagokuņapamahiŋsakuņapamanussakuņapa-ahikuņapakukkurakuņapānipi daţţhabbāni bhavanti. Na kevalañca daţţhabbāni, gandhopi nesaŋ ghānaŋ paţihanamāno adhivāsetabbo hoti. Tato gāmadvāre ţhatvā caņđahatthi-assādiparissayaparivajjanatthaŋ gāmaracchā oloketabbā honti.

Iccetaŋ (p. 1.338) paccattharaņādi-anekakuņapapariyosānaŋ paţikkūlaŋ āhārahetu akkamitabbañca daţţhabbañca ghāyitabbañca hoti. Aho vata bho paţikkūlo āhāroti evaŋ gamanato paţikkūlatā paccavekkhitabbā.

296. Kathaŋ pariyesanato? Evaŋ gamanapaţikkūlaŋ adhivāsetvāpi gāmaŋ paviţţhena sanghāţipārutena kapaņamanussena viya kapālahatthena gharapaţipāţiyā gāmavīthīsu caritabbaŋ hoti. Yattha vassakāle akkanta-akkantaţţhāne yāva piņđikamaŋsāpi udakacikkhalle pādā pavisanti, ekena hatthena pattaŋ gahetabbaŋ hoti, ekena cīvaraŋ ukkhipitabbaŋ. Gimhakāle vātavegena samuţţhitehi paŋsutiņarajehi okiņņasarīrena caritabbaŋ. Taŋ taŋ gehadvāraŋ patvā macchadhovanamaŋsadhovanataņđuladhovanakheļasinghāņikasunakhasūkaravaccādīhi sammissāni kimikulākulāni nīlamakkhikaparikiņņāni oļigallāni ceva candanikaţţhānāni ca daţţhabbāni honti akkamitabbānipi. Yato tā makkhikā uţţhahitvā sanghāţiyampi pattepi sīsepi nilīyanti.

Gharaŋ paviţţhassāpi keci denti, keci na denti. Dadamānāpi ekacce hiyyo pakkabhattampi purāņakhajjakampi pūtikummāsapūpādīnipi dadanti. Adadamānāpi kecideva ‘aticchatha, bhante’ ti vadanti, keci pana apassamānā viya tuņhī honti, keci aññena mukhaŋ karonti, keci ‘gaccha, re muņđakā’ ti-ādīhi pharusavācāhi samudācaranti. Evaŋ kapaņamanussena viya gāme piņđāya caritvā nikkhamitabbanti.

Iccetaŋ gāmappavesanato paţţhāya yāva nikkhamanā udakacikkhallādipaţikkūlaŋ āhārahetu akkamitabbañceva daţţhabbañca adhivāsetabbañca hoti. Aho vata bho paţikkūlo āhāroti evaŋ pariyesanato paţikkūlatā paccavekkhitabbā.

297. Kathaŋ paribhogato? Evaŋ pariyiţţhāhārena pana bahigāme phāsukaţţhāne sukhanisinnena yāva tattha hatthaŋ na otāreti, tāva tathārūpaŋ garuţţhāniyaŋ bhikkhuŋ vā lajjimanussaŋ vā disvā nimantetumpi sakkā hoti. Bhuñjitukāmatāya panettha hatthe otāritamatte ‘gaņhathā’ ti vadantena (p. 1.339) lajjitabbaŋ hoti. Hatthaŋ pana otāretvā maddantassa pañcanguli-anusārena sedo paggharamāno sukkhathaddhabhattampi temento muduŋ karoti.

Atha tasmiŋ parimaddanamattenāpi sambhinnasobhe ālopaŋ katvā mukhe ţhapite heţţhimadantā udukkhalakiccaŋ sādhenti, uparimā musalakiccaŋ, jivhā hatthakiccaŋ. Taŋ tattha suvānadoņiyaŋ suvānapiņđamiva dantamusalehi koţţetvā jivhāya samparivattiyamānaŋ jivhāgge tanupasannakheļo makkheti, vemajjhato paţţhāya bahalakheļo makkheti, dantakaţţhena asampattaţţhāne dantagūthako makkheti. So evaŋ vicuņņitamakkhito tankhaņaññeva antarahitavaņņagandhasankhāraviseso suvānadoņiyaŋ ţhitasuvānavamathu viya paramajegucchabhāvaŋ upagacchati. Evarūpopi samāno cakkhussa āpāthaŋ atītattā ajjhoharitabbo hotīti evaŋ paribhogato paţikkūlatā paccavekkhitabbā.

298. Kathaŋ āsayato? Evaŋ paribhogaŋ upagato ca panesa anto pavisamāno yasmā buddhapaccekabuddhānampi raññopi cakkavattissa pittasemhapubbalohitāsayesu catūsu aññataro āsayo hotiyeva. Mandapuññānaŋ pana cattāro āsayā honti. Tasmā yassa pittāsayo adhiko hoti, tassa bahalamadhukatelamakkhito viya paramajeguccho hoti. Yassa semhāsayo adhiko hoti, tassa nāgabalapaņņarasamakkhito viya. Yassa pubbāsayo adhiko hoti, tassa pūtitakkamakkhito viya. Yassa lohitāsayo adhiko hoti, tassa rajanamakkhito viya paramajeguccho hotīti evaŋ āsayato paţikkūlatā paccavekkhitabbā.

299. Kathaŋ nidhānato? So imesu catūsu āsayesu aññatarena āsayena makkhito anto-udaraŋ pavisitvā neva suvaņņabhājane na maņirajatādibhājanesu nidhānaŋ gacchati. Sace pana dasavassikena ajjhohariyati dasa vassāni adhotavaccakūpasadise okāse patiţţhahati. Sace vīsa, tiŋsa, cattālīsa, paññāsa, saţţhi, sattati, asīti, navutivassikena, sace vassasatikena ajjhohariyati. Vassasataŋ adhotavaccakūpasadise (p. 1.340) okāse patiţţhahatīti evaŋ nidhānato paţikkūlatā paccavekkhitabbā.

300. Kathaŋ aparipakkato? So panāyamāhāro evarūpe okāse nidhānamupagato yāva aparipakko hoti, tāva tasmiññeva yathāvuttappakāre paramandhakāratimise nānākuņapagandhavāsitapavanavicarite atiduggandhajegucche padese yathā nāma nidāghe akālameghena abhivuţţhamhi caņđālagāmadvāra-āvāţe patitāni tiņapaņņakilañjakhaņđa-ahikukkuramanussakuņapādīni sūriyātapena santattāni pheņapupphuļakācitāni tiţţhanti, evameva taŋdivasampi hiyyopi tato purime divasepi ajjhohato sabbo ekato hutvā semhapaţalapariyonaddho kāyaggisantāpakuthitakuthanasañjātapheņapupphuļakācito paramajegucchabhāvaŋ upagantvā tiţţhatīti evaŋ aparipakkato paţikkūlatā paccavekkhitabbā.

301. Kathaŋ paripakkato? So tattakāyagginā paripakko samāno na suvaņņarajatādidhātuyo viya suvaņņarajatādibhāvaŋ upagacchati. Pheņapupphuļake pana muñcanto saņhakaraņiyaŋ pisitvā nāļike pakkhittapaņđumattikā viya karīsabhāvaŋ upagantvā pakkāsayaŋ, muttabhāvaŋ upagantvā muttavatthiñca pūretīti evaŋ paripakkato paţikkūlatā paccavekkhitabbā.

302. Kathaŋ phalato? Sammā paripaccamāno ca panāyaŋ kesalomanakhadantādīni nānākuņapāni nipphādeti asammāparipaccamāno daddukaņđukacchukuţţhakilāsasosakāsātisārappabhutīni rogasatāni, idamassa phalanti evaŋ phalato paţikkūlatā paccavekkhitabbā.

303. Kathaŋ nissandato? Ajjhohariyamāno cesa ekena dvārena pavisitvā nissandamāno akkhimhā akkhigūthako kaņņamhā kaņņagūthakoti-ādinā pakārena anekehi dvārehi nissandati. Ajjhoharaņasamaye cesa mahāparivārenāpi ajjhohariyati. Nissandanasamaye pana uccārapassāvādibhāvaŋ upagato ekakeneva nīhariyati. Paţhamadivase ca (p. 1.341) naŋ paribhuñjanto haţţhapahaţţhopi hoti udaggudaggo pītisomanassajāto. Dutiyadivase nissandento pihitanāsiko hoti vikuņitamukho jegucchī mankubhūto. Paţhamadivase ca naŋ ratto giddho gadhito mucchitopi ajjhoharitvā dutiyadivase ekarattivāsena viratto aţţīyamāno harāyamāno jigucchamāno nīharati. Tenāhu porāņā–


‘Annaŋ pānaŋ khādanīyaŋ, bhojanañca mahārahaŋ;


Ekadvārena pavisitvā, navadvārehi sandati.


‘Annaŋ pānaŋ khādanīyaŋ, bhojanañca mahārahaŋ;


Bhuñjati saparivāro, nikkhāmento nilīyati.


‘Annaŋ pānaŋ khādanīyaŋ, bhojanañca mahārahaŋ;


Bhuñjati abhinandanto, nikkhāmento jigucchati.


‘Annaŋ pānaŋ khādanīyaŋ, bhojanañca mahārahaŋ;


Ekarattiparivāsā, sabbaŋ bhavati pūtikan’ ti.

Evaŋ nissandato paţikkūlatā paccavekkhitabbā.

304. Kathaŋ sammakkhanato? Paribhogakālepi cesa hattha-oţţhajivhātālūni sammakkheti. Tāni tena sammakkhitattā paţikkūlāni honti, yāni dhotānipi gandhaharaņatthaŋ punappunaŋ dhovitabbāni honti. Paribhutto samāno yathā nāma odane paccamāne thusakaņakuņđakādīni uttaritvā ukkhalimukhavaţţipidhāniyo makkhanti, evameva sakalasarīrānugatena kāyagginā pheņuddehakaŋ paccitvā uttaramāno dante dantamalabhāvena sammakkheti. Jivhātāluppabhutīni kheļasemhādibhāvena, akkhikaņņanāsa-adhomaggādike akkhigūthakakaņņagūthakasinghāņikāmuttakarīsādibhāvena sammakkheti. Yena sammakkhitāni imāni dvārāni divase divase dhoviyamānānipi neva sucīni, na manoramāni honti. Yesu ekaccaŋ dhovitvā hattho puna udakena dhovitabbo hoti. Ekaccaŋ dhovitvā dvattikkhattuŋ gomayenapi mattikāyapi gandhacuņņenapi dhovato pāţikulyatā vigacchatīti evaŋ sammakkhanato paţikkūlatā paccavekkhitabbā.

305. Tassevaŋ (p. 1.342) dasahākārehi paţikkūlataŋ paccavekkhato takkāhataŋ vitakkāhataŋ karontassa paţikkūlākāravasena kabaļīkārāhāro pākaţo hoti. So taŋ nimittaŋ punappunaŋ āsevati bhāveti bahulīkaroti. Tassevaŋ karoto nīvaraņāni vikkhambhanti. Kabaļīkārāhārassa sabhāvadhammatāya gambhīrattā appanaŋ appattena upacārasamādhinā cittaŋ samādhiyati. Paţikkūlākāraggahaņavasena panettha saññā pākaţā hoti. Tasmā imaŋ kammaţţhānaŋ āhāre paţikkūlasaññā icceva sankhaŋ gacchati.

Imañca pana āhāre paţikkūlasaññaŋ anuyuttassa bhikkhuno rasataņhāya cittaŋ patilīyati patikuţati pativaţţati. So kantāranittharaņatthiko viya puttamaŋsaŋ vigatamado āhāraŋ āhāreti yāvadeva dukkhassa nittharaņatthāya. Athassa appakasireneva kabaļīkārāhārapariññāmukhena pañcakāmaguņiko rāgo pariññaŋ gacchati. So pañcakāmaguņapariññāmukhena rūpakkhandhaŋ parijānāti. Aparipakkādipaţikkūlabhāvavasena cassa kāyagatāsatibhāvanāpi pāripūriŋ gacchati, asubhasaññāya anulomapaţipadaŋ paţipanno hoti. Imaŋ pana paţipattiŋ nissāya diţţheva dhamme amatapariyosānataŋ anabhisambhuņanto sugatiparāyano hotīti.

Ayaŋ āhāre paţikkūlasaññābhāvanāya vitthārakathā.

Catudhātuvavatthānabhāvanā

306. Idāni āhāre paţikkūlasaññānantaraŋ ekaŋ vavatthānanti evaŋ uddiţţhassa catudhātuvavatthānassa bhāvanāniddeso anuppatto. Tattha vavatthānanti sabhāvūpalakkhaņavasena sanniţţhānaŋ, catunnaŋ dhātūnaŋ vavatthānaŋ catudhātuvavatthānaŋ. Dhātumanasikāro, dhātukammaţţhānaŋ, catudhātuvavatthānanti atthato ekaŋ. Tayidaŋ dvidhā āgataŋ sankhepato ca vitthārato ca. Sankhepato mahāsatipaţţhāne āgataŋ. Vitthārato mahāhatthipadūpame rāhulovāde dhātuvibhange ca. Tañhi–

‘Seyyathāpi, bhikkhave, dakkho goghātako vā goghātakantevāsī vā gāviŋ vadhitvā catumahāpathe bilaso (p. 1.343) vibhajitvā nisinno assa, evameva kho, bhikkhave, bhikkhu imameva kāyaŋ yathāţhitaŋ yathāpaņihitaŋ dhātuso paccavekkhati, atthi imasmiŋ kāye pathavīdhātu āpodhātu tejodhātu vāyodhātū’ ti–

Evaŋ tikkhapaññassa dhātukammaţţhānikassa vasena mahāsatipaţţhāne (dī. ni. 2.378) sankhepato āgataŋ.

Tassattho– yathā cheko goghātako vā tasseva vā bhattavetanabhato antevāsiko gāviŋ vadhitvā vinivijjhitvā catasso disā gatānaŋ mahāpathānaŋ vemajjhaţţhānasankhāte catumahāpathe koţţhāsaŋ katvā nisinno assa, evameva bhikkhu catunnaŋ iriyāpathānaŋ yena kenaci ākārena ţhitattā yathāţhitaŋ. Yathāţhitattāva yathāpaņihitaŋ kāyaŋ atthi imasmiŋ kāye pathavīdhātu …pe… vāyodhātūti evaŋ dhātuso paccavekkhati.

Kiŋ vuttaŋ hoti? Yathā goghātakassa gāviŋ posentassapi āghātanaŋ āharantassapi āharitvā tattha bandhitvā ţhapentassapi vadhantassapi vadhitaŋ mataŋ passantassapi tāvadeva gāvītisaññā na antaradhāyati, yāva naŋ padāletvā bilaso na vibhajati. Vibhajitvā nisinnassa pana gāvīsaññā antaradhāyati, maŋsasaññā pavattati. Nāssa evaŋ hoti ‘ahaŋ gāviŋ vikkiņāmi, ime gāviŋ harantī’ ti. Atha khvassa ‘ahaŋ maŋsaŋ vikkiņāmi, imepi maŋsaŋ haranti’cceva hoti, evameva imassāpi bhikkhuno pubbe bālaputhujjanakāle gihibhūtassapi pabbajitassapi tāvadeva sattoti vā posoti vā puggaloti vā saññā na antaradhāyati, yāva imameva kāyaŋ yathāţhitaŋ yathāpaņihitaŋ ghanavinibbhogaŋ katvā dhātuso na paccavekkhati. Dhātuso paccavekkhato pana sattasaññā antaradhāyati, dhātuvaseneva cittaŋ santiţţhati. Tenāha bhagavā ‘seyyathāpi, bhikkhave, dakkho goghātako vā …pe… nisinno assa, evameva kho, bhikkhave, bhikkhu …pe… vāyodhātū’ ti.

307. Mahāhatthipadūpame (ma. ni. 1.300ādayo) pana– ‘katamā cāvuso, ajjhattikā pathavīdhātu? Yaŋ ajjhattaŋ paccattaŋ kakkhaļaŋ kharigataŋ upādinnaŋ. Seyyathidaŋ (p. 1.344) kesā lomā …pe… udariyaŋ karīsaŋ, yaŋ vā panaññampi kiñci ajjhattaŋ paccattaŋ kakkhaļaŋ kharigataŋ upādinnaŋ, ayaŋ vuccati, āvuso, ajjhattikā pathavīdhātū’ ti ca,

‘Katamā cāvuso, ajjhattikā āpodhātu? Yaŋ ajjhattaŋ paccattaŋ āpo āpogataŋ upādinnaŋ. Seyyathidaŋ, pittaŋ …pe… muttaŋ, yaŋ vā panaññampi kiñci ajjhattaŋ paccattaŋ āpo āpogataŋ upādinnaŋ, ayaŋ vuccatāvuso, ajjhattikā āpodhātū’ ti ca,

‘Katamā cāvuso, ajjhattikā tejodhātu? Yaŋ ajjhattaŋ paccattaŋ tejo tejogataŋ upādinnaŋ. Seyyathidaŋ, yena ca santappati, yena ca jīrīyati, yena ca pariđayhati, yena ca asitapītakhāyitasāyitaŋ sammā pariņāmaŋ gacchati, yaŋ vā panaññampi kiñci ajjhattaŋ paccattaŋ tejo tejogataŋ upādinnaŋ, ayaŋ vuccatāvuso, ajjhattikā tejodhātū’ ti ca,

‘Katamā cāvuso, ajjhattikā vāyodhātu? Yaŋ ajjhattaŋ paccattaŋ vāyo vāyogataŋ upādinnaŋ. Seyyathidaŋ, uddhangamā vātā, adhogamā vātā, kucchisayā vātā, koţţhāsayā vātā, angamangānusārino vātā, assāso passāso iti vā, yaŋ vā panaññampi kiñci ajjhattaŋ paccattaŋ vāyo vāyogataŋ upādinnaŋ, ayaŋ vuccatāvuso, ajjhattikā vāyodhātū’ ti ca–

Evaŋ nātitikkhapaññassa dhātukammaţţhānikassa vasena vitthārato āgataŋ. Yathā cettha, evaŋ rāhulovādadhātuvibhangesupi.

Tatrāyaŋ anuttānapadavaņņanā, ajjhattaŋ paccattanti idaŋ tāva ubhayampi niyakassa adhivacanaŋ. Niyakaŋ nāma attani jātaŋ sasantānapariyāpannanti attho. Tayidaŋ yathā loke itthīsu kathā adhitthīti vuccati, evaŋ attani pavattattā ajjhattaŋ, attānaŋ paţicca paţicca pavattattā paccattantipi vuccati. Kakkhaļanti thaddhaŋ. Kharigatanti pharusaŋ. Tattha paţhamaŋ lakkhaņavacanaŋ, dutiyaŋ ākāravacanaŋ, kakkhaļalakkhaņā hi pathavīdhātu, sā pharusākārā hoti, tasmā kharigatanti (p. 1.345) vuttā. Upādinnanti daļhaŋ ādinnaŋ, ahaŋ mamanti evaŋ daļhaŋ ādinnaŋ, gahitaŋ parāmaţţhanti attho. Seyyathidanti nipāto. Tassa taŋ katamanti ceti attho. Tato taŋ dassento ‘kesā lomā’ ti-ādimāha. Ettha ca matthalungaŋ pakkhipitvā vīsatiyā ākārehi pathavīdhātu niddiţţhāti veditabbā. Yaŋ vā panaññampi kiñcīti avasesesu tīsu koţţhāsesu pathavīdhātu sangahitā.

Vissandanabhāvena taŋ taŋ ţhānaŋ appotīti āpo. Kammasamuţţhānādivasena nānāvidhesu āpesu gatanti āpogataŋ. Kiŋ taŋ? Āpodhātuyā ābandhanalakkhaņaŋ.

Tejanavasena tejo, vuttanayeneva tejesu gatanti tejogataŋ. Kiŋ taŋ? Uņhattalakkhaņaŋ. Yena cāti yena tejodhātugatena kupitena ayaŋ kāyo santappati, ekāhikajarādibhāvena usumajāto hoti. Yena ca jīrīyatīti yena ayaŋ kāyo jīrati, indriyavekallataŋ balaparikkhayaŋ valipalitādibhāvañca pāpuņāti. Yena ca pariđayhatīti yena kupitena ayaŋ kāyo đayhati. So ca puggalo ‘đayhāmi đayhāmī’ ti kandanto satadhotasappigosīsacandanādilepañceva tālavaņţavātañca paccāsīsati. Yena ca asitapītakhāyitasāyitaŋ sammā pariņāmaŋ gacchatīti yenetaŋ asitaŋ vā odanādi pītaŋ vā pānakādi khāyitaŋ vā piţţhakhajjakādi sāyitaŋ vā ambapakkamadhuphāņitādi sammā paripākaŋ gacchati, rasādibhāvena vivekaŋ gacchatīti attho. Ettha ca purimā tayo tejodhātusamuţţhānā. Pacchimo kammasamuţţhānova.

Vāyanavasena vāyo, vuttanayeneva vāyesu gatanti vāyogataŋ. Kiŋ taŋ? Vitthambhanalakkhaņaŋ. Uddhangamā vātāti uggārahikkādipavattakā uddhaŋ ārohaņavātā. Adhogamā vātāti uccārapassāvādinīharaņakā adho orohaņavātā. Kucchisayā vātāti antānaŋ bahivātā. Koţţhāsayā vātāti antānaŋ antovātā. Angamangānusārino vātāti dhamanijālānusārena sakalasarīre angamangāni anusaţā samiñjanapasāraņādinibbattakā vātā. Assāsoti antopavisananāsikavāto. Passāsoti bahinikkhamananāsikavāto. Ettha ca purimā pañca catusamuţţhānā. Assāsapassāsā (p. 1.346) cittasamuţţhānāva. Sabbattha yaŋ vā panaññampi kiñcīti iminā padena avasesakoţţhāsesu āpodhātu-ādayo sangahitā.

Iti vīsatiyā ākārehi pathavīdhātu, dvādasahi āpodhātu, catūhi tejodhātu, chahi vāyodhātūti dvācattālīsāya ākārehi catasso dhātuyo vitthāritā hontīti ayaŋ tāvettha pāļivaņņanā.

308. Bhāvanānaye panettha tikkhapaññassa bhikkhuno kesā pathavīdhātu, lomā pathavīdhātūti evaŋ vitthārato dhātupariggaho papañcato upaţţhāti. Yaŋ thaddhalakkhaņaŋ, ayaŋ pathavīdhātu. Yaŋ ābandhanalakkhaņaŋ, ayaŋ āpodhātu. Yaŋ paripācanalakkhaņaŋ, ayaŋ tejodhātu. Yaŋ vitthambhanalakkhaņaŋ, ayaŋ vāyodhātūti evaŋ manasikaroto panassa kammaţţhānaŋ pākaţaŋ hoti. Nātitikkhapaññassa pana evaŋ manasikaroto andhakāraŋ avibhūtaŋ hoti. Purimanayena vitthārato manasikarontassa pākaţaŋ hoti.

Kathaŋ Yathā dvīsu bhikkhūsu bahupeyyālaŋ tantiŋ sajjhāyantesu tikkhapañño bhikkhu sakiŋ vā dvikkhattuŋ vā peyyālamukhaŋ vitthāretvā tato paraŋ ubhatokoţivaseneva sajjhāyaŋ karonto gacchati. Tatra nātitikkhapañño evaŋ vattā hoti ‘kiŋ sajjhāyo nāmesa oţţhapariyāhatamattaŋ kātuŋ na deti, evaŋ sajjhāye kariyamāne kadā tanti paguņā bhavissatī’ ti. So āgatāgataŋ peyyālamukhaŋ vitthāretvāva sajjhāyaŋ karoti. Tamenaŋ itaro evamāha– ‘kiŋ sajjhāyo nāmesa pariyosānaŋ gantuŋ na deti, evaŋ sajjhāye kariyamāne kadā tanti pariyosānaŋ gamissatī’ ti. Evameva tikkhapaññassa kesādivasena vitthārato dhātupariggaho papañcato upaţţhāti. Yaŋ thaddhalakkhaņaŋ, ayaŋ pathavīdhātūti-ādinā nayena sankhepato manasikaroto kammaţţhānaŋ pākaţaŋ hoti. Itarassa tathā manasikaroto andhakāraŋ avibhūtaŋ hoti. Kesādivasena vitthārato manasikarontassa pākaţaŋ hoti.

Tasmā imaŋ kammaţţhānaŋ bhāvetukāmena tikkhapaññena tāva rahogatena paţisallīnena sakalampi attano rūpakāyaŋ āvajjetvā yo imasmiŋ kāye thaddhabhāvo vā kharabhāvo vā, ayaŋ pathavīdhātu. Yo ābandhanabhāvo (p. 1.347) vā dravabhāvo vā, ayaŋ āpodhātu. Yo paripācanabhāvo vā uņhabhāvo vā, ayaŋ tejodhātu. Yo vitthambhanabhāvo vā samudīraņabhāvo vā, ayaŋ vāyodhātūti evaŋ sankhittena dhātuyo pariggahetvā punappunaŋ pathavīdhātu āpodhātūti dhātumattato nissattato nijjīvato āvajjitabbaŋ manasikātabbaŋ paccavekkhitabbaŋ. Tassevaŋ vāyamamānassa nacireneva dhātuppabhedāvabhāsanapaññāpariggahito sabhāvadhammārammaņattā appanaŋ appatto upacāramatto samādhi uppajjati.

Atha vā pana ye ime catunnaŋ mahābhūtānaŋ nissattabhāvadassanatthaŋ dhammasenāpatinā ‘aţţhiñca paţicca nhāruñca paţicca maŋsañca paţicca cammañca paţicca ākāso parivārito rūpantveva sankhaŋ gacchatī’ ti (ma. ni. 1.306) cattāro koţţhāsā vuttā. Tesu taŋ taŋ antarānusārinā ñāņahatthena vinibbhujitvā vinibbhujitvā yo etesu thaddhabhāvo vā kharabhāvo vā, ayaŋ pathavīdhātūti purimanayeneva dhātuyo pariggahetvā punappunaŋ pathavīdhātu āpodhātūti dhātumattato nissattato nijjīvato āvajjitabbaŋ manasikātabbaŋ paccavekkhitabbaŋ. Tassevaŋ vāyamamānassa nacireneva dhātuppabhedāvabhāsanapaññāpariggahito sabhāvadhammārammaņattā appanaŋ appatto upacāramatto samādhi uppajjati. Ayaŋ sankhepato āgate catudhātuvavatthāne bhāvanānayo.

309. Vitthārato āgate pana evaŋ veditabbo. Idaŋ kammaţţhānaŋ bhāvetukāmena hi nātitikkhapaññena yoginā ācariyasantike dvācattālīsāya ākārehi vitthārato dhātuyo uggaņhitvā vuttappakāre senāsane viharantena katasabbakiccena rahogatena paţisallīnena sasambhārasankhepato, sasambhāravibhattito, salakkhaņasankhepato, salakkhaņavibhattitoti evaŋ catūhākārehi kammaţţhānaŋ bhāvetabbaŋ.

Tattha kathaŋ sasambhārasankhepato bhāveti? Idha bhikkhu vīsatiyā koţţhāsesu thaddhākāraŋ pathavīdhātūti vavatthapeti. Dvādasasu koţţhāsesu yūsagataŋ udakasankhātaŋ ābandhanākāraŋ āpodhātūti vavatthapeti. Catūsu koţţhāsesu paripācanakaŋ tejaŋ tejodhātūti vavatthapeti (p. 1.348) Chasu koţţhāsesu vitthambhanākāraŋ vāyodhātūti vavatthapeti. Tassevaŋ vavatthāpayatoyeva dhātuyo pākaţā honti. Tā punappunaŋ āvajjato manasikaroto vuttanayeneva upacārasamādhi uppajjati.

310. Yassa pana evaŋ bhāvayato kammaţţhānaŋ na ijjhati, tena sasambhāravibhattito bhāvetabbaŋ. Kathaŋ? Tena hi bhikkhunā yaŋ taŋ kāyagatāsatikammaţţhānaniddese sattadhā uggahakosallaŋ dasadhā manasikārakosallañca vuttaŋ. Dvattiŋsākāre tāva taŋ sabbaŋ aparihāpetvā tacapañcakādīnaŋ anulomapaţilomato vacasā sajjhāyaŋ ādinkatvā sabbaŋ tattha vuttavidhānaŋ kātabbaŋ. Ayameva hi viseso, tattha vaņņasaņţhānadisokāsaparicchedavasena kesādayo manasikaritvāpi paţikkūlavasena cittaŋ ţhapetabbaŋ, idha dhātuvasena. Tasmā vaņņādivasena pañcadhā pañcadhā kesādayo manasikaritvā avasāne evaŋ manasikāro pavattetabbo.

311. Ime kesā nāma sīsakaţāhapaliveţhanacamme jātā. Tattha yathāvammikamatthake jātesu kuņţhatiņesu na vammikamatthako jānāti mayi kuņţhatiņāni jātānīti, napi kuņţhatiņāni jānanti mayaŋ vammikamatthake jātānīti, evameva na sīsakaţāhapaliveţhanacammaŋ jānāti mayi kesā jātāti, napi kesā jānanti mayaŋ sīsakaţāhaveţhanacamme jātāti, aññamaññaŋ ābhogapaccavekkhaņarahitā ete dhammā. Iti kesā nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

312. Lomā sarīraveţhanacamme jātā. Tattha yathā suññagāmaţţhāne jātesu dabbatiņakesu na suññagāmaţţhānaŋ jānāti mayi dabbatiņakāni jātānīti, napi dabbatiņakāni jānanti mayaŋ suññagāmaţţhāne jātānīti, evameva na sarīraveţhanacammaŋ jānāti mayi lomā jātāti. Napi lomā jānanti mayaŋ sarīraveţhanacamme jātāti. Aññamaññaŋ ābhogapaccavekkhaņarahitā (p. 1.349) ete dhammā. Iti lomā nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

313. Nakhā angulīnaŋ aggesu jātā. Tattha yathā kumārakesu daņđakehi madhukaţţhike vijjhitvā kīļantesu na daņđakā jānanti amhesu madhukaţţhikā ţhapitāti, napi madhukaţţhikā jānanti mayaŋ daņđakesu ţhapitāti, evameva na anguliyo jānanti amhākaŋ aggesu nakhā jātāti. Napi nakhā jānanti mayaŋ angulīnaŋ aggesu jātāti. Aññamaññaŋ ābhogapaccavekkhaņarahitā ete dhammā. Iti nakhā nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

314. Dantā hanukaţţhikesu jātā. Tattha yathā vađđhakīhi pāsāņa-udukkhalakesu kenacideva silesajātena bandhitvā ţhapitathambhesu na udukkhalā jānanti amhesu thambhā ţhitāti. Napi thambhā jānanti mayaŋ udukkhalesu ţhitāti, evameva na hanukaţţhīni jānanti amhesu dantā jātāti. Napi dantā jānanti mayaŋ hanukaţţhīsu jātāti. Aññamaññaŋ ābhogapaccavekkhaņarahitā ete dhammā. Iti dantā nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

315. Taco sakalasarīraŋ pariyonandhitvā ţhito. Tattha yathā allagocammapariyonaddhāya mahāvīņāya na mahāvīņā jānāti ahaŋ allagocammena pariyonaddhāti. Napi allagocammaŋ jānāti mayā mahāvīņā pariyonaddhāti, evameva na sarīraŋ jānāti ahaŋ tacena pariyonaddhanti. Napi taco jānāti mayā sarīraŋ pariyonaddhanti. Aññamaññaŋ ābhogapaccavekkhaņarahitā ete dhammā. Iti taco nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

316. Maŋsaŋ aţţhisanghāţaŋ anulimpitvā ţhitaŋ. Tattha yathā mahāmattikalittāya bhittiyā na bhitti jānāti ahaŋ mahāmattikāya littāti. Napi (p. 1.350) mahāmattikā jānāti mayā bhitti littāti, evameva na aţţhisanghāţo jānāti ahaŋ navapesisatappabhedena maŋsena littoti. Napi maŋsaŋ jānāti mayā aţţhisanghāţo littoti. Aññamaññaŋ ābhogapaccavekkhaņarahitā ete dhammā. Iti maŋsaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

317. Nhāru sarīrabbhantare aţţhīni ābandhamānā ţhitā. Tattha yathā vallīhi vinaddhesu kuţţadārūsu na kuţţadārūni jānanti mayaŋ vallīhi vinaddhānīti. Napi valliyo jānanti amhehi kuţţadārūni vinaddhānīti, evameva na aţţhīni jānanti mayaŋ nhārūhi ābaddhānīti. Napi nhārū jānanti amhehi aţţhīni ābaddhānīti. Aññamaññaŋ ābhogapaccavekkhaņarahitā ete dhammā. Iti nhāru nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

318. Aţţhīsu paņhikaţţhi gopphakaţţhiŋ ukkhipitvā ţhitaŋ. Gopphakaţţhi janghaţţhiŋ ukkhipitvā ţhitaŋ. Janghaţţhi ūruţţhiŋ ukkhipitvā ţhitaŋ. Ūruţţhi kaţiţţhiŋ ukkhipitvā ţhitaŋ. Kaţiţţhi piţţhikaņţakaŋ ukkhipitvā ţhitaŋ, piţţhikaņţako gīvaţţhiŋ ukkhipitvā ţhito. Gīvaţţhi sīsaţţhiŋ ukkhipitvā ţhitaŋ. Sīsaţţhi gīvaţţhike patiţţhitaŋ. Gīvaţţhi piţţhikaņţake patiţţhitaŋ. Piţţhikaņţako kaţiţţhimhi patiţţhito. Kaţiţţhi ūruţţhike patiţţhitaŋ. Ūruţţhi janghaţţhike patiţţhitaŋ. Janghaţţhi gopphakaţţhike patiţţhitaŋ. Gopphakaţţhi paņhikaţţhike patiţţhitaŋ.

Tattha yathā iţţhakadārugomayādisañcayesu na heţţhimā heţţhimā jānanti mayaŋ uparime uparime ukkhipitvā ţhitāti. Napi uparimā uparimā jānanti mayaŋ heţţhimesu heţţhimesu patiţţhitāti, evameva na paņhikaţţhi jānāti ahaŋ gopphakaţţhiŋ ukkhipitvā ţhitanti. Na gopphakaţţhi jānāti ahaŋ janghaţţhiŋ ukkhipitvā ţhitanti. Na janghaţţhi jānāti ahaŋ ūruţţhiŋ ukkhipitvā ţhitanti. Na ūruţţhi jānāti ahaŋ kaţiţţhiŋ ukkhipitvā ţhitanti. Na kaţiţţhi jānāti ahaŋ piţţhikaņţakaŋ ukkhipitvā ţhitanti. Na piţţhikaņţako jānāti ahaŋ gīvaţţhiŋ ukkhipitvā ţhitanti. Na gīvaţţhi jānāti ahaŋ sīsaţţhiŋ ukkhipitvā ţhitanti. Na sīsaţţhi jānāti ahaŋ gīvaţţhimhi patiţţhitanti. Na gīvaţţhi jānāti ahaŋ piţţhikaņţake (p. 1.351) patiţţhitanti. Na piţţhikaņţako jānāti ahaŋ kaţiţţhimhi patiţţhitoti. Na kaţiţţhi jānāti ahaŋ ūruţţhimhi patiţţhitanti. Na ūruţţhi jānāti ahaŋ janghaţţhimhi patiţţhitanti. Na janghaţţhi jānāti ahaŋ gopphakaţţhimhi patiţţhitanti. Na gopphakaţţhi jānāti ahaŋ paņhikaţţhimhi patiţţhitanti. Aññamaññaŋ ābhogapaccavekkhaņarahitā ete dhammā. Iti aţţhi nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

319. Aţţhimiñjaŋ tesaŋ tesaŋ aţţhīnaŋ abbhantare ţhitaŋ. Tattha yathā veļupabbādīnaŋ anto pakkhittachinnavettaggādīsu na veļupabbādīni jānanti amhesu vettaggādīni pakkhittānīti. Napi vettaggādīni jānanti mayaŋ veļupabbādīsu ţhitānīti, evameva na aţţhīni jānanti amhākaŋ anto miñjaŋ ţhitanti. Nāpi miñjaŋ jānāti ahaŋ aţţhīnaŋ anto ţhitanti. Aññamaññaŋ ābhogapaccavekkhaņarahitā ete dhammā. Iti aţţhimiñjaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

320. Vakkaŋ galavāţakato nikkhantena ekamūlena thokaŋ gantvā dvidhā bhinnena thūlanhārunā vinibaddhaŋ hutvā hadayamaŋsaŋ parikkhipitvā ţhitaŋ. Tattha yathā vaņţupanibaddhe ambaphaladvaye na vaņţaŋ jānāti mayā ambaphaladvayaŋ upanibaddhanti. Napi ambaphaladvayaŋ jānāti ahaŋ vaņţena upanibaddhanti, evameva na thūlanhāru jānāti mayā vakkaŋ upanibaddhanti. Napi vakkaŋ jānāti ahaŋ thūlanhārunā upanibaddhanti. Aññamaññaŋ ābhogapaccavekkhaņarahitā ete dhammā. Iti vakkaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

321. Hadayaŋ sarīrabbhantare uraţţhipañjaramajjhaŋ nissāya ţhitaŋ. Tattha yathā jiņņasandamānikapañjaraŋ nissāya ţhapitāya maŋsapesiyā na sandamānikapañjarabbhantaraŋ jānāti maŋ nissāya maŋsapesi ţhitāti. Napi maŋsapesi jānāti ahaŋ jiņņasandamānikapañjaraŋ nissāya ţhitāti, evameva na uraţţhipañjarabbhantaraŋ jānāti maŋ nissāya hadayaŋ ţhitanti. Napi hadayaŋ jānāti ahaŋ uraţţhipañjaraŋ nissāya ţhitanti. Aññamaññaŋ ābhogapaccavekkhaņarahitā ete (p. 1.352) dhammā. Iti hadayaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

322. Yakanaŋ antosarīre dvinnaŋ thanānamabbhantare dakkhiņapassaŋ nissāya ţhitaŋ. Tattha yathā ukkhalikapālapassamhi lagge yamakamaŋsapiņđe na ukkhalikapālapassaŋ jānāti mayi yamakamaŋsapiņđo laggoti. Napi yamakamaŋsapiņđo jānāti ahaŋ ukkhalikapālapasse laggoti, evameva na thanānamabbhantare dakkhiņapassaŋ jānāti maŋ nissāya yakanaŋ ţhitanti. Napi yakanaŋ jānāti ahaŋ thanānamabbhantare dakkhiņapassaŋ nissāya ţhitanti. Aññamaññaŋ ābhogapaccavekkhaņarahitā ete dhammā. Iti yakanaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

323. Kilomakesu paţicchannakilomakaŋ hadayañca vakkañca parivāretvā ţhitaŋ. Appaţicchannakilomakaŋ sakalasarīre cammassa heţţhato maŋsaŋ pariyonandhitvā ţhitaŋ. Tattha yathā pilotikapaliveţhite maŋse na maŋsaŋ jānāti ahaŋ pilotikāya paliveţhitanti. Napi pilotikā jānāti mayā maŋsaŋ paliveţhitanti, evameva na vakkahadayāni sakalasarīre ca maŋsaŋ jānāti ahaŋ kilomakena paţicchannanti. Napi kilomakaŋ jānāti mayā vakkahadayāni sakalasarīre ca maŋsaŋ paţicchannanti. Aññamaññaŋ ābhogapaccavekkhaņarahitā ete dhammā. Iti kilomakaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

324. Pihakaŋ hadayassa vāmapasse udarapaţalassa matthakapassaŋ nissāya ţhitaŋ. Tattha yathā koţţhamatthakapassaŋ nissāya ţhitāya gomayapiņđiyā na koţţhamatthakapassaŋ jānāti gomayapiņđi maŋ nissāya ţhitāti. Napi gomayapiņđi jānāti ahaŋ koţţhamatthakapassaŋ nissāya ţhitāti, evameva na udarapaţalassa matthakapassaŋ jānāti pihakaŋ maŋ nissāya ţhitanti. Napi pihakaŋ jānāti ahaŋ udarapaţalassa matthakapassaŋ nissāya ţhitanti. Aññamaññaŋ ābhogapaccavekkhaņarahitā ete dhammā. Iti pihakaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

325. Papphāsaŋ (p. 1.353) sarīrabbhantare dvinnaŋ thanānamantare hadayañca yakanañca upari chādetvā olambantaŋ ţhitaŋ. Tattha yathā jiņņakoţţhabbhantare lambamāne sakuņakulāvake na jiņņakoţţhabbhantaraŋ jānāti mayi sakuņakulāvako lambamāno ţhitoti. Napi sakuņakulāvako jānāti ahaŋ jiņņakoţţhabbhantare lambamāno ţhitoti, evameva na taŋ sarīrabbhantaraŋ jānāti mayi papphāsaŋ lambamānaŋ ţhitanti. Napi papphāsaŋ jānāti ahaŋ evarūpe sarīrabbhantare lambamānaŋ ţhitanti. Aññamaññaŋ ābhogapaccavekkhaņarahitā ete dhammā. Iti papphāsaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

326. Antaŋ galavāţakakarīsamaggapariyante sarīrabbhantare ţhitaŋ. Tattha yathā lohitadoņikāya obhujitvā ţhapite chinnasīsadhammanikaļevare na lohitadoņi jānāti mayi dhammanikaļevaraŋ ţhitanti. Napi dhammanikaļevaraŋ jānāti ahaŋ lohitadoņiyā ţhitanti, evameva na sarīrabbhantaraŋ jānāti mayi antaŋ ţhitanti. Napi antaŋ jānāti ahaŋ sarīrabbhantare ţhitanti. Aññamaññaŋ ābhogapaccavekkhaņarahitā ete dhammā. Iti antaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

327. Antaguņaŋ antantare ekavīsati-antabhoge bandhitvā ţhitaŋ. Tattha yathā pādapuñchanarajjumaņđalakaŋ sibbetvā ţhitesu rajjukesu na pādapuñchanarajjumaņđalakaŋ jānāti rajjukā maŋ sibbitvā ţhitāti. Napi rajjukā jānanti mayaŋ pādapuñchanarajjumaņđalakaŋ sibbitvā ţhitāti, evameva na antaŋ jānāti antaguņaŋ maŋ ābandhitvā ţhitanti. Napi antaguņaŋ jānāti ahaŋ antaŋ ābandhitvā ţhitanti. Aññamaññaŋ ābhogapaccavekkhaņarahitā ete dhammā. Iti antaguņaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

328. Udariyaŋ udare ţhitaŋ asitapītakhāyitasāyitaŋ. Tattha yathā suvānadoņiyaŋ ţhite suvānavamathumhi na suvānadoņi jānāti mayi suvānavamathu ţhitoti. Napi suvānavamathu jānāti ahaŋ suvānadoņiyaŋ ţhitoti, evameva na udaraŋ jānāti mayi udariyaŋ ţhitanti (p. 1.354) Napi udariyaŋ jānāti ahaŋ udare ţhitanti. Aññamaññaŋ ābhogapaccavekkhaņarahitā ete dhammā. Iti udariyaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

329. Karīsaŋ pakkāsayasankhāte aţţhangulaveļupabbasadise antapariyosāne ţhitaŋ. Tattha yathā veļupabbe omadditvā pakkhittāya saņhapaņđumattikāya na veļupabbaŋ jānāti mayi paņđumattikā ţhitāti. Napi paņđumattikā jānāti ahaŋ veļupabbe ţhitāti, evameva na pakkāsayo jānāti mayi karīsaŋ ţhitanti. Napi karīsaŋ jānāti ahaŋ pakkāsaye ţhitanti. Aññamaññaŋ ābhogapaccavekkhaņarahitā ete dhammā. Iti karīsaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

330. Matthalungaŋ sīsakaţāhabbhantare ţhitaŋ. Tattha yathā purāņalābukaţāhe pakkhittāya piţţhapiņđiyā na lābukaţāhaŋ jānāti mayi piţţhapiņđi ţhitāti. Napi piţţhapiņđi jānāti ahaŋ lābukaţāhe ţhitāti, evameva na sīsakaţāhabbhantaraŋ jānāti mayi matthalungaŋ ţhitanti. Napi matthalungaŋ jānāti ahaŋ sīsakaţāhabbhantare ţhitanti. Aññamaññaŋ ābhogapaccavekkhaņarahitā ete dhammā. Iti matthalungaŋ nāma imasmiŋ sarīre pāţiyekko koţţhāso acetano abyākato suñño nissatto thaddho pathavīdhātūti.

331. Pittesu abaddhapittaŋ jīvitindriyapaţibaddhaŋ sakalasarīraŋ byāpetvā ţhitaŋ. Baddhapittaŋ pittakosake ţhitaŋ. Tattha yathā pūvaŋ byāpetvā ţhite tele na pūvaŋ jānāti telaŋ maŋ byāpetvā ţhitanti. Napi telaŋ jānāti ahaŋ pūvaŋ byāpetvā ţhitanti, evameva na sarīraŋ jānāti abaddhapittaŋ maŋ byāpetvā ţhitanti. Napi abaddhapittaŋ jānāti ahaŋ sarīraŋ byāpetvā ţhitanti. Yathā vassodakena puņņe kosātakikosake na kosātakikosako jānāti mayi vassodakaŋ ţhitanti. Napi vassodakaŋ jānāti ahaŋ kosātakikosake ţhitanti, evameva na pittakosako jānāti mayi baddhapittaŋ ţhitanti. Napi baddhapittaŋ jānāti ahaŋ pittakosake ţhitanti. Aññamaññaŋ ābhogapaccavekkhaņarahitā ete dhammā (p. 1.355) Iti pittaŋ nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

332. Semhaŋ ekapatthapūrappamāņaŋ udarapaţale ţhitaŋ. Tattha yathā upari sañjātapheņapaţalāya candanikāya na candanikā jānāti mayi pheņapaţalaŋ ţhitanti. Napi pheņapaţalaŋ jānāti ahaŋ candanikāya ţhitanti, evameva na udarapaţalaŋ jānāti mayi semhaŋ ţhitanti. Napi semhaŋ jānāti ahaŋ udarapaţale ţhitanti. Aññamaññaŋ ābhogapaccavekkhaņarahitā ete dhammā. Iti semhaŋ nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

333. Pubbo anibaddhokāso yattha yattheva khāņukaņţakappaharaņa-aggijālādīhi abhihate sarīrappadese lohitaŋ saņţhahitvā paccati, gaņđapīļakādayo vā uppajjanti, tattha tattha tiţţhati. Tattha yathā pharasuppahārādivasena paggharitaniyyāse rukkhe na rukkhassa pahārādippadesā jānanti amhesu niyyāso ţhitoti, napi niyyāso jānāti ahaŋ rukkhassa pahārādippadesesu ţhitoti, evameva na sarīrassa khāņukaņţakādīhi abhihatappadesā jānanti amhesu pubbo ţhitoti. Napi pubbo jānāti ahaŋ tesu padesesu ţhitoti. Aññamaññaŋ ābhogapaccavekkhaņarahitā ete dhammā. Iti pubbo nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

334. Lohitesu saŋsaraņalohitaŋ pittaŋ viya sakalasarīraŋ byāpetvā ţhitaŋ. Sannicitalohitaŋ yakanaţţhānassa heţţhābhāgaŋ pūretvā ekapatthapūramattaŋ vakkahadayayakanapapphāsāni tementaŋ ţhitaŋ. Tattha saŋsaraņalohite abaddhapittasadisova vinicchayo. Itaraŋ pana yathā jajjarakapāle ovaţţhe udake heţţhā leđđukhaņđādīni temayamāne na leđđukhaņđādīni jānanti mayaŋ udakena temiyamānāti. Napi udakaŋ jānāti ahaŋ (p. 1.356) leđđukhaņđādīni tememīti, evameva na yakanassa heţţhābhāgaţţhānaŋ vakkādīni vā jānanti mayi lohitaŋ ţhitaŋ amhe vā temayamānaŋ ţhitanti. Napi lohitaŋ jānāti ahaŋ yakanassa heţţhābhāgaŋ pūretvā vakkādīni temayamānaŋ ţhitanti. Aññamaññaŋ ābhogapaccavekkhaņarahitā ete dhammā. Iti lohitaŋ nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

335. Sedo aggisantāpādikālesu kesalomakūpavivarāni pūretvā tiţţhati ceva paggharati ca. Tattha yathā udakā abbūļhamattesu bhisamuļālakumudanāļakalāpesu na bhisādikalāpavivarāni jānanti amhehi udakaŋ paggharatīti. Napi bhisādikalāpavivarehi paggharantaŋ udakaŋ jānāti ahaŋ bhisādikalāpavivarehi paggharāmīti, evameva na kesalomakūpavivarāni jānanti amhehi sedo paggharatīti. Napi sedo jānāti ahaŋ kesalomakūpavivarehi paggharāmīti. Aññamaññaŋ ābhogapaccavekkhaņarahitā ete dhammā. Iti sedo nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

336. Medo thūlassa sakalasarīraŋ pharitvā kisassa janghamaŋsādīni nissāya ţhito patthinnasineho. Tattha yathā haliddipilotikapaţicchanne maŋsapuñje na maŋsapuñjo jānāti maŋ nissāya haliddipilotikā ţhitāti. Napi haliddipilotikā jānāti ahaŋ maŋsapuñjaŋ nissāya ţhitāti, evameva na sakalasarīre janghādīsu vā maŋsaŋ jānāti maŋ nissāya medo ţhitoti. Napi medo jānāti ahaŋ sakalasarīre janghādīsu vā maŋsaŋ nissāya ţhitoti. Aññamaññaŋ ābhogapaccavekkhaņarahitā ete dhammā. Iti medo nāma imasmiŋ sarīre pāţiyekko koţţhāso acetano abyākato suñño nissatto patthinnayūso ābandhanākāro āpodhātūti.

337. Assu (p. 1.357) yadā sañjāyati tadā akkhikūpake pūretvā tiţţhati vā paggharati vā. Tattha yathā udakapuņņesu taruņatālaţţhikūpakesu na taruņatālaţţhikūpakā jānanti amhesu udakaŋ ţhitanti. Napi taruņatālaţţhikūpakesu udakaŋ jānāti ahaŋ taruņatālaţţhikūpakesu ţhitanti, evameva na akkhikūpakā jānanti amhesu assu ţhitanti. Napi assu jānāti ahaŋ akkhikūpakesu ţhitanti. Aññamaññaŋ ābhogapaccavekkhaņarahitā ete dhammā. Iti assu nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

338. Vasā aggisantāpādikāle hatthatalahatthapiţţhipādatalapādapiţţhi nāsāpuţanalāţa-aŋsakūţesu ţhitavilīnasneho. Tattha yathā pakkhittatele ācāme na ācāmo jānāti maŋ telaŋ ajjhottharitvā ţhitanti. Napi telaŋ jānāti ahaŋ ācāmaŋ ajjhottharitvā ţhitanti, evameva na hatthatalādippadeso jānāti maŋ vasā ajjhottharitvā ţhitāti. Napi vasā jānāti ahaŋ hatthatalādippadesaŋ ajjhottharitvā ţhitāti. Aññamaññaŋ ābhogapaccavekkhaņarahitā ete dhammā. Iti vasā nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

339. Kheļo tathārūpe kheļuppattipaccaye sati ubhohi kapolapassehi orohitvā jivhātale tiţţhati. Tattha yathā abbocchinna-udakanissande nadītīrakūpake na kūpatalaŋ jānāti mayi udakaŋ santiţţhatīti. Napi udakaŋ jānāti ahaŋ kūpatale santiţţhāmīti, evameva na jivhātalaŋ jānāti mayi ubhohi kapolapassehi orohitvā kheļo ţhitoti. Napi kheļo jānāti ahaŋ ubhohi kapolapassehi orohitvā jivhātale ţhitoti. Aññamaññaŋ ābhogapaccavekkhaņarahitā ete dhammā. Iti kheļo nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

340. Singhāņikā (p. 1.358) yadā sañjāyati, tadā nāsāpuţe pūretvā tiţţhati vā paggharati vā. Tattha yathā pūtidadhibharitāya sippikāya na sippikā jānāti mayi pūtidadhi ţhitanti. Napi pūtidadhi jānāti ahaŋ sippikāya ţhitanti, evameva na nāsāpuţā jānanti amhesu singhāņikā ţhitāti. Napi singhāņikā jānāti ahaŋ nāsāpuţesu ţhitāti. Aññamaññaŋ ābhogapaccavekkhaņarahitā ete dhammā. Iti singhāņikā nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

341. Lasikā aţţhikasandhīnaŋ abbhañjanakiccaŋ sādhayamānā asītisatasandhīsu ţhitā. Tattha yathā telabbhañjite akkhe na akkho jānāti maŋ telaŋ abbhañjitvā ţhitanti. Napi telaŋ jānāti ahaŋ akkhaŋ abbhañjitvā ţhitanti, evameva na asītisatasandhayo jānanti lasikā amhe abbhañjitvā ţhitāti. Napi lasikā jānāti ahaŋ asītisatasandhayo abbhañjitvā ţhitāti. Aññamaññaŋ ābhogapaccavekkhaņarahitā ete dhammā. Iti lasikā nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

342. Muttaŋ vatthissa abbhantare ţhitaŋ. Tattha yathā candanikāya pakkhitte amukhe ravaņaghaţe na ravaņaghaţo jānāti mayi candanikāraso ţhitoti. Napi candanikāraso jānāti ahaŋ ravaņaghaţe ţhitoti, evameva na vatthi jānāti mayi muttaŋ ţhitanti. Napi muttaŋ jānāti ahaŋ vatthimhi ţhitanti. Aññamaññaŋ ābhogapaccavekkhaņarahitā ete dhammā. Iti muttaŋ nāma imasmiŋ sarīre pāţiyekko koţţhāso acetano abyākato suñño nissatto yūsabhūto ābandhanākāro āpodhātūti.

343. Evaŋ kesādīsu manasikāraŋ pavattetvā yena santappati, ayaŋ imasmiŋ sarīre pāţiyekko koţţhāso acetano abyākato suñño nissatto paripācanākāro tejodhātūti, yena jīrīyati, yena (p. 1.359) pariđayhati, yena asitapītakhāyitasāyitaŋ sammā pariņāmaŋ gacchati, ayaŋ imasmiŋ sarīre pāţiyekko koţţhāso acetano abyākato suñño nissatto paripācanākāro tejodhātūti evaŋ tejokoţţhāsesu manasikāro pavattetabbo.

344. Tato uddhangame vāte uddhangamavasena pariggahetvā adhogame adhogamavasena, kucchisaye kucchisayavasena, koţţhāsaye koţţhāsayavasena, angamangānusārimhi angamangānusārivasena, assāsapassāse assāsapassāsavasena pariggahetvā uddhangamā vātā nāma imasmiŋ sarīre pāţiyekko koţţhāso acetano abyākato suñño nissatto vitthambhanākāro vāyodhātūti, adhogamā vātā nāma, kucchisayā vātā nāma, koţţhāsayā vātā nāma, angamangānusārino vātā nāma, assāsapassāsā vātā nāma imasmiŋ sarīre pāţiyekko koţţhāso acetano abyākato suñño nissatto vitthambhanākāro vāyodhātūti evaŋ vāyokoţţhāsesu manasikāro pavattetabbo. Tassevaŋ pavattamanasikārassa dhātuyo pākaţā honti. Tā punappunaŋ āvajjato manasikaroto vuttanayeneva upacārasamādhi uppajjati.

345. Yassa pana evaŋ bhāvayato kammaţţhānaŋ na ijjhati, tena salakkhaņasankhepato bhāvetabbaŋ. Kathaŋ? Vīsatiyā koţţhāsesu thaddhalakkhaņaŋ pathavīdhātūti vavatthapetabbaŋ. Tattheva ābandhanalakkhaņaŋ āpodhātūti. Paripācanalakkhaņaŋ tejodhātūti. Vitthambhanalakkhaņaŋ vāyodhātūti.

Dvādasasu koţţhāsesu ābandhanalakkhaņaŋ āpodhātūti vavatthapetabbaŋ. Tattheva paripācanalakkhaņaŋ tejodhātūti. Vitthambhanalakkhaņaŋ vāyodhātūti. Thaddhalakkhaņaŋ pathavīdhātūti.

Catūsu koţţhāsesu paripācanalakkhaņaŋ tejodhātūti vavatthapetabbaŋ. Tena avinibhuttaŋ vitthambhanalakkhaņaŋ vāyodhātūti. Thaddhalakkhaņaŋ pathavīdhātūti. Ābandhanalakkhaņaŋ āpodhātūti.

Chasu (p. 1.360) koţţhāsesu vitthambhanalakkhaņaŋ vāyodhātūti vavatthapetabbaŋ. Tattheva thaddhalakkhaņaŋ pathavīdhātūti. Ābandhanalakkhaņaŋ āpodhātūti. Paripācanalakkhaņaŋ tejodhātūti. Tassevaŋ vavatthāpayato dhātuyo pākaţā honti. Tā punappunaŋ āvajjato manasikaroto vuttanayeneva upacārasamādhi uppajjati.

346. Yassa pana evampi bhāvayato kammaţţhānaŋ na ijjhati, tena salakkhaņavibhattito bhāvetabbaŋ. Kathaŋ? Pubbe vuttanayeneva kesādayo pariggahetvā kesamhi thaddhalakkhaņaŋ pathavīdhātūti vavatthapetabbaŋ. Tattheva ābandhanalakkhaņaŋ āpodhātūti. Paripācanalakkhaņaŋ tejodhātūti. Vitthambhanalakkhaņaŋ vāyodhātūti. Evaŋ sabbakoţţhāsesu ekekasmiŋ koţţhāse catasso catasso dhātuyo vavatthapetabbā. Tassevaŋ vavatthāpayato dhātuyo pākaţā honti. Tā punappunaŋ āvajjato manasikaroto vuttanayeneva upacārasamādhi uppajjati.

Apica kho pana vacanatthato, kalāpato, cuņņato, lakkhaņādito, samuţţhānato, nānattekattato, vinibbhogāvinibbhogato, sabhāgavisabhāgato, ajjhattikabāhiravisesato, sangahato, paccayato, asamannāhārato, paccayavibhāgatoti imehipi ākārehi dhātuyo manasikātabbā.

347. Tattha vacanatthato manasikarontena patthaţattā pathavī. Appoti āpiyati appāyatīti vā āpo. Tejatīti tejo. Vāyatīti vāyo. Avisesena pana salakkhaņadhāraņato dukkhādānato dukkhādhānato ca dhātūti. Evaŋ visesasāmaññavasena vacanatthato manasikātabbā.

348. Kalāpatoti yā ayaŋ kesā lomāti-ādinā nayena vīsatiyā ākārehi pathavīdhātu, pittaŋ semhanti ca ādinā nayena dvādasahākārehi āpodhātu niddiţţhā, tattha yasmā–


Vaņņo (p. 1.361) gandho raso ojā, catasso cāpi dhātuyo;


Aţţhadhammasamodhānā, hoti kesāti sammuti.


Tesaŋyeva vinibbhogā, natthi kesāti sammuti.

Tasmā kesāpi aţţhadhammakalāpamattameva. Tathā lomādayoti. Yo panettha kammasamuţţhāno koţţhāso, so jīvitindriyena ca bhāvena ca saddhiŋ dasadhammakalāpopi hoti. Ussadavasena pana pathavīdhātu āpodhātūti sankhaŋ gato. Evaŋ kalāpato manasikātabbā.

349. Cuņņatoti imasmiŋ hi sarīre majjhimena pamāņena pariggayhamānā paramāņubhedasañcuņņā sukhumarajabhūtā pathavīdhātu doņamattā siyā. Sā tato upađđhappamāņāya āpodhātuyā sangahitā, tejodhātuyā anupālitā vāyodhātuyā vitthambhitā na vikiriyati na viddhaŋsiyati, avikiriyamānā aviddhaŋsiyamānā anekavidhaŋ itthipurisalingādibhāvavikappaŋ upagacchati, aņuthūladīgharassathirakathinādibhāvañca pakāseti.

Yūsagatā ābandhanākārabhūtā panettha āpodhātu pathavīpatiţţhitā tejānupālitā vāyovitthambhitā na paggharati na parissavati, apaggharamānā aparissavamānā pīņitapīņitabhāvaŋ dasseti.

Asitapītādipācakā cettha usumākārabhūtā uņhattalakkhaņā tejodhātu pathavīpatiţţhitā āposangahitā vāyovitthambhitā imaŋ kāyaŋ paripāceti, vaņņasampattiñcassa āvahati. Tāya ca pana paripācito ayaŋ kāyo na pūtibhāvaŋ dasseti.

Angamangānusaţā cettha samudīraņavitthambhanalakkhaņā vāyodhātu pathavīpatiţţhitā āposangahitā tejānupālitā imaŋ kāyaŋ vitthambheti. Tāya ca pana vitthambhito ayaŋ kāyo na paripatati, ujukaŋ saņţhāti. Aparāya vāyodhātuyā samabbhāhato gamanaţţhānanisajjāsayana-iriyāpathesu viññattiŋ dasseti, samiñjeti, sampasāreti, hatthapādaŋ lāļeti. Evametaŋ itthipurisādibhāvena bālajanavañcanaŋ māyārūpasadisaŋ dhātuyantaŋ pavattatīti evaŋ cuņņato manasikātabbā.

350. Lakkhaņāditoti (p. 1.362) pathavīdhātu kiŋ lakkhaņā, kiŋ rasā, kiŋ paccupaţţhānāti evaŋ catassopi dhātuyo āvajjetvā pathavīdhātu kakkhaļattalakkhaņā, patiţţhānarasā, sampaţicchanapaccupaţţhānā. Āpodhātu paggharaņalakkhaņā, brūhanarasā, sangahapaccupaţţhānā. Tejodhātu uņhattalakkhaņā, paripācanarasā, maddavānuppadānapaccupaţţhānā. Vāyodhātu vitthambhanalakkhaņā, samudīraņarasā. Abhinīhārapaccupaţţhānāti evaŋ lakkhaņādito manasikātabbā.

351. Samuţţhānatoti ye ime pathavīdhātu-ādīnaŋ vitthārato dassanavasena kesādayo dvācattālīsa koţţhāsā dassitā. Tesu udariyaŋ karīsaŋ pubbo muttanti ime cattāro koţţhāsā utusamuţţhānāva. Assu sedo kheļo singhāņikāti ime cattāro utucittasamuţţhānā. Asitādiparipācako tejo kammasamuţţhānova. Assāsapassāsā cittasamuţţhānāva. Avasesā sabbepi catusamuţţhānāti evaŋ samuţţhānato manasikātabbā.

352. Nānattekattatoti sabbāsampi dhātūnaŋ salakkhaņādito nānattaŋ. Aññāneva hi pathavīdhātuyā lakkhaņarasapaccupaţţhānāni. Aññāni āpodhātu-ādīnaŋ. Evaŋ lakkhaņādivasena pana kammasamuţţhānādivasena ca nānattabhūtānampi etāsaŋ rūpamahābhūtadhātudhamma-aniccādivasena ekattaŋ hoti. Sabbāpi hi dhātuyo ruppanalakkhaņaŋ anatītattā rūpāni. Mahantapātubhāvādīhi kāraņehi mahābhūtāni.

Mahantapātubhāvādīhīti etā hi dhātuyo mahantapātubhāvato, mahābhūtasāmaññato, mahāparihārato, mahāvikārato, mahattā bhūtattā cāti imehi kāraņehi mahābhūtānīti vuccanti.

Tattha mahantapātubhāvatoti etāni hi anupādinnasantānepi upādinnasantānepi mahantāni pātubhūtāni. Tesaŋ anupādinnasantāne–


Duve satasahassāni, cattāri nahutāni ca;


Ettakaŋ bahalattena, sankhātāyaŋ vasundharāti.–

Ādinā nayena mahantapātubhāvatā buddhānussatiniddese vuttāva.

Upādinnasantānepi (p. 1.363) macchakacchapadevadānavādisarīravasena mahantāneva pātubhūtāni. Vuttañhetaŋ ‘santi, bhikkhave, mahāsamudde yojanasatikāpi attabhāvā’ ti-ādi.

Mahābhūtasāmaññatoti etāni hi yathā māyākāro amaņiŋyeva udakaŋ maņiŋ katvā dasseti, asuvaņņaŋyeva leđđuŋ suvaņņaŋ katvā dasseti.

Yathā ca sayaŋ neva yakkho na yakkhī samāno yakkhabhāvampi yakkhibhāvampi dasseti, evameva sayaŋ anīlāneva hutvā nīlaŋ upādārūpaŋ dassenti, apītāni alohitāni anodātāneva hutvā odātaŋ upādārūpaŋ dassentīti māyākāramahābhūtasāmaññato mahābhūtāni.

Yathā ca yakkhādīni mahābhūtāni yaŋ gaņhanti, neva nesaŋ tassa anto na bahi ţhānaŋ upalabbhati, na ca taŋ nissāya na tiţţhanti, evameva tānipi neva aññamaññassa anto na bahi ţhitāni hutvā upalabbhanti, na ca aññamaññaŋ nissāya na tiţţhantīti acinteyyaţţhānatāya yakkhādimahābhūtasāmaññatopi mahābhūtāni. Yathā ca yakkhinīsankhātāni mahābhūtāni manāpehi vaņņasaņţhānavikkhepehi attano bhayānakabhāvaŋ paţicchādetvā satte vañcenti, evameva etānipi itthipurisasarīrādīsu manāpena chavivaņņena manāpena attano angapaccangasaņţhānena manāpena ca hatthapādangulibhamukavikkhepena attano kakkhaļattādibhedaŋ sarasalakkhaņaŋ paţicchādetvā bālajanaŋ vañcenti, attano sabhāvaŋ daţţhuŋ na dentīti vañcakattena yakkhinīmahābhūtasāmaññatopi mahābhūtāni.

Mahāparihāratoti mahantehi paccayehi pariharitabbato. Etāni hi divase divase upanetabbattā mahantehi ghāsacchādanādīhi bhūtāni pavattānīti mahābhūtāni. Mahāparihārāni vā bhūtānītipi mahābhūtāni.

Mahāvikāratoti etāni hi anupādinnānipi upādinnānipi mahāvikārāni honti. Tattha anupādinnānaŋ kappavuţţhāne vikāramahattaŋ pākaţaŋ hoti. Upādinnānaŋ dhātukkhobhakāle. Tathā hi–


Bhūmito (p. 1.364) vuţţhitā yāva, brahmalokā vidhāvati;


Acci accimato loke, đayhamānamhi tejasā.


Koţisatasahassekaŋ, cakkavāļaŋ vilīyati;


Kupitena yadā loko, salilena vinassati.


Koţisatasahassekaŋ, cakkavāļaŋ vikīrati;


Vāyodhātuppakopena, yadā loko vinassati.


Patthaddho bhavati kāyo, daţţho kaţţhamukhena vā;


Pathavīdhātuppakopena, hoti kaţţhamukheva so.


Pūtiyo bhavati kāyo, daţţho pūtimukhena vā;


Āpodhātuppakopena, hoti pūtimukheva so.


Santatto bhavati kāyo, daţţho aggimukhena vā;


Tejodhātuppakopena, hoti aggimukheva so.


Sañchinno bhavati kāyo, daţţho satthamukhena vā;


Vāyodhātuppakopena, hoti satthamukheva so.

Iti mahāvikārāni bhūtānīti mahābhūtāni.

Mahattā bhūtattā cāti etāni hi mahantāni mahatā vāyāmena pariggahetabbattā bhūtāni vijjamānattāti mahattā bhūtattā ca mahābhūtāni.

Evaŋ sabbāpetā dhātuyo mahantapātubhāvādīhi kāraņehi mahābhūtāni.

Salakkhaņadhāraņato pana dukkhādānato ca dukkhādhānato ca sabbāpi dhātulakkhaņaŋ anatītattā dhātuyo. Salakkhaņadhāraņena ca attano khaņānurūpadhāraņena ca dhammā. Khayaţţhena aniccā. Bhayaţţhena dukkhā. Asārakaţţhena anattā.

Iti sabbāsampi rūpamahābhūtadhātudhamma-aniccādivasena ekattanti evaŋ nānattekattato manasikātabbā.

353. Vinibbhogāvinibbhogatoti (p. 1.365) sahuppannāva etā ekekasmiŋ sabbapariyantime suddhaţţhakādikalāpepi padesena avinibbhuttā. Lakkhaņena pana vinibbhuttāti evaŋ vinibbhogāvinibbhogato manasikātabbā.

354. Sabhāgavisabhāgatoti evaŋ avinibbhuttāsu cāpi etāsu purimā dve garukattā sabhāgā. Tathā pacchimā lahukattā. Purimā pana pacchimāhi pacchimā ca purimāhi visabhāgāti evaŋ sabhāgavisabhāgato manasikātabbā.

355. Ajjhattikabāhiravisesatoti ajjhattikā dhātuyo viññāņavatthuviññatti-indriyānaŋ nissayā honti, sa-iriyāpathā, catusamuţţhānā. Bāhirā vuttaviparītappakārāti evaŋ ajjhattikabāhiravisesato manasikātabbā.

356. Sangahatoti kammasamuţţhānā pathavīdhātu kammasamuţţhānāhi itarāhi ekasangahā hoti samuţţhānanānattābhāvato Tathā cittādisamuţţhānā cittādisamuţţhānāhīti evaŋ sangahato manasikātabbā.

357. Paccayatoti pathavīdhātu āposangahitā tejo-anupālitā vāyovitthambhitā tiņņaŋ mahābhūtānaŋ patiţţhā hutvā paccayo hoti. Āpodhātu pathavīpatiţţhitā tejo-anupālitā vāyovitthambhitā tiņņaŋ mahābhūtānaŋ ābandhanaŋ hutvā paccayo hoti. Tejodhātu pathavīpatiţţhitā āposangahitā vāyovitthambhitā tiņņaŋ mahābhūtānaŋ paripācanaŋ hutvā paccayo hoti. Vāyodhātu pathavīpatiţţhitā āposangahitā tejoparipācitā tiņņaŋ mahābhūtānaŋ vitthambhanaŋ hutvā paccayo hotīti evaŋ paccayato manasikātabbā.

358. Asamannāhāratoti pathavīdhātu cettha ‘ahaŋ pathavīdhātū’ ti vā, ‘ tiņņaŋ mahābhūtānaŋ patiţţhā hutvā paccayo homī’ ti vā na jānāti. Itarānipi tīņi ‘amhākaŋ pathavīdhātu patiţţhā hutvā paccayo hotī’ ti na jānanti. Esa nayo sabbatthāti evaŋ asamannāhārato manasikātabbā.

359. Paccayavibhāgatoti (p. 1.366) dhātūnaŋ hi kammaŋ, cittaŋ, āhāro, utūti cattāro paccayā. Tattha kammasamuţţhānānaŋ kammameva paccayo hoti, na cittādayo. Cittādisamuţţhānānampi cittādayova paccayā honti, na itare. Kammasamuţţhānānañca kammaŋ janakapaccayo hoti, sesānaŋ pariyāyato upanissayapaccayo hoti. Cittasamuţţhānānaŋ cittaŋ janakapaccayo hoti, sesānaŋ pacchājātapaccayo atthipaccayo avigatapaccayo ca. Āhārasamuţţhānānaŋ āhāro janakapaccayo hoti, sesānaŋ āhārapaccayo atthipaccayo avigatapaccayo ca. Utusamuţţhānānaŋ utu janakapaccayo hoti, sesānaŋ atthipaccayo avigatapaccayo ca. Kammasamuţţhānaŋ mahābhūtaŋ kammasamuţţhānānampi mahābhūtānaŋ paccayo hoti cittādisamuţţhānānampi. Tathā cittasamuţţhānaŋ, āhārasamuţţhānaŋ. Utusamuţţhānaŋ mahābhūtaŋ utusamuţţhānānampi mahābhūtānaŋ paccayo hoti kammādisamuţţhānānampi.

Tattha kammasamuţţhānā pathavīdhātu kammasamuţţhānānaŋ itarāsaŋ sahajāta-aññamaññanissaya-atthi-avigatavasena ceva patiţţhāvasena ca paccayo hoti, na janakavasena. Itaresaŋ tisantatimahābhūtānaŋ nissaya-atthi-avigatavasena paccayo hoti, na patiţţhāvasena na janakavasena. Āpodhātu cettha itarāsaŋ tiņņaŋ sahajātādivasena ceva ābandhanavasena ca paccayo hoti, na janakavasena. Itaresaŋ tisantatikānaŋ nissaya-atthi-avigatapaccayavaseneva, na ābandhanavasena na janakavasena. Tejodhātupettha itarāsaŋ tiņņaŋ sahajātādivasena ceva paripācanavasena ca paccayo hoti, na janakavasena. Itaresaŋ tisantatikānaŋ nissaya-atthi-avigatapaccayavaseneva, na paripācanavasena, na janakavasena. Vāyodhātupettha itarāsaŋ tiņņaŋ sahajātādivasena ceva vitthambhanavasena ca paccayo hoti, na janakavasena. Itaresaŋ tisantatikānaŋ nissaya-atthi-avigatapaccayavaseneva, na vitthambhanavasena, na janakavasena. Citta-āhāra-utusamuţţhānapathavīdhātu-ādīsupi eseva nayo.

Evaŋ sahajātādipaccayavasappavattāsu ca panetāsu dhātūsu–


Ekaŋ paţicca tisso, catudhā tisso paţicca eko ca;


Dve dhātuyo paţicca, dve chaddhā sampavattanti.

Pathavī-ādīsu (p. 1.367) hi ekekaŋ paţicca itarā tisso tissoti evaŋ ekaŋ paţicca tisso catudhā sampavattanti. Tathā pathavīdhātu-ādīsu ekekā itarā tisso tisso paţiccāti evaŋ tisso paţicca ekā catudhā sampavattati. Purimā pana dve paţicca pacchimā, pacchimā ca dve paţicca purimā, paţhamatatiyā paţicca dutiyacatutthā, dutiyacatutthā paţicca paţhamatatiyā, paţhamacatutthā paţicca dutiyatatiyā, dutiyatatiyā paţicca paţhamacatutthāti evaŋ dve dhātuyo paţicca dve chadhā sampavattanti.

Tāsu pathavīdhātu abhikkamapaţikkamādikāle uppīļanassa paccayo hoti. Sāva āpodhātuyā anugatā patiţţhāpanassa. Pathavīdhātuyā pana anugatā āpodhātu avakkhepanassa. Vāyodhātuyā anugatā tejodhātu uddharaņassa. Tejodhātuyā anugatā vāyodhātu atiharaņavītiharaņānaŋ paccayo hotīti evaŋ paccayavibhāgato manasikātabbā.

Evaŋ vacanatthādivasena manasi karontassāpi hi ekekena mukhena dhātuyo pākaţā honti. Tā punappunaŋ āvajjato manasikaroto vuttanayeneva upacārasamādhi uppajjati. Svāyaŋ catunnaŋ dhātūnaŋ vavatthāpakassa ñāņassānubhāvena uppajjanato catudhātuvavatthānantveva sankhaŋ gacchati.

360. Idañca pana catudhātuvavatthānaŋ anuyutto bhikkhu suññataŋ avagāhati, sattasaññaŋ samugghāteti. So sattasaññāya samūhatattā vāļamigayakkharakkhasādivikappaŋ anāvajjamāno bhayabheravasaho hoti, aratiratisaho, na iţţhāniţţhesu ugghātanigghātaŋ pāpuņāti. Mahāpañño ca pana hoti amatapariyosāno vā sugatiparāyano vāti.


Evaŋ mahānubhāvaŋ, yogivarasahassa kīļitaŋ etaŋ;


Catudhātuvavatthānaŋ, niccaŋ sevetha medhāvīti.

Ayaŋ catudhātuvavatthānassa bhāvanāniddeso.

361. Ettāvatā ca yaŋ samādhissa vitthāraŋ bhāvanānayañca dassetuŋ ‘ko samādhi, kenaţţhena samādhī’ ti-ādinā nayena pañhākammaŋ kataŋ, tattha ‘kathaŋ (p. 1.368) bhāvetabbo’ ti imassa padassa sabbappakārato atthavaņņanā samattā hoti.

Duvidhoyeva hayaŋ idha adhippeto upacārasamādhi ceva appanāsamādhi ca. Tattha dasasu kammaţţhānesu, appanāpubbabhāgacittesu ca ekaggatā upacārasamādhi. Avasesakammaţţhānesu cittekaggatā appanāsamādhi. So duvidhopi tesaŋ kammaţţhānānaŋ bhāvitattā bhāvito hoti. Tena vuttaŋ ‘kathaŋ bhāvetabboti imassa padassa sabbappakārato atthavaņņanā samattā’ ti.

Samādhi-ānisaŋsakathā
362. Yaŋ pana vuttaŋ ‘samādhibhāvanāya ko ānisaŋso’ ti, tattha diţţhadhammasukhavihārādipañcavidho samādhibhāvanāya ānisaŋso. Tathā hi ye arahanto khīņāsavā samāpajjitvā ekaggacittā sukhaŋ divasaŋ viharissāmāti samādhiŋ bhāventi, tesaŋ appanāsamādhibhāvanā diţţhadhammasukhavihārānisaŋsā hoti. Tenāha bhagavā ‘na kho panete, cunda, ariyassa vinaye sallekhā vuccanti. Diţţhadhammasukhavihārā ete ariyassa vinaye vuccantī’ ti (ma. ni. 1.82).

Sekkhaputhujjanānaŋ samāpattito vuţţhāya samāhitena cittena vipassissāmāti bhāvayataŋ vipassanāya padaţţhānattā appanāsamādhibhāvanāpi sambādhe okāsādhigamanayena upacārasamādhibhāvanāpi vipassanānisaŋsā hoti. Tenāha bhagavā ‘samādhiŋ, bhikkhave, bhāvetha. Samāhito, bhikkhave, bhikkhu yathābhūtaŋ pajānātī’ ti (saŋ. ni. 3.5).

Ye pana aţţha samāpattiyo nibbattetvā abhiññāpādakaŋ jhānaŋ samāpajjitvā samāpattito vuţţhāya ekopi hutvā bahudhā hotīti vuttanayā abhiññāyo patthento nibbattenti, tesaŋ sati sati āyatane abhiññāpadaţţhānattā appanāsamādhibhāvanā abhiññānisaŋsā hoti. Tenāha bhagavā– ‘so yassa yassa abhiññāsacchikaraņīyassa dhammassa (p. 1.369) cittaŋ abhininnāmeti abhiññāsacchikiriyāya, tatra tatreva sakkhibhabbataŋ pāpuņāti sati sati āyatane’ ti (ma. ni. 3.158 a. ni. 3.102).

Ye aparihīnajjhānā brahmaloke nibbattissāmāti brahmalokūpapattiŋ patthentā apatthayamānā vāpi puthujjanā samādhito na parihāyanti, tesaŋ bhavavisesāvahattā appanāsamādhibhāvanā bhavavisesānisaŋsā hoti. Tenāha bhagavā– ‘paţhamaŋ jhānaŋ parittaŋ bhāvetvā kattha upapajjanti. Brahmapārisajjānaŋ devānaŋ sahabyataŋ upapajjantī’ ti-ādi (vibha. 1024).

Upacārasamādhibhāvanāpi pana kāmāvacarasugatibhavavisesaŋ āvahatiyeva.

Ye pana ariyā aţţha samāpattiyo nibbattetvā nirodhasamāpattiŋ samāpajjitvā satta divasāni acittā hutvā diţţheva dhamme nirodhaŋ nibbānaŋ patvā sukhaŋ viharissāmāti samādhiŋ bhāventi, tesaŋ appanāsamādhibhāvanā nirodhānisaŋsā hoti. Tenāha– ‘soļasahi ñāņacariyāhi navahi samādhicariyāhi vasībhāvatā paññā nirodhasamāpattiyā ñāņan’ ti (paţi. ma. 1.34).

Evamayaŋ diţţhadhammasukhavihārādi pañcavidho samādhibhāvanāya ānisaŋso–


‘Tasmā nekānisaŋsamhi, kilesamalasodhane;


Samādhibhāvanāyoge, nappamajjeyya paņđito’ ti.

363. Ettāvatā ca ‘sīle patiţţhāya naro sapañño’ ti imissā gāthāya sīlasamādhipaññāmukhena desite visuddhimagge samādhipi paridīpito hoti.

Iti sādhujanapāmojjatthāya kate visuddhimagge

Samādhiniddeso nāma

Ekādasamo paricchedo.

364. Paţhamo (p. 1.370) sīlaniddeso. Dutiyo dhutanganiddeso;. Tatiyo kammaţţhānaggahaņaniddeso. Catuttho pathavīkasiņaniddeso. Pañcamo sesakasiņaniddeso. Chaţţho asubhaniddeso. Sattamo cha-anussatiniddeso. Aţţhamo sesānussatiniddeso. Navamo brahmavihāraniddeso. Dasamo āruppaniddeso. Paţikkūlasaññādhātuvavatthānadvayaniddeso ekādasamoti.

Visuddhimaggassa paţhamo bhāgo niţţhito.

